
Matius 1

1:1 Ko ii dolé u malaiupungi Yesus Kristus, toronangi Daud, toronangi
Abraham. Maneta bou i Abraham sarang nudatingi Daud aréngu
malaiupungi Yesus mukukalintuhu kéré tanai ii: 1:2-6a i Abraham, i Ishak,
i Yakub, i Yehuda, dingangu manga ana u singkatauné, i Peres dingangi
Zerah (Mamangi radua aréngé i Tamar), i Herson, i Ram, i Aminadab, i
Nahason, i Salmon, i Boas (mamané i Rahab), i Obed (mamané i Rut), i
Isai, dingangi Ratu Daud. 1:6b-11 Maneta bou i Daud mahi sarang
nudatingu témpong kawanuangu Israel niwémbang sarang Babel, séng
mabawohé apang aréng ko kéré mukukalintuhu tanaé ii: I Salomo
(mamané lena u kawingi Uria), i Rehabeam, i Abia, i Asa, i Yosafat, i
Yoram, i Uzia, i Yotam, i Ahas, i Hezkia, i Manase, i Amon, i Yosia, i
Yekonia dingangu manga ana u simbau'e. 1:12-16 Bou témpong
kawanuangu Israel niwémbang sarang Babel, sarang nudatingu
kawawantélé'i Yesus, mang séng tebé mabawohé lai apang aréng ko kéré
mukukalintuhu tanaé ii; i Yekonia i Sealtiel, i Zerubabel, i Abiuhu, i
Elyakim, i Azur, i Zadok, i Akhim, i Eliud, i Eleazar, i Matam, i Yakub, i
Yusuf kawingi Maria. Bou i Maria éé, nawantélé i Yesus ko nisego si
Kristus. 1:17 Nau naneta bou i Abraham sarang nudatingi Daud kebi-kebi
kauli'é mapulo epa su hawéngé. Bou i Daud sarang nudatingu témpong
kawanuangu Israel niwémbang sarang Babel, mang lai mapulo epa su
hawéngé kauli'é. Bou témpong kawanuangu Israel niwémbang sarang
Babel, sarang nudatingu kawawantélé'i Kristus pia lai mapulo epa su
hawéngé kauli'é. 1:18 Kéré ii bekéngu kawawantélé'i Yesus Kristus. I
Maria mama-Né, mututunangang dingangi Yusuf. Katéwé su témpongi
radua bedang ta nukawing, nikasingkaténg i Maria séng pia kaluwaéng. I
Yusuf begangu i Maria mububawa kaluwaéngé éé ko ualing kawasangu
Roké u Mawu Ruata. 1:19 I Yusuf tunangangé singkatau matuhu su
atorangu agama. Uté i sié pia kanaungé mudéa mamesu u tunangangé
pakaudupé, madidi mupakaméangi Maria su tengong taumata. 1:20 Su
témpongi Yusuf mututimbangu halé éé, i sié nubaliawa. Su waliawané i sié



nakasilo pia singkatau malaikaté'u Mawu nubéra si sié, "Yusuf ahusé'i
Daud, kumbahangi kau mataku mukawing si Maria, batu'u ana su
kaluwaéngé éé, nariadi bou kawasangu Roké u Mawu Ruata. 1:21 I Maria
sarung mamantélé'u singkatau ana éé. I kau harusé pusego u aréngu ana éé
i Yesus, batu'u i Sié sarung mangambang umaté-é bou rosangi siré." 1:22
Kebi tamai éé séng nariadi, tadéau nasehu apang ko nipuhéngatangu
Mawu bou mohongu nabi-Né, 1:23 "Singkatau mahuala sarung pia
kapapia dang sarung mamantélé'u singkatau ana éé. Ana ésé sarung isego
si Imanuel." (Imanuel bou wérang Ibrani mangaléné, "Mawu ringangi
kité".) 1:24 Suapangi Yusuf napuko, i sié turusé nukoa apang ko kéré
niwérangu malaikaté'u Mawu si sié. I sié nukawing dingangi Maria. 1:25
Katéwé karengu u i Maria bedang ta namantélé'u ana éé i Yusuf bedang ta
nutatamba ringangé. Sareta u ana éé nawantélé i Yusuf nusego u aréngé i
Yesus.

Matius 2

2:1 I Yesus nawantélé su soang Betlehem su tanang Yudéa su témpong
pamaréntahangi Ratu Herodes. Su témpo éé pia pirang katau
mapapandéng bituing bou simbekang Daki dimenta su Yerusalem. 2:2 I
siré kakibaloné su apang tampa, "Mensang su apa ana buhué nawantélé ko
nitantu makoa datungu tau Yahudi? I kami nakasilo wituing-é simebang su
pungu raki, dang i kami dimenta ii mapulu musuba si Sié." 2:3 Suapangi
Ratu Herodes nakaringihé halé éé, i sié limendi dalailai, kéré'é lai kalawo
u taumata su Yerusalem. 2:4 Nau i sié nuparénta pukui apang manga
mawu imam, dingangu manga météré'u agama pukomolé. Buhué i sié
nukibalo si siré. Su apa uadé Datu ko nikedongu Mawu Ruata sarung
iwantélé?" 2:5 Nisimbahé'i siré, "Su Betlehem, su tana Yudea. Batu'u
singkatau nabi séng namohé kéré ii, 2:6 'I kau Betlehem, su tana Yehuda,
tenga-tengadé i kau mang baliné ko kakadiokangé su taloarangu soa ko
kapiangé su Yehuda. Batu'u bou i kau, sarung dumenta singkatau pangaha
ko sarung mangaha u umaté-Ku Israel.' " 2:7 Suapang nakaréa lahé'é,
mapeni-penisé i Herodes nukui mapapandéng bituing bou simbekang daki.



Bou éé i sié nukibalo si siré mensang kangéré bituing éé naneta malahé
nikasilongi siré. 2:8 Bou éé i sié nuparénta si siré patamai sarang
Betlehem dingang timanata, "Dako'é tamai déaké Ana éé pakapia-pia.
Dang kamagéngi kemu musombangi Sié, puhabaré mahi si sia, tadéau ia
tamai lai manemba si Sié." 2:9-10 Bou éé dimaléngké i siré. Bituing ko
nikasilongi siré horo su pungu raki sau nikasilongi siré. Nanamba liagé'i
siré suapang sau nakasilo wituing éé. Bituing éé nangihoro si siré, bou éé
nedung nuketa su wowongu tampa u Ana éé. 2:11 I siré simu su ralungu
walé dang nakasilo Ana éé dingangi Maria mama-Né. I siré nusuba
nanemba Ana éé, bou éé namuka pinikungi siré, nanarakangu sasembangi
siré si Sié bulaéng, kamania dingangu mur. 2:12 Mawu Ruata nangonggo
u ingaté si siré su waliawa tadéau i siré kumbahang musulé sarangki
Herodes. Uté i siré napulé nudéa daléng baliné. 2:13 Suapang
mapapandéng bituing éé séng nubua, malaikaté'u Mawu nutimpasilongu
awa'e si Yusuf su waliawa. Malaikaté éé nubéra, "I Herodes pia kanaungé
mudéa mamaté Ana éé. Ualingu éé, pupeti'é bawako Ana éé dingangi
mama-Né punggéako tamai sarang Mesir. Katana'é pai séé sarang la sau
muhabaré si kau." 2:14 I Yusuf nupeti, dang sihebi éé lai i sié nubawa Ana
éé dingangi mama-Né nakoa sarang Mesir. 2:15 I siré natana pai séé
sarangi Herodes naté. Dingangu éé naganapé apang ko niwérangu Mawu
bou mohongu nabi-Né, kéré ii, "Ia mukui Ana-Ku bou Mesir." 2:16 Su
témpongi Herodes nakasingka i sié ko niakaléngu mapapandéng bituing
bou simbekang daki, i sié nupedu ralai-lai. Bou éé i sié nuparénta pamaté
apang ana ésé su Betlehem dingang su tampa su reduhé ko umuré bou rua
taung tanaé. éé nuhino kéré nihabaré'u mapapandéng bituing bou halé u
orasé'u wituing éé nikasilo. 2:17 Ko kéré'é nariadi'é apang ko lena u
niwérangi Nabi Yeremia, 2:18 "Su Rama nikaringihé pia tingihé kukia u
susa dingangu kasuang I Rahel kukia u manga ana'é, i sié madidi
saliwuhang batu'u i siré séng tadié'é." 2:19 Suapangi Herodes naté, su
témpongi Yusuf bedang su Mesir singkatau malaikaté'u Mawu
nutimpasilong awa'é si Yusuf su waliawa. 2:20 Malaikaté éé nubéra,
"Apang taumata ko mapulu mamaté Ana éé séng kebi naté. Ualingu éé
peti'é, ala'é Ana éé dingangi mama-Né pusulé'é tamai sarang Israel. 2:21 I



Yusuf nubangung, bou éé nubawa Ana éé dingangi mama-Né napulé
sarang Israel. 2:22 Katéwé bou éé i Yusuf nakaringihé i Arkhelaus, ana i
Herodes namelasé si amangé naratu su Yudea. Nau i Yusuf gumagha
tamai. Suapangi sié nakahombang tatualagé malahé bou Mawu su
waliawa, uté natamai'é i sié sarang Galilea. 2:23 Pai séé i sié natana su soa
aréngé Nazaret. Dingangu éé nariadi apang ko niwérangu manga nabi bou
halé u Ana éé; "I Sié sarung isego Tau Nazaret."

Matius 3

3:1 Su témpo éé dimenta i Yohanes Mundaréno su tana linggi su Yudea
dang naneta nunasé. 3:2 Bawérané, "Pumputobaté'é bou rosangi kemu,
batu'u Mawu Ruata séng maligha mamarénta kéré Ratu!" 3:3 I Yohanes ii
taumata ko iluhabaré'i nabi Yesaya dingangu wawérané ii, "Pia taumata
mumenggo su tana linggi, 'Sadiako daléngu Mawu; pakaléwako
daraléngang-é.' " 3:4 I Yohanes dingangu laku'é duku u onta. Tatingguhu'é
pising binatang kangé kumbai dingangu gula madu. 3:5 Mauli taumata bou
Yerusalem, bou kaselahé'u Yudea dingang bou apang tampa su rulungu
salu'u Yordan dimenta si Yohanes. 3:6 I siré numpangakungu rosangi siré,
bou éé i Yohanes nundéno si siré su Salu u Yordan. 3:7 Mauli lai tau Farisi
dingangu tau Saduki dimenta makiréno si Yohanes. Katéwé su témpongi
sié nakasilo si siré kasongoné i sié nubéra si siré, "I kemu tamata ralai! I
sai nanguli ko kemu makaleso bou hukumangu Mawu Ruata ko sarung
dumenta? 3:8 Todéko dingangu kakanoa'u humonéu tenga-tengadé i kemu
séng nutobaté bou rosangi kemu. 3:9 Kumbahang manika u i kemu
makaleso bou hukumang ualingu manguli u i Abraham ko i upungi kemu.
Putahendung, Mawu Ruata mang lai makakoa toronangi Abraham bou
manga watu tamai! 3:10 Baliung séng madariahi ipanuwang kalu sarang
hamu'é. Apang kalu ko ta mubuangu bua mapia, sarung tuwangéng
dingang ipandu su putung. 3:11 Ia mundéno si kemu dingangu aké tadéau
mupakalahé'i kemu séng nutobaté bou rosangi kemu; arawé ko sarung
dumenta samuringu ia, sarung mundéno si kemu dingangu Roké u Mawu
Ruata dingangu putung. I sié nangilémbo labo bou ia. Sarang mamébé



sapatu-Né ia ta hinoné. 3:12 Su lima-Né pia nihung matatatengalé ipangeta
gandung-é, sarang pakawuresi. Gandung sarung komolang-é su ralungu
lumbung, arewé buléka'é sarung tutungang-é su putung ko ta mumaté."
3:13 Su témpo éé i Yesus natamai bou Galilea nakoa sarang Salu u
Yordan. Pai séé i Sié dimenta sarangki Yohanes, mudorong makiréno.
3:14 Katéwé i Yohanes sala tutalangu rorong-é éé. I Yohanes nubéra,
"Hinoné ko ia dénongi Tuang. Ii makoabé i Tuang dumenta si sia." 3:15
Arawé i Yesus simimbahé, "Balaé piané su orasé ii. Batu'u dingangu
kéré'é i kité mukukoa kebi apang ko kukapulungu Mawu Ruata." Nau i
Yohanes nundéno si Sié. 3:16 Bou niréno i Yesus ligha nawi bou ralungu
aké u salu. Singkilendiu langi nawuka bou éé i Yesus nakasilo Roké u
Mawu Ruata natentung kéré paluma dimoro si Sié. 3:17 Bou éé
nikaringihé tingihé'u Mawu Ruata kabérané, "Ii Ahusé-Ku ko Daku
ikukendagé. I Sié nutatahino su naung-Ku."

Matius 4

4:1 Samuringu éé i Yesus niaha u Roké u Mawu Ruata sarang tana linggi
tadéau pakisalukaté su Sétang. 4:2 Epau pulo su elloné, epau pulo su
hebiné i Yesus ta kimang. Bou éé i Sié nakapendang nahutung. 4:3 Sétang
dimenta dingang nubéra, "Uadé i Kau ko Ahusé'u Mawu Ruata? Ho,
Paréntaiko manga watu tamai ii pakakoa boroté." 4:4 I Yesus simimbahé,
"Su ralungu Buké Susi pia mabawohé: Taumata ta makapubiahé samatang
bou boroté, kaiso manga lai bou apang bawéra ko ipuluhéngétangu Mawu
Ruata." 4:5 Bou éé Setang nubawa si Yesus sarang Yerusalem soa susi,
dingang nundui i Sié su wuwungangu Waléngu Mawu. 4:6 Bou éé Sétang
nubéra si Sié, "Uadé i Kau ko Ahusé'u Mawu Ruata? Kamagéngu kéré'é
tumpa'é tanaé; batu'u su Buké Susi pia mabawohé kéré ii, 'Mawu Ruata
sarung mundoi u manga malaikaté-é panintanudé si Kau, i siré sarung
maningka u limangi siré si Kau tadéau laédé'u ta masuhung su watu.' " 4:7
I Yesus simimbahé, "Katéwé su Buké Susi mang mabawohé lai,
'Kumbahang i kau manaluka Mawu Ruatanu!' " 4:8 Samuringu éé Setang
sau nubawa si Yesus sarang buludé marangé dingang nupasilo si Sié



kalawou kararatuang su dunia dingangu kakakala'é. 4:9 Bou éé Setang
nubéra si Yesus, "Kebi-kebi tamai ii daku ionggo si Kau, kamagéngi Kau
musuba manemba si sia." 4:10 I Yesus simimbahé, "Dako'é pamého, éh i
kau Sasaluka! Su ralungu Buké Susi mabawohé; Panemba'é su Mawu
Ruatanu, dingang putahamawu si Sié sisané!" 4:11 Panginsuéngé Setang
nanentangi Yesus, bou éé manga malaikaté dimenta nutalung si Sié. 4:12
Su témpongi Yesus nakaringihé i Yohanes nitahungku i Sié nunggéa
sarang Galilea. 4:13 I Sié nanentangu Nazaret bou éé natana su
Kapernaum su wiwihé'u Ranong Galilea su wanuangi Zebulon daduangi
Naftali. 4:14 Nau ualingi Yesus séng nukoa halé éé, uté naganapé'é apang
ko niwérangi Nabi Yesaya: 4:15 "Tanangi Zebulon dingang tanangi
Naftali, su raléng sarang dano, simbekang Salu u Yordan Galilea banuangu
taumata waliné tau Yahudi! 4:16 Umaté ko mububiahé su ralungu
kararendung séng nakasilo katatualagé simenang! Si siré ko mumatana su
tampa u kingkaungu papaté séng nisenangéngu tualagé!" 4:17 Bou témpo
éé i Yesus naneta nubérangu, "Pumputobaté'é bou rosanu, batu'u Mawu
Ruata séng maligha mamarénta kéré Ratu!" 4:18 Su témpongi Yesus
kadaléngé su apéngu Ranong Galilea, i Sié nakasilo si radua mananoma i
Simon (ko susego lai si Petrus) dingang tuariné i Andreas. I radua
kapanoma'é su rano éé. 4:19 I Yesus nubéra si radua, "Mahié tuhu si Sia.
Ia sarung manintiro si kemu manaung taumata." 4:20 I radua dindengang
nanentangu soma i radua apaidu nutuhu si Yesus. 4:21 I Yesus dimaléng
turusé, bou éé nakasilo lai si siré waliné-i radua tamahuari i Yakobus
daduangi Yohanes ko manga ana i Zebedeus. I siré telu tahaghaghurang
kapanamingé soma su ralungu sakaéng. I Yesus nukui lai si radua. 4:22
Dang i radua turusé nanentangu sakaéng dingangi amangi radua bou éé
timuhu si Yesus. 4:23 Su Galilea, i Yesus mululehigé kaselahé'u tampa
dingang kapanintironé su apang balé pukakaliomanéngang. I Sié
muluhabaré'u Habaré'u Raluasé uadé Mawu Ruata sarung mamarénta. I
Sié lai mupakauléngu taumata masasaki dingangu apang ko pia kurangu
wadangi siré. 4:24 Habaré'u hale i Yesus éé séng nakéké su kaselahé'u
wanuang Siria, hakiu napéné u taumata dimenta si Sié. I siré nubawa apang
taumata masaki mututatahangu tedu. Apang taumata ko nikasukang u roké



dalai, ko pia saki u wawi, dingangu wadangé nipaténé, kebi-kebi
nipakauléngi Yesus. 4:25 Mauli taumata ko timuhu si Yesus su témpo éé.
Pia ko simongo bou Galilea, pia ko bu Soa Mapulo, bou Yerusalem, bou
Yudea dang pia lai bou soa su simbekangu Yordan.

Matius 5

5:1 Su témpongi Yesus nakasilo taumata mauli, i Sié ringang simaka
sarang buludé. Suapangi Sié nakaiang, apang ko katuhué si Sié dimani si
Sié, 5:2 buhué i Sié naneta nanintiro si siré: 5:3 "Karaluasé su taumata ko
mupupendang su watangéngé séng ta makakanoa mubiahé su likudé'u
ketang muharapé su Mawu sisané; i siré éé séng narékéng umaté'u Mawu
Ruata! 5:4 Karaluasé su taumata ko su ralungu susa naung; Mawu Ruata
sarung muhiboré si siré! 5:5 Karaluasé su taumata masana naungé Mawu
Ruata sarung mungganapé'u kedo-Né si siré!! 5:6 Karaluasé su taumata ko
pia karaki su naungé mapulu mukoa ko ikukapulungu Mawu Ruata; Mawu
Ruata sarung mupakapiangu iha i siré! 5:7 Karaluasé su taumata ko
kukendagé'u taumata waliné; Mawu Ruata mang lai mukasiangi siré! 5:8
Karaluasé su taumata ko naungé buresi; i siré sarung makakirala Mawu
Ruata. 5:9 Karaluasé su taumata ko mukukoa pudaramé su taloarangu
taumata; Mawu Ruata sarung mangakungi siré kéré manga ana'é! 5:10
Karaluasé su taumata ko mututatahangu papahang ualingu mukukoa ko
kukapulungu Mawu Ruata; I siré séng madarékéng umaté'u Mawu Ruata!
5:11 Karaluasé si kemu kamagéng tahuméang, pahangéng dang lai
hinakanéng ualingu Ia. 5:12 Manga nabi ko nutumbiahé bedang su horo i
kemu séng lai nipahangéng kéré'é. Pakaluasé'é dingang pahuliagé, batu'u
kéré'é kalabo'é bawalisé su sorga ko séng nisadiangu Mawu Ruata si
kemu." 5:13 "I kemu ko asingu dunia. Kamagéngu asing mutingkalélé apa
wedang bé wotongé sau ipakapehadé? Séng takoaé gunané, katéwé iremé
dingang lita-litakéngu taumata. 5:14 I kemu ko tualagé'u dunia. Soa ko
timbo-timbo su wuludé mang ta kawuni. 5:15 Takoaé taumata mundiko u
solo, buhué takaténgé. I sié harusé manimbongu solo éé su tampa'é
kahengang, tadéau makatualagé taumata su ralungu walé. 5:16 Kéré'é lai



tualagé'u mang hinoné sumenang su tengongu taumata, tadéau i siré
makasilo apang kakanoa u ko mapia, samuriné mudalongi Amangu su
sorga." 5:17 "Kumbahang manika u Ia dumenta tadéau mupakailangu
toraté i Musa dingangu tintiringu manga nabi. Ia dumenta balinébé tadéau
mupakailangu éé, kaiso tadéau mupakalahé u mangaléné kahengang. 5:18
Putahendungké! Su karengu u langi dingangu dunia bedang éné hurupé
sarang simbau arau titigé ko kakadiokangé su ralungu atorang éé, ta
sarung ipakailang, kamagéngu kebi-kebi éé mang bedang tanariadi! 5:19
Ualingu éé i sai-sai ko lumawang simbau bou kalawou atorang éé, maning
ko kakadiokangé dang manintiro taumata waliné pukoa lai kéré'é, sarung
makoa ko kakadiokangé su taloarangu umaté'u Mawu Ruata. Su
simbékané, i sai-sai ko muparaléngu atorang éé dingangu manintiro
taumata waliné pukukoa lai kéré'é, sarung malabo su taloarangu umaté'u
Mawu Ruata. 5:20 Uté tahendungété: I kemu mang ta makoa umaté'u
Mawu Ruata kamagéng ta makapaliu si siré manga matéré'u agama dang
manga tau Farisi su halé u mukoa kapulungu Mawu Ruata!" 5:21 "I kemu
masingka humonéu su i upungi kité pia tintiro kéré ii: Kumbahang
mamaté; i sai-sai mamaté harusé ihukung. 5:22 Arawé su orasé ii Ia
muhabaré si kemu, i sai mupedu taumata waliné sarung ihukung dang i sai
ko muparohang taumata waliné, sarung ihukung su tengong Pangadilangu
Agama. Dang i sai mubéra su taumata waliné, 'Uagé', hinoné ipandu su
putungu naraka. 5:23 Batu'u éé, kamagéng singkatau su taloarangi kemu
kapangonggo'é sasembané su Mawu Ruata, bou éé nakatahendung pia ko
masaki naung si sié, 5:24 panentangko horo sasembané su tengong
médang sasemba, buhué tamaiko pudaméngu tau éé. Bou éé i sié buhué
wotongé musulé pangonggo u sasembané su Mawu Ruata. 5:25 Andéné
pia taumata mubeha i kemu su pangadilang, pudamé'é ringangi sié palibé
wedang pia témponé su horo u mudatingu pangadilang. Kamagéngu tala,
tau éé sarung manarakangi kemu su hakim, ko sarung manarakangi kemu
su polisi. Bou éé polisi mutako i kemu su tutupang. 5:26 Dang
tahendungété: I kemu nalahé séng ta makaleso bou tutupang éé su horo u
kauli u utangu masué mawaéhé." 5:27 "I kemu masingka humonéu pia
tintiro kéré ii: Kumbahang mawuang. 5:28 Arawé su orasé ii Ia muhabaré



si kemu i sai mutehung singkatau wawiné su kapulung gesi, taumata éé
séng nawuang su wawiné éé su ralungu naungé. 5:29 Kamagéng matanu
kuanéng makakoa dosa si kau, loi'é dang demé'é mata éé! Mapiangi kau
kailangéngu simbau bou wagéangu wadangu sulungu kaselahé'u wadangu
ipandu su naraka. 5:30 Kamagéng limanu kuanéng makakoa dosa si kau,
poto'é dingang demé'é lima éé! Mapiangi kau kailangéngu limanu simbeka
sulungu kaselahé'u wadangu mataho su naraka." 5:31 "Pia lai tintiro kéré
ii: apang taumata ko manindo kawingé, harusé mangonggu u suraté'u
talaké si sié. 5:32 Arawé su orasé ii Ia muhabaré si kemu: i sai manindo
kinawingé, sumbalié tau wawiné éé ta napulung ésé baliné, sarung
makakoa kinawingé éé nawuang, kamagéngu kinawingé sau mukawing.
Dang i sai ko mukawing dingangu wawiné ko nisindong éé, i sié lai
nawuang." 5:33 "I kemu masingka humonéu su iupungi kité pia tintiro
kéré ii: kumbahang lumawang diandi. Apang ko séng nipudiandinu su téwa
su tengongu Mawu Ruata, mang harusé koaténgu. 5:34 Arawé su orasé ii
Ia muhabaré si kemu: mambéng kumbahang-bahang mutéwa, manebo
langi, batu'u langi éé ko katanakéngu Mawu Ruata, 5:35 arau manebo
tana, batu'u tana ko tatotokangu laédé-é; arau manebo Yerusalem, batu'u
éé ko soang Datu labo. 5:36 Kumbahang lai mutéwa manebo tembo'u,
batu'u i kau sisanu ta makakoa mupakawira arau mupakaitungu uta'u,
maning ketang simbua. 5:37 Mangkaté pubéra 'Oré' arau 'Tala' --
nangilémbongu éé asalé bou Setang." 5:38 "I kemu masingka mang lai pia
tintiro ii: mata gantiné mata, isi gantiné isi. 5:39 Arawé su orasé ii Ia
muhabaré si kemu kumbahang mamalisé saki u naung su taumata ko
nukoa dalai si kemu. Su simbekané kamagéng taumata maméru pipi'u
kuanéng balaé lai paméru pipi'u kuihi. 5:40 Dang kamagéng taumata
mubeha i kemu sarang tengongu hakim, dingang mangala laku'u, geli'é lai
jubanu si sié. 5:41 Kamagéng singkatau mangangawasa manihasangi kemu
pamikulé bawawangé singkilo rauné, entudéko lai sarang duang kilo
karauné. 5:42 Kamagéng taumata mudorong manga apa si kau, onggolé'é i
sié. Dang kumbahang lai mulahagé su taumata ko pia pendungé
mangedang manga apa si kau." 5:43 "I kemu masingka humonéu pia lai
tintiro kéré ii: Kendagékongu sinsulungu dingang pubinsi u apang sedu'u.



5:44 Arawé su orasé ii Ia muhabaré si kemu kendagékongu sedu'u,
dingang pukaliomanéngu taumata ko mutingkai si kemu. 5:45 Tadéau i
kemu makoa ana i Amangu su sorga. Batu'u Mawu Ruata mupasebangu
matangéllo-Né su taumata mapia dingangu taumata ralai. I Sié
muparaséhé'u tahiti su taumata mukukoa ko mutatahino dingangu taumata
mukukoa ko ta mutatahino. 5:46 Batu'u kamagéngi kemu ketang
kumendagé'u taumata ko kumendagé'i kemu, apa gunané Mawu Ruata
pamalisé kakanoa u éé? Balinébé manga mananuntu pajaké mang lai
mukukoa kéré'é? 5:47 Dang kamagéngi kemu, ketang mangadaté su
manga gawéngi kemu, apawé kalebéhangé si kemu? Manga taumata ko
begangu Mawu Ruata mang lai mukukoa kéré'é! 5:48 I Amangu su sorga
kakendagé-é natinalung su apang taumata. I kemu lai harusé kéré'é."

Matius 6

6:1 "Putahendungko, kumbahangi kemu muparaléngu halé'u agama su
tengong gati lawo tadéau ikasilongu taumata. Kamagéngi kemu mukoa
keré'é i kemu sarung ta makatarima u wawalisé bou i Amangu su sorga.
6:2 Arawé kamagéngi kemu munggeli u laonggo u su tau kasiang
kumbahang ipubaweké kéré ko kukoaténgu taumata daléndohang. I siré
makehagé mukoa tamai haghi éé su waléng pukakaliomanéngang arau su
raléng labo, tadéau pakiralo su taumata. Tahendungété i siré séng
nakatarima u wawalisé'é. 6:3 Arawé i kemu, kamagéngi kemu munggeli u
laonggo u, onggo'é pakaremasé tadéau takoaé ko makasingka. 6:4 Balaé'é
ko nikoa u éé maning ta kasingkaténgi sai-sai su likudé'i Amangu su sorga.
I Sié makasilo kakanoa u ko ta kasilo éé dang sarung mamalisé si kau."
6:5 "Kamagéngi kemu mukaliomanéng, kumbahang muteno lulungu
taumata makitika. Kehagé'i siré mukaliomanéng dudarisi su walé
pukakaliomanengang dang su manga puléngangu raléng, tadéau
tehungangu taumata. 6:6 Arawé kamagéngi kemu mukaliomanéng, su'é su
kamaré, heping tukadé, buhué pukaliomanéng si Amangu ko ta ikasilo éé.
Uté i Amangu ko makasilo kakanoa u ko ta kasilo sarung mamalisé si kau.
6:7 Kamagéngi kemu mukaliomanéng, kumbahang muparaliku musulungu



taumata wegangu Mawu. I siré manika dorongi siré sarung daringihang
ualing kakaliomanéngi siré manandu. 6:8 Kumbahang muteno si siré. I
Amangu masingka apang ko nunaungangu, su horo i kemu mudorong. 6:9
Nau pukaliomanéngko kéré ii, 'I Amangi kami su sorga; I Kau Mawu
mang simbau Karimako i Kau, sembang dingang adaténg 6:10 I Kau
Datungi kami, Karimako i Kau mamarénta su dunia dingang kapulu-Nu
tutuhukang kéré su sorga. 6:11 Onggoko si kami apang ko hinong
kanéngangi kami su si hello ii. 6:12 Ampungéko i kami bou pusasalangi
kami, kéré i kami séng nangonggo u ampungé su taumata ko numpusala si
kami 6:13 Kumbahang mamalangi kami su sasaluka, kaiso liuko i kami
bou kawasang ko Dalai, I Kau Datu makawasa, mawantugé sarang
karengué. Amin.' 6:14 Kamagéngi kemu munggeli u ampungé su taumata
ko musala si kemu, i Amangu su sorga mang lai sarung munggeli u
ampungé su salangi kemu. 6:15 Arawé kamagéngi kemu ta munggeli u
ampungé su salagé'u taumata waliné, uté i Amangu su sorga mang lai ta
sarung munggeli u ampungé su salangi kemu." 6:16 "Kamagéngi kemu
mupuasa kumbahang mutingkasedung gatinu kéré lulungu taumata
makitika. I Siré mamalu ghatingi siré tadéau kasingkaténgu taumata si siré
kapupuasané. Tahendungété, i siré séng nakatarima u wawalisé. 6:17
Arawé kamagéngi kemu mupuasa, pundemuséko dingang sahéko uta'u,
6:18 tadéau takoaéko masingka i kemu kapupuasané, su likudé'i Amangu
ko ta ikukasilo éé. I Sié makasilo kakanoa u ko ta kasilo éé sarung
mamalisé si kau." 6:19 "Kumbahang manemungu areta'u su dunia su
tampa ko pia uané dingangu taibési ko makarusa dang ko matako su
mananako. 6:20 Su simbekané pangomoléko darotongu su sorga, su tampa
su apang uané dingangu taibési ta mundusa, dingangu mananako ta
sumongo mutako. 6:21 Batu'u su apa pia areta u séé lai naungu!" 6:22
"Mata éé ko solongu wadang. Kamagéng matanu matilang, kaselahé'u
wadangu sumenang. 6:23 Arawé kamagéng matanu malebuhé, uté
kaselahé'u wadangu mutingkarendung. Nau kamagéng solongu wadangu
éé mutingkarendung uté kéré apa kaeli'é dunia éé!" 6:24 "Takoaé
singkatau makapuhalé su gunangu mawu rarua. Batu'u mang pia simbau
ko nangilémbo ikendagé bou ko baliné. Arau i sié nangilémbo katuhu'é su



mawuné simbau bou ko baliné. Kéré'é lai si kemu. I kemu mang ta
makapuhalé su gunangu Mawu Ruata dingangu areta. 6:25 Ualingu éé
pakatahendungéko, kumbahang gumaghangu halé u pubawiahé'u, ko apa
sarung kanéngang dingangu inungang, arau apa ko sarung lohokangi kemu.
Begangu wiahé bedang nangilémbo bou kang, dang badang nangilémbo
bou pakéang? 6:26 Tehungété manu su kinoang. I siré ta nusuang, ta
mumanipo lai ta muluhuwo hasilé'u sasuangé su walé. Maning kéré'é i
Amangu su sorga mang mupalihara si siré! Begangu i kemu bedang
nangilémbo kaaregané bou manga manu u kinoang? 6:27 I sai bou
taloarangi kemu ualingu taku'é botongé makatamba umuré'é maning ketang
kadio-dio? 6:28 Unué i kemu gumaghangu halé u pakéangu? Pukakelako
manga bunga bakung tarai tutuwo su ngudaé. Manga bungang éé ta
mulahalé dingang ta mumanala; 6:29 kaiso Ratu Salomo ko kéré'é
kakala'é, ta mundaloho u pakéang kéré kasadada u bungang éé! 6:30
Dempugé su ngudaé tumuwo sihello ii naé mello masuéng tutungé. Kaiso
kéré'é kapiané Mawu Ruata mutalung manga rempungé éé. Nangilémbowé
i kemu! Kaiso i kemu mang ta mangimang! 6:31 Kumbahang gumagha
bou éé mubérangu, 'ko apa sarung kanéngang', arau 'inungang' arau 'apa ko
sarung lohokang'? 6:32 Kebi-kebi tamai éé sintinia mang susahusungu
apang taumata ko begangu Mawu. Sumbalié i Amangu su sorga masingka
i kemu mugugausé kebi éé. 6:33 Nau, putawakaliko horo, tadéau Mawu
Ruata mamarénta su pubawiahé'u dang pukoako apang kapulu-Né. Uté
kebi-kebi mang lai sarung ionggo u Mawu si kemu. 6:34 Ualingu éé,
kumbahang gumaghangu ello riello. Baugu diello éé pia susané sisané.
Susangu sihello ii séng kapapiané, tawahaluasé'u bedang sau tambang."

Matius 7

7:1 "Kumbahang muhukungu taumata waliné, tadéau i kemu lai ta
ihukungu Mawu. 7:2 Batu'u kéré apa i kemu muhukungu taumata waliné,
kéré'é lai Mawu sarung muhukungi kemu. Dang ukurang ko pakétangi
kemu su taumata waliné, sarung pakétangu Mawu lai si kemu. 7:3 Apa
mangaléné i kemu mutehung puling su matang ana u simbau'u, arawé



balaké su matanu sisanu ta makasilo? 7:4 Kéré apa i kemu mubéra su ana
u simbau i kemu, 'Mahiko ia mangoi puling bou matanu', sumbalié su
matanu sisanu pia balaké? 7:5 Eh, raléndohang! Pasebangko horo balaké
bou matanu sisanu, buhué i kau makasilo malahé, bou éé i kau buhué
wotongé mangoi puling bou matang ko baliné. 7:6 Kumbahang
mangonggo u barang susi su kapuna, tadéau i sié ta musulé bou éé
manembo si kau. Lai kumbahang mangonggo u mutiara su wawi, tadéau
kumbahang lita-litangé." 7:7 "Pudorongko, i kemu mang sarung
manarima. Pudéa'é, i kemu mang makaréa. Panéngkohé tukadé, tukadé
mang sarung iwuka. 7:8 Batu'u i sai ko mudorong sarung onggolang; i sai
ko mudéa sarung makaréa; dang taumata ko manéngkohé, tukadé sarung
iwuka. 7:9 Su taloarangi kemu apa pia taumata magurang mangonggo u
watu su ana'é, kamagéngi sié mudorong boroté? 7:10 Arau mangonggo u
ulahé, kamagéngi sié mudorong kina? 7:11 Maning lai i kemu ralai, i kemu
lai masingka mangonggo u ko mapia su manga ana'u. Nangilémbowé i
Amangu so sorga! I Sié sarung mangonggo'u ko kapiangé su taumata ko
mudorong si Sié. 7:12 Koako su taumata waliné, kéré ko ilueningi kemu i
siré mukoa si kemu. éé ralohong toraté i Musa dingang tintirong manga
nabi." 7:13 "Su'é bou tukadé mahépo, batu'u tukadé maloahé dingang
daléng maloang, kawunakéngé sarang naraka, dang mauli taumata lumiu
wou éé. 7:14 Arawé tukadé'é mahépo daléngé, liungé masusa mubawa
taumata sarang pubawiahé. Dang ketang mahali taumata makaréa éé."
7:15 "Pakalaingaté su manga nabi palsu. I siré rumenta si kemu
mutingkakoa kéré domba, sumbalié i siré éé musulungu serigala wahani.
7:16 I siré kakiralangi kemu bou kakanoa i siré. Ngudaé malahoro ta
muhasilé'u buang anggoré, dingang nggalémué mawulanta ta muhasilé'u
buang ara. 7:17 Bou kalu tatuwoné mapia kaebakéng buané mapia, arawé
bou kalu tatuwoné ralai buané lai ralai. 7:18 Kalu tatuwoné mapia ta
mubuangu bua ralai dang kalu tatuwoné ralai ta mubuangu bua mapia.
7:19 Apang kalu ko ta mubuangu bua mapia, mapiang tuwang dingang
tutung. 7:20 Kéré'é lai dingangu manga nabi palsu. I kemu hedo
makakirala si siré bou kakanoa i siré." 7:21 "Baliné kebi taumata ko
mukui si Sia, 'Mawu, Mawu' sarung makoa umaté u Mawu Ruata, kaiso



ketangu taumata ko mukukoa kapulungi Amang-Ku su sorga. 7:22 Su
Ellong Kiamaté sarung mauli taumata mubéra si Sia, 'Mawu, Mawu,
balinébé mang dingangu Aréng-U i kami séng nanepasé'u tatanatangu
Mawu Ruata? Dang lai dingangu Aréngu Mawu i kami séng manguséré
apang roké dalai dingangu mauli tanda hérang séng nikoa i kami.' 7:23
Arawé Ia sarung sumimbahé, 'Ia begangi kemu! Pamého wou ii, i kemu ko
mukukoa dalai!' " 7:24 "Taumata ko mudaringihé bawéra-Ku ii, dingang
tuhukangé, musulungu taumata pandé ko mupararisi u waléné su wowong
batu. 7:25 Su témpong daséhangé, dingang pulebangé lai anging maiha
tumanggalé su waléné, balé éé ta maleka batu'u nipararisi su wowong batu.
7:26 Dang taumata ko mudaringihé bawéra-Ku ii, kaiso ta tuhukangé, i sié
musulungu tau wodo ko mupararisi u waléné su wowong enné. 7:27 Su
témpong daséhangé, dingang pulebangé lai anging maiha tumangga su
waléné, balé éé maleka. Dang nangilémbo labo dusané!" 7:28 Samuringi
Yesus nasuéng tintironé, apang taumata séé kebi nahérang nakaringihé
tintiro-Né. 7:29 Batu'u i Sié manintiro dingangu kawasa, mutatentangu
manga météré'u agamang i siré.

Matius 8

8:1 I Yesus dimesung bou wuludé, dang napéné u taumata timuhu si Sié.
8:2 Su témpo éé dimenta singkatau pia saki'é kusta. namulangéng su
tengongi Yesus, dingang nubéra, "Pak, kamagéngi Tuang mapulu, i Tuang
pupakauléngkongu ia." 8:3 I Yesus nanengalé tau éé dingangu nubéra. "Ia
mapulu. Kaulé'é!" Singkatémpo éé saki'é dingang nailang. 8:4 Bou éé i
Yesus nubéra si sié, "Tahendungé! Kumbahang mubeké si sai-sai. Kaiso
dakoko tamai sarang koa u imam, dang pudorong si sié pukaterangangu i
kau séng tengadé napia. Bou éé pangonggoko sasembanu ko kéré
niparéntangi Musa makoa kéré tatiala su taumata i kau mang séng tengadé
napia!" 8:5 Su témpongi Yesus simu su Kapernaum, pia singkatau
perwirang tentarangu Roma simongo nusombangi Sié, dingang mudorong
tulung si Sié. 8:6 "Tuang," angkungu perwira éé, "paparéntangku masaki
su walé. I sié loka-loka masinsara badangé nipaténé." 8:7 I Yesus nubéra,



"Hedo Ia tamai mupakauléngi sié." 8:8 "Tawahaluasé Tuang," nisimbahé
u perwira éé, "Ia ta hinoné manarima i Tuang su waléku. I Tuang piané
puparénta. Paparéntangku éé séng naulé. 8:9 Batu'u ia mang harusé
tumuhu paréntangu atasang. Dang su alungku lai pia manga perjurité ko
harusé tumuhu paréntaku. Kamagéng ia muparénta singkatau perjurité,
'Daléng!' i sié mahi rumaléng. Ia mubéra si siré waliné, 'Mahi sii!' i sié
humaung; dang kamagéng ia muparénta paparéntangku, 'Koako ii!' éé
mang koaténgé." 8:10 Su apangi Yesus nakaringihé apang ko niwérangu
perwira éé, i Sié nahérang. Bou éé i Sié nubéra su taumata ko katuhué si
Sié. "Baliné gampang taumata ii. Su taloarangu tau Israel bedang ta sinsulé
Ia nakahombang pangangimang ko kéré'é kalabo'é! 8:11 Mang tengadé!
Mauli taumata sarung dumenta bou simbekang daki dingang bou wahé
tadéau mudaluasé dingangi Abraham, Ishak, dingangi Yakub su Dunia
Wuhungu Mawu Ruata. 8:12 Sumbalié kalawou taumata ko hinoné makoa
umate'u Mawu Ruata i siré sarung iremé su likudé sarang dalungu
kararendung. Pai séé sarung mahungkia mutatahangu sinsara." 8:13 Bou
éé i Yesus nubéra su perwira éé, "Kapulé'é apang ko niakingu éé sarung
mariadi." Dang singkatémpo éé lai paparéntangé éé napia. 8:14 I Yesus
nakoa sarang baléngi Petrus. Séé i Sié nakasilo si émpongi Petrus bawiné
dudaloka kalahabé. 8:15 I Yesus nanengalé limané, lahabé'é dingang
nailang. I sié nubangung dingang nuhurupé si Yesus. 8:16 Séng
kukabawelloné, taumata numpusongo sarangki Yesus nubawa taumata
mauli ko nisukangu roké dalai. Dingangu wawéra singkamohong, i Yesus
nanguséré roké dalai éé dingang nupakauléngu taumata masaki. 8:17
Kebi-kebi éé nikoa i Yesus, dang dingungu éé naganapé apang ko
niwérangi Nabi Yesaya, "I Sié séng nananggong sinsarangi kité dingangu
nupakapiangu saki i kité." 8:18 Kéré'é kauli'é taumata nudahemung si
Yesus. Su témpongi Yesus nakasilo si siré, i Sié nundoi u manga murité-é
paliu rano. 8:19 Bou éé pia singkatau météré'u agama dimenta si Sié
dingang nubéra, "Tuang, ia mapulu tumuhu si Tuang maning sarang apa!"
8:20 I Yesus simimbahé, "Serigala pia liangé, dang burung pia saléhé,
arawé Ahusé'u Taumata takoaé tampa putikilang." 8:21 Bou éé lai
singkatau tumatahu-é waliné nubéra, "Tuang, pakawalako ia maghelé



mapulé horo mulebingi papaku." 8:22 I Yesus simimbahé, "Tuhu'é si Sia,
balaé tau naté pulebing sisané taumata ko séng naté." 8:23 I Yesus simaké
su sakaéng dang manga murité-é numputuhu si Sié. 8:24 Singkianungu su
rano nitiukangu anging maiha hakiu sakaéngi siré pupapukulé'u lua. So
orasé éé i Yesus mututiki. 8:25 Nau manga murité-é tamai himaung
namuko si Sié. Angkungi siré, "Tuang! Tulung! i kité séng masilaka!" 8:26
I Yesus nubéra, "Apa makataku si kemu? I kemu mang kadio mangimang
si Sia!" Bou éé i Yesus dimarisi nuhéang anging dingangu lua su rano éé.
Bou éé dano mangkaté nulénéhé. 8:27 Manga murité-é kebi nahérang. I
siré nubéra, "Taumata kéré apa ii, sarang anging dingangu lua tumuhu
parénta-Né!" 8:28 I Yesus nahumpa su simbekangu rano su tanang
Gedara. Pai séé pia taumata rarua ko nisukangu roké dalai dimenta
sarangki Sié. I radua kebi bahani, hakiu takoaé manga singkatau wahani
sumahé séé. 8:29 I radua simebang bou lohangu kubulé dang kaenggoné,
"Ahusé u Ruata, kapuranéng-U i kami? Apa i Kau séng mapulu mamahang
si kami maning bedang baliné témponé?" 8:30 Ta marau bou éé, pia bawi
mauli mududéa kangi siré. 8:31 Roké dalai éé nudorong si Yesus,
"Kamagéngi Kau muparénta si kami pasebang, paréentaité i kami tembo
su manga wawi tamai éé." 8:32 "Dako'é!" angkungi Yesus. Roké dalai éé
simebang bou tau rarua éé, bou éé simu su manga wawi. Dang manga
wawi éé nasué timalang timumpa su towaé sarang dalungu rano, bou éé
nalemisé. 8:33 Apang mundariaga bawi éé nasué timalang sarang soa, bou
éé nubekéngu apang ko nariadi dingangu lai halé i radua ko nisukangu
roké dalai. 8:34 Taumata su kaselahé'u soa éé kebi-kebi tamai mudéa si
Yesus. Su apang nakasilo si Yesus, i siré nudorong singapang botongé
tadéau i Sié panentangu tampa i siré.

Matius 9

9:1 I Yesus nusulé sarang banua-Né, nusakaéng namoto dano. 9:2 Séé pia
taumata nubawa sarang koa i Sié singkatau péso dudaloka su tepihé. Su
apangi Yesus nakasilo pangangimangi siré kéré'é kalabo'é, i Sié nubéra tau
péso éé, "Pakatatapé, ana-Ku! Apang dosanu séng kebi niampungang." 9:3



Pirang katau météré'u agama séé mububéra su naungi siré, "Taumata ii
muluhinakang Mawu Ruata!" 9:4 I Yesus masingka u pikirangi siré, ko éé
i Sié nubéra, "Apa sabapé'é i kemu pia sipirang kéré'é karalai'é. 9:5 Sudé
mapiang muhabaré'u 'Dosanu séng niampungang', arau mubérangu, 'Peti'é
dang daléngké'? 9:6 Arawé ii Ia mapulu mupasilo si kemu humonéu su
dunia ii Ahusé'u Taumata pia kawasa-Né mupangampungu rosa." Bou éé i
Yesus nubéra su tau péso éé, "Peti'é, Héngké'é bawila'u dingang kapulé'é!"
9:7 Tau péso éé turusé nupeti dingang napulé sarang baléné. 9:8 Su
témpong taumata nakasilo halé éé, i siré kebi nataku dang nudalongu
Mawu Ruata, batu'u Mawu Ruata séng nunggeli'u kawasa kéré'é kalabo'é
su taumata. 9:9 Bou éé i Yesus nanentangu tampa éé. Su témpong
kadaléngé, i Sié nakasilo si Matius, mananuntu pajaké mumaiang su
kantoré'é. I Yesus nubéra si sié, "Mahi'é putuhu si Sia!" Uté i Matius
turusé nubua nutuhu si Yesus. 9:10 Su témpongi Yesus kapusimokolé su
waléngi Matius 9:11 Pia tau Farisi nakasilo halé éé. I siré nukibalo su
manga murité-é, "Apa sabapé'é gurungi kemu kimang dingangi siré
mananuntu pajaké dang dingangu apang taumata ralai?" 9:12 I Yesus
nakaringihé kakiwalongi siré bou éé i Sié simimbahé, "Taumata
matoghasé ta mudéa dokter, ketangu taumata masaki. 9:13
Puperhatikangko apa mangaléng nasé u Buké Susi ii: 'Ia mapulungu
pukakakendagé baliné binatang isusemba'. Batu'u Ia dimenta baliné mudéa
taumata ko mupendangu watangéngé séng mapia kaiso taumata ko
tutehungang karalaikangé." 9:14 Bou éé manga murité'i Yohanes
Mundaréno dimenta sarangki Yesus. I siré nukibalo, "Apa sabapé'é i kami
dingangi siré tau Farisi mupuasa arawé murité'i Tuang tala?" 9:15 I Yesus
simimbahé, "Kéré apa su singka i kemu? Botongé taumata noté u
pukawingang mutingkasusa naung kamagéngu pardégong bedang éné
dingangi siré? Tantu tala! Katéwé mang pia témponé pardégong éé
alakéng bou i siré. Su témpo éé buhué i siré mupuasa. 9:16 Takoa taumata
manempélé laku héné dingangu héka buhu. Batu'u heka tatempélé éé mang
kumoho dang makaghedé laku éé, hakiu ghedé'é kasaunéng malabo. 9:17
Kéré'é lai takoaé taumata mutaho u anggoré buhu su tampa dalai. Batu'u
tampa éé mang mahetang dang maweka, bou éé anggoré éé mubungké.



Anggoré buhu harusé itaho su tampa buhu, tadéau kebi maréso mapia."
9:18 Sementarangi Yesus kadudatoné dingangu manga murité'i Yohanes
Mundaréno, narenta singkatau pangaha su waléngu Mawu. I sié
namulangéng su tengongi Yesus dingang nubéra, "Anaku bawiné
buhu-wuhu naté. Katéwé, kéré wotongé dentako suhungé tadéau i sié sau
mubiahé." 9:19 I Yesus dingangu manga murité-é nubua tamai
singkatamai ringangu tau éé. 9:20-21 Su raléng pia tau wawiné simbau
masaki dudaléngangu raha ualingu dentangu wulang ko séng mapulo dua
su taungé karengu'é, dimani bou likudé'i Yesus. Su naungé, "Asalé ia
makasuhung juba-Né, ia séng mapia." Bou éé i sié nanuhung laingu jubangi
Yesus. 9:22 Su orasé éé i Yesus nubihu sarang likudé dang nakasilo tau
wawiné éé turusé nubéra si sié. "Pakatatapé naungi kau ana! Ualingu
pangangimangu si Sia éé, i kau séng napia!" Singkatémpo éé lai tau
wawiné éé turusé napia. 9:23 Panginsuéngé i Yesus nudatingu waléngu
mundariaga baléngu pukalimomanéngang. Suapangu i Sié nakasilo
munanalangu musiké u susa dingangu taumata napéné muguganoha, 9:24 i
Sié nubéra si siré, "Dakoko sebang i kemu kebi! Dario éé ta naté; i sié
ketang katiki'é." I siré kebi numpulegéngi Yesus. 9:25 Su apangi siré
nasebang, i Yesus simu' su kamaré'u rario éé dingangu nanengalé limané.
Bou éé nubangungké ana bawiné éé. 9:26 Habaré éé nakéké su kaselahé'u
tampa éé. 9:27 I Yesus dimaléng bou tampa éé, séng su raléng pia tau
wuta rarua katuhu'é si Sié. I radua mangkaté kakuiné, "Mawu Ahusé'i
Daud, kendagéko i kami dua!" 9:28 Suapangi Yesus simu' su walé, tau
wuta rarua éé himaung si Sié. I Yesus nukibalo si radua, "I rua mangimang
Ia makapia si rua?" "Mangimang Tuang!" sasimbahé radua. 9:29 Bou éé i
Yesus nanelidé matangi radua dingangu nubéra, "Ualingi rua mangimang,
uté kariadi'é apang ko luharapéngi rua." 9:30 Uté i radua séng makasilo. I
Yesus nangonggo u ingaté si radua, tadéau kumbahang mubekéngu halé ii
si sai-sai. 9:31 Kaiso i radua mang dimaléng nangékéngu habaré'u halé'i
Yesus su kaselahé'u tampa. 9:32 Su témpong tau rarua éé dimaléng, pia
singkatau wobo ko nisukangu roké dalai niwawa u taumata sarang koa i
Yesus. 9:33 I Yesus nanguséré roké dalai éé dang orasé éé lai i sié
nakawéra. Taumata mauli nahérang dingang nubéra, "Bedang ta sinsulé



kami nakasilo halé kéré'é su Israel!" 9:34 Arawé i siré tau Farisi nubéra,
"Tembonangu roké dalai nangonggo'u kawasa si Sié panguséré roké dalai
éé." 9:35 Uté kéré'é i Yesus dudaléng mamepidé bou soa simbau sarang
soa simbau bou kampong simbau sarang kampong simbau. I Sié manintiro
su apang balé pukakaliomanéngang, dang muluhabaré u Habaré'u Raluasé
bou halé u pamaréntahangu Mawu Ruata kéré Ratu. I Sié mupakauléngu
taumata ko mututatahangu haghing saki dingangu pia kurangu wadang.
9:36 Su témpongi Yesus nakasilo taumata napéné, I Sié turusé nanawo
naung-é nakasilo si siré, batu'u i siré séng ta makaena dang ta makakoa
apa-apa musulungu domba ko takoaé mangangaha'é. 9:37 Bou éé i Yesus
nubéra su manga murité-é, "Mauli ko honong, katéwé mulahononé mahali.
9:38 Ualingu éé pudorongko su taghuang darotong tadéau mundohongu
mulahalé puhono wuané."

Matius 10

10:1 Pia su sihello i Yesus nukui murité-é mapulo dua pukomolé. Buhué i
siré nionggolang-é kawasa panguséré roké daralai dang mupakauléngu
kalawou haghing saki dingangu apang kurangu wadang. 10:2 Aréngu
rasulé mapulo dua éé: kahimotongangé, i Simon (ko susego lai si Petrus)
dingangu ana u singkatauné i Andreas, bou éé i Yakobus dingangu ana u
singkatauné i Yohanes, manga ana i Zebedeus. 10:3 Tuhué i Filipus,
Bartolomeus dingangi Tomas, i Matius mananuntu pajaké dang lai i
Yakobus ana i Alfeus dingangi Tadeus; 10:4 Bou éé panginsuéngé i Simon
tau Selot i Yudas Iskariot ko nubalu i Yesus. 10:5 I siré mapulo dua rasulé
éé bou éé niparéntangi Yesus dang nitanatangu ii. "Kumbahang makoa
sarang banuangu taumata ko baliné tau Yehudi. Kumbahang lai makoa
sarang banuangu tau Samaria. 10:6 Kaiso dako'é tamai sarang koa u
taumatang Israel, katilahéngé si siré apang ko napalidé. 10:7 Puhabaré si
siré, séng maligha témpongu Mawu Ruata mamarénta kéré Ratu. 10:8
Pakauléko apang taumata masaki; sauko pubiahé apang ko séng naté;
pakauléko apang ko pia saki'é kusta, dingang uséré'é apang roké daralai. I
kemu séng nakatarima gagheli éé takoaé luangé. Nau onggoko lai kéré'é.



10:9 Kumbahang mubawa doité bulaéng, doité péra arau doité tembaga.
10:10 Kumbahang lai mubawa sinasa arau lahusé'u duang paré arau
sapatu, arau teking su raraléngangu. Batu'u taumata ko muhalé mang séng
hinoné ipubiahé. 10:11 Kamagéngi kemu mahumpa su soa arau kampong,
pudéako singkatau ko maluasé manarima i kemu. Katana'é séé dingangé
sarangi kemu sau mubua. 10:12 Su témpongi kemu sumu su walé,
pubérako, 'Karimako Mawu mangalamaté si kemu.' 10:13 Kamagéngi siré
su walé éé manarima si kemu, dorongé alamaté éé matana tatapé dingangi
siré. 10:14 Arawé kamagéng pia balé arau soa ko ta manarima i kemu,
arau madidi mudaringihé si kemu, panentangkéngu tampa éé bou éé
tontongko ebung su laédé'u. 10:15 Putahendungké! Su ellong Kimaté,
dalohong Sodom dingangu Gomora bedang nangilémbo malowo
ampungangu Mawu Ruata, bou apang taumata su soa ii!" 10:16
"Puperhatikangko ii. Ia mundoi i kemu kéré domba lowéhé su taloarangu
serigala bawahani. I kemu harusé pakatatiho kéré katoang dang
pakatulasé kéré paluma. 10:17 Pakakariaga'é, batu'u i kemu sarung
samékang bawanéng putengongu pangadilang. I kemu sarung darihang su
apang balé pukakaliomanéngang. 10:18 I kemu sarung bawanéng sarang
tengongu mangangawasa dingangu mararatu ualingu i kemu tumatuhu si
Sia. Dang éé témpongi kemu musaksingu Ia si siré dingang su apang
taumata ko begangu Mawu Ruata. 10:19 Arawé kamagéngi kemu
bawanéng tadéau ihukung, kumbahang mataku u apang ko hinong
pubérangi kemu arau apa ko hinong pududatongi kemu. Batu'u apangko
hinong pubérangi kemu éé, sarung ipakasingka si kemu su témponé. 10:20
Batu'u ko mududato su témpo éé balinébé i kemu, kaiso Roké i Amang su
sorga bou mohongi kemu. 10:21 Sarung mariadi taumata sarung
manarakangu egé'é sisané pakipaté. Dang éé ko sarung mariadi su
taloarangu i amang dingangu ana'é. Manga rario sarung mundoka inang
iamangé, dang manarakangi siré pakipaté. 10:22 I kemu sarung ipubinsi u
taumata, batu'u i kemu tumatuhu si Sia. Arawé taumata ko mutatahang
sarang panginsuéngé sarung ipakasalamaté. 10:23 Kamagéngi kemu
darihang su soa simbau, talangké sarang soa tuhué. Ia muhabaré si kemu:
Su horo u kebi-kebi soangu Israel masué luhuné si kemu, Ahusé'u Taumata



séng tebé rimenta. 10:24 Murité ta nangilémbo labo bou metéré'é, dang
ellang ta nangilémbo labo bou mawuné. 10:25 Séng kapapiané kamagéng
singkatau murité makoa musulungu metéré'é, dang singkatau ellang makoa
musulungu mawuné. Kamagéng tembo u ralohong balé séng isego
Beelzebul, nangilémbowé ralohong baléné. I siré sarung gelirang lai aréng
ko karalaikangé!" 10:26 "Tawahaluasé u mataku u taumata. Takoaé ko
masasuhi, ko ta sarung ikasilo dang takoaé ko irudemasé ko ta sarung
bongkaréng. 10:27 Apang ko Daku pubéra si kemu su rendungé haruséko
sau pubérangi kemu su tualagé. Dang apang ko niwurung su tulinu,
bohangko éé su kaselahé! 10:28 Tawahaluasé'u mataku i siré ko taha
pamaté taumata, kaiso ko takoa kawasa mamaté jiwa. Katakuéngu Mawu
Ruata ko kawasa mupakawinasangu wadang dingangu jiwa su ralungu
naraka. 10:29 Sanumpito darua kaluangéngu roité simbau ko
kakadiokangé. Maning kéré'é takoaé sarang simbau manawo su tana
kamagéng baliné su kapulungi Amangu. 10:30 Kauli u uta su tembo u séng
kebi kadarékéng. 10:31 Baugu éé, tawahaluasé'u mataku! I kemu bedang
nangilémbo bou sanumpito!" 10:32 "I sai-sai mangaku su tengong taumata
ko i sié tumatuhu si Sia, Ia sarung mangakungi sié lai su téngongi
Amang-Ku su sorga. 10:33 Arawé i sai-sai musunialé'u Ia su tengongu
taumata ko i sié tumatuhu si Sia, Ia lai sarung musunialé'i sié su tengongi
Amang-Ku su sorga." 10:34 "Kumbahang manikau Ia mubawa pudaramé
su dunia ii. Ia ta mubawa pudaramé, kaiso pudaralia. 10:35 Ia dumenta
sarung makakoa sabapé su ana ésé mundoka si papané, ana bawiné
mundoka si mamané, manuhang bawiné mundoka si émponé wawiné.
10:36 Uté sarung makoa doka kalabokangé, séng dalohong dalungu
waléng batangéng. 10:37 Taumata ko kukendagé'i papané arau i mamané
nangilémbo wou Ia ta hinoné makoa tumatuhu-Ku. Kéré'é lai taumata ko
makendagé'u ana'é ésé arau ana'é wawiné ko bedang nangilémbo wou Ia.
10:38 Dang taumata ko madidi mamikulé koroisé dingang tumuhu si Sia,
ta hinoné makoa tumatuhu-Ku. 10:39 Taumata ko mululahagé'u
pubawiahé, sarung kailangéngu pubawiahé, arawé taumata ko kailangéngu
pubawiahé, baugu tatuhu'é si Sia, sarung makahombang pubawiahé."
10:40 "Taumata ko manarima i kemu, manarima u Ia. Dang taumata ko



manarima u Ia, manarima i Sié ko nundoi u Ia. 10:41 Taumata ko
manarima u nabi ualingu i sié nabi sarung makatarima u wawalisé'u
singkatau nabi. Dang i sai ko manarima u singkatau taumata mapia,
ualingu i sié mapia, sarung makatarima u wawalisé'u taumata mapia.
10:42 I sai ko munggeli u inumang, maning ketangu aké mateno su
singkatau ko kahinangé, ualingu i sié tumatuhu si Sia, pangimangké i sié
séng nalahé sarung makatarima u wawaéhé!"

Matius 11

11:1 Suapangi Yesus bou nanulada su murité-é mapulo dua, i Sié
nanentangu tampa éé. I Sié rimaléng nanintiro dingang muluhabaré'u
tatanata bou Mawu Ruata su apang soa mararani séé. 11:2 I Yohanes
Mundaréno ko matatahungku nakaringihé halé u pulahalé'i Kristus. Nau i
sié nundoi u murité'é pirang katau pakakoa tamai sarangki Yesus pukibalo,
11:3 "Séng i Tuang taumata ko sarung dumenta tumuhu diandingu Mawu
Ruata, arau i kami harusé mahedo taumata waliné?" 11:4 I Yesus
simimbahé, "Tamai'é pusulé sarang koa i Yohanes puhabaré apang ko
nikaringihé dingang ko séng nikasilongi kemu: 11:5 Tau wuta nakasilo, tau
péso nakaraléng, taumata pia saki'é kusta 11:6 Karaluasé su taumata ko
takoaé angki'é alasangé manolaké'u Ia!" 11:7 Suapang daroi i Yohanes éé
rimaléng i Yesus naneta nubéra su taumata mauli bou halé i Yohanes,
"Angkung-é, I kemu nakoa sarang tana linggi tadéau mutehung apa?
Dempugé simbua ko tutikangu anging? 11:8 I kemu makoa tamai tadéau
makasilo apa? Singkatau ko dingangu laku'é masadada? Taumata pia
laku'é masadada katanakéngé su istana! 11:9 Uté apa sabapé'é i kemu
makoa sarang tana linggi? Tadéau mutehung singkatau nabi? Tengadé,
kaiso bedang lai nangilémbo bou singkatau nabi. 11:10 Batu'u i Yohanes
ko kéré mabawéra su ralungu ayété u Buké Susi ii 'Ko ii daroi-Ku,
héngétangu Mawu Ia nundoi i sié bedang bou horo i Kau tadéau panaluahé
daléng-U.' 11:11 Tahendungété! Su dunia ii bedang takoaé nikaebakéng
taumata ko nangilémbo labo bou i Yohanes Mundaréno. Katéwé maningu
kéré'é, taumata ko kakadiokangé su komolangu manga umaté u Mawu



Ruata nangilémbo labo bou i Yohanes. 11:12 Naneta i Yohanes bou
nangékéngu habaré' sarang orasé ii, umaté'u Mawu Ruata dudokaténgu
apang taumata ko mududéa mapulu mangawasa dingangu katatetogé.
11:13 Sarang darentangi Yohanes, kebi-kebi Toraté i Musa dingangu
tintirongu manga nabi muluhabaré'u halé ko sarung mariadi. 11:14 Dang
kamagéngi kemu mangimang, i Yohanes éé i Elia ko darentané séng bou
nihabaré. 11:15 Kamagéng pia tuli daringihé! 11:16 Dingangu apa hinong
Daku isulung taumata orasé ii? I siré musulungu manga rario mumaiang su
pasaré. Singkomolé mumenggo ko baliné. 11:17 'I kami mupararingihé'u
sasulingu raliagé, kaiso i kemu madidi musalai!' I kami musulingu
sasulingu susa dang i kemu ta mapulu mukasuang. 11:18 I Yohanes
dimenta i sié nupuasa ta nanginung anggoré, taumata nubéra, 'I sié
nisukangu setang!' 11:19 Orasé ii Ahusé'u Taumata dimenta. I Sié kimang
dingang nangingung; bou éé taumata mubérangu, 'Tehungété taumata éé?
Makombang, mawukang, gawéngu mananuntu pajaké dang taumata
mararosa.' Maningu kéré'é kapandéngu Mawu Ruata malahé bou
ralumena'é." 11:20 Bou éé i Yesus naneta nuhinakang apang soa, ko
kaulikangu tanda hérang nikoa-é. Batu'u apang taumata su kalawou soa éé
madidi mutobaté bou rosangi siré. 11:21 "Silaka si kemu, Korasim! Dang
silaka lai si kemu, Betsaida! Andéné kalawou tanda hérang ko nikoa su
taloarangi kemu séng nikoa su Tirus dingangu Sidon, nalahé apang
taumata pai séé séng marengu nutobaté bou rosangi siré, dang
numpudalutu dingang numpundui u ebung su tembo. 11:22
Putahendungké, su Ellong Kiamaté, tau Tirus dingangu Sidon bedang
nagilémbo malowo ampungangu Mawu Ruata bou i kemu! 11:23 Dang i
kemu Kapernaum! Apa i kemu sarung itedé pakarangé mudatingu sorga?
Tala! I kemu katéwé iwahung su naraka! Batu'u andéné kalawou tanda
hérang ko séng nikoa su taloarangi kemu éé séng nikoa su Sodom, uté
Sodom éé bedang éné sarang orasé ii! 11:24 Tahendungété, su Ellong
Kiamaté, tau Sodom bedang nangilémbo malowo ampungangu Mawu
Ruata bou i kemu." 11:25 Su témpo éé i Yesus nukaliomanéng, "Iamang,
Mawu mangangawasa su langi dingangu su dunia! Ia mupatarimakasé si
kau batu'u kebi-kebi nipakapenisé-U bou apang taumata pandé dingang ko



pia singka i siré, kaiso i Kau nupasilo su manga taumata ko takoaé singka i
siré. 11:26 éé nakaluasé naungi Amang." 11:27 Bou éé i Yesus nubéra,
"Kalawo u halé séng nisarakangi Amang si Sia. Takoaé sarang singkatau
masingka u Ana su likudé'i Amang. Takoaé ko lai masingka i Amang su
likudé'u Ana, dang su apang taumata ko nipupakasingkaténgu Ana halé i
Amang. 11:28 Mahi'é renta sarangko Ia apangi kemu ko nungkawau, dang
ko nakapendang kababeha; Ia sarung mangonggo u karalohaé si kemu.
11:29 Mahi'é putuhu si Sia dang pangendungké si Sia. Batu'u Ia masikomé
dingang masana naung, uté i kemu sarung makapendang karaloahé'u
naung. 11:30 Batu'u apang parénta-Ku makaluasé naung, dang bawawang
ko Daku pakiwawa si kemu mahang."

Matius 12

12:1 Pia su sihellong Sabaté, su témpongi Yesus simahé su kobongu
gandung simpalang, manga murite-é naneta numpuhono wuané, nikangi
siré ualingu hutung. 12:2 Su apang nikasilongu tau Farisi, i siré nubéra si
Yesus, "Tehungété! Manga murité-U limawang atorangu agamangi kité
numpukoa ko isuseding su ellong Sabaté." 12:3 I Yesus simimbahé, "I
kemu mang bedang ta nubasa bou halé ko nikoa i Daud su témpongi sié
dingangu taumatané nahutung? 12:4 I sié simu' su Waléngu Mawu; apidé
kimang boroté ko lenangu nisemba su Mawu Ruata. Sumbali'é kamagéng
tumuhu atorangu agamangi kité, i sié dingangu lai taumatané ta wotongé
kumang boroté éé -- ketangu manga imam botongé. 12:5 Arau i kemu
mang bedang ta nubasa su ralungu Toraté i Musa humonéu tinia ellong
Sabaté manga imam ko muluhalé su Waléngu Mawu, dulawang atorangu
ellong Sabaté, kaiso mang ta nipusala? 12:6 Puperhatikangko apang Daku
iwéra ii; sii bedang pia ko nangilémbo labo bou Waléngu Mawu. 12:7 Su
ralungu Buké Susi kabawohé: Daku ikapulu, pukakakendagé baliné
binatang isusemba. Kamagéng andéné i kemu tenga-tengadé makaena
wawéra éé, nalahé i kemu ta mupusalangu taumata ko takoaé salané. 12:8
Batu'u Ahusé'u Taumata kawasangu ellong Sabaté." 12:9 I Yesus
nanentang u tampa éé, bou éé nakoa sarang balé pukakaliomanéngang



simbau. 12:10 Séé pia tau limané simbeka pépa. Pirang katau taumata ko
mududéa salangi Yesus, nukibalo si Sié, "Apa wotongé mupakauléngu
taumata su ellong Sabaté?" 12:11 I Yesus simimbahé, "Andéné pia
singkatau bou taloarangi kemu pia dombané simbau, bou éé su ellong
Sabaté domba éé nanawo su kesu'é maralung; apa taghuangé ta
mutimputung mudéa mangaung dombané éé bou ralungu kesu'é éé? 12:12
Taumata nangilémbo ka'aregané bou domba! Ko kamagéng kéré'é, takoaé
salané mutulungu taumata su ellong Sabaté." 12:13 Bou éé i Yesus nubéra
su tau limané pépa éé, "Uluhé'é limanu." Tau éé nanguluhé'u limané, dang
lima éé natoghasé kéré limané simbeka. 12:14 Arawé i siré tau Farisi
numpanentang bou walé pukakaliomanéngang éé, bou éé nusikongkolé
tadéau mamaté si Yesus. 12:15 I Yesus masingka i siré tau Farisi pia
kanaungi siré ralai si Sié. Nau i Sié namého bou tampa éé dang mauli
taumata timuhu si Sié. Bou éé i Sié nupakauléngu taumata masasaki.
12:16 Katéwé i Sié nusedingi siré mudalahabaré'u halé i Sié su taumata
waliné. 12:17 Ualingu éé naganapé apang ko niwérangu Mawu Ruata bou
mohongi Nabi Yesaya. 12:18 "Ii utusang-Ku ko Daku nipilé Taumata ko
Daku ikukendagé dingang ko nutatahino su naung-Ku Roké-Ku sarung
Daku ionggo si Sié. karaadilé-Ku sarung ipakasingka-é su kalawou
bangsa. 12:19 I Sié ta sarung mudaréndéhé arau mubuhéang, arau
mamohang su manga raléng labo. 12:20 Patung ko nalepu ta ipakapedi-Né
solo kukaedusé ta sarung paténg-é. I Sié sarung manahusu sarang
karaadilé kaebakéng! 12:21 Kalawou bangsa muluharapé si Sié." 12:22
Bou éé pia singkatau wuta bedang lai wobo ko nisukangu roké dalai
niwawa sarang koa i Yesus. I Yesus nupakauléngu tau éé sarangi sié
nakawéra dingang nakasilo. 12:23 Kebi taumata nahérang dingangu
nakawéra, "Botongé mariadi si Sié ii Ahusé'i Daud ko nipudiandi éé?"
12:24 Su apang tau Farisi nakaringihé éé, i siré simimbahé, "Taumata ii
makauséré roké dalai ualing Beelzebul pangaha u roké daralai nunggeli u
kawasa i Sié." 12:25 I Yesus masingka u sipirangi siré taumatang Farisi
éé. Uté i Sié nubéra sisiré: "Kamagéng simbau negara mapahia pirang
kamonang ko kapudaroka'é negara éé ta maumburé. Lai soa simbau arau
singegétang mutaléi dang musedu mang sarung magholang. 12:26 Kéré'é



lai kararatuangu Setang; kamagéng bou wagéang simbeka manguséré
simbau, uté kararatuangu Sétang napahia dang sarung mawatang. 12:27 I
kemu muhabaré'u Ia manguséré roké dalai ualingu kawasang Beelzebul.
Kamagéng kéré'é dingang kawasangi sai manga ringangu manguséré roké
dalai. Manga ringangu sisané nakapulahé u i kemu nusala. 12:28 Arawé Ia
manguséré roké dalai bou kawasang Roké u Mawu Ruata. Dang éé
mangaléné Mawu séng maneta muparénta su taloarangi kemu. 12:29 Kéré
apa taumata makahampasé darotong su waléngu singkatau matoghasé,
kamagéng tau éé ta hapusangé horo? Buhué i sié wotongé
makapuhampasé darotongé. 12:30 Taumata ko ta manumbeka si Sia séng
nalahé mundoka si Sia. Dang taumata ko ta musumbala si Sia nalahé
sarung munggoghahé halé-Ku! 12:31 Ualing éé, kasingka'é, kamagéng
taumata muberdosa dingang muhinakang, i sié mang bedang kaonggolang
u ampungé! Arawé kamagéngi sai muhinakang Roké u Mawu Ruata, i sié
séng ta kaampungang! 12:32 Kamagéng taumata mupawérangu
haghi-haghi pundoka Ahusé'u Taumata, i sié wedang kaonggolangu
ampungé, arawé kamagéngi sié muhinakang Roké u Mawu Ruata, i sié
séng ta kaampungang, mbaéng orasé ii kéré lai su hératé!" 12:33 Tadéau
makahombang buané mapia, kaluné harusé matuwo. Kamagéngu kaluné
ralai buané ralai. Tatuwong kalu pusingkalu mapia dingangu ralai kakirala
bou wuané. 12:34 I kemu taumata ralai, kéré apa i kemu makawérangu
halé mapia kamagéngi kemu ralai? Apang ko iwérangu mohong éé
sumebang bou ralungu naung! 12:35 Taumata mapia mupasebangu
wawéra bou halé mapia batu'u i sié napéné'u ko mapia. Arawé taumata
ralai mupasebangu wawéra bou halé dalai, batu'u i sié napéné'u ko dalai.
12:36 Nau putahendungké; su Ellong Kiamaté, singkatau-singkatau harusé
sadia sumimbahé su apang niwérané ko takoaé gunané. 12:37 Batu'u
bawéranu sisanu sarung mamonésé i kau nusala arau tala. 12:38 Bou éé
pirang katau météré'u agama dingangu taumatang Farisi nubéra, "Tuang, i
kami mapulu mutehung si Tuang mukoa tanda hérang." 12:39 "Baliné
gampang karalai'é dingangu durhakangu taumata orasé ii!" nisimbahé i
Yesus. "I kemu mudorong Ia pukoa tanda hérang? I kemu ta onggolangu
tanda hérang, su likudé'u tanda hérangi Nabi Yunus. 12:40 I Yunus



nutatahang telu ello telu hebi su ralung kombangu kina labo. Kéré'é lai
Ahusé'u Taumata sarung mutatahang telu ello telu hebi su ralungu tana.
12:41 Su Ellong Kiamaté, kawanuang Niniwe sarang mubangung dingangu
taumata so orasé ii dang mangantangi siré. Baugu taumatang Niniwe séng
nubali bou rosangi siré, su témpongi Yunus mununasé si siré. Arawé sii su
orasé ii bedang pia nangilembo labo bou i Yunus! 12:42 Su Ellong
Kiamaté, boki bou soa simbekang Timuhé sarung mubangung dingangu
taumata su orasé ii dang mangantangi siré. Batu'u mudea tadéau sarang
makaringihé tintirongi Salomo ko pandé, boki dimaléng kéré'é karauné
bou pondolé'u dunia. Arawé sii su orasé ii pia ko nangilémbo labo bou i
Salomo!" 12:43 "Kamagéngu roké dalai manentang bou singkatau, uté
roké éé dumaléng mamepidé kaselahé'u tampa mamara, mudéa ko
pangiloahéngé, katéwé i sié mang ta nakaréa. 12:44 Ualingu éé i sié
nubéra, 'Ia sau musulé sarang balé ko daku nitentang.' Su témpongi sié
nasongo séé, balé éé séng takoaé tauné, dang malaatoré mapia. 12:45 Bou
éé i sié tamai nubawa si siré pitu roké baliné ko bedang nangilémbo ralai
bou i sié. Buhué i siré simu su taumata éé, dingang natana séé.
Panginsuéngé taumata éé nakoa nangilémbo karalai'é bou horo. éé lai
sarung mariadi su taumata raralai su orasé ii." 12:46 Su témpongi Yesus
bedang kadudatoné dingangu taumata mauli, narenta i mama-Né dingangu
manga ana u singkatau-Né. I siré dudarisi su likudé apidé kadéa'é si Sié
tadéau makapududato ringang-é. 12:47 Singkatau bou taumata mauli éé
nuhabaré si Yesus, "Tuang, i mama dingangu ana u singkataungi Tuang
bawa su likudé. I siré mapulu mududato dingangi Tuang." 12:48 Bou éé i
Yesus simimbahé, "Ko i sai mama-Ku? Dingangi sai ana u singkatau-Ku?"
12:49 Bou éé i Sié nanebo su manga murité-é dingang nubéra, "Ii
mama-Ku dingangu ana u singkatau-Ku. 12:50 Taumata ko mukukoa
kapulungi Amang-Ku su sorga, i sié éé ana u singkatau-Ku ésé, ana u
singkatau-Ku bawiné dingangi mama-Ku."

Matius 13

13:1 Sihello éé lai i Yesus limintu bou walé éé nakoa tamai sarang



biwihé'u rano naiang pai séé. 13:2 Mauli kahengang taumata nukomolé
nudahemung su reduhé'i Yesus, ualingu éé i Sié tamai kimaiang su
sakaéng, arawé taumata mauli éé dudarisi su apéng. 13:3 Buhué i Yesus
nanintirongu halé mauli si siré dingangu pusasihing. "Singkatau
mangangawuhé tarai nanawuhé'u biné," kéré'é i Yesus naneta u weké-Né.
13:4 "Su témpong kapanawuhé, pia biné nanawo su raléng. Bou éé
nisongongu burung kimang kebi biné éé. 13:5 Pia lai ko nanawo su tampa
mawatu, ko tanané mahali. Biné éé singkakonda timuwo baugu tanané
manipi. 13:6 Ketangu su apang nikarangétangu ello, hoa'é naneta nalowé,
bou éé nahegu, baugu hamu'é ta tumaniu maralung. 13:7 Pia lai biné
nanawo su rempugé malahoro. Dempugé éé timuwo nulensung tuwoné
hakiu naté. 13:8 Kaiso pia lai biné nanawo su tana matawa, bou éé nubua;
pia ko mahasu, pia ko enungu pulo, dingang pia ko lai telung pulo susuléné
kauli'é." 13:9 Bou nubekéngu pusasihing éé i Yesus nubéra, "Kamagéng
pia tuli, daringihé!" 13:10 Bou éé manga murité i Yesus dimenta nukibalo
si Sié. "Apa sabapé'é i Tuang mupaké u pusasihing kamagéng mududato
su tauné mauli?" 13:11 I Yesus simimbahé, "Batu'u si kemu séng pia
gagheli tadéau makasingka rahasiangu halé u kéré apa Mawu Ruata
mamarénta, arawé si siré takoaé. 13:12 Batu'u su taumata ko séng pia, sau
onggolang pakauli, dang si sié sarung mapaliu. Arawé su taumata ko
takoaé apa-apa, uté ko éné si sié séng kadio éé bedang sau alakéng. 13:13
éé sabapé'é Ia mupaké u pusasihing kamagéng Ia mududato su tauné
mauli, ualingi siré makasilo, kaiso musulungu ta nakasilo; i siré
mudaringihé kaiso musulungu taumata ta nakaringihé lai ta nakaena. 13:14
Dingangu kéré'é séng naganapé ko niwérangi Nabi Yesaya, 'Mawu Ruata
nuhéngétang: I siré turusé mududaringihé kaiso mang ta makaena, i siré
turusé mumangena kaiso begangu apang ko mariadi. 13:15 Batu'u
sipirangi siré umaté ii séng nungkalumu, tulingi siré ta makaringihé dang
matangi siré séng nipakalingkubé Ii nipakariadi tadéau matangi siré
kumbahang makasilo tulingi siré kumbahang makaringihé, pikirangi siré
kumbahang makaena dang kumbahang musulé si Sia, bou éé Ia
mupakauléngi siré.' " 13:16 "Arawé untungi kemu baliné kadio," angkungi
Yesus nubéra su manga murité-é, "batu'u i kemu tenga-tengadé séng



nakasilo dang nakaringihé. 13:17 Putahendungko, mauli nabi dang taumata
matuhu su Mawu Ruata mapulu makasilo apang ko nikasilongi kemu
orasé ii, kaiso i siré mang ta nakasilo. I siré mapulu makaringihé apang ko
nikaringihé'i kemu su orasé ii, kaiso i siré mang ta nakaringihé." 13:18
"Daringihé apa mangaléng pusasihingu halé u mananawuhé. 13:19 Biné
ko nanawo su raléng musulungu taumata ko nakaringihé héngétang halé u
Mawu Ruata mamarénta kaiso ta makaena. I sié ko karalaikangé dimenta
nangaho apang ko séng nisuang su ralungu naungi siré. 13:20 Biné ko
nanawo su tana mawatu, nisihing su taumata ko nakaringihé héngétang éé,
dingang turusé nanarima dingangu luasé'u naung. 13:21 Katéwé héngétang
éé ta nuhamu su ralungu naungi siré, hakiu ta natahang marengu. Kéré'é i
siré nakapendang susa arau lentihé, ualingu habaré éé, maligha i siré
timalikudé Mawu. 13:22 Biné ko nanawo su nggalémué malahoro nisihing
su taumata ko nakaringihé héngétang éé, katéwé gugaghangu pubawiahé'i
siré dang mapulu mubiahé marangé. Ualingu éé héngétangu Mawu Ruata
nahepésé su naungi siré hakiu ta nubua. 13:23 Dang biné ko nanawo su
tana matawa nisihing su taumata ko nakaringihé héngétang éé bou éé
dingang susipirangé. I siré mubua matebung, pia ko mahasu, pia ko enungu
pulo, dang piako telung pulo susuléné kaulié." 13:24 I Yesus nubekéngu
lai pusasihing simbau su taumata mauli angkung-é, "Kamagéng Mawu
Ruata mamarénta kakakoa'é mang musulung kéré pusasihing ii: Singkatau
mangangawuhé nanawuhé'u biné mapia su waélé. 13:25 Pia sihebi, su
témpong taumata séng kebi katiki'é, sedu u taghuangu ansédé éé, dimenta
nangaésé'u wuang ehé su wela u gandung éé, bou éé napulé. 13:26
Témpong sasuang éé timuwo dang naneta nubungang, ehé éé nikasilo lai.
13:27 Bou éé taumatang séwangu taghuang ansédé dimenta sarang
taghuangu ansédé dingang nubaharé, 'Tuang, i Tuang balinébé nusuangu
biné mapia su ralungu waélé'i Tuang? Kéré apa hakiu nakoa pia ehé su
ralungé?' 13:28 Taghuangu ansédé éé simimbahé, 'éé halé u sedu.' Bou éé
taumatang séwa éé nukibalo lai, 'I Tuang mapulu i kami tarai mangebu
apang ehé éé?' 13:29 'Kumbahang,' nisimbahé'é 'Batu'u kamagéng ehé éé
ebukang, tehang sarang gandung mawebulé dingang. 13:30 Balaété
tatuwoné ehé dingangu gandung sarang témpong manipo. Hedo ia



muhabaré su taumata ko manipo; Komolé horo apang ehé, bekisé, buhué
tutung. Bou éé gandungé komolé déso su ralungu lumbung.' " 13:31 I
Yesus nubeké lai pusasihing simbau su taumata mauli, angkung-é,
"Kamagéng Mawu Ruata mamarénta, kakakoaé mang musulungu kéré
pusasihing ii: Batung sawi simbau niala u singkatau, bou éé nisuangé su
waélé. 13:32 Batung sawi simbau biné ko kadio kahengang. Katéwé
kamagéng séng timuwo, i sié mutingkalabo mamaliu apang sasuang. I sié
mulaésé makoa kalu labo, hakiu pusaléhangu manga manu u kinoang su
lélangé." 13:33 Pia lai simbau pusasihing baliné niwérangi Yesus su
taumata mauli. "Kamagéng Mawu Ruata mamarénta, mang musulungu
ragi ko niala u singkatau wawiné, buhué nilau su tepong epau pulo su
supané sarang tumuwo kebi!" 13:34 Kebi-kebi nitintirongi Yesus su
taumata mauli dingangu pusasihing. 13:35 Dingangu kéré'é naganapé
apang ko niwérangu nabi, "Ia mupaké u pusasihing kamagéng mududato
ringangi siré. Ia sarung muhabaré'u halé ko bedang wuni-wuni bou teta u
karariadingu dunia ii." 13:36 Nasué éé i Yesus nanentangu taumata
singendu éé, bou éé simu su walé, Manga murité-é dimenta dingang
nubéra, "Kenangko i Tuang pulahé si kami mangaléngu ehé su wela u
gandung éé." 13:37 I Yesus simimbahé, "Taumata ko nanawuhé u biné
mapia éé ko Ahusé'u Taumata. Baélé éé ko dunia ii. Biné mapia éé apang
taumata ko nakoa umaté'u Mawu Ruata. Ehé éé apang taumata ko su
pihaké'u Setang. 13:38 Baélé éé ko dunia ii. Biné mapia éé ko apang
taumata ko séng nakoa umaté'u Mawu ruata. Manga ehé éé apang taumata
ko mududingangu Setang. 13:39 Sedu ko nusuangu ehé éé ko Sétang.
Témpong manipo éé Ellong Kiamaté, dang mananipo éé apang malaikaté.
13:40 Kéré u ehé komolang dang tutungang su putung, kéré'é lai su Ellong
Kiamaté. 13:41 Ahusé'u Taumata sarung mundoi u malaikaté-é pangomolé
bou taloarangu umaté-é apang ko nakakoa taumata nukoa dosa, dang kebi
taumata waliné ko numpukoa dalai. 13:42 I siré kebi sarung ipandu su
putung kahénané; pai séé i siré sarung mahungkia su ralungu sigesa. 13:43
Dang apang taumata ko mukukoa kapulungu Mawu Ruata sarung
kumérong kéré matangello su Dunia Wuhungu Ruata, Iamangi siré. Uté
kamagéng pia tuli daringihé!" 13:44 "Kamagéng Mawu Ruata mamarénta,



kakakoa'é mang musulungu pusasihing ii: pia areta lebi-lebing su tana ko
nikaréa u singkatau, bou éé sau nilebingé su tana. Bou éé baugu liagé, tau
éé tamai nubalu'u apang darotongé, buhué nusulé nuluang tana éé." 13:45
"Kamagéng Mawu Ruata mamarénta, kakakoa'é mang musulungu
pusasihing ii: Singkatau mudaragang mududéa mutiara kaléghadéngé.
13:46 Suapangi sié nakaréa mutiara simbau ko kasadadakéngé,
dindengangi sié tamai nubalu u apang darotongé, buhué sau nusulé nuluang
mutiara simbau éé." 13:47 "Kamagéng Mawu Ruata mamarénta,
kakakoa'é mang musulungu pusasihingu soma nilombo su rano,
nakaliwung haghing kina. 13:48 Suapang natihubé'u lohoné soma éé
niwoléng sarang dulungé. Buhué i siré naiang numpudalahaéngu apang
kina éé; ko mapia nitaho su tampa'é, ko dalai niremé. 13:49 Kéré'é
kakakoa'é su Ellong Kiamaté, manga malaikaté sarung tamai
mupudalahaéngu taumata ralai bou taumata ko mukukoa kapulungu Mawu
Ruata. 13:50 Buhué apang taumata ralai éé iwahung su putung. Pai séé i
siré sarung mahungkia su ralungu sigesa." 13:51 "Apa kebi-kebi tamai éé
séng nikaenangi kemu?" kakiwalongi Yesus. "Nakaena, Tuang!"
nisimbahé i siré. 13:52 Buhué i Yesus nubéra, "Ko éé sabapé'é manga
météré'u agama ko séng nakoa umaté'u Mawu Ruata, musulungu taghuang
balé ko nupasebang bou pundarésokangu rarotongé barang buhu dingang
tébé." 13:53 Saretau i Yesus nasué bou nubekéngu kebi pusasihing éé, i
Sié nanentangu tampa éé, 13:54 bou éé nubatang sarang banua-Né. Pai séé
i Sié nanintiro su walé pukakaliomanéngang, dang apang taumata ko
kapudaringihé si Sié ndai séé kebi nahérang. I siré nubéra, "Bou apa
taumata ii nakaeba singka kéré'é? Lai bou apa i Sié nakaréa kawasa
mukoa tanda hérang? 13:55 I Sié walinébé ana i Yusuf? Balinébé i Maria
mama-Né; dang ana u singkatau-Né i Yakobus siréngi Yusuf, i Simon
dingangi Yudas? 13:56 Dang baliné bé manga wawiné-Né mumatana lai
sii? Bou apa i Sié nakaréa kebi tamai éé?" 13:57 Nau i siré nanokolé i
Yesus. Bou éé i Yesus nubéra si siré, "Singkatau nabi adaténg su apang
tampa, su likudé'u wanuané dingang su waléné sisané." 13:58 Uté u éé i
Yesus ta nukoa haghing tanda hérang ndai séé baugu i siré ta nangimang.



Matius 14

14:1 Su témpo éé i Herodes mangangawasangu soang Galilea, nakaringihé
halé i Yesus. 14:2 I Herodes nubéra su manga pembantuné, "Nalahé ii
mang i Yohanes Mundaréno sau nubiahé! éé sabapé'é i Sié pia kawasa
mukoa tanda hérang." 14:3 Batu'u su horo'u éé i Herodes nuparénta
panamé si Yohanes dang nangiki i sié buhué nupasu i sié su tahungku. I
Herodes nukoa halé éé ualingi Herodias kinawingi Filipus tuariné sisané.
14:4 Baugu i Yohanes bou nubéra si Herodés kéré ii, "Ta wotongé i kau
mukawing si Herodias!" 14:5 Sumbali i Herodes mapulu mamaté si
Yohanes, kaiso i sié mataku u taumata, batu'u i siré mutehung si Yohanes
kéré nabi. 14:6 Su témpongi Herodes kasaliwangéngu hari jadiné, ana i
Herodias mahuala nusalai su tengong saké. Leenggangu saliné éé nakapia
iha i Herodes, 14:7 hakiu i Herodes nudiandi si sié dingang nutéwa apang
ko dorongangé, sarung ionggo'é si sié. 14:8 Ualing talimboghongi
mamané, ana mahuala éé nubéra, "Ia mudorong tembo i Yohanes
Mundaréno onggo si sia su orasé ii lai matataho su baki!" 14:9
Nakaringihé dorong éé i Herodes dingang nasusa naungé. Katéwé ualingu
i sié séng nutéwa su tengong sakéné, i sié nuparénta tadéau dorongu ana
mahuala éé pakituhuké. 14:10 I sié nuparénta taumata tamai sarang
tahungku pamoto tembo i Yohanes. 14:11 Bou éé tembo i Yohanes
niwawa sarang dalungé matatimbo su baki dingang nionggo su ana
mahuala éé. Bou éé niwawa sarangki mamané. 14:12 Bou éé manga
murité'i Yohanes dimenta nangala mayaté i Yohanes nilebing. Buhué i siré
tamai nuhabaré'u halé éé si Yesus. 14:13 Su témpongi Yesus nakaringihé
habaré éé, i Sié nusakaéng sisané nanentangu tampa éé, tamai nakoa
sarang tampa simbau ko dio maremasé. Kaiso su apang nikaringihé'u
taumata, i siré nanentangu soangi siré tamai limengang nutuhu si Yesus.
14:14 Su témpongi Yesus nalintu bou sakaéng dang nakasilo taumata
singendu, i Sié dingang nikanawongu naung-é kimendagé'i siré. Bou éé i
Sié nupakauléngu taumata masasaki su taloarangi siré. 14:15 Séng
bawello manga murité'i Yesus dimenta nubéra si Sié, "Naé séng bawello
dang tampa ii marau. Mapiang i Tuang pangoro apang taumata ii paraléng



tadéau makapuluang kangi siré su manga kampong." 14:16
"Tawahaluasé'i siré paraléng." angkungi Yesus, "i kemu'é pupakangi siré."
14:17 "Si kami ketang pia boroté lima mbau dingang kina dua mbua!"
angkungu manga murité-é. 14:18 "Bawa'é mahi éé," angkungi Yesus.
14:19 Bou éé i Sié nangoro taumata singendu éé pakaiang su rempugé.
Buhué i Sié nangala boroté lima mbau dingang kina dua mbua, bou éé
dimalingara sarang langi nupatarimakasé su Mawu. Nasué éé i Sié
nangangompéng boroté éé, bou éé nangonggo'é su manga murité-é tadéau
pakipahia su taumata mauli. 14:20 I siré kebi kimang sarang nikawiahéng.
Bou éé manga murité'i Yesus nangomolé lembéng biahé éé: bedang
mapulo dua su kahépo'é napéné. 14:21 Taumata ko kimang su témpo éé
pupatéhang lima hiwu sukatauné kauli'é su likudé'u manga wawiné
dingangu manga rario. 14:22 Bou éé i Yesus nuparénta manga murité-é
pasaké su sakaéng dang pangihoro paliu rano, semantarangi Sié
kapundoiéngu taumata mauli pakapulé. 14:23 Su apang taumata mauli éé
séng nasué napulé, i Yesus simaka sisané sarang buludé simbau
nukaliomanéng. Sarang nudatingu hebi, i Yesus mang bedang séé sisané.
14:24 Su témpo éé sakaéng nisakénangu manga murité'i Yesus, séng sasaé
malaudé su tarora u rano. Sakaéng éé luensa'é pununalangu lua,
mususomahé'u anging. 14:25 Su wela u pukulé tatelu dingang pukulé
enung malukadé, i Yesus nasepu su taloarangi siré kadaléngé su wowong
aké. 14:26 Su apang manga murité-é nakasilo si Sié kadaléngé su wowong
aké, i siré limendi dalai-lai. "Himukudé!" i siré nenggahé'u taku. 14:27 I
Yesus simimbahé, "Pakatatapé! Ia ii i Yesus, Tawahaluasu mataku!"
14:28 Bou éé i Petrus nubéra, "Kamagéngi Kau ko i Yesus, paréntaité ia
paraléng su wowong aké." 14:29 "Mahi'é," nisimbahé i Yesus. Nau i
Petrus limintu bou sakaéng, dimaléng su wowong aké dimani si Yesus.
14:30 Katéwé su apangi Petrus nakasilo kaiha u anging su rano, i sié
nataku dang maneta mawontolé. "Mawu tulung!" i sié kaenggoné. 14:31 I
Yesus dingang nanguluhé'u lima-Né nundaku si sié, dingang nubéra,
"Petrus, Petrus, i kau ii kadio mangimang. Apa sabapé'é i kau sala magho
si Sia?" 14:32 Bou éé i radua simaké su sakaéng, anging dingang
nutingkalénéhé. 14:33 Manga murité-é nusuba nanemba si Sié. I siré



nubéra, "Mang tengadé Mawu ko Ahusé'u Ruata!" 14:34 Su témpongi siré
nahumpa su simbekang dano, i siré timuli su Genesaret. 14:35 Dang su
témpong taumata séé nakasilo humonéu simongo éé ko i Yesus, i siré
nudalénténg habaré'é su apang tampa marareduhé'u soa éé. Bou éé apang
taumata masasaki niwawa sarangki Yesus. 14:36 Dang i siré nudorong si
Sié tadéau makapanuhung juba-Né, maning ketang pondolé . Bou éé kebi
ko nakasuhung juba-Né nasué nungkaulé.

Matius 15

15:1 Singkomolangu taumatang Farisi dingang pirang katau météré'u
agama bou Yerusalem dimenta si Yesus. I siré nukibalo si Sié, 15:2 "Apa
sabapé'é murité-U dulawang adaté u malaiupungi kité? Su témpong
kumang, i siré ta manguhasé limangi siré horo tumuhu atorang!" 15:3 I
Yesus simimbahé, "Dang apa sabapé'é i kemu lai dulawang paréntangu
Mawu Ruata, ketang ualing tumuhu adaté u malaiupungi kemu? 15:4
Batu'u Mawu Ruata nubéra, 'Pangadaté si papanu daduangi mamanu,' dang
'I sai-sai ko mupawéra si papané dingang si mamané, hinoné ihukung
pakapaté.' 15:5 Kaiso i kemu manintiro kamagéng taumata mubéra su
ghaghurangé, 'Apa ko hinong daku ionggo si rua taumata magurang, séng
daku nisemba su Mawu Ruata.' 15:6 Nau taumata éé séng takoaé perluné
mangadaté gaghurangé. 15:7 I kemu mang taumata raléokang! Mang
nuhino apang niwérangi Yesaya bou halé i kemu, ko kéré ii; 15:8 'Kéré ii
niwérangu Mawu Ruata: Manga umaté éé ketang manemba si Sia
dingangu wawéra, arawé naungi siré maraungu Ia. 15:9 Takoaé mangaléné
i siré manemba si Sia, batu'u atorangu taumata nitintirongi siré kéré
kakakoa u éé ko atorang-Ku.' " 15:10 Bou éé i Yesus nukui manga
taumata dingang nubéra si siré, "Daringihéko tadéau makaena! 15:11
Apang ko mataho su mohong ta makalamuhu taumata; ketang apang ko
malua bou mohongé, éé makalamuhu si sié." 15:12 Bou éé manga murité i
Yesus dimenta mubéra, si Sié. I Tuang masingka i siré tau Farisi éé
namansa su témpongi Tuang nubéra kéré'é?" 15:13 I Yesus simimbahé,
"Apang sasuang ko ta nisuangi Amang-Ku su sorga sarung ebukang. 15:14



Tawahaluasé'u pupandungang i siré tau Farisi éé. I siré éé ko mangangaha
buta; kamagéng tau wuta mangaha tau wuta i radua sarung manawo
singkanawo su goté." 15:15 I Petrus nubéra, "Tulungko lahé si kami
pusasihing éé Tuang!" 15:16 I Yesus simimbahé si siré, "Apa i kemu
mang bedang ta nakaena lai? 15:17 I kemu mang bega, apang ko masowo
su mohong turusé maelu sarang dalungu tiang, bou éé sau masebang?
15:18 Arawé ko malua bou mohong, éé sumebang bou naung; nau éé
makalamuhu taumata. 15:19 Batu'u bou ralungu naung tumimbulé pikirang
dalai sarang makakoa taumata mamaté, mawuang, musundalé, manako,
dingang mundahiri u léo dang muhinakang. 15:20 Ko makalamuhu
taumata, balinébé ualing kumang ta manguhasé lima." 15:21 Bou éé i
Yesus nanentangu tampa éé nakoa sarang tampa ko maraningu soang Tirus
dingangu Sidon. 15:22 Singkatau wawinéng Kanaan bou wanua éé,
himaung si Yesus dingang kakuiné, "Ahusé i Daud, Kendagéko ia! Anaku
bawiné nikasukangu roké dalai. Keadaangé mabeha kahengang." 15:23 I
Yesus ta kidongki simimbahé'u apa su tau wawiné éé. Bou éé manga
murité-é himaung dingang nudorong si Sié. "Tuang doi'é tau wawiné éé
pakapulé. I sié ketang mumenggahé su likudé'i kité!" 15:24 I Yesus
simimbahé, "Ia niparéntang ketang gunangu tau Israel, katilahéngé si siré
apang ko nungkapalidé." 15:25 Tau wawiné éé himaung nusuba su
tengongi Yesus dang nubéra, "Tulungko ia Tuang." 15:26 I Yesus
simimbahé, "Ta mariadi mangala kangu manga rario bou éé itélédé su
kapuna." 15:27 "Tengadé bué, Tuang," nisimbahé'u tau wawiné éé,
"katéwé kapuna mang kumang lembéng kangu mawuné ko marondosé bou
méda." 15:28 Bou éé i Yesus nubéra si sié, "Inang, pangangimangu mang
tengadé labo! Kariadi'é apang ko kéré kukapulunu!" Singkatémpo éé lai
ana bawiné éé napia. 15:29 I Yesus nanentangu tampa éé, buhué rimaléng
nanahipi bou rulungu Ranong Galilea. Bou éé i Sié simaka sarang buludé
simbau buhué naiang dasi séé. 15:30 Taumata napéné numpusongo
nubawa manga taumata péngkadé, ko buta, ko péosé, ko bobo, dang mauli
lai ko masasaki baliné. I sié numpamelo u manga taumata masasaki éé su
tengongi Yesus, dang i Sié nupakuléngi siré. 15:31 Taumata mauli ko éné
ndai séé, nahérang suapang nakasilo tau wobo nakwéra, ko péngkadé



nakaraléng, tau wuta nakasilo. Bou éé i siré nudalongu Mawu Ruatang tau
Israel. 15:32 Bou éé i Yesus nukui manga murité-é buhué nubéra, "Ia
kumendagé'u taumata singendu ii. Séng telung ello i siré ringang-Ku, dang
ii takoaé kangi siré. Ia ta mapulu mamalangi siré mapulé lunusé, tehangi
siré mawatang su raléng." 15:33 Bou éé manga murité-é nukibalo si Sié,
"Su apa i kité botongé makaréa kang su dunia marau ii gunangu taumata
kéré ii kauli'é?" 15:34 "I Yesus nukibalo si siré, "Pirang bau boroté si
kemu éé?" "Pitu," angkungi siré, "dingang kina dadio pirang bua." 15:35
Uté i Yesus nangoro si siré pakiang su tana. 15:36 Bou éé i Sié nangala
boroté pitu dingangu kina'é, buhué nupatarimakasé su Mawu Ruata. Nasué
éé i Sié nangangompéng boroté dingangu kina éé, buhué i Sié nunggeli u
éé su manga murité-é. Dang i siré namahia'é su taumata mauli éé. 15:37
Kebi-kebi taumata éé numpukang sarang nungkawiahé. Nasué éé manga
murité'i Yesus nangomolé lembéng biahé éé. Kebi-kebi bedang pitung
kahépo napéné. 15:38 Kauli mangaésé kimang su témpo éé kebi-kebi epau
hiwu sukatauné, su likudé'u manga wawiné dingangu manga rario. 15:39
Bou éé i Yesus nuparénta taumata mauli éé pakapulé. Arawé si Sié sisané
simaké sakaéng singgesa sarang banua Magadan.

Matius 16

16:1 Pia pirang katau taumatang Farisi dingangu tau Saduki dimenta si
Yesus tadéau mangakalé si Sié. I siré mudorong si Sié pukoa tanda hérang
tadéa pulahé'u humonéu i Sié ko dimenta bou Mawu Ruata. 16:2 I Yesus
simimbahé, "Kamagéng matangello kaseda'é, i kemu mubéra, 'Banua
mapia, baugu langi'é mahamu.' 16:3 Dang malukadé, i kemu mubéra, 'Si
hello ii rumaséhé, baugu langi mahamu dang nukakelubé.' Ho, bou
putatehungi kemu su langi, i kemu makatika pubawalungu wanua, arawé
tatialang daraléngu ello i kemu ta makakoa manika!" 16:4 "Baliné
gampang karalai'é dingangu durhakangu taumata orasé ii. I kemu
mudorong si Sia pukoa tanda hérang. I kemu ta onggolangu sarang simbau
tanda hérang su likudé'u tanda hérangi nabi Yunus." Bou nubérangu éé i
Yesus nanentangi siré, bou éé rimaléng. 16:5 Suapang manga murité'i



Yesus nahumpa su simbekangu rano, buhué nikasingkaténgi siré humonéu
i siré ta nakatahendung nubawa boroté. 16:6 I Yesus nubéra si siré,
"Pakaingaté su ragingu tau Farisi dingangu tau Saduki." 16:7 Nakaringihé
bawérangi Yesus éé, manga murité-é naneta numpududato i siré lawo i
siré. "I Sié nubéra kéré'é baugu i kité ta nubawa boroté." 16:8 I Yesus
masingka apang ko pududatongi siré. Uté i Sié nubéra, "Apa sabapé'é i
kemu mupupikiré'u barang ko takoaé? I kemu ta nakatahendung boroté
lima mbau ko Daku nikakompéng gunangu taumata lima hiwu su katauné?
Pirang kahépo lembéné nikomolé i kemu? 16:9 Mang bedang lai ta
nakaena i kemu? I kemu ta nakatahendung pia boroté lima ko Daku
nikakompéng gunangu taumata lima hiwu sukatauné? Pirang kahépo
lembéné nikomolé'i kemu? 16:10 Dang kéré apa lai dingangu boroté pitu
mbau gunangi siré epau hiwu su katauné? Pirang kahépo lembéné
nikomolé i kemu? 16:11 Unué i kemu mang ta makaenangu Ia balinébé
kadodatoné si kemu halé u boroté? Pakaingaté su ragingu tau Farisi
dingangu tau Saduki!" 16:12 Panginsuéngé manga murité'i Yesus nakaena
humonéu i Yesus kapuhabaré si siré pakaingaté balinébé su ragi ko
pukukoa boroté, kaiso tarangé ko su tatintirongu tau Farisi dingangu
Saduki. 16:13 I Yesus nakoa sarang tampa maraningu soang Kaisarea
Filipi. Séé i Sié nukibalo su manga murité-é, "Su singka u taumata, ko i sai
Ahusé'u Taumata éé?" 16:14 Manga murité-é simimbahé, "Pia ko
muhabaré'i Yohanes Mundaréno. Pia ko lai muhabaré i Elia. Ko baliné
muhabaré'i Yermia, arau singkatau bou taloarangu nabi." 16:15 "Arawé
tumuhu si kemu, Ia ii sai?" i Yesus nukibalo si siré. 16:16 I Simon Petrus
simimbahé, "I Tuang ko Datung Salamaté, Ahusé', u Ruata Mawu ko
Biahé." 16:17 "Kalauntu si kau Simon ana i Yona!" angkungi Yesus.
"Baugu balinébé taumata nuhabaré'u halé éé si kau, kaiso ko i Amang-Ku
su sorga. 16:18 Ualingu éé kasingka'é, i kau ii Petrus, batu lenggihé. Dang
su wowongu watu ii Ia mupararisi u Jamaaté-Ku, ko ta ikawata; maning
ualingu papaté! 16:19 Ia sarung manarakangu kakunsi u kararatuangu
Mawu Ruata si kau. Apang ko ilarangu su dunia, ilarang lai su sorga.
Kéré'é lai apang ko ipuhinonu su dunia, mang lai ipuhino su sorga." 16:20
Bou éé i Yesus nunggeli'u ingaté su manga murité-é tadéau ta



mupakasingka si sai-sai ko i Sié éé Datung Salamaté. 16:21 Naneta bou
orasé éé, i Yesus nubéra malahé-lahé su manga murité-é, i Sié mang
harusé makoa sarang Yerusalem dang pai séé sarung mananggong sinsara
bou manga tembonangu dunia, manga mawu imam dang manga météré'u
agama. I Sié sarung paténg, kaiso su ello kateluné i Sié sarung ipubangung.
16:22 Bou éé i Petrus namoléng si Yesus mahi sarang deduhé dingang
nubéra si Sié, angkungé, "Kéré wotongé Mawu Ruata mupakaraungu halé
éé Tuang! Kumbahang sarang halé éé, mariadi si Tuang!" 16:23 I Yesus
nutehung bou éé nubéra si Pétrus, "Dakoko pamého bou ii, Sasaluka! I kau
manikoré si Sia. Sipirangu éé ko sipirangu taumata baliné sipirangu Mawu
Ruata!" 16:24 Bou éé i Yesus nubéra su manga murité-é, "Taumata ko
mapulu tumuhu si Sia, harusé mutimbuléngu halé u watangéngé, mamikulé
koroisé, buhué tuhu si Sia. 16:25 Batu'u taumata ko mututenda'u
pubawiahé'é, sarung kailangéngu pubawiahé'é. Arawé taumata ko
manentangu pubawiahé'é ualingu Ia, sarung makatarima u pubawiahé.
16:26 Apa untuné su singkatau, kamagéngi sié managhuang kaselahé u
dunia kaiso kailangu pubawiahé'é? Botongé biahé éé saliungu rarotong?
16:27 Séng ta maréngu lai Ahusé'u Taumata dingangu manga malaikaté-é
sarung dumenta dingang kawasangi Amang-é. Su témpo éé i Sié sarung
mamalisé apang taumata ituhu su kakanoa u simbau-simbau. 16:28
Kasingka'é! Bou taloarangi kemu sii, pia ko sarung ta maté, su horo u
makasilo Ahusé'u Taumata dumenta kéré Ratu."

Matius 17

17:1 Enungu ello tuhué i Yesus nubawa si Petrus dingangi Yakobus
daduang tuariné Yohanes nutingkatani nakoa sarang buludé marangé
simbau. 17:2 Su tengongi siré, gahi i Yesus nubalu: Gati-Né simenang
kéré matangello dang pakéang-é mawantugé mawira. 17:3 Bou éé
murité-é siré telu éé nakasilo si Musa dan si Elia kadaté'é dingangi Yesus.
17:4 Bou éé i Petrus nubéra si Yesus, "Tuang, mapia témangé i kité su
tampa ii. Kamagéngi Tuang mapulu, ia mukoa sélo tatelu sii: simbau
gunangi Tuang, simbau gunangi Musa dang simbau gunangi Elia." 17:5



Sementarangi Petrus bedang kabérané, pia binawa matila-tilang nuliwung
si siré bou éé pia tingihé bou ralungé kabérané, "Ii Ana-Ku ko Daku
ikukendagé. I Sié nakaluasé naung-Ku. Daringihé si Sié!" 17:6 Su
témpong manga murité'i Yesus nakaringihé éé, i siré nataku hakiu nudating
naendu su tana. 17:7 Bou éé i Yesus himaung nanénggéhé si siré,
"Darisi'é!" angkungi Yesus, "Tawahaluasu mataku!" 17:8 Su apangi siré
nuhéngké'u matangi siré, i siré ta nakasilo si sai-sai su likudé'i Yesus
sisané. 17:9 Su témpongi siré kadesungé bou wuludé éé, i Yesus
nangonggo'u ingaté si siré, "Kumbahang mubeké si sai-sai apang ko
nikasilongi kemu kanini, su horo u Ahusé'u Taumata ipubangung bou
papaté." 17:10 Manga murité-é nukibalo si Sié, "Unué manga météré u
agama nuhabaré i Elia harusé dumenta horo?" 17:11 I Yesus simimbahé,
"Tengadé i Elia dumenta dang sarung mungganapé apang ko kukoaténg.
17:12 Katéwé Ia muhabaré si kemu, i Elia séng bou rimenta, katéwé
taumata ta nakakirala si sié; u siré nairéa i sié nubatu kapulungi siré. Dang
sarung kéré'é lai koaténgi siré su Ahusé'u Taumata." 17:13 Buhué manga
murité-é nakaéna humonéu i Yesus muluhabaré'u halé i Yohanes
Mundaréno. 17:14 Su témpongi Yesus dingangu murité-é tatelu nusulé
sarang koa u taumata mauli éé, pia tau ésé singkatau dimenta nusurubang
su tengongi Yesus, 17:15 dingangu kabérané, "Tuang, tulungko anaku. I
sié pia saki u wawi. Saki'é dumating kéré'é kabeha'é, hakiu kasaukangé
matembo su putumg bou éé lai manawo su aké. 17:16 Ia séng bou nubawa
i sié sarang koa u manga murité'i Tuang, kaiso i siré mang ta nakapia si
sié." 17:17 I Yesus simimbahé, "Baliné gampang i kemu ii! I kemu mang
tenga-tengadé taumata maralawang dang ta mangangimang. Sarang
kangéré Ia harusé matana dingangi kemu dang musabaré su tengongi
kemu? Bawa'é mahi ana éé!" 17:18 Bou éé i Yesus nuparénta roké dalai
su rario éé pasebang. Roké dalai éé simebang, dang singkatémpo éé lai
dario éé napia. 17:19 Bou éé manga murité-é simbau-simbau dimenta
nukibalo si Sié, "Tuang, apa sabapé'é i kami ii ta makauséré roké dalai
éé?" 17:20 I Yesus simimbahé, "Baugu i kemu kadio mangimang.
Putahendungké! Kamagéngi kemu pia pangangimang kéré kalabo batung
sawi, i kemu makawéra su wuludé ii, 'Kaalingké tamai!' Nalahé buludé éé



maénso. Takoaé halé simbau ko sarung ta makoa si kemu! 17:21 Arawé
roké dalai kéré ii, ketang botongé ikauséré'u kaliomanéng dingangu
mupuasa." 17:22 Su témpong manga murité'i Yesus mukukomolé su
Galilea, i Yesus nubéra si siré, "Séng maligha lai, Ahusé'u Taumata
sarungi sarakang su kawasang taumata. 17:23 I Sié sarung paténg, katéwé
su ello kateluné i Sié sarung ipubangung." Uté manga murité-é nungkasusa
naungi siré. 17:24 Su témpongi Yesus dingangu manga murité-é nahumpa
su Kapernaum, i siré mananuntu pajaké u Waléng Mawu dimenta si Petrus
dingang nukibalo, "Méteré'i kemu mumamaéhé pajaké'u Waléng Mawu
arau tala?" 17:25 I Petrus simimbahé, "Mamaéhé!" Su témpongi Petrus
napulé, i Yesus nukibalo horo, "Simon, kéré apa si kau? I sai harusé
mamaéhé béa arau pajaké su dunia ii? Ana u wanua arau tau raghi?" 17:26
"Tau raghi," nisimbahé i Petrus. "Kamagéng kéré'é," angkungi Yesus,
"Ana u wanua tawahaluasu mamaéhé pajaké. 17:27 Katéwé kumbahang i
kité makasangkong naungu manga taumata éé. Nau dakoko tamai
pamékéng sarang dano. Alako kina ko kahorokangé mala si kau. Su
mohongé pia doité ko pasé makawaéhé pajaké i kadua. Ala'é roité éé dang
baéhé'é si siré pajaké i kité gunangu Waléng Mawu."

Matius 18

18:1 Su témpo éé manga murité i Yesus dimenta si Sié dingang nukibalo,
"Ko i sai tutehungang kalabokangé su taloarangu umaté u Mawu Ruata?"
18:2 I Yesus nukui singkatau ana kadio, dang nipararisi'é su tengongi siré.
18:3 Buhué i Yesus nubéra, "Pangimangké! Ketangu kamagéngi kemu
mubalu mutingkakoa kéré manga rario, i kemu sarung makoa umaté'u
Mawu Ruata. 18:4 Taumata ko mutingkasana u watangéngé dang
mutingkakoa kéré ana ii, i sié éé kalabokangé su taloarangu umaté'u Mawu
Ruata. 18:5 Dang taumata ko manarima u manga rario kéré ii ualingu Ia,
musulungu nanarima u Ia." 18:6 "I sai ko makakoa sabapé su singkatau
bou taloarangu manga rario ii sarang ta mangimang si Sia, kapiangé
kamagéngi sié batuangéng su léhé'é buhué iwontolé su laudé wiru. 18:7
Baliné gampang silaka u dunia ii ualingu halé ko makakoa dosa su



taumata. Halé kéré ii mang sintinia pia, katéwé silaka su taumata ko
makakoa sabapé'é! 18:8 Kamagéng limanu arau laédé'u makakoa dosa si
kau, poto'é bou éé demé'é. Mapiang i kau mubiahé u lima arau laédé'u
simbeka dingangu Mawu Ruata, lumiagé'u dingangu lima dang laédé'u rua
mbeka bou éé i kau iremé su naraka. 18:9 Dang kamagéng matanu
makarosa si kau, lesa'é mata éé dang demé'é. Mapiang i kau mubiahé'u
mata simbeka dingangu Mawu Ruata, lumiagé'u matanu rua mbeka kebi
éné bou éé i kau iremé su naraka." 18:10 "Pakaingaté! Kumbahang
mupakaralai u singkatau bou taloarangu manga rario dadio ii. Batu'u
putahendung, malaikaté'i siré sintinia mututengongi Amang-Ku su sorga.
18:11 Batu'u Ahusé'u Taumata dumenta tadéau manahusu taumata ko
napalidé! 18:12 Kéré apa su singka i kemu? Andéné pia taumata simbau
ko pia dombané mahasu, bou éé nikailangéngu simbau bou dombané éé,
apa sarung koaténgu tau éé? Nalahé i sié mang manentangu dombané sio
mpulo sio éé su wuludé bou éé rumaléng manahusu ko nailang éé. 18:13
Kamagéng dombané simbau éé sau ikaréa'é-- pangimangké Sia-- i sié
nangilémbo lumiagé'u dombané simbau éé bou dombané sio mpulo sio ko
séng tebé éné. 18:14 Kéré'é lai i Amangu su sorga madidi pia singkatau
bou taloarangu ko buhué mangimang si Sia ii mapalidé." 18:15 Kamagéng
ana u singkataunu musala su tengonu, 18:16 Arawé kamagéng tala
pamaringangko lai singkatau arau ruang katau. Batu'u su ralungu Buké
Susi pia kabawohé, 'Mutingkakadio pia darua arau telung katau saksi
déakéng tadéau pulahé'u singkatau mang tengadé nusala.' 18:17
Kamagéngi sié ta manarima u tegungi siré, pakasingka'é su jamaaté. Dang
panginsunéngé, kamagéngi sié ta mapulu manarima tegungu jamaaté,
dékéngké i sié kéré mudarorong béa dang singkatau ko begangu Mawu
Ruata." 18:18 "Kasingka'é: Apang ko ilularangi kemu su dunia, mang lai
ilularang su sorga. Kéré'é lai apang ko ipuhinongi kemu su dunia ii mang
lai ipuhino su sorga. 18:19 Dang kasingka'é lai: Kamagéng su taloarangi
kemu su dunia ii pia duang katau singgighilang su kalawou u halé dang
mukukaliomanéngu halé éé, kakaliomanéngé éé mang sarung itarima i
Amang-Ku su sorga. 18:20 Batu'u su apa pia darua arau telung katau
mukukomolé ualingu Ia, Ia mang éné séé dingangi siré." 18:21 Bou éé i



Petrus dimenta sarangki Yesus dingang nukibalo, "Tuang, kamagéng
tuariku nusala si sia, uté sarang pirang sulé ia harusé munggeli u ampungé
si sié? Manga pintung sulé?" 18:22 I Yesus simimbahé, "Tala, baliné
ketang pitung sulé, kaiso pitung pulo su suléné taha pitung sulé! 18:23
Batu'u kamagéng Mawu Ruata mamarénta, kakakoa'é musulungu
pusasihing ii: Singkatau ratu ko pia kanaungé mapulu mudarékéngu utangu
apang paparéntangé. 18:24 Su témpongi sié naneta nudarékéng,
nipatatengoné si sié paparéntangé simbau ko nakautang yutané, 18:25
dang ta nakawaéhé. Nau ratu éé nuparénta tadéau paparéntangé éé
pakiwalu singkawalu dingangu ana kawingé, dang kalawou rarotongé
tadéau pamaéhé utangé. 18:26 Paparéntang éé nusurubang su tengungu
ratu éé, dingang nukaliomanéng, 'Tuang, pusabaréko su ellang. Ellang
sarung mamaéhé kebi utangu ellang.' 18:27 Datu éé nikanawongu naungé
kimendagé'i sié, hakiu i sié nangemu kalawou utangé. 18:28 Su témpong
paparéntang éé simebang, i sié nusombangu ghawené, paparéntang simbau
ko lai nakautang si sié pira hiwu. I sié nanamé gawéné éé, nikelé'é dingang
nubéra, 'Baéhé kebi utangu!' 18:29 Gawéné éé nusurubang su tengoné
apidé mududorong, 'Sabaréko horo gawé, kebi sarung daku baéhang!'
18:30 Kaiso paparéntang éé nanolaké. Su simbekané, i sié katéwé nupasu i
sié sarang dalungu tahungku sarang i sié mamaéhé utangé. 18:31 Su apang
manga paparéntang baliné nakasilo apang ko nariadi, naungi siré nasusa
dang dingang nangalaké su ratu. 18:32 Uté datu éé nukui paparéntang
dalai éé dingang nubéra si sié, 'I kau paparéntang dalai! Kauli u utangu
séng daku niemu ketang ualingi kau nudorong si sia. 18:33 Balinébé i kau
lai harusé pia pendang kumendagé'u ghawénu musulungu ia kimendagé'i
kau?' 18:34 Datu éé limangéhé dalai-lai. Paparéntang dalai éé nipasu'é su
ralungu tahungku sarangi sié nakawaéhé utangé. 18:35 I Yesus nanginsué
weké-Né dingangu, wawéra ii, "Kéré'é lai i Amang-Ku su sorga sarung
mukoa si kemu simbau-simbau, kamagéngi kemu tamunggeli'u ampungé
su ana u singkataunu dingangu kalawo u naung."

Matius 19



19:1 Su témpongi Yesus nasué bou nuhabaré'u kebi-kebi éé, i Sié
nanentangu Galilea bou éé nakoa sarang Yudea su simbekang Salu'u
Yordan. 19:2 Mauli taumata timuhu si Sié, dang ndai séé i Sié
nupakauléngi siré. 19:3 Bou éé tau Farisi dimenta nanongko si Sié. I siré
nukibalo, "Tumuhu atorangu agamangi kité, apa wotongé taumata
manindo kawingé dingangu angki'é mudalahaghi?" 19:4 I Yesus
simimbahé, "Apa i kemu bedang ta nubasa su ralungu Buké Susi, humonéu
i Sié ko nundiadi taumata, bou teta'é séng nundiadi si siré ésé dingangu
wawiné? 19:5 Bou éé i Sié nubéra, 'éé sabapé'é ésé manentangu inang
iamangé dang mutindéké dingangu kawingé, uté i radua makoa simbau.'
19:6 Uté i siré baliné lai duang katau, kaiso simbau. éé sabapé'é apang ko
séng nipukauhé'u Mawu Ruata ta wotongé iputaléingu taumata." 19:7 Bou
éé taumatang Farisi nukibalo si Sié, "Kamagéng kéré'é apa sabapé'é i
Musa nangoro taumata punggeli'u suraté'u talaké su kinawing ko
nisindongé?" 19:8 I Yesus simimbahé, "I Musa mupakawalangi kemu
panindo kawingi kemu baugu i kemu tumaniu susa panintirongé. Tumuhu
hinoné baliné bé kéré'é bou téta'é. 19:9 Nau, daringihéko ii: I sai manindo
kinawingé sumbalié tau wawiné éé ta napulung ésé baliné--bou éé nusau
nukawingu bawiné waliné, i sié séng nawuang." 19:10 Uté manga murité i
Yesus nubéra si Sié, "Kamagéng pudalahikingu singkawingang kéré'é,
mapiang kuha'é mukawing." 19:11 I Yesus simimbahé, "Baliné kebi
taumata makatarima bawéra éé, ketang taumata ko séng nitantu u Mawu
Ruata. 19:12 Batu'u pia taumata ko ta mukawing, baugu i siré séng
nipuhana kéré'é. Pia lai ko ta makapukawing ualingu kakakoa u taumata
waliné. Pia lai ualingu kapuluné sisané ta mukawing, tadéau makapuhalé
halé u Mawu Ruata. Taumata ko makatarima u tintiro ii, balaé'é i sié
panarima." 19:13 Pia taumata numpubawa manga rario sarangki Yesus
tadéau i Sié mangalamaté si siré. Kaiso manga murité-é nupedu si siré éé.
19:14 Uté i Yesus nubéra su manga murité-é, "Balaété manga rario éé
pasongo su koa-Ku! Aribé seding i siré, batu'u taumata kéré i siré éé
makoa umaté'u Mawu Ruata." 19:15 Bou éé i Yesus namelo u lima-Né su
tembo u manga rario éé dingang nangalamaté si siré. Buhué i Sié dimaléng
bou éé." 19:16 Pia su sihello singkatau ésé dimenta sarangki Yesus, dang



nubéra, "Tuang, kakanoa mapia kéré apa ko hinong daku koaténg tadéau
makatarima u pubawiahé kahengang dang kekal?" 19:17 "Apa sabapé'é i
kau mukibalo si Sia bou halé u ko mapia? Ketang pia simbau mapia.
Kamagéngi kau mapulu mubiahé, i kau harusé tuhu paréntangu Mawu
Ruata." 19:18 "Parénta sudé éé?" kakibalongu tau ésé éé. I Yesus
simimbahé, "Kumbahang mamaté, kumbahang mawuang, kumbahang
manako, kumbahang musaksingu léo, 19:19 pangadaté si papanu dingang
si mamanu, dang kendagé'u sinsulungu taumata kéré i kau kumendagé'u
watangéngu sisanu." 19:20 "Kebi parénta éé séng daku nituhukang,"
nisimbahé'u tau ésé éé. "Bedang apa lai déakéng?" 19:21 I Yesus nubéra si
sié, "Kamagéngi kau mapulu mubiahé masuku, dakoko walu apang
darotongu. Pahiako roité su taumata susa, dang i kau sarung
makahombang areta su sorga. Bou éé, mahi'é putuhu si Sia!" 19:22
Nakaringihé bawéra éé, tau ésé umbaséng éé dimaléng dingangu susa
naung batu'u i sié napaliung kakala'é. 19:23 Bou éé i Yesus nubéra su
manga murité-é, "Ia muhabaré si kemu, tumaniu masusa su taumata kala
makoa umaté'u Mawu Ruata. 19:24 Dang ii lai sarung Daku ihabaré si
kemu; bedang magampangéng simbau onta sumuhi su lohangu rarahung,
bou singkatau kala sumu su Dunia Wuhungu Mawu Ruata. 19:25 Suapang
manga murité-é nakaringihé bawérangi Yesus éé, i siré nahérang.
"Kamagéng kéré'é," angkungi siré, "ko i sai wué wotongé masalamaté?"
19:26 I Yesus nutehung si siré buhué nubéra, "Su taumata, éé ta mariadi."
19:27 Bou éé i Petrus nubéra, Tehungété, i kami séng nanentangu
kebi-kebi baugu tumuhu si Tuang. Dang apa sarung ikatarima i kami?
19:28 I Yesus nubéra si siré, "Pangimangké: Su Dunia Wuhu, Ahusé'u
Taumata sarung maiang su kawawantugé-é. Su témpo éé i kemu manga
murité-Ku sarung maiang su kararatuang mapulo dua dang muhukungi siré
mapulo dua sukungu Israel! 19:29 Dang apang taumata ko séng
numpanentangu walé, arau ana u singkatauné ésé arau wawiné, arau inang
iamangé, arau ana'é arau kobongé ualingu Ia, taumata éé sarung
makatarima mahasu susuléné. Dang i sié sarung manarima u pubawiahé
kahengang dingangu kekal, 19:30 Katéwé mauli ko kahimotongangé su
orasé ii sarung makoa ko kasamuriangé dang ko su orasé ii ko



kasamuriangé makoa ko kahimotongangé."

Matius 20

20:1 "Kamagéng Mawu Ruata mamarénta, kakakoa'é musulungu
pusasihing ii: Pia singkatau taghuangu kobongu anggoré simebang bedang
malukadé mudéa taumata puhalé su kobongu anggoré'é. 20:2 Su apang i
sié kimiré mamaéhé si siré satu péra sihello, i sié nuparénta si siré puhalé
su kobongu anggoré'é. 20:3 Pukulé sio malukadé, taghuangu kobong éé,
nusau dimaléng, dang nakasilo taumata pirang katau mululambaihang su
pasaré. 20:4 Uté i sié nubérs si siré, 'Dakoko i kemu tarai puhalé su
kobongku. I kemu sarung daku baéhangu gaji ko mutatahino.' 20:5 I siré
natarai. Pukulé mapulo dua kalihaé dingang pukulé tatelu wawello,
taghuangu kobong éé, nusau simebang nukoa halé kéré nikoaé horo. 20:6
Patéhang manga pukulé lima wawello, i sié nusau simebang dang nakasilo
bedang pia ko kapulambaihangé. I sié nukibalo si siré, 'Apa mangaléné i
kemu dumarisi pusihello matiwatu sii takoaé hambaké'i kemu?' 20:7 I siré
simimbahé, 'Takoaé ko mupuhalé i kami.' 'Kamagéng kéré'é angkungu
taghuangu kobongé éé, dako'é i kemu tarai puhalé su kobongu anggoréku.'
20:8 Nawawello, taghuangu kobongu anggoré éé nubéra su mandoré'é,
'Kuiéko apang mulahalé dang baéhé gajingi siré simbau-simbau, maneta ko
bou simu nuhalé kasamuriangé sarang ko kahorokangé.' 20:9 Bou éé
nasongo apang mulahalé ko nuhalé naneta bou pukulé lima wawello.
Pusingkatau i siré nanarima u taha satu péra. 20:10 Tuhué nasongo lai
mulahalé ko niséwang bedang malukadé. Su naungi siré i siré makatarima
dio lebé. Kaiso i siré lai mang ketang nionggolang taha satu péra. 20:11
Su témpong nanarima u roité lai éé, i siré nusunguté su taghuangu kobong:
20:12 'Manga mulahalé ko dimenta samuri ketang nakapuhalé
singkaorasé. Arawé i kami nuhalé sihello matiwatu wati-wati su pedisé,
kaiso i Tuang namaéhé si siré musulung si kami!' 20:13 Taghuangu
kobong éé simimbahé su singkatau bou i siré, 'Anu, ia ta nusala si kau.
Balinébé i kau séng kimiré manarima satu péra bawaéhé'u muhalé sihello?
20:14 Ala'é roité u, dang kapulé'é. Ia sisaku napulu nangonggo su taumata



ko simu nuhalé samuri éé bawaéhé musulung ko kéré daku nionggo si
kemu. 20:15 Apa ia ta wotongé mukoa kapuluku sisaku bou rarotongku?
Arau i kau mananoi, ualingu ia malondo?' " 20:16 Bou éé i Yesus sau
nubéra, "Kéré'é lai taumata ko samuri sarung makoa ko kahorokangé,
dang ko kahorokangé sarung makoa ko kasamuriangé." 20:17 Su
témpongi Yesus kadaléngé sarang Yerusalem, su raléng i Sié nukui
murité-é i siré mapulo dua pukomolé hala. Bou éé i Sié nubéra si siré.
20:18 "Daringihé! Orasé ii i kité makoa sarang Yerusalem. Pai séé
Ahusé'u Taumata sarung isarakang su manga mawu imam dang manga
météré'u agama. Bou éé i Sié sarung manarima u hukumang papaté, 20:19
bou éé buhué isarakang su umuté ko begangu Mawu Ruata. I siré sarung
muhinakang si Sié, mamahang si Sié dang munggantongi Sié. Kaiso su ello
kateluné, i Sié sarung sau mubangung." 20:20 Bou éé kinawingi Zebedeus
dimenta dingangu manga ana'é sarangki Yesus. Su tengongi Yesus i Sié
nusurubang ualingu pia ko dorongangé. 20:21 I Yesus nukibalo, "Apa
kapulungi kau?" Ibu éé simimbahé, "Ia mapulu tadéau anaku darua ii
makakaiang singkatau su kuihi dang singkatau lai su kuanéngi Tuang
kamagéngi Tuang mamarénta kéré Ratu." 20:22 "I kemu mang begangu
apang ko dudorongangi kemu." I Yesus nubéra si siré. "I kemu
makatanggong manginung bou panganginungangu simsara ko harusé Daku
inungang?" "Makatanggong", sasimbahé'i siré. 20:23 I Yesus nubéra,
"Tengadé i kemu sarung manginung bou panganginungang-Ku. Katéwé su
halé u i sai ko sarung kumaiang su kuihi dingang su kuanéng-Ku, éé baliné
haké-Ku manantu. Apang tampa éé séng nitilahé su taumata ko séng
nitantu i Amang-Ku." 20:24 Su témpongi siré mapulo murité baliné
nakaringihé halé éé, i siré nupedu si radua tamahuari éé. 20:25 Ualingu éé,
i Yesus nukui si siré kebi buhué nubéra, "I kemu masingka manga
tembonangu dunia ko begangu Mawu Ruata, mulinda ana u wanuané.
Dang apang ko dalabo su taloarangi siré sarung muneda si siré. 20:26
Arawé i kemu ta wotongé kéré'é. Su simbekané, taumata ko mapulu
mutingkakoa labo su taloarangi kemu, harusé makoa paparéntangu. 20:27
Dang taumata ko mapulu mutingkakoa kahimotongangé su taloarangi
kemu, harusé mutingkakoa ellangu. 20:28 Musulungu lai Ahusé'u



Taumata; I Sié dimenta balinébé tadéau makitalung, kaiso tadéau
mutalung, dang manarakangu awa-é gunangu mangambang taumata
mauli." 20:29 Su témpongi siré nanentangu Yerikho, mauli taumata
timuhu si Yesus. 20:30 Pia tau wuta ruang katau mumaiang su wiwihé'u
raléng. Suapangi radua nakaringihé si Yesus simahé, i radua nenggahé,
"Ahusé'i Daud, kendagéko i kami!" 20:31 Taumata mauli séé nupedu si
radua dingang nusedingi radua pakaremasé. Kaiso i radua kasaunéng
nenggahé, "Tuang, Ahusé'i Daud, kendagéko i kami!" 20:32 Bou éé i
Yesus nangedung dingang nukui si radua, "Apa kapulungi rua hinong Daku
koaténg gunang i rua?" kakibalongi Yesus. 20:33 I radua simimbahé,
"Tuang, i kami mapulu makasilo!" 20:34 I Yesus kimendagé i radua, bou
éé i Sié nanelidé matangi radua. Singkatémpo éé lai i radua dingang
nakasilo. Bou éé timuhu si Yesus.

Matius 21

21:1 Su témpong kukaraninéngu Yerusalem, i siré nudatingu Betfage su
wuludé'u Zaitun. Séé i Yesus nundoi'u murité-é duang katau paraléng horo.
21:2 "Tamaiko sarang kampong pai su tengo éé," tatanatangi Yesus si
radua. "I rua turusé makasilo pia kalidé simbau malaiki dingangu ana'é.
Buka'é kebi, dang bawa mahi. 21:3 Kamagéng pia ko manga mukibalo,
puhabaré'é si siré, 'Mawu mupaké-e',' uté tau éé dingang mamalang kalidé
éé pakiwawa." 21:4 Halé éé mang séng kéré'é tadéau mariadi apang ko
niwérangu nabi kéré tanaé ii, 21:5 "Habaréko su Sion Datunu séng
kadentané sarangki kemu. Naung-é marinda dang saké-saké su kalidé
simbau, ana'u kalidé paranggang." 21:6 Bou éé murité-é rarua éé natamai
nukoa ko kéré nitanatang i Yesus si radua. 21:7 I radua nubawa kalidé éé
dingangu ana'é. Bou éé i radua nangempahé kahuwangu kalidé éé
dingangu jubang i radua. Bou éé i Yesus simaké. 21:8 Napéné taumata pai
séé numpamila'u jubangi siré su raléng, kéré'é lai i siré waliné numpamoto
manga lélangu kalu dang nangantéhé'é su tarora u raléng. 21:9 Taumata
mauli ko kadaléngé su horoné dingang su likudé'i Yesus mumenggongu,
"Kaumburé Ahusé'i Daud! Alamaté si Sié ko dimenta su aréngu Mawu!



Dalo su Mawu Ruata ko Karangétangé!" 21:10 Dang suapangi Yesus
simu' su Yerusalem, kaselahé'u soa nugigho. "Ii ko i sai?" kakibalongu
taumata singkasoang éé. 21:11 "I Sié Nabi Yesus, bou Nazaret su
Galilea," sasimbahé u taumata mauli ko katuhu'é si Sié. 21:12 Bou éé i
Yesus simu su Waléngu Mawu, dang nanokolé kauli u taumata
mududagang ndai séé. I Sié namalintui manga médang mananukaré doité,
dingangu manga kakaianéngu mubawalu u paluma. 21:13 Bou éé i Sié
nubéra su apang taumata éé, "Su ralungu Buké Susi kabawohé, Mawu
nubéra, 'Balé-Ku isusego tampa u pukakaliomanéngang.' Arawé si kemu
kukoaténg tampa u tahautako!" 21:14 Apang taumata wuta dingangu ko
péso dimenta si Yesus su Waléngu Mawu, dang i Sié nupakauléngi siré.
21:15 Arawé manga mawu imam dang manga météré'u agama nupedu
nakaringihé manga rario mumenggo su Waléngu Mawu, mububérangu,
"Kaumburé Ahusé'i Daud!" 21:16 I siré nubéra si Yesus. "I Kau
nakaringihé apang ko niwérangi siré?" "Iya, Ia nakaringihé," sasimbahé'i
Yesus. "Apa i kemu bedang ta nubasa sarang manga sinsulé pia ayété ii su
Buké Susi. 'Manga rario sususu dang ana luhamu séng nitintirong-Ku
puseba u bawérang daralo'?" 21:17 Bou éé i Yesus nanentangi siré,
simebang bou soa éé nakoa sarang Betania dang nuhedang pai séé. 21:18
Maluka-lukadé su karuang elloné, su témpong kadaléngé mapulé sarang
soa, i Yesus nakapendang nahutung. 21:19 I Sié nakasilo pia kalu ara
singkalu su wiwihé'u raléng. I Sié himaung sarang pungu kalu éé, katéwé
ta nakaeba buané sarang manga simbau, sulikudé'u rakaluné sisané. I
Yesus nubéra su kalu éé, "I kau séng ta sarung mubua!" Kalu éé ringang
nalowé. 21:20 Suapang manga murité'i Yesus nakasilo ko nariadi éé, i siré
nahérang. "Kéré apa nariadi sarang kalu ara éé turusé nahegu?"
kakibalongi siré. 21:21 "Tengadé," sasimbahé'i Yesus, "kamagéngi kemu
mangimang kahengang, i kemu makakoa apang ko Daku nikoa su kalu ii.
Dang baliné ketang éé, kaiso i kemu sarung makapubéra su wuludé ii,
'Kasapua'é dang karemé'é sarang laudé; uté halé éé mang mariadi.' 21:22
Apang ko lai dudorongangi kemu su ralungu kaliomanéng, mang sarung
ikatarima i kemu, asalé i kemu mangimang." 21:23 Bou éé i Yesus nusulé
sarang Baléngu Mawu, buhué simu dingang nanintiro séé. Su témpongi Sié



kapanintironé, manga mawu imam dingangu tembonangu tau Yahudi
dimenta si Sié dang nukibalo, "Apa dasaré i Kau mukukoa kebi-kebi tamai
éé? I sai nangonggo u haké si Kau?" 21:24 I Yesus simimbahé, "Ia lai
mukibalo si kemu. Kamagéngi kemu sumimbahé, Ia sarung manguli si
kemu dingangu haké i sai Ia mukukoa halé tamai éé. 21:25 I Yohanes
nundéno dingangu haké i sai? Mawu Ruata arau taumata?" Bou éé manga
mawu imam dingangu manga tembonangu tau Yahudi éé i siré naneta'é
nugaghighilé. "Kamagéngi kité manguli, 'Dingangu haké u Mawu Ruata,' I
Sié mubéra, 'Kamagéng kéré'é apa sabapé'é i kemu ta mangimang si Sié?'
21:26 Arawé kamagéngi kité manguli, 'Dingangu haké u taumata,' i kité
mataku'u taumata mauli, batu'u i siré kebi mutehung si Yohanes singkatau
nabi." 21:27 Nau i siré simimbahé, "I kami bega." Bou éé i Yesus nubéra
si siré, "Kamagéng kéré'é Ia lai ta manguli si kemu dingangu haké i sai Ia
mukukoa kebi-kebi halé ii." 21:28 "Orasé ii kéré apa su pikirangu halé ii?"
i Yesus sau nubéra. "Pia singakatau iamang ko pia ana'é ésé darua. Tau éé
tamai nakoa sarang koa u ana'é iakang, dingang nuhabaré, 'Amang, taraiko
sihello ii puhalé su kobongu anggoré.' 21:29 'Ia madidi,' angkungu ana éé.
Kaiso samuriné pikirangé nubawalu dang natarai nakoa sarang kobong éé.
21:30 Bou éé i amangé éé tamai nakoa sarang koa u ana'é karuané
nuhabaré'u pendung musulung. 'Kéréné'é wué, Pa,' angkungu ana'é karuané
éé. Kaiso i sié ta natarai. 21:31 Nau, bou taloarangu ana darua éé, sudé'é
ko nukoa kapulungi amangé?" "Ko i akang," nisimbahé'u manga mawu
imam dang manga tembonang u tau Yahudi éé. Uté i Yesus nubéra si siré,
"Pangimangké: Mananuntu pajaké dingangu manga wawiné ralai sarung
makakihoro si kemu mariadi umaté'u Mawu Ruata bou i kemu. 21:32
Batu'u i Yohanes Mundaréno dimenta, dingang nupasilo si kemu kakakoa
u mubiahé ko kukapulungu Mawu, kaiso i kemu ta mapulu ralai
mangimang tintironé; arawé mananuntu pajaké dingangu manga wawiné
ralai mangimang si sié. Kaiso maning i kemu séng nakasilo kebi éé, i kemu
mang lai ta mamalu pikirangu dang ta mangimang su Mawu." 21:33
"Daringihéko pia lai pusasihing simbau," angkungi Yesus. "Pia singkatau
taghuang tana namuka kobongu anggoré. Nipagaréngé naliku, dingang
nukoa lohangu pamamehukang anggoré, bou éé nukoa baléng diaga.



Nasué éé niséwané su mulahalé, buhué i sié nubua sarang soa waliné.
21:34 Su apang séng nudatingu témpong muhono buangu anggoré,
taghuangé nundoi u manga paparéntangé sarang koa'u mulahalé u kobong
éé, panarima u wagéangé. 21:35 Arawé mulahalé u kobong éé nanamé
manga paparéntangu taghuang tana éé: Singkatau nitetu, ko baliné nipaté,
dang ko baliné lai nientungangu watu. 21:36 Taghuangu tana éé sau nundoi
u paparéntang baliné, nangilémbo mauli bou horo. Kaiso i siré mang lai
nikakoa kéré'é. 21:37 Panginsuéngé taghuang tana éé nundoi u ana'é
sisané, 'Nalahé anaku mang adaténg,' su pikirangé. 21:38 Kaiso su apang
mulahalé u kobong éé nakasilo ana'u taghuang tana éé, i siré lawo i siré
nududato, 'Séng i sié ii, mananengalé warisangé. Mahi'é paténgi kité,
tadéau i kité makaréa pusaka'é!' 21:39 Uté ana éé nisamé, niremé sarang
likudé buhué nipaté." 21:40 I Yesus nukibalo, "Ho kamagéng taghuang
kobongu anggoré éé musulé. apa sarung koaténgé su mulahalé éé?" 21:41
I siré simimbahé. "Séng nalahé i sié mamaté apang taumata ralai éé, buhué
kobongu anggoré éé iséwané su taumata waliné ko mapulu mupapahia'u
wagéang bou hasilé'u tana éé si sié su témponé." 21:42 Uté i Yesus nubéra
si siré, "Bedang ta manga sinsulé i kemu nubasa ko mabawohé su Buké
Susi? 'Batu ko ta napaké su manga basé u walé séng nakoa tumandihé Ii
halé ko nikoa u Mawu. Tengadé kéré'é kapiané!' " 21:43 "Nau
putahendungké!" angkungi Yesus, "kebi haké kéré umaté'u Mawu Ruata,
sarung alakéng bou i kemu, bou éé igheli su umaté simbau ko sarung
muparaléngu paréntangu Mawu Ruata. [ 21:44 Taumata ko manawo su
watu éé, sarung mararulé; dang taumata ko kaempisangu watu éé, sarung
mapisa makoa ebung.]" 21:45 Su témpong manga mawu imam dang
manga apang tau Farisi nakaringihé pusasihingi Yesus éé i siré nasingka u
humonéu i Yesus muluhabaré'u halé i siré. 21:46 Uté i siré mududéa
daléngé manamé si Sié. Katéwé i siré mataku u taumata mauli, batu'u
taumata mauli kebi mutehung si Yesus singkatau nabi.

Matius 22

22:1 I Yesus sau nududato su tengongu taumata mauli dingangu



pusasihing. 22:2 I Sié nubéra, "Kamagéng Mawu Ruata mamarénta,
kakakoa'é kéré pusasihing ii. Pia singkatau ratu nukoa saliwangu kawingu
ana'é. 22:3 Datu éé nundoi u paparéntangé paraléng panginsomahé apang
taumata ninoté sarang saliwang éé. Kaiso apangi siré ko ninoté nadidi
simongo. 22:4 Bou éé ratu éé sau nundoi'u paparéntangé waliné. I sié
timanata si siré: 'Puhabaré si siré apang ko ninoté éé: Médang saliwang
séng nasadia. Sapiku dingangu ana'é ko kapiangé séng bou nihata. Kebi
séng sadia. Songo'é mahi sarang saliwangu kawing!' 22:5 Kaiso apang
noté takoaé ko nupendung. I siré nakoa sarang halé u simbau-simbau.
Singkatau nakoa sarang kobongé, ko baliné sarang perusahangé; 22:6
dang lai i siré waliné nanamé paparéntangu ratu éé buhué nanetu dingang
namaté si siré. 22:7 Su témpong datu éé nakaringihé halé éé, i sié nupedu
ralai-lai. I sié nundohong tentarané pamaté si siré apang taha pamaté
dingang panutung soang i siré. 22:8 Bou éé i sié nukui apang
paparéntangé, buhué nubéra, 'Saliwangu kawing séng sadia, arawé kebi
apang notéku séng ta hinoné. 22:9 Ii dakoko tamai kakoa sarang apang
daléng labo, dang punoté'é suapang kauli'é taumata pasongo su saliwangu
kawing ii.' 22:10 Uté manga paparéntang éé nusau dimaléng. I siré nakoa
sarang apang daléng labo, buhué nangomolé apang taumata ko
nipusombangi siré tamai séé, ko mapia dang lai ko dalai. Uté napéné'é
tampa u pusasaliwangéng éé su saké. 22:11 Bou éé ratu éé simu nukakela
apang saké. I sié mang nakasilo pia tau simbau su saliwang éé ko ta
nuloho u pakéangu saliwang. 22:12 Bou éé i sié nukibalo si anu éé, 'Anu,
kéré apa i kau sarang nakasu' sii baliné dingangu pakéangu saliwang?' Tau
éé ta nakawérang apa. 22:13 Bou éé ratu éé nubéra su paparéntangé,
'Hapusé'é laédé'é dingangu limangu tau ii, demé i sié su tampa marendung.
Pai séé pia sasangi dingangu sinsara." 22:14 Buhué i Yesus nangeta u
pusasihing éé kéré ii, "Mauli ko nikuing, kaiso ketangu mahali nikapilé."
22:15 Bou éé manga tau Farisi tamai nugaghighilé kéré apa i siré tadéau
makasaung si Yesus dingangu haghing kakibalo. 22:16 Uté i siré nundoi u
ringangi siré sarangki Yesus dingangu pirang katau taumata bou
golongangi Herodes. I siré éé nubéra si Yesus, "Tuang, i kami masingka i
Tuang jujuré. I Tuang manintiro malahé-lahé apang halé u kapulungu



Mawu Ruata, ta mudiangu tingihé'i sai-sai. Baugu i Tuang ta mutatehung
gating taumata. 22:17 Ualingu éé, kenangko i Tuang puhabaré si kami;
Tumuhu atorangu agamangi kité, apa wotongé mamaehé pajaké su kaisaré
arau tala?" 22:18 I Yesus masingka u pendungi siré ralai éé, nau i Sié
nubéra, "Ei, manga raléokang! Unué i kemu mangakalé si Sia? 22:19
Kenang pasiala si Sia doité ko pamaehé kemu pajaké!" Bou éé i siré
nanonggo u roité péra simbau si Sié. 22:20 I Yesus nukibalo si siré,
"Gambaré dingangu aréngi sai ii?" 22:21 "I Kaisaré," nisimbahé'i siré. Uté
i Yesus nubéra si siré, "Kamagéng kéré'é, onggo'é si Kaisaré apang ko i
Kaisaré taghuangé, dang su Mawu Ruata apang ko Mawu Ruata
tataghuangé." 22:22 Su apangi siré nakaringihé ko nilahé éé, i siré
nahérang. Nau i siré rimaléng nanetangi Yesus. 22:23 Su sihello éé lai, pia
pirang katau tau Saduki dimenta si Yesus. I siré ii golongangu taumata ko
pia singka i siré uadé takoaé taumata naté sau mubangung. 22:24 "Pak
Guru," angkungi siré. "I Musa nanintiro kéré ii: Kamagéng singkatau ésé
maté, dang i sié takoa ana, tuariné harusé pukawing dingangu waluné éé
tadéau makagheli u toronang su tau ko naté éé. 22:25 Lenangu pia i siré
pitu tamahuari mumatana sii. Ko i akang nukawing bou éé naté takoaé ana.
Uté baluné éé nitentang gunang tuariné. 22:26 Tuariné éé mang lai naté
takoaé ana. Halé ko musulung nariadi lai su tuariné kateluné dang turusé
sarang ko kapituné. 22:27 Panginsuéngé tau wawiné éé lai naté. 22:28 Ho,
kamagéng kéré'é su témpong taumata naté sau ipubangung, makoa
kawingi sai tau wawiné éé? Batu'u i siré pitu kebi nukawing si sié." 22:29 I
Yesus simimbahé, "I kemu séng nusala pikiré baugu i kemu ta nakaena
bawérang Buké Susi, dingangu lai kawasangu Mawu Ruata. 22:30 Batu'u
kamagéng taumata sarung sau mubangung, i siré séng ta sau mukawing,
kaiso i siré sarung mutumbiahé kéré manga malaikaté su sorga. 22:31
Bedang ta manga sinsulé i kemu nubasa apang ko niwérangu Mawu Ruata
bou halé u taumata naté sau nipubangung? Mawu Ruata nubéra, 22:32 'Ia
Mawungi Abraham, Mawungi Ishak dang Mawungi Yakub.' Mawu Ruata
baliné Mawungu taumata naté. I Sié Mawungu taumata wiahé!" 22:33 Su
apang taumata mauli éé nakaringihé tatualagé'i Yesus i siré nahérangu
tintiro-Né. 22:34 Su témpongu tau Farisi nakaringihé si Yesus nukoa tau



Saduki sarang ta nakawérang apa, i siré numpukomolé. 22:35 Singkatau
bou i siré, ko météré'u agama, nanuka mangakalé si Yesus dingangu
kakiwalo simbau. 22:36 "Tuang," angkungé, "parénta sudé'é
kahimotongangé su ralungu atorangu agama?" 22:37 I Yesus simimbahé,
"Kendagé'u Mawu Ruatanu dingangu kalawo u naungu, dingangu
kaselahé'u jiwanu, dang dingangu kalawo u sipirangu. 22:38 éé parénta
kahimotongangé dingangu kaaregangé! 22:39 Parénta karuané ko
musulungu himotongé éé: Kendagéngu sinsulungu kéré i kau kumendagé'u
watangéngu sisanu. 22:40 Kebi atorangu agama ko nionggo i Musa dang
tintirongu manga nabi nialasé su parénta rarua éé." 22:41 Sementarangu
tau Farisi bedang mukukomolé ndai séé i Yesus nukibalo si siré, 22:42 "Su
singka i kemu ko i sai Datung Salamaté? Toronagi sai Sié?" "Toronangi
Daud," nisimbahé'i siré. 22:43 "Kamagéng kéré'é" i Yesus nukibalo, "apa
sabapé'é Roké u Mawu Ruata nanualagé si Daud tadéau pusego u Ratung
Salamaté éé 'Mawu'? Batu'u i Daud nubéra, 22:44 'Mawu nubéra su
Mawuku: kaiangké su kuanéng-Ku 22:45 Nau kamagéngi Daud musego u
Datung Salamaté éé Mawu, uté mariadiwé kéré apa i Sié toronangi
Daud?" 22:46 Takoaé manga singkatau nakasimbahé si Yesus. Dang
naneta bou sihello éé, takoaé ko bahani mukibalongu manga apa lai si Sié.

Matius 23

23:1 Bou éé i Yesus nubéra su taumata mauli dingangu su manga murité-é.
23:2 "Manga météré'u agama dang taumatang Farisi nakaréa kawasa
gunang pulahé toraté'i Musa 23:3 Ualingu éé tarima'é dang tehungété
kebi-kebi ko iparéntangi siré. Katéwé aribé pukoa apang ko koaténgi siré,
batu'u i siré ta muparaléngu apang ko nitintirongi siré. 23:4 I siré manuntu
halé masusa dang mangonggo u atorang mabeha, kaiso sarang kadio i siré
ta mutulungu taumata muparaléngu tamai éé. 23:5 Kebi ko kukoatengi siré
ketang tadéau paki tehungé su taumata. I siré mutatudé mulawungu
papéhé u kaliomanéng mawawenahé dingangu mupalaingu bawahémbéngu
jubangi siré mananandu! 23:6 I siré mapulu mudéa tampa kapiangé su
waléng saliwang dang kadéra masasadada su apang balé



pukakaliomanéngang. 23:7 I siré makehagé adaténg su manga pasaré,
dang kuing 'Tuang; 23:8 Arawé i kemu aribé kapulu kuing 'Tuang, batu'u
Tuang kemu ketang simbau, dang i kemu kebi singana u simbau. 23:9
Dang kumbahangi kemu mukui manga singkatau su dunia ii 'i Amang',
batu'u i Amangi kemu ketang simbau, ko i Sié i Amang su sorga. 23:10
Dang kumbahangi kemu mapulu kuing 'Pangaha', batu'u pangaha u ketang
simbau, ko i Sié Datung Salamaté ko nipudiandungu Mawu Ruata. 23:11
Taumata ko kalabokangé su taloarangi kemu, harusé makoa paparéntangu.
23:12 Taumata ko mutingkarangé u awa'é sarung ipakasana, dang taumata
ko mutingkasana u awa'é sarung ipakarangé." 23:13 "Silaka i kemu apang
météré'u agama dang manga tau Farisi! I kemu pia lulu makitika. I kemu
mumaméto taumata makoa umaté'u Mawu Ruata. I kemu madidi makoa
umaté'u Mawu Ruata, dang taumata waliné ko pia kapulu, sahaghéngi
kemu. 23:14 Silaka i kemu apang météré'u agama dang manga tau Farisi: I
kemu pia lulu makitika. I kemu mangakalé manga wawiné walu dang
muhampasé baléné dang tadéau muhembung kakanoa dalai éé i kemu
mukaliomanéng mananandu. éé sabapé'é hukumang si kemu sarung
mabeha! 23:15 Silaka si kemu apang météré'u agama dang manga tau
Farisi! I kemu pia lulu makitika! I kemu rumaléng marau lumiu laudé, dang
mamepidé kaselahé'u wanua ketang tadéau mudéa taumata simbau pasu su
agamanu. Bou éé su apang tau éé nasu' su agamanu, i sié koaténgi kemu
tataho naraka ko duang sulé karalai'é bou i kemu! 23:16 Silaka i kemu
pangaha marendung! I kemu manintirongu ii, 'Kamagéng taumata mutéwa
manebo Baléngu Mawu, taumata éé ta maiki su tewané; arawé kamagéngi
sié mutéwa manebo bulaéng su ralungu Waléng Mawu, i sié kalaiki su
téwané éé.' 23:17 I kemu taumata wodo mang buta! Sudé nangilémbo
maaregang bulaéngé, arau Baléngu Mawu ko nakawantugé bulaéng éé?
23:18 I kemu manintirongu ii lai, 'Kamagéng singkatau mutéwa manebo
mésba, taumata éé ta maiki su téwané; arawé kamagéngi sié mutéwa
manebo sasemba ko matatimbo su mésba, i sié kalaiki su téwané éé.'
23:19 Baliné gampang karendungé i kemu! Sudé maaregang? Sasemba
arau mésba, ko nakawengi sasemba. 23:20 Ualingu éé, kamagéng
singkatau mutéwa, manebo mésba, mangaléné éé i sié mutéwa su ralungu



mesba, dang su apang sasemba ko matatimbo su wowoné. 23:21 Dang
kamagéng singkatau mutéwa manebo Baléngu Mawu, éé mangaléné i sié
nutéwa su ralungu aréngu Mawu ko mumatana séé. 23:22 Dang kamagéng
singkatau mutéwa manebo sorga, éé mangaléné i sié nutéwa su tengongu
kakainangu Mawu, dang su tengongu Mawu ko mumaiang séé. 23:23
Silaka i kemu apang météré u agama dang manga tau Farisi! I kemu pia
lulu makitika. Haghing dampa kéré manga salasi, dang lai manga rampa
waliné, i kemu munggeli u simbahagéang mapulo su Mawu. Sumbalié halé
ko kaaregangé su ralungu atorangu agama kéré: karaadilé,
pukakakendagé, dang kasasatia, ta pupendungi kemu. Sumbalié ko éé
hinoné koaténgi kemu, dingangu lai ta mamelo u ko baliné. 23:24 I kemu
manga pangaha buta! Lango su inumangi kemu sahikang, sumbalié onta
pélohangi kemu! 23:25 Silaka i kemu manga météré'u agama dang manga
tau Farisi! I kemu pia lulu makitika! Manga lainumang dingangu lama i
kemu likudé kekisangi kemu pakalénda, sumbalié ralungé napéné u
mutungu halé ko nikaréa i kemu bou pamamaksa dingangu anggang. 23:26
Farisi wuta! Kekiséko horo dalungu lainumang dingangu lama i kemu
pakawuresi, tadéau likudé'é lai mawuresi! 23:27 Silaka i kemu apang
météré'u agama dang manga tau Farisi! I kemu pia lulu makitika! I kemu
musulungu manga kubulé bou nilaburang mawira; Bou likudé kakelang
masadada, arawé su ralungé napéné u manga ruhi dang apang mawawuhu.
23:28 Kéré'é lai i kemu. Bou likudé kakelang taumata mapia; arawé su
ralungé; i kemu napéné u léo dang haghing pelanggarang." 23:29 "Silaka i
kemu manga météré u agama dang tau Farisi! I kemu pia lulu makitika! I
kemu mukoa kubulé masasadada gunangu manga nabi, dang mulegahé
palé u putatahendungang su taumata mapapia wiahé'é. 23:30 Dang i kemu
nubéra, 'Kiko i kami nubiahé su témpongi upungi kami horo, i kami ta
timuhu dingangi siré ko namaté nabi.' 23:31 Jadi i kemu nangaku humonéu
séng i kemu hentongu apang taumata ko namaté nabi! 23:32 Kamagéng
kéré'é, pakatepasé dingang pakalapasé dosa ko séng niteta u i upungu éé!
23:33 I kemu mang taumata ralai dang toronangu taumata raralai! Kéré
apa i kemu makaliwiré'u watangéngu bou hukumang su naraka? 23:34
Daringihé pakapia-pia; Ia sarung mundoi sarangki kemu manga nabi,



kalawou taumata pandé, dingang manga météré; sengga bou i siré sarung
paténgi kemu, dang ko baliné sarung gantongangi kemu. Pia pahangéngi
kemu su ralungu walé pukakaliomanéngang, dang bawatukangi kemu bou
soa simbau sarang soa waliné. 23:35 Batu'u éé i kemu sarung ihukung
ualingu pamamaté ko nikoa i kemu su taumata ko takoa salané -- naneta
bou pamamaté si Habil ko takoaé salané, sarang nudating pamamaté si
Zakharia ana i Berekia, ko nipaténgi kemu su wela u Waléngu Mawu
dingangu mésba. 23:36 Pangimangké: kebi éé sarung tanggonangu
taumata orasé ii!" 23:37 "Yerusalem, Yerusalem! I kau namaté nabi-nabi.
Paparéntangu Mawu nientungangu dingangu watu nudating sarang naté.
Séng pira-pirang sulé Ia mapulu mangomolé kawanuanu kéré inangu manu
mangokobé ana'é su alungu tatela'é, kaiso i kemu ta mapulu! 23:38
Ualingu éé Mawu Ruata séng ta dumindingang si kau. 23:39 Kasingka'é:
Maneta bou ii i kau lai séng ta sarung makasilo si Sia sarangi kau mubéra,
'Alamaté si Sié ko dumenta dingangu aréngu Mawu.' "

Matius 24

24:1 Su témpongi Yesus nanentangu Waléngu Mawu, manga murité-é
dimenta si Sié dingang nanebo tarai sarang kakoa Waléngu Mawu. 24:2 I
Yesus nubéra si siré, "Apa i kemu séng nakasilo kebi tarai éé? Kasingkaé,
sarung takoaé watu sarang simbau su walé éé bedang matatana matatimbo
su tampa'é. Kebi-kebi sarung opéhang." 24:3 Bou éé i Yesus simaka
sarang Buludé'u Zaitun, dang su témpongi Sié mumaiang, manga murité-é
dimenta tadéau makapududato dingang-é sisané. "Habaréko si kami
kangéré kebi-kebi éé sarung mariadi," bawérangi siré si Sié. "Apa tatiala
mululahé u darentangi Tuang dang panginsuéngu dunia?" 24:4 I Yesus
simimbahé, "Pakatatéghang, kumbahang sarangi kemu kaakaléng. 24:5
Batu'u sarung mauli taumata rumenta mubawa aréng-Ku dang muhabaré'u
'Ia Datung Salamaté!' I siré sarung mangakalé taumata mauli. 24:6 I kemu
sarung makaringihé letuhé'u pudaralutang dingang habaré'u pusékétang,
katéwé tawahaluasu mataku. Batu'u kebi halé éé mang harusé mariadi,
kaiso éé balinébé séng témponé dunia mukiamaté. 24:7 Bangsa simbau



sarung muséké u bangsa waliné, dang negara simbau sarung mundoka
negara waliné. Su apang tampa sarung pia kalahutung dingangu golangu
rinuhé. 24:8 Kébi éé buhué panetakéngu sinsara, musulung pendangu
kaliki su singkatau wawiné su témpong mubaruntung. 24:9 Bou éé i kemu
sarung samékang dang isarakang tadéau pahangéng dang paténg.
Kaselahé'u dunia sarung mubinsi i kemu ualingi kemu tumatuhu si Sia.
24:10 Su témpo éé sarung mauli taumata tumalikudé, dang mungkianaté
dingang mubinsi u simbau dingangu waliné. 24:11 Mauli nabi palsu sarung
luméto, dang mangakalé taumata mauli. 24:12 Kakanoa dalai sarung
mamepidé kéré'é kaanuné sarang mauli taumata séng ta mukakendagé.
24:13 Arawé taumata ko mutatahang sarang panginsuéngé, sarung
ipakasalamaté. 24:14 Dang Habaré Makaluasé halé u kéré apa Mawu
Ruata mamarénta sarung ipakasingka su kaselahé'u dunia, tadéau
kebi-kebi taumata makaringihé. Masué éé buhué dunia mukiamate." 24:15
"I kemu sarung makasilo 'Kakanoa dalai makawinasa', dudarisi su tampa
susi kéré ko niwérangi Nabi Daniel. (Catatang su ko mubasa:
Perhatikangko apa mangaléné!) 24:16 Su témpo éé taumata su Yudea
harusé talang sarang buludé. 24:17 Taumata su wuwungangu walé aribé
lintu mangala manga apa su ralungu walé. 24:18 Taumata su pulahalékang
kumbahang mapulé mangala pakéangé. 24:19 Kéré'é kalentihé ello-ello éé
su témpo éé su manga wawiné ko pia kaluwaéng, dang su manga wawiné
ko bedang mupupasusung ana! 24:20 Pukaliomanéngko tadéau
kumbahangi kemu sarang harusé tumalang su témpong tahiti arau su
ellong Sabaté! 24:21 Su ello-ello ko malentihé éé sarung pia susa
nangilémbo labo, ko bedang ta sinsulé nariadi bou teta u dunia sarang
orasé ii, dang lai séng ta sarung mariadi. 24:22 Kiko Mawu Ruata ta
nangeso témponé; uté takoaé ko sarang singkatau masalamaté. Kaiso
ualingu umaté-é, Mawu Ruata nupakanimbu'u témpo éé. 24:23 Su témpo
éé kamagéng pia manga singkatau muhabaré si kemu, 'Tehungété Datung
Salamaté éé séng éné sii!' arau 'i Sié pai séé!' -- kumbahangi kemu
mangimang si sié. 24:24 Batu'u sarung lumeto mananalamaté palsu dang
nabi palsu. I siré sarung mukoa kakanoa takoaé sihingé dang halé
makalahérang gunang pangakalé, kamagéng botongé, sarang umaté'u



Mawu Ruata. 24:25 Uté, tahendungété! Ia séng tebé bou nuhabaré si kemu
su horo u halé ii mariadi. 24:26 Kamagéng taumata muhabaré si kemu,
'Tehungété, i Sié éné pai su tana linggi!' -- kumbahangi kemu tamai. Arau
kamagéngi siré muhabaré, 'Tehungété i Sié sii mukukumbuni ndaong su
kamaré!' -- kumbahang mangimang. 24:27 Batu'u darentangu Ahusé'u
Taumata musulungu lahénang kila bou pungu raki, sumenang sarang bahé.
24:28 Suapa pia bangké, séé pia burung taha kina bangké." 24:29 "Ta
marengu maliung témpong kasasusa éé, matangello sarung
mutingkarendung dang bulang lai ta sumenang. Manga wituing sarung
mungkanawo bou langi. Su témpo éé kalawou mangangawasa su kinoang
sarung mumpudalia. 24:30 Bou éé tatialangu Ahusé'u Taumata sarung
ikasilo su langi. Su témpo éé kalawou bangsa su dunia sarung mahungkia.
I siré makasilo Ahusé'u Taumata dumenta su wowong binawa, dingangu
kawawantugé labo. 24:31 Torompété labo sarung puluntingihé dang
Ahusé'u Taumata sarung mundoi'u apang malaikaté-é pangomolé umaté-é
bou kaepa u wukung dunia, bou pondolé'u langi sarang pondolé'u langi."
24:32 "Pangalako tintiro bou halé u kalu ara. Kamagéng lélangé radio
mutingka wiru dingang mutingka lowo dang maneta mutowo, i kemu
masingka témpong pedisé séng marani. 24:33 Kéré'é lai kamagéng i kemu
makasilo kalawou éé mariadi, i kemu masingka humonéu témponé séng
marani kahengang. 24:34 Kasingkaé! Halé éé kebi sarung mariadi su horo
u apang taumata wiahé orasé ii masué maté. 24:35 Langi dingangu dunia
sarung mailang, arawé bawéra-Ku matatapé sarang karengu'é." 24:36
"Takoaé ko masingka kangéré elloné dang orasé'é, manga malaikaté su
sorga wega, Ahusé'u Ruata mang lai bega, ketang i Amang sisané
masingka. 24:37 Kamagéng Ahusé'u Taumata sarung dumenta, kakakoa'é
musulung lena'u su témpongi Nuh kangéré. 24:38 Su témpo tamai su horo
u runu labo éé, taumata kumang manginung, dingang mukawing. Kéré'é
turusé sarang nudatingu ellongi Nuh nawi su kapalé. 24:39 Su témpong
dunu éé nangema si siré kebi, buhué i siré nasingkau apang ko nariadi.
Kéré'é lai kakakoa'é kamagéng Ahusé'u Taumata sarung dumenta. 24:40
Su témpo éé, pia duang katau kahalé'é su kobong; Singkatau bawanéng,
dang singkatau lai itentang. 24:41 Bawiné rarua kapunggilingé gandung;



Singkatau bawanéng, dang singkatau lai itentang. 24:42 Nau,
pakatatéghangké batu'u i kemu wega kangéré Mawunu sarung dumenta.
24:43 Tahendungété ii! Andéné taghuang balé masingka pukulé pira
mananako masongo, i sié séng ta mutiki, tadéau mananako ta sumu su
waléné. 24:44 Baugu éé, i kemu mang harusé lai pakasasadia. Batu'u
Ahusé'u Taumata sarung dumenta su orasé ko ta nikasingkaténg." 24:45 I
Yesus sau nubéra, "Kamagéng kéré'é, paparéntang sudé'é ko matuhu dang
pandé? I sié nihéngké u mawuné makoa témbo u paparéntang baliné,
tadéau i sié pupakangi siré su témponé. 24:46 Baliné kadio luasé'u
paparéntang éé kamagéng mawuné séng musulé, dang makahombang si
sié kahalé'é. 24:47 Pangimangké, mawuné éé sarung mupakawalangu
kalawo u rarotongé su paparéntangé éé. 24:48 Arawé kamagéng
paparéntang éé ralai, i sié sarung mubéra su ralungu naungé, 24:49
'Mawuku bedang marengu buhué sau musulé,' bou éé i sié naneta
mundariha paparéntang baliné, dang kumang manginung dingangu tau
wukang. 24:50 Bou éé mawuné sarung dumenta su orasé dang ello ko
nikawegang. 24:51 Uté paparéntangé éé sarung pahangéngu mawuné
sarang pakawau-wau, dingang iremé su tampa u taumata raléokang. Pai
séé i siré sarung mupahungkia mutatahangu sinsara."

Matius 25

25:1 "Kamagéng Ahusé'u Taumata dumenta kéré Mawu, kakakoa'é
musulungu pusasihing ii: Pia ana marahuala siré mapulo mananundugé
baroité numpangala solong simbau-simbau, buhué simebang nanginsomahé
pardégong. 25:2 Limang katau bou i siré wodo, dang i siré sengga pandé.
25:3 I siré lima marahuala wodo, numpubawa solo, katéwé ta nubawa
bawaghé u lana. 25:4 I siré lima marahuala pandé nahia u solongi siré
dingangu lana bawaghé'é. 25:5 Pardégong éé marengu narenta, nau manga
ana marahuala éé séng mapangkulé'u tiki bou éé nipatikilang. 25:6 Séng
kaloarané, buhué nikaringihé pia tingihé'u enggo, 'Pardégong narenta!
Mahi'é kinsomahéngi sié!' 25:7 Ana marahuala siré mapulo éé nubangung,
nundiko u solongi siré. 25:8 Ana marahuala wodo éé nubéra su ko pandé,



'Onggoléko kadio i kami lanangi kemu, batu'u solongi kami séng
kukaedusé.' 25:9 'Ta mariadi!' sasimbahé'i siré pandé, 'batu'u tehang
lanangi kité kebi ta makarating. Daléngké puluang su toko.' 25:10 Uté
manga ana marahuala wodo éé dimaléng nudéa lana. Su témpongi siré
rimaléng pardégong narenta. Manga ana marahuala siré lima ko séng
nasadia, simu' singkasu' dingangu pardégong su waléng saliwang dang
tukadé dingang niheping! 25:11 Bou éé i siré lima waliné narenta. I siré
kakuiné, 'Tuang, Tuang, bukaiko tukadé i kami.' 25:12 Arawé pardégong
éé simimbahé, 'Ia begangi kemu!' " 25:13 Bou éé i Yesus nanginsué
pusasihing-é éé kéré ii. "Ualingu éé pakakariaga'é, batu'u i kemu begangu
elloné arau lai orasé'é." 25:14 "Kamagéngu Ahusé'u Taumata dumenta
kéré Mawu kakakoa'é mang musulungu pusasihing ii. Pia mangaésé
simbau manadia mubua sarang banua marau. I sié nukui manga
paparéntangé, bou éé nanarakangu rarotongé pakikakelai si siré. 25:15 Su
manga apang paparéntangé éé nionggolangéngu haké'é tuhu kuaté'u
simbau-simbau. Su singkatau nionggolangéngu lima hiwu doité bulaéng.
Su ko baliné nionggolangéngu dua hiwu. Dang su singkatau lai
nionggolangéngu sihiwu doité bulaéng. Buhué i sié nubua. 25:16
Paparéntang ko nakatarima u lima hiwu doité bulaéng éé turusé dimaléng
nudagang, bou éé nakaréa untuné sau lima hiwu doité bulaéng. 25:17
Kéré'é lai paparéntang ko nanarima u dua hiwu doité bulaéng i sié
nakauntu lai dua hiwu. 25:18 Arawé paparéntang ko nanarima u sihiwu
doité bulaéng éé tanaé nukali lohangé su tana, buhué nulebingu roité'u
Tuangé éé séé. 25:19 Marengu kahengang bou éé Tuangi siré buhué
nusulé, dang naneta nudarékéng dingangi siré. 25:20 Paparéntang ko
nanarima u lima hiwu doité bulaéng dimenta, dingang nanarakangu mapulo
hiwu. 'Tuang,' angkungé. 'I Tuang nangonggo u lima hiwu doité bulaéng si
sia. Tehungété ia nakaréa untuné lima hiwu.' 25:21 'Masadada,' angkungu
Tuangé, 'I kau paparéntang mapia dingangu satia. Ualingu i kau
kapangumbalang su halé kadio, ia sarung manarakangu halé ko
nangilémbo labo si kau. Su'é tuhu dingangku su ralungu raluaséku!' 25:22
Bou éé paparéntang ko nanarima u dua hiwu doité bulaéng éé dimenta,
dingang nubéra, 'Tuang, i Tuang nangonggo u dua hiwu doité bulaéng si



sia. Tehungété, ia nakaréa untuné sau dua hiwu.' 25:23 'Masadada,'
angkungu Tuangé, 'i kau paparéntang mapia dingangu satia. Ualingi kau
kapangumbalang su halé kadio, ia sarung manarakangu halé ko
nangilémbo labo. Su'é tuhu dingangku su ralungu raluaséku!' 25:24 Bou éé
paparéntang ko nanarima u sihiwu doité bulaéng éé dimenta, dingang
nubéra, 'Tuang, ia masingka i Tuang taumata mahegisé. I Tuang mangala
buangu sasuang su tampa ko i Tuang ta nusuang, dang mangomolé hasilé'é
su tampa ko i Tuang ta nanawuhé'u biné. 25:25 Ia mataku, nau ia tanaé
nulebingu roité'i Tuang su tana. Ndaong ii roité i Tuang.' 25:26 'I kau
paparéntang dalai dingangu malasé!' angkungu Tuang éé. 'Oréu i kau séng
masingka u ia mangala buang sasuang su tampa ia ta nusuang, dang
mangomolé hasilé su tampa ko ia ta nanawuhé biné? 25:27 Kamagéng
kéré'é, hinoné i kau mundéso u roitéku éé su bank, tadéau su témpong ia
mapulé, ia sau nakatarima roitéku éé dingangu rénténé. 25:28 Ualingu éé,
ala'é roité éé bou i sié, dang onggo'é su taumata ko séng pia mapulo hiwu
doité bulaéng éé. 25:29 Batu'u su taumata ko séng pia sarung sau
onggolang pakauli, dang si sié sarung nangilémbo kasuku'é. Arawé su
taumata ko takoaé apang ko tutaghuanéngé, ko kakadiokangé ko éné si sié
sarung lai alakéng. 25:30 Dang paparéntang ko takoaé gunané éé, deméé
su likudé su ralungu kararendung. Pai séé i sié sarung mukahuang
dingangu sinsara!' " 25:31 "Kamagéngu Ahusé'u Taumata dumenta kéré
Ratu dudinganéngu apang malaikaté-é, i Sié sarung maiang su
kakaianéng-é ko mawantugé. 25:32 Kalawou bangsa sarung ipukomolé su
tengo-Né. Buhué i Sié mupudalahaéngi siré makoa duang kamonang kéré
gembala mupudalahaéngu domba bou kambing. 25:33 Apang taumata ko
mukukoa kapulungu Mawu Ruata nitani su simbeka kuanéng-é, dang i siré
waliné su kuihiNé. 25:34 Bou éé Ratu éé sarung mubéra si siré su
kuanéng-é, 'Mahié i kemu ko séng nialamaténgi Amang-Ku. Su'é su
Kararatuang ko séng masasadia si kemu bedang bou teta u dunia. 25:35
Batu'u su témpong Ia nikalunusang, i kemu nupakangu Ia, dang su
témpong Ia narou, i kemu nupanginungu Ia. Ia singkatau raghi, i kemu
nanarima u Ia su walénu. 25:36 Ia takoaé papikung awa-Ku, i kemu séng
nangonggo u pakéang si Sia. Ia masaki, i kemu séng nutalung si Sia. Ia su



tahungku, i kemu séng nutulungu Ia.' 25:37 Uté taumata éé nubéra, 'Mawu,
kangéré i kami nakasilo si Kau nikalunusang bou éé i kami nupakangi Kau,
arau narou bou éé i kami nupanginungi Kau? 25:38 Kangéré i kami bou
nakasilo si Kau kéré tau raghi, bou éé i kami nanarima i Kau su waléng i
kami? Kangéré i Kau takoaé papikung awa-U, bou éé i kami mangonggo u
pakéang si Kau? 25:39 Kangéré i kami bou nakasilo si Kau masaki arau su
ralungu tahungku, bou éé i kami nutulungi Kau?' 25:40 Datu éé sarung
sumimbahé, 'Kasingka'é su témpongi kemu nukoa éé, su singkatau bou
taloarangu ana'u singkataunu maning ko karalaikangé, musulungu éé nikoa
i kemu si Sia!' 25:41 Bou éé Ratu éé sarung mubéra si siré su kuihi-Né,
'Pamého'é wou ii, manga sétang! Putingkahunu'é su putung ko ta mumaté,
ko séng masasadia su Setang dang apang malaikaté'é! 25:42 Batu'u su
témpong Ia nikalunusang, i kemu takoaé ko nupakangu Ia; su témpong Ia
narou i kemu ta nupanginungu Ia. 25:43 Ia singkatau raghi, i kemu ta
nanarima u Ia su walénu. Ia takoaé papikung awa-Ku, i kemu ta
nangonggou pakéang si Sia. Ia masaki dang matatahungku, i kemu ta
nupendung si Sia.' 25:44 Uté i siré sarung mubéra si Sié, 'Mawu, kangéré i
kami nakasilo si Kau nikalunusang, arau narou, arau kéré tau raghi, arau
takoaé papikung awa, arau masaki, arau su tahungku, dang i kami ta
nupendung si Kau?' 25:45 Datu éé sarung sumimbahé, 'Kasingka'é: su
témpongi kemu ta mapulu mutulungu taumata singkatau ko karalaikangé,
mangaléné i kemu madidi mutulungu Ia.' 25:46 Uté i siré éé sarung
ihukung su hukumang kekal, arawé i siré apang ko mukukoa kapulungu
Mawu Ruata sarung makapendang pubawiahé kahengang dang kekal!"

Matius 26

26:1 Su témpongi Yesus nasué wou nanintirongu kebi halé éé, i Sié nubéra
su manga murité-é, 26:2 "I kemu masingka lai duang ello Ellong Paska,
dang Ahusé'u Taumata sarung isarakang tadéau ghantongang!" 26:3 Su
témpo éé manga mawu imam dingang pangaha u tau Yahudi nukomolé su
waléng mawu Imam Labo Kayafas. 26:4 I siré nugaghighilé tadéau i siré
manamé si Yesus dang mamaté si Sié. 26:5 "Kaiso," angkung i siré,



"kumbahang halé éé koaténg su témpong ello mapia, tehang makakoa
ganoha su ana'u kawanua." 26:6 Su témpongi Yesus su Betania, su
waléngi Simon ko lenau horo mututatahangu saki kusta, 26:7 pia
singkatau wawiné dimenta si Yesus. Pia botolé simbua mabawawa si sié,
lohongu lanisé maléghadé. Su témpongi Yesus kasimokolé, tau wawiné éé
nanebohé'u lanisé su tembo i Yesus. 26:8 Manga muritéi Yesus nakasilo
halé éé nusehu nubawaluang. "Apa gunané kebi ii nipugagholo?" angkungi
siré. 26:9 "Lanisé éé botongé ikawalu su arega marangé, dang doité
nionggo su tau susa!" 26:10 I Yesus masingka u pikirangi siré, bou éé i
siré nubéra, "Apa sabapé'é i kemu mupakasusang naungu tau wawiné ii? I
sié nukoa simbau ko kapiangé dang irudalo su tengo-Ku. 26:11 Tau susa
hanésé éné su taloarangi kemu, arawé Ia baliné sintinia dingangi kemu.
26:12 Dingangu pananebohé'u lanisé' su wadang-Ku, i sié nanadia gunangu
pundalebing-Ku. 26:13 Pangimangké! Su kaselahé'u dunia, su apang
Habaré Makaluasé bou Mawu Ruata ipukakéké, kakanoa u tau wawiné ii
sarung lai iweké makoa putatahendungang si sié." 26:14 Bou éé singkatau
bou taloarangu murité'i Yesus mapulo dua ko isusego si Yudas Iskariot,
nakoa sarang koa u manga mawu Imam. 26:15 I sié nubéra si siré. "Apa
ionggo i kemu si sia kamagéng ia manarakangi Yesus si kemu?" Uté i siré
nundékéng doité telung pulo péra, bou éé nangonggo u roité si sié. 26:16
Naneta bou éé i Yudas mukukalika mudéa loahé mapia-pia tadéau
manarakangi Yesus. 26:17 Su ello himotongé su Ello Labo
putatahendungang kakangu Boroté Kaigé, manga murité i Yesus dimenta
si Sié. I siré nukibalo, "Su apa kapulungi Tuang i kami manadia kangu
Paska gunangi Tuang?" 26:18 I Yesus simimbahé, "Dakoko tamai kakoa
sarang ko singkatau su soa dang puhabaré si sié, 'Bawérangi Tuang,
témpo-Ku séng nudating: Ia mapulu mamantugé Ellongu Paska dingangu
manga murité-Ku su walénu.' " 26:19 Manga murité'i Yesus nukoa'é apang
ko niparéntangi Yesus si siré. I siré tamai nanadia kangu Paska éé. 26:20
Suapang nahebi, i Yesus dingang manga murité-é mapulo dua naiang
kimang. 26:21 Sementarangi siré kakangé, i Yesus nubéra, "Daringihé:
singkatau bou taloarangi kemu sarung mubalu'u Ia." 26:22 Nakaringihé éé,
manga murité'i Yesus nungkasusa naungi siré. Bou éé i siré, simbau-



simbau naneta numpukibalo si Yesus, "Tantu maksuté'i Tuang baliné ia!"
26:23 I Yesus simimbahé, "Taumata ko mangunongu boroté su ralungu
lainumang dingang-Ku, séng si sié sarung manarakangu Ia. 26:24 Tengadé
Ahusé'u Taumata sarung maté kéré mabawohé su Buké Susi. Katéwé
silaka su taumata ko mungkianaté Ahusé'u Taumata! Mapiang su taumata
éé kamagéngi sié séng tilahé ta nihana!" 26:25 Bou éé i Yudas
pengkianaté éé nubéra, "Tantu maksuté'i Tuang baliné ia?" I Yesus
simimbahé, "Kéré'é wawéranu!" 26:26 Su témpongi siré kakangé, i Yesus
nangala boroté, nukaliomanéng nuhéngké'u tarimakasé. Bou éé i Sié
nangangompéng boroté éé buhué nangonggo'é su manga murité-é apidé
kabérané, "Pangalako, dang kangké'é; ii ko badang-Ku." 26:27 Nasué éé i
Sié nangala tampa u anggoré simbau, nupatarimakasé su Mawu Ruata.
Bou éé nangonggo u panganginungang éé su manga murité-é, apidé
kabérané, "Panginungké, i kemu kebi. 26:28 Batu'u ii ko daha-Ku ko
nipanguaté pudariangingu Mawu Ruata -- daha ko séng nipaénggésé su
kalawou taumata gunangu kalaampungu rosangi siré. 26:29 Pangimangké:
Ia séng ta sarung sau manginung anggoré ii sarang témponé Ia manginung
anggoré ko buhu dingangi kemu su Dunia Wuhungi Amang-Ku." 26:30
Bou éé i siré nusulingu sasulingu raralo simbua. Bou éé i siré simaka tarai
sarang Buludé'u Zaitun. 26:31 Bou éé i Yesus nubéra su manga murité-é,
"Sihebi ii lai i kemu kebi sarung manentangu Ia; batu'u su Buké Susi
mabawohé: Mawu Ruata nubéra, 'Ia sarung mamaté gembala éé, dingang
gepangu dombané sarung mukaésé.' 26:32 Katéwé suapangu Ia séng sau
ipubangung, Ia sarung mangihoro si kemu makoa sarang Galilea." 26:33 I
Petrus nubéra si Yesus, "Maning i siré waliné manentangi Tuang , ia sisaku
mang tala!" 26:34 "Putahendung," angkungi Yesus nubéra si sié, "sihebi ii
lai, su horo u manu kumuku i kau séng télung sulé musunialé'u Ia." 26:35 I
Petrus simimbahé, "Maning lai ia maté ringangi Tuang, ia ta mubérangu ia
begangi Tuang!" Dang kebi manga murité-é waliné nubéra lai kéré'é.
26:36 Bou éé i Yesus dimaléng dingangu manga murité-é sarang tampa
simbau aréngé Getsemani. Pai séé i Sié nubéra si siré, "Kaiangké sii
sementarang Ia tamai mukaliomanéng." 26:37 Bou éé i Sié namaringangi
Petrus dang manga ana i Zebedeus siré dua tamai singkatami ringang-é. I



Sié naneta pia pendangu naung-é masusa dingang ghagha. 26:38 I Sié
nubéra su manga murité-é, "Naung-Ku tumaniu masusa, pendangéng
musulungu maté. Katanako i kemu sii, pundiaga dingang-Ku." 26:39 Bou
éé i Yesus dimaléng nunggéa kadio, buhué namulangéng su tana
nukaliomanéng, "Amang" angkung-é, "kamagéng botongé, pakarauko bou
Ia sinsara ko harusé Daku tatengong ii. Kaiso kumbahang mariadi su
kapulu-Ku, piané kariadi tuhu su kapulungi Amang sisané." 26:40 Bou éé i
Yesus nusulé mahi sarang koa u murité-é tatelu dang nakahombang si siré
katikié. I Sié nubéra si Petrus. "Ketang singkaorasé i kemu telu mang ta
makariaga lai dingang-Ku? 26:41 Pundiagako, dang pukaliomanéngko
tadéau i kemu ta kahombangengu sasaluka. Tengadé naungu labo mapulu
mukoa ko mutatahino katéwé ta makatanggong, ualingu tabiété'u taumata
éé lomé." 26:42 Nusau sinsulé i Yesus tamai nukaliomanéng, angkung-é
"Amang, kamagéng sinsara ii mang harusé Daku daléngang, dang séng ta
marau, balaété kariadi su kapulu-Nu." 26:43 Nasué éé i Yesus sau nusulé,
dang mang sau nakahombang manga murité-é bedang mututiki, batu'u i
siré séng ta makaedangu tiki. 26:44 Sinsulé lai i Yesus nanentangi siré
dang su katelung suléné sau nukaliomanéng bawérané musulung. 26:45
Nasué éé i Sié sau nusulé sarang koa u manga murité-é dingang nubéra,
"Mang bedang katikié dingang kapangiroloné i kemu? Putehungké séng
nudating témponé Ahusé'u Taumata isarakang su limang taumata marosa.
26:46 Pubangungké, enta'é i kité tamai. Tehungété! Taumata ko mubalu'u
Ia séng narenta!" 26:47 Sementarangi Yesus bedang kabérané, i Yudas,
singkatau bou taloarang i siré murité-é mapulo dua éé narenta.
Mududingangi sié, dimenta lai taumata mauli nahia u péda dingang tatetu.
I siré niparéntangu manga mawu imam dang pangaha u taumatang Yahudi.
26:48 I pengkianaté éé séng nupakasingka si siré tatialané ii. "Taumata ko
daku imbung, séng i sié taumatané. Samé'é i Sié!" 26:49 Kéré'é nudating u
tampa éé, i Yudas turusé dimani si Yesus dingang nubéra, "Salamaté,
Tuang!" Bou éé i sié nangimbu si Yesus. 26:50 I Yesus simimbahé,
"Saudara, i kau dumenta mukapura sii?" Bou éé taumata mauli éé dimani,
dingang nanamé si Yesus. 26:51 Singkatau bou murité-é ko éné ndai séé
dingangi Yesus, nanawu pédané namili ellangu mawu imam labo sarang



tuliné nasahing. 26:52 I Yesus nubéra su murité-é éé, "Taho sau pédanu su
homané, batu'u i sai munalangu péda sarung maté ringangu péda. 26:53 Su
naungu Ia ko ta makarorong tulung si Amang-Ku, dang i Sié ringangu
mundohong su wowongu mapulo dua pasukangu tentarang malaikaté?
26:54 Katéwé kamagéng kéré'é, mariadi wé kéré apa halé ko kéré niwéra
su Buké Susi humonéu mang harusé mariadi kéré ko su orasé ii?" 26:55
Bou éé i Yesus nubéra su taumata mauli éé, "Apa Ia ii singkatau taumata
ralai, sarangi kemu rumenta dingangu péda dingang tatetu gunang panamé
Sia? Ello-ello Ia mumanintiro su Waléngu Mawu, dang i kemu tananamé si
Sia? 26:56 Kaiso mang séng hinoné kéré'é tadéau mariadi apang ko
niwohé'u manga nabi su Buké Susi." Bou éé, manga murité-é nasué
timalang nanentangi Yesus. 26:57 Apang taumata ko nanamé si Yesus
nubawa si Sié sarang baléngu mawu Imam Labo Kayafas. Pai séé manga
météré'u agama dingang pangaha u tau Yahudi séng mukukomolé. 26:58 I
Petrus tutuhu si Yesus bou rauné sarang nudatingu relahé'u waléng mawu
imam labo. Bou éé i Petrus simu' su relahé éé, dang naiang dingangu
mundariaga. I sié mapulu masingka kéré apa kasuéngu kebi-kebi éé. 26:59
Manga mawu imam dingang kaselahé'u Majelis'u Pengadilang Agama
mububerusa mudéa ketarangang palsu tadéau mupakanawongu ponésé'u
hukumang maté si Yesus. 26:60 Kaiso i siré mang ta nakaréa buktiné
sarang simbau, maning mauli ko dimenta kéré saksi léo. Panginsuéngé pia
duang katau nutingkatedé su horoné. 26:61 I siré nubéra, "Taumata ii
nubéra, 'Ia makarusa Baléngu Mawu Ruata, dang sau Daku ikawangung su
ralungu telung ello.' " 26:62 Bou éé mawu imam labo dimarisi, dingang
nubéra si Yesus, "Katé i Kau ta sumimbahé su kakibalo ko nitarang si Kau
éé?" 26:63 Kaiso i Yesus ketang maremasé. Nusau sinsulé mawu imam
labo nubéra si Sié. "Su tengongu Mawu Ruata ko biahé, uliko si kami apa
ko i Kau Datung Salamaté, Ahusé'u Ruata?" 26:64 I Yesus simimbahé,
"Kéré ko niwéranu. Katéwé pangimangké, maneta bou orasé ii, i kemu
sarung makasilo Ahusé'u Taumata maiang su kuanéngu 26:65 Uté mawu
imam labo éé nunggedé pakéangé 26:66 Orasé ii kéré apa su pikirangi
kemu?" I siré simimbahé, "I Sié nusala, dang harusé maté." 26:67 Bou éé i
siré numpangedu ghatingi Yesus, dingang namukulé si Sié. 26:68 Dang



nubéra, "Kenang tika dingang habaré si kami, é i Kau Datung Salamaté! I
sai naméru si Kau?" 26:69 I Petrus mumaiang su relahé. Pia singkatau
pelayang bawiné nasongo, dang nubéra si Petrus, "Balinébé i kau simbau
dingangi Yesus tau Galilea éé?" 26:70 I Petrus nusunialé su tengongi siré
kebi. "Ia ta nakaena apa maksuté'u," sasimbahé'i Petrus, 26:71 bou éé i sié
namého nakoa sarang deduhé'u tukadé sasukang su relahé. Singkatau
pelayang bawiné waliné nakasilo si Petrus, dang nubéra su tengong
taumata séé, "Taumata ii lai kanini mududingangi Yesus bou Nazaret éé."
26:72 Bou éé nusau i Petrus nusunialé, dang nutéwa. "Tenga-tengadé ia
begangu taumata éé!" angkungi Petrus. 26:73 Ta narena bou éé, apang
taumata dudarisi séé dimani si Petrus, dang nubéra, "Pasti mang i kau
simbau bou i siré. Kakirala kahengang su rudatonu." 26:74 Bou éé i Petrus
nusunialé kahenga-hengang dingang nubéra, "Ia begangu taumata éé!"
Singkatémpo éé lai manu kimuku. 26:75 Dang i Petrus nakatahendungké
si Yesus séng bou nubéra si sié, "Su horo u manu kumuku, i kau séng
telung sulé nusunialé'u Ia." Bou éé i Petrus simebang, kimia dingangu
nasusa.

Matius 27

27:1 Maluka-lukadé, kebi-kebi manga mawu imam dingangu pangaha u
taumatang Yahudi nangala putusang mamaté si Yesus. 27:2 I siré
nuhapusé si Sié, dang nubawa si Sié, bou éé nanarakangi Sié si Pilatus
gubernur u Roma. 27:3 Su témpongi Yudas pengkianaté éé nakasilo si
Yesus séng niponésé paténg, i sié nakapendang sesilé. Bou éé i sié nanulé
roité péra telung pulo éé su manga mawu imam dingangu pangaha u
taumatang Yahudi. 27:4 I sié nubéra, "Ia séng nubardosa nubalu u taumata
takoaé salané, sarang i sié ihukung paténg!" Arawé i siré simimbahé,
"Mupusingu apa i kami? éé urusangu sisanu!" 27:5 I Yudas namahungu
roité éé sarang dalungu Waléngu Mawu, buhué rimaléng nunggantong
awa'é. 27:6 Manga mawu imam nangémong doité éé dingang nubéra,
"Doité ii arégang daha. Tumuhu atorangu agama, doité ii ta wotongé
ipundérma sarang dalungu Waléngu Mawu." 27:7 Bou éé suapangi siré



nasingkanaung, doité éé nipuluangi siré tana ko nisego Tanang Mukakoa
Kuring. Tana éé pupaké gunangu pundalébingu tau raghi. 27:8 éé sabapé'é
sarang ello ii tana éé nisego "Tana Raha." 27:9 Dingangu éé, naganapé
apang ko nihabaré'i nabi Yeremia, ko, "I siré ko nanarima u roité péra
telung pulo, arega ko nikiréngu tau Israel kéré wawaéhé si Sié. 27:10
Doité éé nipuluangi siré Tanang Mukakoa Kuring, kéré niperéntangu
Mawu si sia." 27:11 Su témpongi Yesus timatengo si Pilatus, gubernur u
soa éé i Pilatus nukibalo, "Apa i Kau ii datungu tau Yahudi?" "Kéré'é
wawéranu," sasimbahé'i Yesus. 27:12 Arawé su témpongu manga mawu
imam dingangu manga pangaha u taumatang Yahudi mututondangu weha
mudalahaghi si Yesus, i Sié mang ta simimbahé sarang singkamohong.
27:13 Ualingu éé i Pilatus nubéra si Sié, "Apa i Kau ta nakaringihé kebi ko
pububeha i siré si Kau éé?" 27:14 Kaiso i Yesus mang ta simimbahé
sarang kadio, hakiu gubernur ketang nahérang. 27:15 Apang Ellong
Paska, biasané gubernur muliungu singkatau taumatang hukumang tumuhu
piléngu taumata mauli. 27:16 Su témpo éé pia singkatau taumata
hukumang ko dio putatéléng. Aréngé i Yesus Barabas. 27:17 Nau su
témpongu kakakomolé'u taumata mauli, i Pilatus nukibalo si siré, "I sai
kapulungi kemu daku iliu gunangi kemu? I Yesus Barabas arau i Yesus ko
isusego si Kristus?" 27:18 I Pilatus nubéra kéré'é batu'u i sié masingka,
apang mangangawasangu Yahudi nanarakangi Yesus si sié ualingu saki u
naung. 27:19 Su témpongi Pilatus mumaiang su tampa u pusidangéng,
kawingé nundohongu tatanata ii si sié, "Kumbahangi kau mudalau u
palakarangu taumata takoaé salané, batu'u ualingu i Sié, kalongé ia
nubaliawa ralai." 27:20 Kaiso manga mawu imam dang manga pangaha u
tau Yahudi kasaunéng mumaneti taumata mauli éé tadéau pudorong si
Pilatus i Barabas pakiliu dang i Yesus pakihukung. 27:21 Bou éé gubernur
sau nukibalo si siré, "Bou i radua éé, i sai kapulungi kemu daku iliu
gunangi kemu?" "I Barabas," sasimbahé'i siré. 27:22 "Kamagéng kéré'é
apa harusé daku koaténg si Yesus ko isusego si Kristus?" kakibalongi
Pilatus si siré. "Gantongké i Sié!" sasimbahé i siré kebi. 27:23 "Katéwé
apa halé dalai nikoa-é?" kakibalongi Pilatus. Sau i siré nenggahé maiha,
"Gantongké i Sié!" 27:24 Panginsuéngé i Pilatus nupendangi sié séng ta



makakoa apa lai dang aramanungu taumata mauli sarung mumpanulu. Nau
i sié nangala aké, bou éé nanguhasé limané su tengongu taumata mauli éé
dingangu nubéra, "Kapapaténgu taumata ii baliné makoa tanggonangku! éé
urusangi kemu!" 27:25 Kauli u taumata éé simimbahé, "Oré, balaété i
kami dingangu manga ana i kami mananggong hukumang baugu
papaté-Né!" 27:26 Bou éé i Pilatus nupasebangi Barabas gunangi siré,
dang nuparénta puluwagé si Yesus; dingang nanarakangi Sié
pakighantong. 27:27 Bou éé manga tentarangi Pilatus nubawa si Yesus
sarang dalungu istanangi gubernur, dang kalawo u pasukang nukomolé
nuliwung si Yesus. 27:28 I siré nulua pakéangi Yesus, buhué i Sié
nilohokangu juba ungu. 27:29 I siré nukoa makota wulanta, dingang nitaka
su tembo i Yesus. Bou éé i siré nanelé u teking simbua su lima-Né
kuanéng, buhué namulangéng su tengo-Né dingang kahéghésé si Sié.
"Salamaté Datung Tau Yahudi!" angkungi siré. 27:30 I siré numpanopa u
edu si Sié, dang nagala teking éé, buhué nipuluwagé tembo-é. 27:31
Nasué wou nutingkai si Sié, i siré nulua juba ungu éé sau nilohokangu
pakéang-é sisané. Bou éé i Sié niwawa pasebang sarang likudé tadéau
gantongang. 27:32 Su raléng, i siré nusombangu tau singkatau bou Kirene
aréngé i Simon. I siré namaksa si sié pamasang kalu koroisé'i Yesus.
27:33 Bou éé i siré nudatingu tampa simbau aréngé Golguta, ko
mangaléné "Tampa u Rarang Tembo." 27:34 Séé i siré nupanginungi
Yesus dingangu anggoré mapai. Katéwé i Yesus bou nanémang anggoré
éé, i Sié séng madidi mangingung. 27:35 Bou éé i siré nunggantongi Sié,
dang nupapahia'u pakéang-é dingangu undi. 27:36 Bou éé i siré naiang
nuhapa si Sié séé. 27:37 Su kalu koroisé su wowong tembo-é
niwohékangi siré halé u tuduhang si Sié, bawérané: "Ii Yesus, Datung Tau
Yahudi." 27:38 Nuhindo i Sié i siré lai nunggantong tau ralai darua
singkatau su kuanéng, singkatau lai su kuihi-Né. 27:39 Apang taumata
sumahé séé kebi kukiling, 27:40 I siré nubéra, "I Kau ko mapulu mulénggé
waléngu Mawu Ruata, dang mupararisi'é su ralungu telung ello!
Kamagéngi Kau ko Ahusé'u Ruata, lintuko naé bou kalu koroisé, dang
pangambangké awa-U!" 27:41 Kéré'é lai manga mawu imam dang manga
météré u agama dingangu pangaha u tau Yahudi muluhéghésé si Yesus.



Angkungi siré, 27:42 "I Sié mangambang taumata waliné, arawé awa-é
sisané i Sié ta makaambang! Kamagéng i Sié Datung Tau Israel, mapiang
ii i Sié lintu bou kalu koroisé, i kami buhué mapulu mangimang si Sié.
27:43 I Sié mangimang su Mawu Ruata, dang nuhabaré'u i Sié ko Ahusé'u
Ruata. Ho mahiko tehungangi kité mensangu Mawu Ruata mapulu
mangambang si Sié orasé ii." 27:44 Tau kapiré darua ko nighantong
dingang-é mang lai muluhinakang si Sié. 27:45 Su kalaiha u ello, karengu
u telung kaorasé, kaselahé'u soa éé nutingkarendung. 27:46 Pukulé tatelu
wawello, i Yesus nenggahé tingihé maiha, "Eli, Eli lama sabakhtani?"
mangaléné, "O Ruata-Ku, o Ruata-Ku, apa sabapé'é i Kau nanetangu Ia?"
27:47 Taumata pirang katau séé nakaringihé tingihé éé, nubéra, "i Sié
kakuiné si Elia!" 27:48 Singkatau bou i siré dindengang nangala bunga
huso, niuno su anggoré mahaisé. Bou éé nisusu su pondolé'u kalu simpedi,
dingang nanogoré sarang biwihé i Yesus. 27:49 Arawé taumata sengga
nubéra, "Hedoko, mahiko tehungangi kité mensangu i Elia sumongo
mangambang si Sié!" 27:50 Bou éé i Yesus sau nenggahé'u tingihé maiha,
buhué namalusé singongo-Né. 27:51 Héka sasara kabawiting su ralungu
Waléngu Mawu natingkasé napahia darua bou rasi sarang bawa. Dunia
kimiolongu rinuhé manga wuludé batu nalahetang. 27:52 Manga kubulé
nungkatopé, dang mauli umaté'u Mawu Ruata séng nungkapaté sau
nipubangung. 27:53 I siré numpusebang bou ralungu kubulé samuringi
Yesus nubangung bou papaté, i siré simu' su Yerusalem. Dang pai séé
napéné u taumata katehungé si siré. 27:54 Komandangu pasukang dingang
manga prajurité ko mundudiaga si Yesus kebi su katatakutang su témpong
nakapendang dinuhé dingang nakasilo apang ko nariadi éé. I siré nubéra,
"Tengadé, i Sié Ahusé'u Ruata!" 27:55 Séé lai pia manga wawiné mauli
katehungé bou rauné. I siré éé ko séng timuhu nutulungi Sié bedang bou
Galilea. 27:56 Su taloarangi siré pia i Maria Magdalena, Maria mamangi
Yakobus daduangi Yusuf, dingangi mamangu manga ana i Zebedeus.
27:57 Sihebi éé narenta singkatau kala bou Arimatea, arengé i Yusuf. I sié
lai tumatuhu si Yesus. 27:58 I sié nakoa sarangki Pilatus, mudorong
mayaté i Yesus. I Pilatus nuparénta tadéau mayaté i Yesus pakisarakang si
sié. 27:59 Uté i Yusuf nangala mayaté éé, nipikungéngu héka mawira



wuhu. 27:60 Buhué i sié nanampa u janasangi Yesus su ralungu kubulé'é
sisané ko nikoa su liangu wuludé batu simbau. Bou éé i sié nulungging batu
labo simbau nipuheping kubulé éé, bou éé napulé. 27:61 I Maria
Magdalena dingangi Maria waliné natana mumaiang séé tutatengo kubulé
éé. 27:62 Su karuang elloné, su ellong Sabaté, manga mawu imam
dingangu manga taumatang Farisi natamai singkatamai timatengo si Pilatus
27:63 dingang nubéra, "Tuang i kami nakatahendung su témpong taumata
éé bedang biahé, i Sié bou nubéra, 'Maliung telung ello Ia sarung sau
mubangung.' 27:64 Ualingu éé, puparéntako taumata pundiaga kubulé éé
pakapia-pia sarang mudatingu ello kateluné, tadéau manga murité-é ta
makapanako mayaté-é bou éé buhué mudalahabaré su apang taumata i Sié
séng nubangung bou papaté. Dang mohong samuri ii bedang nangilémbong
karalai'é bou horo." 27:65 "Si kemu pia tentara riaga," angkungi Pilatus,
"tamai'é riagaté kubulé éé pakatoghasé." 27:66 Bou éé i siré tamai nakoa
sarang kubulé, nipaléngi siré dingang nipelongu mundariaga'é su tengoné,
tadéau takoa ko makapunakalé kubulé éé.

Matius 28

28:1 Su témpong séng naliungu ellong Sabaté, bedang maluka-lukadé su
ello Misa, i Maria Magdalena dingangi Maria simbau tamai nuniata kubulé
éé. 28:2 Singkianungu dunia nudinuhé maiha. Singkatau malaikaté'u
Mawu limintu bou sorga bou éé nulungging batu laheping kubulé éé,
dingang naiang su wowoné. 28:3 Gatingu malaikaté éé kakela kila,
dingangu pakéangé mawira mawantugé. 28:4 Tentara riaga ko
kapundiagé'é séé kakéndéné nataku, nakoa musulungu tau naté. 28:5
Malaikaté éé nubéra si siré mangawawiné éé, "Aribé kataku! Ia masingka i
kemu kapudéa'é si Yesus ko séng nighantong éé. 28:6 I Sié séng tadié'é
sii. I Sié séng nubangung kéré ko séng bou nihabaré-é horo. Mahi'é
putehung tampa niralokang-E. 28:7 Ii tamai'é pakaligha' puhabaré su
manga murité-é, 'i Sié séng nubangung, dang ii i Sié séng tamai nangihoro
si kemu sarang Galilea. Pai séé i kemu sarung makasilo si Sié!'
Tahendungété apang ko séng daku niwéra si kemu." 28:8 Dindengangi siré



manga wawiné éé nanetangu kubulé éé. Dingangu taku lau'u kaliagé, i siré
katalangé tadéau makapuhabaré'u halé éé su manga murité'i Yesus. 28:9
Singkilendi'u i Yesus himaung nusombang i siré manga wawiné éé,
dingang nubérangu, "Salamaté!" Bou éé siré dimani mahi si Sié, buhué
nulaheku laédé-é nanemba si Sié. 28:10 "Kumbahang mataku," bawérangi
Yesus si siré, "dakoko habaré su manga ana su simbau-Ku tadéau i siré
tamai kakoa sarang Galilea; pai séé i siré sarung makasilo si Sia." 28:11
Samantarangi siré manga wawiné éé dimaléng, pirang katau bou i siré
tentarang diaga ko mundudiaga kubulé napulé sarang soa nulaporé su
manga mawu imam kebi-kebi ko séng nariadi. 28:12 Manga mawu imam
nududato dingangu manga pangaha u tau Yahudi, buhué nangonggo'u roité
mauli si siré tentarang diaga éé. 28:13 Dingang nubéra. "I kemu harusé
muhabaré'u manga murité'i Yesus simongo hebi, nanako mayaté-é su
témpongi kemu nipatikilang. 28:14 Dang kamagéng gubernur makaringihé
halé éé, hedo i kami mangologé si sié tadéau i kemu ta makahombang
susa." 28:15 Uté tentarang diaga éé nundaé doité éé, dang nukoa kéré
nitanata si siré. Ualingu éé béké éé bedang nakéké su taloarangu tau
Yahudi sarang muntehang ii. 28:16 I siré mapulo esa murité`i Yesus éé
nakoa sarang buludé su Galilea kéré niparéntangi Yesus si siré. 28:17 Su
témpongi siré nakasilo si Yesus pai séé, i siré dingangu nusuba nanemba si
Sié. Kaiso mang pia ko bou taloarang i siré bedang sala ta mangimang.
28:18 I Yesus dimani si siré, dingang nubéra, "Kalawou kawasa su sorga
dingangu su dunia séng nisarakang si Sia. 28:19 Baugu éé dakoko tamai
kakoa sarang kalawou bangsa su kaselahé'u dunia, koako i siré éé mariadi
murité-Ku. Dénoko i siré dingangu aréngi Amang, dingangu Ahusé-é,
dingangu Roké Susi. 28:20 Panintiro si siré putuhu kebi-kebi ko séng bou
Daku niparénta si kemu. Dang putahendungké Ia sintinia mang
dumindingang si kemu sarang panginsuéngu dunia."



Markus 1

1:1 Ko ii Habaré'u Raluasé bou halé i Yesus Kristus, Ahusé'u Mawu
Ruata. 1:2 Habaré'u Raluasé éé naneta bou kéré ko niwohé i Nabi Yesaya,
kéré ii, " 'Ko ii daroi-Ku,' angkungu Mawu Ruata; 'Ia nundoi i sié
pangihoro si Kau, tadéau i sié pamuka raléng gunangi Kau.' 1:3 Pia
taumata mumenggo su tana linggi, 'Sadiaiko raléngu Mawu; pakaléwako
apang daléng ko sarung daléngang-é.' " 1:4 Musulungu ko mabawohé éé,
kéré'é lai i Yohanes nasepu su tana linggi. I sié nundéno taumata dingang
muluhabaré'u habaré bou Mawu Ruata. "I kemu harusé mumputobaté bou
kalawou rosangi kemu dang harusé iréno, tadéau Mawu Ruata mangonggo
u ampungé si kemu," kéré'é angkungi Yohanes. 1:5 Kebi apang taumata
bou Yudea dingang bou soang Yerusalem tamai numpudaringihé si
Yohanes. I siré numpangakungu rosangi siré, bou éé i Yohanes nundéno si
siré su Salu u Yordan. 1:6 I Yohanes dingangu laku'é bou ruku u onta.
Bawekisé'u kaluwaéngé bou pising binatang, kina'é kumbai inumangé gula
madu. 1:7 I sié muluhabaré'u habaré ii, "Bou ii mamelasé si sia, sarung
dumenta taumata ko bedang nangilémbo labo bou ia. Sarang kumakowo
muluka taling sapatu-Né, ia ta hinoné. 1:8 Ia mundéno si kemu dingangu
aké, arawé i Sié sarung mundéno si kemu dingangu Roké u Mawu Ruata."
1:9 Su témpong éé i Yesus nasongo bou Nazaret su Galilea, bou éé i Sié
niréno i Yohanes su Salu u Yordan. 1:10 Suapangi Yesus naawi bou
ralungu salu éé, i Sié nakasilo langi natingkahé dang pia Roké u Mawu
Ruata natentung kéré paluma dimoro si Sié. 1:11 Bou éé nikaringihé pia
tingihu Mawu Ruata kapahéngétangé, "I Kau ko Ana-Ku ko Daku
ikukendagé. I Kau makaluasé naung- Ku." 1:12 Bou éé Roké u Mawu
Ruata turusé nubawa si Yesus nakoa sarang tana linggi. 1:13 Epau pulo su
elloné i Sié pai séé, susalukaténgu Setang. Manga binatang dulu
mududingang si Sié lai pai séé, dang manga malaikaté mututangkiang si
Sié. 1:14 Suapangi Yohanes nitaho su tahungku, i Yesus tamai nakoa
sarang Galilea, dang muluhabaré'u Habaré'u Raluasé bou Mawu Ruata.
1:15 Bawéra-Né, "Mawu Ruata séng maligha maneta mamarénta.
Pumputobaté'é bou kalawou rosanu, dang pangimangké su Habaré'u



Raluasé bou Mawu Ruata!" 1:16 Su témpongi Yesus kadaléngé su
wiwihé'u Ranong Galilea, i Sié nakasilo mananoma duang katau, éé ko i
Simon dingang tuariné i Andreas. I radua mumanoma su rano éé. 1:17 I
Yesus nubéra si radua, "Mahié tuhu si Sia. Ia sarung manintiro si rua
manoma taumata." 1:18 I radua dingang nanentangu soma i radua bou éé
nutuhu si Yesus. 1:19 I Yesus turusé dimaléng, bou éé nakasilo lai si radua
tamahuari, i Yakobus daduangi Yohanes, ko manga ana i Zebedeus. I
radua mumaiang su ralungu sakaéng, kapanamingé soma i radua. 1:20 I
Yesus dingang nukui si radua. I radua nanentangi amangi radua su sakaéng
dingangu manga taumatang séwané. Bou éé i radua tamai nutuhu si Yesus.
1:21 I Yesus dingangu manga murité-é nahumpa u soang Kapernaum. Su
ellong Sabaté tuhué, i Yesus simu su ralungu walé pukakaliomanéngang
dingang naneta nanintiro. 1:22 Apang taumata ko nakaringihé si Sié
nahérangu kakakoa i Sié manintiro. Baugu i Sié manintiro dingangu
kawasa, baliné kéré manga météré'u agama. 1:23 Su témpo éé pia taumata
singkatau ko nikasukangu roké dalai simu sarang dalungu walé
pukakaliomanéngang, dingangu naenggahé, 1:24 "Oi Yesus, tau Nazaret, i
Kau mukoa apa si kami? I Kau sumongo tadéau mupakasilaka i kami? Ia
masingka i sai i Kau: I Kau ko daroi susi bou Mawu Ruata!" 1:25
"Karemasé!" I Yesus nuhéang roké dalai éé, "sebangké i kau bou taumata
ii!" 1:26 Uté roké dalai éé mangkatéwé nangingko-ngingko taumata éé
nubatu iha'é, bou éé simebang dingang kaenggahé. 1:27 Kebi apang
taumata nahérang, hakiu i siré mangkaté nukakiwalo, "Ko halé apa ii?
Simbau tatintiro ko buhu! Dingangu timadé dang dingangu kawasa i Sié
nuparénta roké daralai nipasebang, dang roké dalai éé dimaringihé si Sié!"
1:28 Nau habaré'u halé i Yesus nakéké kéré'é kasahawu'é su kaselahé'u
Galilea. 1:29 I Yesus dingangu manga murité-é nanentangu walé
pukakaliomanéngang éé, dang tamai nakoa sarang baléngi Simon daduangi
Andreas. I Yakobus daduangi Yohanes natamai lai dingangi siré. 1:30 I
émpongi Simon bawiné dudaloka kalahabé. Nau su témpongi Yesus
dingangu manga murité-é simu su walé éé, i Yesus nihabaréngu halé éé.
1:31 Uté i Yesus tamai himaung si émpongi Simon éé, dingang nuhegong
limané, buhué nameti si sié. Lahabé'é ringang nailang, dang i sié lai naneta



nutalung si siré. 1:32 Nawawello, suapangu matangello simeda, manga
taumata tamai nakoa sarangki Yesus nubawa taumata masasaki dingangu
ko nisukangu roké daralai. 1:33 Kalawou taumata su soa éé
numpudahemung su tengongu walé éé. 1:34 Bou éé i Sié nupakauléngu
taumata mauli ko mututatahangu haghing saki, dingangu lai nanguséré
kauli u roké daralai. I Sié ta namalangu manga roké daralai éé
mumpulongi, batu'u i siré masingka ko i sai i Sié. 1:35 Su karielloné, néng
bedang kalongé, i Yesus nubangung bou éé rimaléng nanentangu walé éé. I
Sié nakoa sarang tampa dio malémpi su likudé'u soa, dang nukaliomanéng
pai séé. 1:36 Arawé i Simon dingangu manga ringangé tamai nudéa si Sié.
1:37 Dang suapangi siré nusombangi Sié, i siré nuhabaré, "Taumata kebi
kapudéa'é si Tuang." 1:38 Kaiso i Yesus simimbahé, "Enta'é i kité turusé
tamai dumaléng sarang soa waliné ko tamai mararani sii. Ia mang harusé
munasé tamai séé, baugu ko éé pendung-Ku naramahi." 1:39 Ualingu éé i
Yesus nakoa sarang apang tampa su kaselahé'u Galilea, dang nunasé su
apang balé pukakaliomanéngang dang nanguséré apang roké daralai. 1:40
Pia singkatau ko pia saki'é kusta dimenta sarangki Yesus. Tau éé
namulangéng dingangu nubéra, "Kamagéngi Tuang mapulu, kéré wotongé
i Tuang mupakauléngu ia." 1:41 I Yesus kimendagé'u tau éé. Nau i Sié
nanuhung tau éé dingang nubéra, "Ia mapulu, kaulé'é!" 1:42 Singkatémpo
éé lai saki'é nailang dang i sié naulé. 1:43 Bou éé i Yesus nangoro si sié
pakapulé dingangu timanatangu ii, 1:44 "Tahendungé kumbahang mubeké
manga si sai-sai, kaiso dako-é tamai sarang koa u imam, dang pudorong si
sié pamariksa tadéau pupakalahé i kau séng naulé. Bou éé su u karaulénu
éé, i kau penggeli ko sasembanu putuhu su kéré ko niparéntangi Musa,
makoa tatiala su apang taumata humonéu i kau séng tenga-tengadé naulé."
1:45 Kaiso tau éé tamai, dingang nubawekéngu halé ko séng nariadi éé su
apang tampa sarangi Yesus séng ta makasu mapia su soa éé. I Sié ketang
mumatana su likudé'u soa su tampa ko dio maremasé. Kaiso taumata
mangkaté mang kasongoné sarangki Sié bou manga apang tampa.

Markus 2



2:1 Su kapirang elloné wou éé i Yesus nusulé sarang Kapernaum. Uté
séng nudalénté habaré'u i Sié ko séng éné su walé. 2:2 Bou éé taumata
napéné simongo. I siré nudahemung pai séé sarang nudatingu séng takoaé
loahé'é. Su mohongu tukadé nasensingu taumata. Bou éé i Yesus
nanualagé'u habaré bou Mawu Ruata si siré. 2:3 Su témpongi Sié bedang
kaberané, pia i siré epa kapanéndéngé singkatau ko nipaténé wadangé
bawanéng sarangki Yesus. 2:4 Kaiso ualingu kauli u taumata, i siré ta
nakarani sarang deduhé-é. Nau, i siré nulekésé atu u walé su ténténgu
tampa kukaianéngi Yesus. Buhué taumata ko nipaténé wadangé éé
niuluhé'i siré dingangu wawila'é. 2:5 Suapangi Yesus nakasilo
pangangimangi siré kéré'é kalabo'é, i Sié nubéra su taumata ko nipaténé
wadangé éé, "Ana-Ku, dosanu séng niampungang." 2:6 I siré pira météré'u
agama ko mumaiang séé naneta nukiwalo su ralungu naung, 2:7 "Taumata
ii bahani kahengang mubéra kéré'é! I Sié muhinakang Mawu Ruata. I sai
makaampung dosa, su likudé'u Mawu Ruata sisané?" 2:8 Su témpo éé lai i
Yesus séng masingka u pikirangi siré. Bou éé i Sié nubéra, "Apa sabapé'é i
kemu mukiwalo su ralungu naungi kemu kéré'é? 2:9 Sudé'é malowokang:
mubérangu, 'Dosanu séng niampungang', arau mubérangu 'Bangungké,
héngké'é wawila'u dingang daléngké''? 2:10 Arawé orasé ii Ia sarung
mupakalahé si kemu humonéu su wowong dunia ii Ahusé'u Taumata pia
kawasa mangampung dosa." Bou éé i Yesus nubéra su taumata ko
nipaténé wadangé éé, 2:11 Bangungké, héngké'é bawila'u bou éé
kapulé'é!" 2:12 I sié dingang nubangung dang ligha nangala tepihé'é bou éé
simebang tehungangi siré kebi. Apang taumata nahérang bou éé dingang
nudalongu Mawu Ruata. Bawérangi siré, "Bedang ta sinsulé i kité nakasilo
halé kéré ii nariadi!" 2:13 I Yesus sau nusulé sarang apéngu Ranong
Galilea. Napéné taumata simongo sarangki Sié, bou éé i Sié nanintiro si
siré. 2:14 Su témpongi Yesus kadaléngé séé, i Sié nakasumpahi tau
mananuntu pajaké ko isusego si Lewi, ana i Alfeus, mumaiang su
kantoré'u. I Yesus nubéra si sié, "Tuhu'é si Sia." Ute i Lewi nubua dingang
timuhu si Yesus. 2:15 Su témpongi Yesus bedang kapusimokolé su
waléngi Lewi, napéné taumata mananuntu pajaké dingangu manga taumata
ko tutehungang karalaikangé su tampa kimang singkakang dingangi Yesus



dingangu manga murité-é. Batu'u séng mauli bou taloarangi siré tutuhu si
Yesus. 2:16 I siré manga katau météré'u agama bou taumatang Farisi
nakasilo si Yesus kakangé ringangu manga mananuntu pajaké dang
dingangu manga taumata ko tutehungang karalaikangé éé. Nau i siré
nukiwalo su manga murité'i Yesus, "Apa sabapé'é météré'i kemu kimang
dingangu manga taumata mananuntu pajaké dang manga taumata raralai
éé?" 2:17 I Yesus nakaringihé kakiwalongi siré éé, i Sié simimbahé,
"Taumata matoghasé ta mudéa dokter; ketangu apang ko masaki. Ia
dimenta baliné tadéau mudéa taumata ko mupendangu awa'é mapia, kaiso
gunangi siré apang taumata ko tehungangu taumata karalaikangé." 2:18
Pia singkatémpo manga murité'i Yohanes Mundaréno dingangu manga tau
Farisi kapupuasané. Bou éé pia taumata simongo sarangki Yesus dingang
nukiwalo, "Apa sabapé'é murité'i Yohanes Mundaréno dang manga
murité'u tau Farisi mupuasa, arawé murité'i Tuang takoaé ko mupuasa?"
2:19 I Yesus simimbahé, "Su saliwangu kawing, apa manga saké su
témpo éé ta kumang? Kamagéngu pardégong bedang éné dingangi siré,
tantu i siré mang kumang. 2:20 Kaiso sarung pia témponé pardégong éé
alakéng bou i siré. Su témpo éé buhuéwé i siré ta kumang. 2:21 Takoaé
taumata ko manempélé laku tebé dingangu héka buhu. Batu'u héka
tatempélé éé mang kumoho dang makaghaisé laku éé, hakiu kasaunéng
makalabo gedé'é. 2:22 Kéré'é lai takoaé taumata ko mutaho u anggoré
buhu su tampa tebé. Muntehang anggoré éé makaweka tampa éé.
Panginsuengé kebi muboso. Anggoré buhu mang harusé lai itaho su tampa
buhu. 2:23 Pia su sihello su ellong Sabaté, pia i Yesus simahé su wailangu
gandung simpalang, manga murité'é naneta'é numpanipo wuang gandung.
2:24 Bou éé manga tau Farisi nubéra si Yesus, "Apa sabapé'é manga
murité'U limawang atorangu agamangi kité, dang mumpukoa apang ko
ilularang su ellong Sabaté?" 2:25-26 I Yesus simimbahé, "Apa i kemu
bedang ta nubasa apang ko nikoa i Daud, su témpongi Abyatar kapukoaé
halé'é kéré imam labo. Pia i Daud dingangu apang taumata ringangé
nahutung, dang takoaé kang, i sié simu sarang dalungu Waléngu Mawu,
dang kimang boroté ko lenang bou nisemba su Mawu Ruata. Boroté éé lai
nionggo'é su apang taumata ko dingangi sié. Sumbalié tumuhu agamangi



kité, ketangu manga imam botongé kumang boroté éé." 2:27 Bou éé i
Yesus nubéra lai, "Ellong Sabaté nikoa gunangu taumata; balinébé taumata
gunangu ellong Sabaté. 2:28 Nau Ahusé'u Taumata pia kawasa, oré lai su
ellong Sabaté."

Markus 3

3:1 I Yesus sau nusulé sarang balé pukakaliomanéngang. Séé pia tau
singkatau ko limané simbeka nipaténé. 3:2 Ndai séé pia manga taumata ko
mapulu mudéa salangi Yesus, tadéau sarang makapubeha i Sié. Nau i siré
mumaniti turusé si Sié mensangi Sié mupakauléngu taumata su ellong
Sabaté. 3:3 I Yesus nubéra su tau limané simbeka nipaténé éé, "Darisiko
ndai sii." 3:4 Bou éé i Sié nukiwalo su apang taumata ko éné séé,
"Tumuhu agama, ko apawé hinong koaténgi kité su ellong Sabaté? Mukoa
mapia arau mukoa dalai? Mangambang taumata arau mamaté?" I siré
mangkaté ketang naremasé. 3:5 I Yesus limangéhé katehungé
tamairamahi su reduhé-é, kaiso i Sié mang lai masusa naung-é, ualingu i
siré tumaniu maketi. Bou éé i Sié nubéra su tau éé. "Uluhéko limanu." Tau
éé nanguluhé'u limané, dang limané éé dingangu natoghasé. 3:6 Uté manga
tau Farisi éé numpanentangu walé pukakaliomanéngang éé, bou éé dingang
turusé nududatongu pirang katau taumatangi Herodes, tadéau mamaté si
Yesus. 3:7 I Yesus tamai simoho dingangu manga murité-é sarang Danong
Galilea. Napéné u taumata bou Galilea tamai nutuhu si Yesus. Mauli lai ko
simongo bou Yudea, 3:8 bou Yerusalem, bou wanuang Idumea, dingang
bou wanua su simbekang daki bou Yordan, dang bou kaselahé'u soa su
Tirus dingangu Sidon. Kebi-kebi i siré numpusongo sarangki Yesus, batu'u
i siré séng nakaringihé halé ko séng nikoa-é. 3:9 Taumata kéré'é kauli'é,
hakiu i Yesus nangoro manga murité-é panadiang sakaéng gunangi Sié,
kumbahang sarangi Sié masékéhé'u manga taumata éé. 3:10 I Sié
nupakauléngu taumata ko kéré'é kauli'é, hakiu apang taumata masaki
mususasuhudé mudéa mutingkaraningi Sié tadéau makasuhung si Sié. 3:11
Apang taumata ko nikasukangu roké dalai, suapangu makasilo si Sié,
mangkaté dingang musuba su tengo-Né dingangu mumenggahé, "I Kau ko



Ahusé'u Mawu Ruata!" 3:12 Arawé i Yesus nularang singapang botongé
su kalawou roké dalai éé mupakasingka u ko i sai i Sié. 3:13 Bou éé i
Yesus simaka sarang buludé simbau, dang nukui apang taumata ko
kukapulu-Né. Apang taumata éé kebi dimenta, 3:14 bou éé i Sié namilé
bou taloarangi siré mapulo dua su katauné. I Sié nubéra, "Ia namilé si
kemu, tadéau i kemu pudingangu Ia, dang tadéau i kemu Daku iroi
pangékéngu Habaré'u Raluasé bou Mawu Ruata, 3:15 dang i kemu sarung
makatarima u kawasa panguséré roké daralai." 3:16 Ko ii aréngi siré
mapulo dua éé: I Simon (ko nisego-é lai si Petrus.) 3:17 I Yakobus
dingangu ana u singkatauné i Yohanes, manga ana i Zebedeus (i siré ii
nisego-é Boanerges mangaléné "ana u relu"), 3:18 i Andreas, i Filipus, i
Bartolomeus, i Matius, i Tomas, i Yakobus ana i Alfeus, i Tadeus, i Simon
tau Zelot, 3:19 dang i Yudas Iskariot ko nubalu i Yesus. 3:20 Bou éé i
Yesus napulé sarang balé. Kaiso taumata mauli sau simongo nukomolé,
hakiu i Yesus dingangu manga murité-é ta nakakang. 3:21 Apang taumata
mububérangu, "i Sié séng pulu!" Dang suapangu manga egé-é nakaringihé
halé éé, i siré tamai tadéau mangala si Sié. 3:22 Manga météré'u agama ko
simongo bou Yerusalem nubéra, "i Sié nikasukangu Beelzebul!
Tembonangu roké dalai éé nangonggo u kawasa si Sié tadéau panguséré
roké dalai." 3:23 Uté i Yesus nukui taumata mauli éé, dingang nubekéngu
pusasihing pirang bau si siré. "Tamakoa roké dalai manguséré roké dalai,"
angkungi Yesus. 3:24 "Kamagéng simbau negara mapahia pirang
kamonang ko kapudaroka'é, negara éé ta makaputataghalé. 3:25 Dang
kamagéngu su ralungu walé simbau takoaé kasasimbau dang apang
dalohong baléné mududalawang, uté keluarga éé sarung mukaésé. 3:26
Kamagéng su ralungu kararatuangu Setang pia putataléi dingangu
pudaroka, kararatuang éé ta maumburé dang séng malahé mang sarung
mailang. 3:27 Takoaé ko sarang manga singkatau makasu su ralungu
waléngu singkatau matoghasé dang muhampasé darotongé kamagéngi sié
ta muhapusé horo taumata matoghasé éé. Bou éé, buhuéwé i sié botongé
makapuhampasé darotongé. 3:28 Kasingka'é! Kamagéng taumata mukoa
dosa dang muluangu wawéra lahinakang, i sié wotongé ampungang. 3:29
Arawé kamagéngi sié muhinakang Roké u Mawu Ruata, i sié séng ta



onggolangu ampungé! Baugu lahinakang éé ko dosa takoaé
panginsuéngé." ( 3:30 I Yesus nubéra kéré'é batu'u pia taumata ko
nubérangu i Yesus nikasukangu roké dalai.) 3:31 Bou éé i mamangi Yesus
dingangu manga tuariné simongo. I siré kapangampalé su likudé dang
nundoi u taumata pukui si Yesus. 3:32 Témpo éé singendu taumata
kukaiang su Yesus. I siré nubéra si Sié, "Pak, i mamangi Tuang dingangu
manga tuaringi Tuang bawa su likudé. I siré mudéa si Tuang." 3:33 I
Yesus simimbahé, "Ko i sai mama-Ku dingangu tuari- Ku?" 3:34 Bou éé i
Sié nutehung su apang taumata ko mumaiang su rehudé-é dingang nubéra,
"Ko ii i mama-Ku dingangu manga tuari-Ku! 3:35 Apang taumata ko
mukoa kapulungu Mawu Ruata, ko i sié éé tuari-Ku ésé dingangu tuari-Ku
bawiné dingangi mama-Ku."

Markus 4

4:1 I Yesus nusau nanintiro su apéngu Ranong Galilea. Napéné u taumata
nudahemung si Sié. Ualingu éé tamai i Sié kimaiang su sakaéng singgesa
ko mabawalango, dang taumata singendu éé masirisi-risi su wiwihé'u rano.
4:2 Buhué i Yesus nanintirongu halé mauli si siré su ralungu pusasihing.
Ko kéré ii i Sié nanintiro si siré. 4:3 "Pudaringihéko! Pia singkatau
mananawuhé tarai nanawuhé'u biné. 4:4 Su témpongi sié kapanawuhé, pia
biné nanawo su raléng. Bou éé nisongongu burung dang kimang biné éé
sarang nusué- sué. 4:5 Pia lai ko nanawo su tana mawatu ko tanané
manipi. Biné éé masahawu nuhoa batu'u tanané mahali, 4:6 katéwé
suapangu matangello natéi, apang hoa'é éé nalowé bou éé nahegu dang
naté baugu hamu'é ta tumaniu maralung. 4:7 Pia lai biné ko nanawo su
taloarangu rempugé malahoro. Dempugé éé timuwo dang nangempisé
apang laésé'é hakiu ta nubua. 4:8 Katéwé pia lai biné ko nanawo su tana
matawa. Biné éé timuwo, bou éé nutingkalabo dingang nubua, pia ko
telung pulo, pia ko enungu pulo, dang pia ko mahasu su suléné kauli'é."
4:9 Suapang bou nubekéngu pusasihing éé, i Yesus nubéra, "I kemu ko pia
tuli, pudaringihé'é!" 4:10 Su témpongi Yesus ketang sisané, apang taumata
ko séng nakaringihé tintiro-Né simongo sarangki Sié nuhindo dingangu



murité-é mapulo dua. I siré mudorong si Sié tadéau panualagé'u
mangaléngu pusasihing éé. 4:11 Uté i Yesus nubéra si siré, "I kemu séng
nionggolangu gagheli tadéau makasingka rahasiangu halé u kéré apa
Mawu Ruata mamarénta. Arawé apang taumatangu likudé'é tintirong
dingangu pusasihing, 4:12 tadéau 'I siré sarung muperhatikang turusé
katéwé wegangu apang ko mariadi, i siré sarung makaringihé turusé, kaiso
ta makaena, ii mariadi tadéau i siré kumbahang makasilo dingangu
makaena, dang tadéau kumbahang dumenta sarang koa u Mawu Ruata
dang Mawu Ruata mangonggo u ampungé si siré.' " 4:13 Bou éé i Yesus
nubéra si siré, "Kamagéngi kemu ta makaena pusasihing éé, kéré apawé i
kemu makaena pusasihing baliné? 4:14 Mananawuhé éé ko taumata
mumangékéngu habaré bou Mawu Ruata. 4:15 Biné ko nanawo su raléng
éé nisihing su manga taumata ko nudaringihé habaré'u kéré apa Mawu
Ruata mamarénta. Kéré'é suapang nakaringihé, Setang simongo nangala
apang ko séng nisawuhé su ralungu naungi siré. 4:16 Biné ko nanawo su
tampa mawatu nisihing su manga taumata ko nudaringihé habaré éé, dang
turusé nanarima'é dingangu karaluasé'u naung. 4:17 Katéwé habaré éé ta
nuhamu su ralungu naungi siré, hakiu ta natahang marengu. Suapangu i
siré nakapendang susané arau beha ualingu habaré éé, i siré turusé
timalikudé. 4:18 Biné ko nanawo su taloarangu rempugé malahoro éé
nisihing su apang taumata ko nakaringihé habaré éé, 4:19 kaiso
gumaghangu halé u pubawihé'i siré dang mapulu mubiahé senang.
Kapulung badang mudalahaghi nasuhi su naungi siré. Ualingu éé habaré
bou Mawu Ruata naheping su ralungu naungi siré, hakiu ta nubua. 4:20
Dang biné ko nanawo su tana matawa éé nisihing su taumata ko
mududaringihé habaré éé dang nanarima'é, i siré nubua mauli, pia ko
telung pulo, pia ko enungu pulo, dang pia ko mahasu su suléné kauli'é."
4:21 Bou éé i Yesus sau nubéra, "Apa séng lena'u pia taumata ko bou
nundiko u solo buhué lingkubangéngu wensadé, arautalang manuhingu solo
éé su alungu ralokang? Apa solo éé ta isange'é su sasangétangé? 4:22
Takoaé ko kabawuni ko ta sarung ikasilo; dang takoaé ko ipubawurung ko
ta sarung masongkahé. 4:23 Ualingu éé, kamagéngu pia tuli,
pudaringihé'é!" 4:24 Bou éé i Yesus nubéra lai, "Puperhatikangko apang



ko nikaringihé'i kemu ii! Ukurang ko ipangukuré'i kemu su taumata waliné
mang sarungu lai ipangukuré'u Mawu Ruata si kemu -- dang bedangu lai
mapaliu. 4:25 Batu'u su taumata ko séng pia sarung sau onggolang bedang
nangilémbo mauli; arawé su taumata ko takoaé apa, apang ko kadio ko
bedang pia si sié éé sarung lai alakéng." 4:26 I Yesus sau lai nanepasé'u
rudato-Né. "Kamagéngu Mawu Ruata séng mamarénta kéré Ratu,
kakakoa'é ikasihing kéré singkatau mananawuhé biné su ralungu ansédé'é.
4:27 Hebi i sié mutiki; ello kela. Sementarangu éé biné éé séng katuwoné
turusé dingang kukalabo'é. Arawé kéré apa biné éé tumuwo dingangu
malabo, tau éé wega. 4:28 Ko tana éé sisané mupasebangu hasilé'é:
Kahorokangé lokahé, tuhué wulihé, buhuéwé wuané. 4:29 Dang
kamagéngu gandung éé séng maghurang, i sié maneta muharésé batu'u,
séng temponé manipo." 4:30 "Kamagéngu Mawu Ruata séng mamarénta,
ikasulungi kité dingangu apa?" I Yesus sau lai nukiwalo. "Apa koaténg
sulungé ko ikaala i kité kéré panualagé éé? 4:31 Kamagéngu Mawu Ruata
séng mamarénta, kakakoaé musulungu pusasihing ii: Kéré watung sawi
simbau niala u tau singkatau bou éé nisuang su tana. Batungu sawi éé ko
biné kakadiokangé su dunia. 4:32 Kaiso kamagéng séng timuwo, i sié
makoa kalabokangé su taloarangu manga apang sasuang. Lélangé kebi
masasuhampa hakiu manga burung susongo musaléhé su alungé." 4:33
Kéré'é i Yesus nangala pusasihing mauli ipupanintiro taumata, sarang
karatingangu sipirangi siré. 4:34 I Yesus sintinia mang mangala pusasihing
kamagéngi Sié manintiro manga taumata éé. Arawé kamagéng kétangi Sié
sisané dingangu manga murité-é, i Sié mupakalahé u kebi- kebi éé si siré.
4:35 Su singkawawelloné éé lai, i Yesus nubéra su manga murité-é.
"Boété i kité tamai musakaéng pai sarang simbekang dano." 4:36 I Yesus
simaké su ralungu sakaéng, dang manga murité nanentangu taumata
singendu su apéngu rano, bou éé i siré simaké su sakaéng. Séé pia lai
sakaéng baliné. Bou éé i Yesus dingangu manga murité-é nubua. 4:37 Ta
narena wou éé timiu anging maiha. Lua naneta mamepélé sakaéng akésimu
sarang dalungé hakiu sakaéng séng mapéné u limasé. 4:38 I Yesus katiki'é
mapia-pia su pétoné mumanguléléng su raléngang. Manga murité-é tamai
dimani namuko si Sié. I siré naanu, "Tuang, apa i Tuang ta mupendung, i



kité masilaka?" 4:39 I Yesus nupeti, bou éé nuhéang anging éé, dang
nubéra su rano, "Karedalé, kalénéhé'é!" Anging éé dingang naredalé, dang
dano dingangu nutingkalénéhé. 4:40 Bou éé i Yesus nubéra su manga
murité-é, "Apa makataku si kemu? Apa sabapé'é i kemu ta mangimang si
Sia?" 4:41 Uté i siré buhuéwé nungkataku dang kabérané i siré lawo i siré,
"Ko i sai nau taumata ii, hakiu anging dingangu lua tumuhu si Sié."

Markus 5

5:1 Bou éé i Yesus dingangu manga murité-é nudatingu simbekangu
Ranong Galilea, su wanuangu tau Gerasa. 5:2 Kéré'é suapangi Yesus
nalintu bou sakaéng, i Sié nisongongu singkatau nungaésé simbau ko
simebang bou lohangu kubulé. 5:3 Tau éé niwantingu roké dalai dang
mumatana su manga kubulé. I sié séng ta sau bedang ikaiki; maningu lai
hanténg. 5:4 Séng masau susuléné laédé dingangu limané hapusang, kaiso
manga hanté éé sintinia bawesukangé, dang uasé su laédé'é papedingé. I
sié kéré'é kaiha'é hakiu takoaé sarang manga singkatau ko makatahang si
sié. 5:5 Ello hebi i sié mumamepedidé apang kubulé dang su manga apang
buludé, dang mumaenggahé turusé lau u mumangahau badangé dingangu
watu. 5:6 Bedang bou rauné suapangi sié nakasilo si Yesus simongo, i sié
tutalang buhué nusuba su tengongi Yesus. 5:7 Dingangu tingihé maina i sié
naenggahé, "Yesus, Ahusé'u Mawu Ruata Ko Karangétangé! Ko
kapuranéng-U ia ii? Su aréngu Mawu Ruata, ia mukaliomanéng aribé
pahangé ia!" ( 5:8 Tau éé nubéra kéré'é batu'u i Yesus nubéra si sié, "Roké
dalai, sebangké bou taumata ii!") 5:9 Bou éé i Yesus nukiwalo si sié, "I sai
aréngu?" Tau éé simimbahé, "Aréngku i 'Ligiun' -- batu'u i kami singendu
kahengang!" 5:10 Séng mangkaté haki tau éé mang mududorong suapang
botonge si Yesus tadéau aribé pupasebangu roké dalai bou tampa éé. 5:11
Maraningu tampa éé pia bawi singendu mududéa kangi siré tarai su
léngéhé. 5:12 Manga roké dalai éé nudorong si Yesus, "Doi'é i kami
pangaling su manga wawi tarai éé." 5:13 Dorongi siré nituhukangi Yesus.
Nau, apang roké dalai éé numpusebang bou tau éé buhué timembo su
manga wawi éé. Kalawou gepangu wawi éé kebi-kebi numputalang



timumpa bou wiwihé'u towa-é sarang dalungu rano bou éé nawontolé --
kebi-kebi luenang manga dua hiwu kauli'é. 5:14 Manga mundariaga bawi
éé kebi tinumalang, dang nukakékéngu habaré éé su kaselahé'u soa dang
manga kampong mararani. Buhué apang taumata numpusebang tadéau
mubiala apang ko séng nariadi. 5:15 I siré simongo sarangki Yesus, bou éé
nakasilo tau ko lena u bou nisukangu roké dalai éé, mumaiang ndai séé. I
sié séng dingangu pakéangé, dang pikirangé séng natilang. Uté i siré kebi
nataku. 5:16 Kebi apang ko nakasilo halé ko séng nariadi su taumata éé
dang su manga wawi, numpubekéngu halé éé. 5:17 Bou éé kawanuangu
tampa éé nudorong tadéau i Yesus panentangu tampa éé. 5:18 Su
témpongi Yesus simaké su ralungu sakaéng, tau ko lena u niwantingu roké
dalai éé mudorong si Yesus, tadéau i sié mutuhu dingang. 5:19 Kaiso i
Yesus ta nupakawala, bawéra-Né, "Kapulé'é dang puhabaré'é su apang
manga ana u simbau'u apang ko séng nikoa u Mawu si kau dang kéré apa
kapiané i Sié si kau!" 5:20 Tau éé tamai rimaléng, dang naneta nubeké su
wanuangu Soa Mapulo apang ko séng nikoa i Yesus si sié. Apang taumata
kebi nahérang nakaringihé halé éé. 5:21 I Yesus sau nusulé sarang
simbekangu rano. Su wiwihé'u rano éé napéné u taumata rimenta
nudahemung su reduhé'i Yesus. 5:22 Pia taumata singkatau aréngé i
Yairus narenta. I sié simbau pangaha su waléng pukakaliomanéngang su
soa éé. Suapangi sié nakasilo si Yesus, i sié ringang nusuba su tengo-Né,
5:23 dingang kadorongé suapang botongé, "Pak, anaku bawiné masaki
matedu. Kéré wotongé dentako kindongki panuhung si sié, tadéau i sié
maulé dang kumbahang sarang i sié maté!" 5:24 Uté i Yesus natamai
ringangi Yairus. Singendu taumata tamai nutuhu si Sié dang mumanékéhé
si Sié bou apang lesabé. 5:25 Su taloarangi siré pia lai singkatau wawiné
ko séng mapulo dua su taungé masaki dudaléngangu raha ualingu dentangu
wulang. 5:26 Manga rarotongé kebi séng nasué nipaké nipamaéhé manga
dokter, kaiso mang takoaé ko nakaulé, katéwé saki'é kasaunéng
kukabeha'é. 5:27 Tau wawiné éé séng nakaringihé mauli bekéngi i Yesus.
Nau su ghumpulé'u taumata singendu éé, i sié nundani si Yesus bou likudé,
5:28 batu'u su naungé, "Asalé'u ia séng makasuhung juba-Né, ia séng
maulé!" 5:29 I sié nanuhung jubangi Yesus, dang singkatémpo éé lai



daraléngu rahané napoto. I sié dingang nakapendang saki'é napia. 5:30 Su
témpo éé lai i Yesus nakapendang musulungu pia iha nasawu bou awa-é.
Nau i sié nubihu nutehung taumata mauli dingang nukibalo, "I sai
nanuhung laku-Ku?" 5:31 Manga murité-é nubéra, "I Tuang sisané séng
nakasilo kéré'é kauli u taumata musasesé. I Tuang mang bedang lai
mukibalongu, ko i sai nanuhung si Tuang?" 5:32 Kaiso i Yesus mang
katehungé tamai-ramahi mududéa taumata ko nakasuhung si Sié. 5:33 Tau
wawiné éé ko masingka u apa ko nariadi si sié, kakéndéné nataku
mususuba mumangakungu kebi-kebi halé éé su tengongi Yesus. 5:34 Bou
éé i Yesus nubéra tau wawiné éé, "I kau ana-Ku, baugu i kau mangimang
si Sia, uté i kau naulé! Nau dako'é tamai dingangu salamaté. I kau tenga-
tengadé séng napia!" 5:35 Sementarangi Yesus bedang kapubérané, pia
pirang katau daroi bou waléngi Yairus narenta, i siré nuhabaré si Yairus,
"Ana i Tuang mahuala séng naté. Kuhaété i Tuang bedangu lai
mupakasusangi Tuang." 5:36 I Yesus ta nudiangu apang ko nihabaré'u
manga taumata éé, i Sié nubéra si Yairus, "Tawahaluasé'u mataku, ketangu
pangimangké!" 5:37 I Yesus turusé dimaléng, katéwé i Sié ta
nupakawalangu manga singkatau putuhu dingang-é, sulikudé'i Petrus
dingangi Yakobus daduangi Yohanes ko i radua ana u singkatau. 5:38
Suapangi siré nudatingu waléngi Yairus, i Yesus nakasilo séé tumaniu
maghara, dang nakaringihé tingihé'u kia dingangu kasuang maiha. 5:39 I
Yesus turusé simu dingang nubéra si siré, "Ko apawé makapugigho
dingangu makakia si kemu? Dario éé ko ta naté; i sié ketang katiki'é!"
5:40 I siré kebi nahulegéngi Yesus. Nau i Sié nuparénta si siré pasebang
kebi. Buhué i Sié namaringangi radua gaghurangu ana éé dingangu
murité-é i siré telu simu sarang kamaré'u ana éé. 5:41 I Yesus nanengalé
limangu ana éé buhué nubéra si sié, "Talita kum", mangaléné, "Ana
bawiné, Ia mubéra si kau: pupeti'e!" 5:42 Ana mahuala éé dingang nupeti
dang dimaléng. (Umuré'u ana éé séng mapulo dua sutaungé.) Kebi-kebi ko
nakasilo halé éé nahérang. 5:43 Arawé i Yesus nuseding kumbahang-
bahang i siré mudalahabaré'u halé éé su manga i sai-sai. Bou éé i Yesus
nubéra, "Pakangko ana éé."



Markus 6

6:1 Bou tampa éé, i Yesus dingangu manga murité-é napulé sarang
banua-Né. 6:2 Su ellong Sabaté i Sié naneta nanintiro su waléngu
pukakaliomanéngang. Séé napéné u taumata. Su témpongu manga taumata
éé nakaringihé tatintirongi Yesus i siré mangkaté nungkahérang. I siré
mububéra, "Nikahombangéngu taumata éé bou apa kalawou halé éé? Ko
singka kéré apa ii si Sié? Kéré apa sarangi Sié makakoa halé ko
makahérang? 6:3 I Sié walinébé basé u kalu, ana i Maria, dang manga ana
u simbau i Yakobus, i Yoses, i Yudas dingangi Simon? Tengadé, manga
wawiné-Né lai tamai mumatana sii." Ualingu éé i siré ta manarima i Sié.
6:4 Bou éé i Yesus nubéra si siré, "Singkatau nabi i sié adaténg su apang
tampa, mutatentangu su tampa'é sisané, dang su taloarangu ana u simbau'é
dingangu manga egé'é." 6:5 Séé i Yesus ta nakapukoa tanda hérang sarang
manga simbau, sulikudé'u nupakauléngu taumata masasaki pirang katau
dingangu nanahulendingu lima-Né si siré. 6:6 I Sié nahérangi siré mang ta
mangimang. Bou éé i Yesus tamai rimaléng nakoa sarang apang soa ko
mararani séé, dingang nanintiro. 6:7 I Sié namaringangu murité-é i siré
mapulo dua, bou éé nundoi'u siré taha duang katau dingang nangonggo u
kawasa panguséré roké daralai. 6:8 I Sié timanata si siré, "Kumbahang
mubawa manga apa su raraléngang, sulikudé'u teking. Kumbahang
mubawa sinasa arau manga pinikung arautalangu roité. 6:9 Puloho u
sapatu, kaiso aribé pubawa pakéang sarang darua." 6:10 I Sié lai nubéra,
"Kamagéngi kemu sumu su walé simbau, katana'é séé sarangi kemu
manentangu soa éé. 6:11 Arawé kamagéngi kemu mudatingu tampa
simbau, dang taumata séé ta manarima dingangu madidi mudaringihé si
kemu, uté tentangké tampa éé. Dang tontongké ebung bou laédé'u koa kéré
laonggo ingaté si siré!" 6:12 Uté i siré murité'i mapulo dua éé dimaléng. I
siré tamai numpuhabaré'u humonéu taumata harusé pumputobaté bou
kalawou rosa. 6:13 Manga murité' éé nanguséré roké dalai mauli,
namuhangu lanangu zaitun su taumata masasaki dingang nupakauléngi siré.
6:14 Habaré'u apang ko séng nariadi éé natepasé lai sarangki Ratu
Herodes, 6:15 Arawé taumata waliné nubéra, "i Sié i Elia." Pia lai ko



nubéra, "i Sié ko nabi, musulungu nabi su témpo horo." 6:16 Suapangi
Herodes nakaringihé halé éé, i sié ringang nubéra, "Nalahé i sié ii i
Yohanes Mundaréno ko lena u kangéré ko séng bou raku nipakipoto
tembo'é. Ii i sié sau nubiahé!" 6:17 Batu'u su horo u éé i Herodes bou
nangoro taumata panamé si Yohanes, dingang nutaho i sié su tahungku. I
Herodes nakapukoa kéré'é ualingi Herodias, kinawingi Filipus ko ana u
singkatauné sisané. Batu'u i Herodes napulungi Herodias, 6:18 dang i
Yohanes séng masau manegungu halé éé si Herodes, "Ta wotongé i kau
mudalahiking dingangu kawingu ana u singkataunu éé!" 6:19 Baugu éé i
Herodias masaki naungé si Yohanes dang mapulu mamaté si Yohanes,
katéwé i sié ta makakoa halé éé, batu'u luhepingangi Herodes. 6:20 Batu'u
i Herodes séng nundoi u taumata pundiaga si Yohanes pakapia su ralungu
tahungku, baugu i sié mataku i Yohanes. I sié masingka i Yohanes
singkatau taumata mapia ko niroi u Mawu Ruata. Dang mang tengadé
kamagéngi Yohanes mubéra, i Herodes mang lai mapulu mudaringihé,
maningu naungé mubimbang baugu éé. 6:21 Panginsuéngé i Herodias
nakaréa salaké'é su témpong hari jadingi Herodes. Su témpo éé i Herodes
nukoa saliwang gunangu mapapangkaté marangé su kararatuangé, apang
perwira dingangu apang magagurangu tampa su Galilea. 6:22 Su saliwang
éé ana i Herodias mahuala nusalai, dang éé nakaliagé si Herodes dingangu
manga sakéné. Nau i Herodes nakapubéra su ana mahuala éé, "Apang ko
ikapulunu, mangkaté pudorong. éé sarung daku ionggo si kau!" 6:23 Bou
éé i Herodes nudiandi su ana mahuala éé dang nakaputéwa dingang
nubéra, "Apang ko dorongangu sarung daku ionggo, maning simbeka bou
kararatuangku!" 6:24 Uté ana mahuala éé simebang dingang nukibalo si
mamané, "Ma, apa kapiangé ko hinong daku dorongang?" I mamané
simimbahé, "Pudorongké tembo i Yohanes Mundaréno." 6:25 Ana
mahuala éé ligha nusulé sarangki Herodes dingang nubéra, "Su orasé ii lai
ia mudorong, onggo'é si sia tembo i Yohanes Mundaréno taho su ralungu
baki!" 6:26 Nakaringihé dorong éé i Herodes mangkatéwé nasesa naungé.
Kaiso i sié ta makapanolaké dorong éé batu'u i sié séng bou nutéwa su
tengongu apang sakéné. 6:27 Nau i sié dingang nuparénta mundariaga'é
pangala tembo i Yohanes Mundaréno. Uté perjurité éé tamai nakoa sarang



tahungku, buhué namoto tembo i Yohanes. 6:28 Bou éé i sié nubawa
tembo éé masasung su ralungu baki dang nanarakangu éé su ana mahuala
éé. Dang ana mahuala éé nangonggo u éé si mamané. 6:29 Suapangu
manga murité'i Yohanes nakaringihé halé éé, i siré tamai nangala mayaté'i
Yohanes, buhué nilebingi siré. 6:30 Bou éé apang rasulé ko niutusé'i
Yesus éé numpusulé, dang numpukomolé dingangi Yesus. I siré nubeké si
Sié kebi-kebi ko séng nikoa dang nitintirongi siré. 6:31 Kéré'é kauli'é
umaté mububawali bou masongo maparung, hakiu sarang kumang i Yesus
dingangu manga murité-é séng ta makaréa lesabé. Ualaingu éé i Yesus
naanu su manga murité-é, "Maléngké i kité makoa sarang tampa dio
maremasé tadéau ketangi kité hala dang i kemu wotongé makapangirolo
kadio." 6:32 Uté i siré tamai simaké sakaéng nakoa sarang tampa dio
maremasé. 6:33 Kaiso mauli taumata nakasilo si siré nubua bou tampa éé,
dang séng masingka u éé ko i siré. Nau kalawou taumata wou apang
tampa su wanua éé timalang dimaléngu rulungé mangihoro si Yesus
dingangu manga murité-é. 6:34 Suapangi Yesus natumpa wou sakaéng, i
Sié makasilo taumata singendu. I Sié kimendagé'i siré, batu'u i siré
musulungu domba ko takoaé taghuangé. Nau i Sié naneta nanintirongu
halé mauli si siré. 6:35 Suapang nawawello, manga murité'i Yesus nubéra
si Sié, "Séng kukahebiné dang tampa ii maghéa. 6:36 Mapiangi Tuang
puparéntako taumata tamai ii paraléng, tadéau i siré makapuluang kangi
siré su kampong tamai mararani sii." 6:37 Kaiso i Yesus simimbahé, "I
kemu'é pupakangi siré." "Oh, apa i kami harusé paraléng tadéau puluang
boroté aregangu dua hasu doité péra gunang pupakangu taumata tamai ii?"
kéré'é bawérangu manga murité'i Yesus éé. 6:38 Bou éé i Yesus nubéra,
"Pira mbau boroté ko éné si kemu? Kenang tamai kakelai." Suapang
nitehungangi siré, angkungi siré, "Pia lima mbau dang pia lai kina dua
mbua." 6:39 Bou éé i Yesus nangoro taumata éé kebi-kebi pakaiang taha
pusingkomolé su rempugé biahé. 6:40 Kebi-kebi i siré numpukaiang
maudupé, taha pusingkomolé. Pia ko taha mahasu sukatauné, pia ko lai
taha lima mpulo sukatauné singkomolé. 6:41 Bou éé i Yesus nangala
boroté lima mbau dingangu kina dua mbua éé, buhué rimalingara tarai
sarang langi nupatarimakasé su Mawu Ruata. Buhué i Sié nangangompéng



boroté éé dingang nangonggo'é su manga murité-é tadéau pakipupapahia
su taumata mauli. Kina dua mbua éé lai nipupapahia si siré kebi. 6:42 I
siré kimang sarang nikawiahéng. 6:43 Bou éé lembéngu kang éé
nikomolé'u manga murité 'i Yesus -- kebi-kebi bedang mapulo dua su
kahépo'é kauli'é. 6:44 Kauli u mangaésé ko kimang boroté éé luenang
kebi- kebi pia u manga lima hiwu sukatauné. 6:45 Bou éé i Yesus turusé
nuparénta manga murité-é pubua su sakaéng pangihoro si Sié sarang
Betsaida su simbekang dano, sementarangi Sié kapundoiéngu taumata
mauli éé pakapulé. 6:46 Suapang bou nundoi u taumata mauli éé, i Yesus
simaka sarang buludé nukaliomanéng. 6:47 Suapangu nahebi, sakaéngu
manga murité'i Yesus séng dadé su loangé, arawé i Yesus bedang dala su
rulungé. 6:48 I Sié nakasilo si siré matééng pundaralung sakaéng éé batu'u
mususomahé'u anging. Baugu éé luenang manga bou pukulé tatelu sarang
pukulé enung malukadé, i Sié nasongo sarangki siré kadaléngé su wowong
sasi. I Sié rimaléng turusé kéré kakakoa u lumiu si siré. 6:49 Su témpongi
siré nakasilo ko i Sié kadaléngé su wowong sasi, i siré nanika i Sié
himakudé, 6:50 hakiu u siré naenggahé'u taku. Baugu i siré kebi nakasilo
si Sié dang limendi dalai-lai. Katéwé i Yesus dingang nubéra si siré,
"Pakatarima'é! Ia ii i Yesus. Tawahuluasé'u mataku!" 6:51 Bou éé i Sié
simaké su sakaéngi siré, anging dingangu nalénéhé. Manga murité éé
mangkaté nahérang. 6:52 Tanda hérang bou halé u boroté lima mbau éé
bedang ta nikaenangi siré. Mabéha i siré makaena. 6:53 Su témpong
nudatingu simbekang dano, i siré namalango su apéngu Genesaret. 6:54
Suapangu i siré natumpa wou sakaéng, manga taumata kebi nakasilo
humonéu simongo éé ko i Yesus. 6:55 Buhué i siré numputalang sarang
apang tampa su kaselahé'u wanua éé, dang naneta numpubawa apang
taumata masaki pai sarang éé. 6:56 Maning lai su apa i Yesus marenta --
balaéwé mensang su kampong, su soané arau su desané -- taumata mang
turusé dudenta mubawa taumata masaki su tampa pukakomolang. Buhué i
siré mudorong suapang botongé tadéau apang taumata masaki éé
ipakawala manuhung jubangi Yesus, maning ketang bawahémbéngé.
Apang ko makasuhung, kebi naulé.



Markus 7

7:1 Manga taumatang Farisi singgepang dingangi siré pira météré'u agama
bou Yerusalem, dimenta sarangki Yesus. 7:2 I siré nakasilo manga murité'i
Yesus pirang katau kimangu lima makotoré kéré tututunkangu agama,
mangaléné ta numpanguhasé lima horo tumuhu atorangu agama. 7:3
Taumatang Farisi, kéré'é lai tau Yahudi, i siré satia kahengang mutuhu
adaté'u iupungi siré. I siré ta kumang, kamagéngu wedang ta manguhasé
lima tumuhu atorang ko nitantu. 7:4 Manga apang ko niluangéng su pasaré
bedang ta kanéngang, kamagéng ta uhaséng horo. 7:5 Ualingu éé manga
tau Farisi dingangu manga météré'u agama éé i siré nukiwalo si Yesus,
"Apa sabapé'é manga murité-U éé kimangu lima ta niuhasé? Apa sabapé'é
i siré ta timuhu adaté'i upungi kité?" 7:6 I Yesus simimbahé, "I kemu
mang tengadé taumata munapiké! Mang nuhino-hino apang ko nipubérangi
Yesaya bou halé i kemu, 'Mawu Ruata nubéra kéré'é ii, Manga umaté éé
ketang manemba si Sia dingangu wawéra, arawé naungi siré maraungu Ia.
7:7 Takoaé mangaléné i siré manemba si Sia, batu'u atorangu taumata
itintirongi siré kéré kakakoa u éé ko atorang-Ku!' 7:8 Paréntangu Mawu
Ruata ta pupendungangi kemu, dang atorangu taumata tengaléngi kemu
mapia-pia." 7:9 Bou éé i Yesus nubéra lai, "Kéré'é kapandéné i kemu
mutiho u paréntangu Mawu Ruata tadéau ta mamelo u tintirongi kemu.
7:10 I Musa séng nuparéntangu ii, 'Pangadaté si papanu dingangu si
mamanu,' dang 'I sai-sai ko mupawéra si papané dingang si mamané,
harusé ihukung pakapaté.' 7:11 Arawé i kemu mumanintiro: Kamagéngu
taumata mubéra su ghaghurangé, 'Apang ko hinongu daku ionggo si papa
dingangu si mama, séng bou raku nisemba su Mawu Ruata,' 7:12 uté i
kemu nupakaliwiré'u taumata éé bou tanggonangé mutulungi papané
daduangi mamané. 7:13 Nau bou tintironu sisanu ko itutintirongi kemu su
manga taumata, i kemu mupakailangu wawérangu Mawu Ruata. Bedang
mauli halé kéré ii kukoaténgi kemu." 7:14 Bou éé sau sinsulé i Yesus
nukui taumata mauli éé dingang nubera si siré, "Pudaringihéko tadéau
makaéna! 7:15 Takoaé manga apa bou likudé'é ko mataho su taumata
makalamuhu taumata. Katéwé su simbekané, ko malua bou singkatau, éé



makalamuhu si sié. 7:16 Nau kamagéngu pia tuli pudaringihé'é." 7:17 Su
témpongi Yesus nanentangu taumata mauli éé dang simu su ralungu walé,
manga murité-é nukiwalo si Sié mangaléngu pusasihing éé. 7:18 Uté i
Yesus nubéra si siré, "Apa i kemu mang bedang lai ta nakaena? Apa i
kemu ta nakaenangu humonéu ko sumu su singkatau ta makalamuhu
taumata éé? 7:19 Batu'u ko sumu éé ta mataho su naung, kaiso mataho su
tiang, buhué sau sumebang." Dingangu éé i Yesus nulahé u humonéu kebi
pubawiahé takoaé ko dalai. 7:20 Bou éé i Yesus sau nubéra, "Ko
sumebang bou taumata, ko éé makalamuhu si sié. 7:21 Batu'u bou ralungé,
mangaléné bou ralungu naung, dumenta pikirang daralai ko makakoa
taumata musundalé, manako, mamaté, 7:22 mawuang, muléo,
muhinakang, dang mukoa kalawou apang ko dalai, manganggang, takoaé
adaté, masaki naung, maoboté dang ta kaulikang. 7:23 Kebi apang ko
dalai éé sumebang bou ralungu naung, dang éé makalamuhu taumata."
7:24 Bou éé i Yesus nanentangu tampa éé, dang tamai nakoa sarang banua
maraningu soang Tirus. I Sié naawi su walé simbau dang mututiho madidi
pia taumata ko makasingka i Sié éné séé. Kaiso i sié mang ta
nakapukumbuningu awa-é. 7:25 Pia gaghurang bawiné simbau, ko ana'é
wawiné nikasukangu roké dalai, nakaringihé halé i Yesus. I sié simongo
sarangki Yesus dingang nusurubang su tengo-Né, 7:26 dingang mudorong
si Yesus panguséré'u roké dalai bou ana éé. Bawiné éé baliné tau Yahudi,
ko nipuhana su Fenisia su wanuang Siria. 7:27 I Yesus nubéra si sié,
"Mangarario harusé ipakang horo. Dalai mangala kangu mangarario
tadéau itélédé su kapuna." 7:28 Tau wawine éé simbahé, "Tuang, manga
kapuna su alungu méda mang lai kumang lémo u kang iremé u
mangarario!" 7:29 Bou éé i Yesus nubéra si sié, "Ualingu sasimbahé'u éé,
dako'é kapulé; roké dalai éé séng simebang bou ana'u!" 7:30 Tau wawiné
éé napulé. Su walé i sié nakahombang ana'é dudaloka su ralokang, dang
roké dalai tenga-tengadé séng tadié'é wou ana éé. 7:31 Bou éé i Yesus
nanentangu wanuang Tirus, nanurusé u raraléng-é limiu Sidon sarang
Danong Galilea. I Sié nutuhu daléng bou wanuangu Soa Mapulo. 7:32 Pai
séé taumata nubawa sarangki Sié tau wobo singkatau ko bedang lai
béngélé. I siré mudorong si Yesus panelidé'u lima-Né su tau éé. 7:33 I



Yesus nubawa tau éé nihaé sisané bou taumata mauli, buhué nanguhingu
talimedo-Né su tuliné rua mbeka. Bou éé i Yesus nangedu, dingangu
nanapu lilangu tau éé. 7:34 Bou éé i Yesus dimalingara sarang langi,
buhué siminda maralung dingang nubéra su tau éé, "Efata", mangaléné,
"Kawuka'é"! 7:35 Tulingu tau éé naloahé dang lilané sau nutingkasikomé,
dang i sié séng naneta makawéra mapia. 7:36 Buhué i Yesus nusedingi
siré kebi mubekéngu halé éé si sai-sai. Kaiso manamba i Yesus mularang, i
siré kasaunéng lai mudalahabaré. 7:37 Dang kebi apang taumata ko
nakaringihé éé nahérang. I siré nubéra, "Kebi-kebi séng nikoa-é pakapia!
Nangilémbo lai i Sié nupakakoa u taumata wéngélé nakaringihé dang tau
wobo nakawéra!"

Markus 8

8:1 Ta narena wou éé, pia lai taumata singgepang dimenta nukomolé.
Ualaingu takoaé kang i siré, i Yesus nukui manga murité-é dingangu
nubéra, 8:2 "Ia kumendagé'u taumata mauli ii. Séng telung ello karengu'é i
siré tutakidé dingang-Ku dang su orasé ii i siré séng takoaé kang. 8:3
Kamagéngu Ia mundoi i siré pakapulé tiang takoaé lohoné, i siré tehang
lumunggi su raléng. Nangilémbo su taloarangi siré pia ko dimenta bou
mararau!" 8:4 Manga murité'i Yesus simimbahé, "Su tampa marau ii,
taumata makaréa su apa kang ko botongé makatiudé kanéngangu taumata
kebi-kebi ii?" 8:5 "Pira kauli'é boroté ko éné si kemu?" kakiwalongi Yesus
si siré. "Pitu," sasimbahé'i siré. 8:6 Uté i Yesus nuparénta taumata mauli
éé pakaiang su tana, buhué i Sié nangala boroté pitu éé dingang
nupatarimakasé su Mawu Ruata. Bou éé i Sié nangangompéng boroté éé
dingangu lima-Né buhué nunggeli u éé su manga murité-é tadéau
pakipupapahia su apang taumata. Uté manga murité-é nupapahia u boroté
éé. 8:7 Si siré lai pia kina dadio pira mbua. I Yesus mupatarimakasé su
Mawu Ruata ualingu kina éé, buhué nuparénta manga murité-é pupapahia
u kina éé lai. 8:8-9 I siré numpukang, sarang nungkawiahé -- pupatéhang
pia u manga epa u hiwu sukatauné taumata kimang. Bou éé manga murité'i
Yesus nangomolé lembéngu kang -- bedang pitung kahépo napéné. Bou éé



i Yesus nangoro apang taumata éé pakapulé, 8:10 dang i Sié dingangu
manga murité-é turusé simaké sakaéng nakoa sarang banuang Dalmanuta.
8:11 Taumatang Farisi i siré pirang katau dimenta sarangki Yesus, dang
naneta nupapangala dingang-é tadéau mangakalé si Sié. I siré nudorong si
Yesus pukoa tanda hérang kéré tatialangu humonéu i Sié ko dimenta bou
Mawu Ruata. 8:12 I Yesus siminda maralung bou éé simimbahé, "Apa
sabapé'é manga taumata orasé ii kebi mumpudorong Ia pukoa tanda
hérang? Tala! Ia ta mapulu munggeli u tanda kéré'é si siré!" 8:13 Bou éé i
Yesus nanentangi siré, dingang turusé simaké su sakaéng; buhué nubua
sarang simbekangu rano éé. 8:14 Manga murité'i Yesus ta nakatahendung
nubawa boroté pakawaghé. Si siré mang ketang pia boroté simbau su
sakaéng. 8:15 "Pakalaingaté su ragingu manga tau Farisi dingangu ragingi
Herodes." angkungi Yesus. 8:16 Uté manga murité'i Yesus naneta
numpududatongu halé éé. Angkungi siré, "I Sié nakapubéra kéré'é, batu'u
si kité takoaé boroté." 8:17 I Yesus masingka u apang ko pududaréndéhé'i
siré. Ualingu éé i Sié nukibalo si siré, "Apa sabapé'é i kemu
mudaréndéhé'u si kemu takoaé boroté? Apa i kemu ko mang bega dang lai
bedang ta nakaena? Kéré'é kawawoné pikirangi kemu? 8:18 I kemu pia
mata -- apawé sabapé'é mang ta makasilo? I kemu pia tuli -- apawé
sabapé'é mang ta makaringihé? I kemu ta nakatahendung 8:19 boroté lima
mbau Daku nikakompéng gunangu taumata lima hiwu sukatauné? Pirang
kahépo lembéngu kang ko nikomolé'i kemu?" "Mapulo dua," angkungi
siré. 8:20 "Dang su témpongu Ia nangangompéng boroté pitu gunangu
taumata epa u hiwu sukatauné," i Yesus nubéra lai, "pirang kahépo
lembéngu kang ko nikomolé'i kemu?" "Pitu," angkungi siré. 8:21 "Ho,
bedang lai i kemu ta makaena?" i Yesus sau nubéra. 8:22 I siré séng
nudatingu Betsaida. Séé pia taumata nubawa singkatau wuta sarangki
Yesus, dang nudorong si Sié tadéau panuhung tau wuta éé sarang
pupakauléngi sié. 8:23 Uté i Yesus nanengalé limangu tau wuta éé
dingangu nanata si sié simebang bou soa éé. Bou éé i Yesus nanopa u edu
su matangu tau éé. I Sié nanelidé'u lima-Né su matangu tau éé, buhué
nukibalo si sié, "Séng botongé i kau makasilo manga apa orasé ii?" 8:24
Tau éé nutehung sarang tengo, bou éé nubéra, "Iya ia nakasilo taumata



kadaléngé; katéwé i siré tehungang kakela laésé'u kalu." 8:25 I Yesus sau
nanelidé'u lima-Né su matangu tau éé. Sinsulé ii taumata éé nupapaksa
suapang botongé mutehung. Matané natualagé, dang kebi-kebi séng
nikasiloné malahé- lahé. 8:26 Buhué i Yesus nubéra si sié, "Dako'é
kapulé, dang aribé pusulé sarang soa éé." 8:27 I Yesus dingangu manga
murité-é dimaléng nakoa sarang apang kampong su Kaisarea Filipi. Su
raléng i Yesus nukiwalo si siré, "Tumuhu bawérangu taumata, Ia ii i sai?"
8:28 Sasimbahé'i siré, "Pia ko nubérangi: Yohanes Mundaréno; pia ko
nubérangi Elia, dang pia lai ko baliné nubérangu: singkatau nabi." 8:29
"Arawé tumuhu si kemu, Ia ii i sai?" kakiwalongi Yesus. Nisimbahé'i
Petrus, "I Tuang ko Datung Salamaté!" 8:30 Bou éé i Yesus nangonggo u
ingaté si siré, tadéau kumbahang mupakasingka si sai-sai halé i Sié. 8:31
Bou éé i Yesus naneta nanintiro manga murité-é humonéu Ahusé'u
Taumata harusé mutatahangu sinsara, dang sarung dokaténgu apang
pangaha, manga mawu imam, dingangu manga météré'u agama. I Sié
sarung paténg, kaiso su ello kateluné sarung sau ipubangung. 8:32 Kéré'é
kalahé'é i Yesus nuhabaré'u halé éé su manga murité-é. Uté i Petrus
namoléng si Yesus pakaraningi sié, dingang nanengkulé si Sié. 8:33 Kaiso
i Yesus nubihu nutehung manga murité-é, buhuéwé nubéra si Petrus,
"Dako'é pamého wou ii, I kau sasaluka! Pikirangu éé ko pikirangu
taumata; baliné pikirangu Mawu Ruata!" 8:34 Bou éé i Yesus nukui
taumata mauli séé dingangu manga murité-é. Buhué i Sié nubéra si siré,
"Taumata ko mapulu tumuhu si Sia, harusé mamelo u halé u watangéngé,
bou éé mananggong salipé'é, dang turusé putuhu si Sia. 8:35 Batu'u
taumata ko mulahegangu pubawihaé'é i sié sarung kailangéngu
pubawiahé'é. Arawé taumata ko mundémé u pubawiahé'é baugu Ia dang
baugu Habaré'u Raluasé bou Mawu Ruata, éé sarung makasalamaté si sié.
8:36 Apa untuné su singkatau, kamagéngi sié managhuang kaselahé'u
dunia ii, kaiso i sié kailangéngu pubawiahé'é? 8:37 Apa pubawiahé éé
botongé kapusasaliu dingangu manga apa waliné? 8:38 Kamagéng pia
manga singkatau ko mupendangu maméa mangakungu Ia dingangu
tatintiro-Ku su témpong durhaka dang lamuhu orasé ii, uté Ahusé'u
Taumata sarung lai ta mangakungi sié éé, su témpongi Sié sarung dumenta



dingangu kawasangi Amang-é, tutundugangu manga malaikaté ko
masasusi."

Markus 9

9:1 I Yesus nubéra, "Kasingka'é! Bou taloarangi kemu sii pia ko sarung ta
maté, su horo u makasilo Mawu Ruata marenta dingangu kawasa!" 9:2
Enungu ello wou éé i Yesus nubawa si Petrus dingangi Yakobus dang ana
u singkatauné i Yohanes, simaka sarang buludé marangé. Su tengongi siré
gahi i Yesus nubalu. 9:3 Pakéang-é nutingkawira malesi kukérong. Takoaé
sarang manga singkatau mangangunsa su dunia ii ko makaunsa sarang
kéré'é kawirané. 9:4 Bou éé murité i siré telu éé nakasilo si Yesus
kapududatoné dingangi Elia daduangi Musa. 9:5 Uté i Petrus nubéra si
Yesus, "Tuang, mapia témangé i kité sii. Mapiambé i kami mukoa sélo
tatelu; simbau gunangi Tuang, simbau gunangi Musa dang simbau lai
gunangi Elia." 9:6 I Petrus séng begangu apang ko hinong ipubérané,
batu'u i sié dingangu ringangé rarua su katatakutang. 9:7 Bou éé pia
binawa nanimbukung si siré dang bou ralungu winawa éé pia tingihé
nikaringihé kabérané. "Ii Ana-Ku ko Daku ikukendagé. Daringihété i Sié!"
9:8 I siré telu mangkaté rindengang katehungé tamai ramahi, dang séng ta
nakasilo lai manga si sai-sai dingangi siré séé, su likudé'i Yesus sisané. 9:9
Su témpongi siré kadesungé bou wuludé éé, i Yesus nangonggo u ingaté si
siré, "Kumbahangi kemu mubeké si sai-sai apang ko nikasilongi kemu
kanini su horo u Ahusé'u Taumata ipubangung bou papaté." 9:10 I siré
nudaringihé tatanata éé, bou éé i siré naneta numpududatongu maksuté'i
Yesus dingangu wawérané bou halé u "Sau mubiahé bou papaté". 9:11
Uté i siré nukiwalo si Sié, "Apa sabapé'é manga météré'u agama nubéra
uadé i Elia mang harusé dumenta horo?" 9:12 I Yesus simimbahé, "I Elia
tengadé séng dimenta horo tadéau pangatoré kebi. Kaiso kéré apa
dingangu Ahusé'u Taumata? Apa sabapé'é su ralungu Buké Susi kabawohé
humonéu i Sié sarung mutatahangu sinsara dingangu hinakanéngu
taumata? 9:13 Kaiso Ia muhabaré si kemu: I Elia séng dimenta, dang
manga taumata nairéa i sié nubatu kapulungi siré. éé mang nuhinongu ko



kabawohé su ralungu Buké Susi bou halé i Sié." 9:14 Su témpongi Yesus
dingangu murité-é tatelu séng sau éné ndai séé dingangu manga murité
baliné, i siré nakasilo séé napéné u taumata. Manga météré'u agama pirang
katau séng kapupapangala'é dingangu manga murité'i Yesus éé. 9:15
Suapang manga taumata éé nakasilo si Yesus, i siré numpulendi, bou éé
nahuntalang nanginsomahé si Sié. 9:16 I Yesus nukibalo su manga
murité-é, "Ko apa ipududaréndéhé'i kemu dingangu manga météré'u
agama éé?" 9:17 Singkatau bou taumata singendu éé simimbahé, "Tuang,
ia nubawa anaku sarangki Tuang. I sié nubobo baugu nisukangu roké dalai.
9:18 Kamagéngi sié dentangu roké éé, badangé bubantingangé su tana,
mohongé susebu, isiné kukadédong dang kaselahé'u wadangé
mutingkatetogé. Ia séng bou nudorong su manga murité'i Tuang panguséré
roké dalai éé, kaiso i siré takoaé ko makakoa halé éé." 9:19 Uté i Yesus
nubéra si siré, "Baliné gampang i kemu ii! I kemu mang tenga-tengadé
taumata ta mangimang. Sarang kangéré Ia harusé matana dingangi kemu
dang mususabaré su tengongi kemu? Bawa'é ana éé ramahi!" 9:20 Uté i
siré nubawa dario éé sarangki Yesus. Mang pelingu roké dalai éé nakasilo
si Yesus, i sié ringang namahang dario éé sarang mudalahiudé hakiu rario
éé mangkaté rulunggi tamai ramahi su tana. Mohongé susebu. 9:21 Bou éé
i Yesus nukibalo si papané, "Séng kéré apa karengu'é i sié kéré ii?"
Angkungi papané, "Naneta i sié wedang kadio!" 9:22 "Séng masau roké
dalai éé mukalika mamaté si sié dang mamandu i sié su putung arau
mundemé i sié su aké. Kaiso kamagéngi Tuang makatulung, kéré wotongé
i Tuang mang kumendagé dang makatulungi kami!" 9:23 "Apa angkungu?
Kamagéngi Tuang botongé makatulung?" sasimbahé'i Yesus. "Kebi-kebi
mang botongé, asalé'u taumata mangimang!" 9:24 I amangu ana éé
dingang naenggahé, "Mawu, ia manginang, katéwé pangangimangku
bedang kadio. Tulungko tadéau ia manamba lai mangimang!" 9:25
Suapangi Yesus nakasilo taumata singendu maneta mudahemung, i Sié
nuparénta roké dalai éé dingangu nubéra, "Roké béngélé dang roké bobo,
Ia muparénta si kau sebangké bou rario ii dang kumbahang musau sumu si
sié!" 9:26 Roké dalai éé naenggahé, buhué wadangu rario éé nipukaigé
buhuéwé simebang bou rario éé. Dario éé tehungang kakela kasuang hakiu



apang taumata kebi nubéra, "I sié séng naté!" 9:27 Arawé i Yesus
nanengalé limané dingang nameti si sié. Dario éé apidé nubangung. 9:28
Suapangi Yesus séng su walé, manga murité-é simongo pusingkatau-
singkatau sarangki Sié dang mukibalo, "Apa sabapé'é i kami ta makauséré
roké dalai éé?" 9:29 I Yesus simimbahé, "Roké dalai kéré'é ta kauséré
dingangu manga akalé apa, su likudé'u kakaliomanéng." 9:30 I Yesus
dingangu manga murité-é nanentangu tampa éé dang nanurusé u raraléng
limiu Galilea. I Yesus madidi kasingkaténgu taumata su apa tampa-é. 9:31
Batu'u i Sié mumanintiro su manga murité-é, "Ahusé'u Taumata sarung
isarakang su kawasangu taumata," kéré'é wawérangi Yesus, "dang i Sié
sarung paténg, kaiso su ello kateluné i Sié sarung mubangung!" 9:32
Manga murité-é ta nakaena apang ko nitintiro-Né, katéwé i siré mataku
mukibalo si Sié. 9:33 I siré séng nudatingu Kapernaum. Su apang séng su
walé, i Yesus nukibalo su manga murité-é, "Ko apa pududaréndéhé'i kemu
kanini damahi su raléng?" 9:34 I siré maremasé, batu'u su raléng i siré
mududaréndéhé'u halé'u ko i sai nakoa kalabokangé. 9:35 I Yesus naiang,
bou éé nukui manga murité-é i siré mapulo dua éé. I Sié nubéra si siré,
"Taumata ko mapulu makoa su horoné, i sié harusé makoa kasamuringé
dang hinoné makoa mutatalung apang taumata." 9:36 Bou éé i Yesus
nangala dario kadio simbau, dingang nuparisi u ana éé su tengongi siré
kebi. I Yesus nanaruru ana éé dingang nubéra su manga murité-é. 9:37
"Taumata ko manarima u singkatau mangarario kéré ii baugu Ia, éé
mangaléné manarima u Ia lai. Dang taumata ko manarima u Ia, i sié
walinébé ketang manarima u Ia, kaiso lai manarima i Sié ko nundoi u Ia."
9:38 Bou éé i Yohanes nubéra si Yesus, "Tuang, i kami nakasilo pia
taumata singkatau nanguséré sétang dingangu aréngi Tuang. Dang i sié
nisedingi kami batu'u i sié baliné bou i kité." 9:39 Kaiso i Yesus nubéra,
"Kumbahang musedingi sié, batu'u takoaé sarang singkatau ko mukoa
tanda hérang dingangu aréng-Ku, bou éé turusé mupakaralai u Ia. 9:40
Batu'u taumata ko ta mundoka si kité, éé mangaléné i sié ko dingangi kité.
9:41 Tahendungété! Taumata ko mupanginungi kemu ualingi kemu ko
tumatuhu Datung Salamaté, uté séng nalahé i sié sarung manarima u
wawalisé." 9:42 "I sai ko makakoa sabapé su manga singkatau bou



mangarario dadio ii sarangi siré ta mangimang lai si Sia, séng kapiangé
kamagéngi sié batuangéngu watu su léhé'é, buhué iwontolé su laudé. 9:43
Kamagéngu limanu makakoa dosa si kau, péntéhé limanu éé! Mapiangi
kau mubiahé'u limanu simbeka dingangu Mawu Ruata sihingu i kau
dingangu limanu rua mbeka bou éé mataho su naraka, su putung ko takoaé
kalahepusangé. 9:44 Pai séé putung ta mumedusé dingangu ulidé ta
mumaté. 9:45 Dang kamagéngu laédé'u makakoa dosa si kau, péntéhé
laédé'u éé. Mapiangi kau mubiahé'u laédé'u simbeka dingangu Mawu
Ruata, sihingu i kau dingangu laédé'u rua mbeka bou éé i kau iremé su
naraka. 9:46 Pai séé putung ta mumedusé dingangu ulidé ta mumaté. 9:47
Kamagéng matanu makakoa dosa si kau lesa'é mata éé! Mapiangi kau
sumu su Kararatuangu Mawu Ruata dingangu matanu simbeka, sihingu i
kau dingangu matanu rua mbeka bou éé iremé su naraka. 9:48 Pai séé
putung ta mumedusé dingangu ulidé ta mumaté. 9:49 Apang taumata
sarung sahikangu putung, kéré sasemba ko niuhasé'u asing. 9:50 Asing éé
mapia, kaiso kamagéng mutingkalélé, apa wedang botongé sau
ipakapehadé? Nau i kemu putingkakoako kéré asing -- pubiahé
singkapubiahé su ralungu pudalahiking."

Markus 10

10:1 Bou éé i Yesus nanentangu tampa éé, dang tamai nakoa sarang
Yudea dingangu wanua su simbekangu Salu u Yordan. Taumata mauli sau
simongo nudahemung si Yesus. Dang kéréwé séng biasané i Yesus
nanintiro si siré. 10:2 Taumatang Farisi pirang katau dimenta lai tadéau
mudéa mupusalangi Yesus. I siré nukiwalo, "Tumuhu atorangu agamangi
kité, apa wotongé taumata manindo kawingé?" 10:3 I Yesus simimbahé,
"Apa parénta nionggo i Musa si kemu?" 10:4 Sasimbahé'i siré, "I Musa
mupakawalangu taumata manindo kawingé, asalé'u harusé mukoa suraté'u
talaké horo." 10:5 I Yesus nubéra si siré, "I Musa namohé u parénta éé
batu'u i kemu tumaniu maketi tintirong." 10:6 "Arawé bedang bou tetaé, su
témpongu Mawu Ruata nundiadi taumata, séng kabawéra, 'Mawu Ruata
nundiadi si siré ésé dingangu wawiné. 10:7 éé sabapé'é mangaésé sarung



manentangu inang iamangé dang mutingkasimbau dingangu kawingé, 10:8
uté i radua makoa simbau.' Nau i siré séng baliné lai duang katau, kaiso
séng simbau. 10:9 éé sabapé'é apang ko séng nipukauhé'u Mawu Ruata, ta
wotongé iputaléingu taumata!" 10:10 Suapangu i siré nasu su ralungu
walé, manga murité-é nukiwalo si Yesus kakakoa u halé éé. 10:11 Yesus
nubéra si siré, "I sai manindo kawingé bou éé mukawing dingangu wawiné
waliné, uté taumata éé nawuang su tengongu kawingé horo éé. 10:12
Kéré'é lai mangawawiné ko manindo ésé'é bou éé mukawing dingangu ésé
baliné, i sié lai séng nawuang." 10:13 Pia taumata numpubawa mangarario
sarangki Yesus tadéau i Sié panelidé'u lima-Né dang pangalamaté si siré.
Kaiso manga murité'i Yesus numpubawaluang su manga taumata éé. 10:14
I Yesus limangéhé nakasilo halé éé bou éé nubéra su manga murité-é,
"Pakawala'é manga rario éé paramahi sarangko Ia! Aribé seding i siré,
batu'u taumata ko i siré ii sarung mariadi dalohongu umaté'u Mawu Ruata.
10:15 Putahendungko ii! I sai ta mutengongu Mawu Ruata kéré singkatau
ana kadio, i sié ta sarung mariadi dalohongu umaté'u Mawu Ruata. 10:16
Suapang bou nubera kéré'é, i Yesus dingang nanaruru mangarario éé, bou
éé nanelidé'u lima-Né si siré pusingkatau-singkatau dingangu nangalamaté
si siré. 10:17 Su témpongi Yesus sau nanurusé u raraléng-é, pia taumata
singkatau katalangé ramahi sarangki Yesus. Tau éé namulangéng su
tengongi Yesus dingangu nukiwalo, "Tuang ko mapia, apa hinong daku
koaténg tadéau wotongé makapanarima u pubawiahé kahengang dang
kekal?" 10:18 I Yesus nukiwalo, "Apa sabapé'é i nubéra Ia mapia?"
"Takoaéko mapia, sulikudé'u Mawu Ruata sisané! 10:19 I kau séng
masingka apang paréntangu Mawu Ruata, 'Kumbahang mamaté,
kumbahang mawuang, kumbahang manako, kumbahang musaksingu léo,
kumbahang mangakalé, pangadaté si papanu dingang si mamanu.' " 10:20
Tau éé nubéra angkungé, "Tuang, apang parénta éé séng kebi daku
nituhukang naneta bedang bou makuda." 10:21 I Yesus nutehung tau éé
dingangu kakendagé bou éé nubéra, "Katé simbau lai halé ko bedang
harusé déakéngu. Dako'é tamai apang darotongu; geli'é roité'é su taumata
susa, dang i kau sarung makaeba areta su sorga. Bou éé denta'é mahi
putuhu si Sia." 10:22 Nakaringihé si Yesus nubéra kéré'é, tau éé nasesa



naungé, bou éé i sié nanetangu tampa éé dingangu susa naung batu'u i sié
séng napaliung kakala'é. 10:23 Uté i Yesus nutehung su manga murité-é
buhué nubéra si siré, "Tumaniu mabeha su taumata kala sumu makoa
dalohongu umaté'u Mawu Ruata!" 10:24 Manga murité-é nahérang
nakaringihé bawérangi Yesus kéré'é. Arawé i Yesus nubéra lai, "I uli si
kemu manga ana-Ku, mang tengadé mabeha makoa dalohongu umaté'u
Mawu Ruata! 10:25 Magampangéng simbau onta sumu su lohangu
rarahung bou singkatau kala sumu su Kararatuangu Mawu Ruata." 10:26
Bawérangi Yesus éé kebi nakahérang manga murité-é, hakiu i siré
mangkaté nukakiwalo i siré lawo i siré, "Kamagéngu kéré'é ko i sai wué
wotongé masalamaté?" 10:27 I Yesus nutehung si siré dingang
simimbahé, "Su taumata éé ta mariadi arawé su Mawu Ruata takoaé ko ta
mariadi; su Mawu Ruata kebi botongé." 10:28 Bou éé i Petrus nubéra,
"Tehungété, i kami séng nanentangu kalawo'é tadéau tumuhu si Tuang."
10:29 I Yesus nubéra, "Pangimangké: taumata ko séng nanentangu
ralohongu waléné, arau ana u simbau'é ésé arau wawiné, arau i mamané
arau i papané, arau manga ana'é, arau kobongé ualingu Ia dang ualingu
Habaré'u Raluasé bou Mawu Ruata, 10:30 taumata éé séng manarima
nangilémbo mauli su orasé ii. I sié sarung makaréa mahasu susuléné kauli'é
waléné, ana u simbau'é ésé, ana u simbau bawiné, i mamané, anaé,
kobongé -- dang lai kasasusa. Dang hedo su témpo ko damahi kadentané,
taumata éé sarung makatarima u putatumbiahé tutuné dang kekal. 10:31
Katéwé su témpo ii mauli taumata ko kahorokangé sarung makoa
kasamuringé dang mauli ko su orasé ii kasamuringé sarung makoa ko
kahorokangé." 10:32 I Yesus dingangu manga murité-é pasé kadaléngé
sarang Yerusalem. I Yesus su horoné, dang manga murité-é kebi- kebi
balisa. Dingangu manga taumata ko katuhu'é bou likudé'i siré mang lai
makapendang mataku. Bou éé i Yesus sau nukui manga murité-é i siré
hala dang nanguli si siré apang ko sarung mariadi su awa-é. 10:33 I Yesus
nubéra, "Daringihéko, su orasé ii i kité séng kasu'é su Yerusalem. Pai séé
Ahusé'u Taumata sarung isarakang su manga mawu imam dang apang
manga météré'u agama. I Sié sarung ihukung paténg, bou éé isarakang su
manga taumata ko baliné tau Yahudi. 10:34 I siré sarung muhinakang si



Sié, mumpangedu si Sié, mamahang si Sié, dang munggantongi Sié. Kaiso
su ello kateluné i Sié sarung mubangung." 10:35 Bou éé i Yakobus
daduangi Yohanes, manga ana i Zebedeus, simongo sarangki Yesus.
Angkungi radua, "Tuang, pia halé simbau ko i kami maening koaténgi
Tuang si kami." 10:36 I Yesus nukiwalo, "Apa kapulungi rua pakikoa si
Sia gunangi kemu?" 10:37 Angkungi radua, "I kami maening kumangiang
su kuanéng dingang su kuihingi Tuang, kamagéngi Tuang maiang su
kawawantugé." 10:38 I Yesus nubéra si radua, "I kemu mang begangu
apang ko dorongangi kemu. I kemu makainung bou cawangu sinsara ko
sarung Daku inungang dang sumowa su ralungu pututatahangu sinsara ko
sarung Daku daléngang?" 10:39 "Makatanggong," sasimbahé'i radua. Uté
i Yesus sau nubéra si radua, "Tengadé i kemu sarung manginung bou
cawang ko sarung Daku inungang, dang masowa su ralungu pututatahangu
sinsara ko sarung Daku daléngang. 10:40 Kaiso su halé i sai ko sarung
maiang su kuanéng arau su kuihi-Ku, éé balinébé haké-Ku manantu. Mawu
Ruata ko sarung manantu i sai-sai ko sarung maiang su tampa éé." 10:41
Su témpongi siré mapulo murité'i Yesus baliné nakaringihé halé éé, i siré
kebi numpubawaluang si Yakobus daduangi Yohanes. 10:42 Nau i Yesus
nukui si siré kebi, buhué nubéra, "I kemu masingka humonéu manga apang
pangaha u kawanua ko begangu Mawu Ruata mulinda kawanuané. Dang
apang ko dalabo mangempisé si siré. 10:43 Arawé i kemu ta wotongé
mukoa kéré'é! Su simbekané taumata ko mapulu mutingkakoa labo su
taloarangi kemu, i sié harusé makoa mutatalung. 10:44 Dang taumata ko
mapulu makoa ko kahimotongangé su taloarangi kemu, harusé makoa
ellangu kebi. 10:45 Batu'u Ahusé'u Taumata mang lai baliné dimenta
tadéau makitalung. I Sié dimenta tadéau mutalung dang tadéau
manarakangu awa-é gunang muliungu taumata mauli." 10:46 I siré narenta
su Yerikho. Dang su témpongi Yesus dingangu manga murité-é dingangu
taumata mauli nanentangu soa éé, pia singkatau wuta mumaiang su
wiwihé'u raléng mududorong kakendagé. Aréngé i Bartimeus, ana i
Timeus. 10:47 Su apangi sié nakaringihé mahi kasahéné éé ko Yesus tau
Nazaret, i sié nukui, "Yesus Ahusé'i Daud! Kendagéko ia!" 10:48 I sié
nipupedungu taumata mauli dingang niorong pakaremasé. Nggalého i sié



kasaunéngu lai naenggahé. "Ahuse'i Daud, kendagéko ia!" 10:49 Uté i
Yesus naedung buhué nubéra, "Kuiété mahi i sié." Nau i siré nukui tau
wuta éé. I siré nubéra si sié, "Pakatarima'é! Darisi'é ndai, i kau pakikuéngi
Yesus!" 10:50 Tau wuta éé dingang nanélédé'u jubané, bou éé dindengang
dimarisi dang tamai nakoa sarangki Yesus. 10:51 I Yesus nukiwalo si sié,
"Apa kapulunu Daku koaténg gunangi kau?" Tau wuta éé simimbahé,
"Tuang, ia mapulu makasilo." 10:52 Angkungi Yesus, "Dako'é tamai,
ualingi kau mangimang si Sia, i kau maulé." Su orasé éé lai tau éé dingang
nakasilo. Bou éé i sié nutuhu si Yesus su raléng.

Markus 11

11:1 Su témpong kukaraninéngu Yerusalem, i siré nahumpa u soang
Betfage dang Betania, su léngéhé'u wuludé'u Zaitun. Séé i Yesus nundoi u
murité-é rarua patamai horo. 11:2 I Yesus nubéra si radua, "Tamaiko
sarang kampung pai su tengoné éé. Kéré'é suapangi kemu sumu su
kampung éé, i kemu makasilo pia ana u kalidé simbau ko bedang ta
susakénangu taumata, malaiki. Lukako kalidé éé dang bawa mahi. 11:3
Dang kamagéng pia taumata mukibalo si kemu apa sabapé'é i kemu
namuka kalidé éé, puhabaré, 'Mawu mapulu mupaké, dang maligha sau
isulé-Né.' " 11:4 Murité'i Yesus darua éé apidé dimaléng, dang nakaeba
ana u kalidé simbau kalaiki su tukadé'u walé su wiwihé'u raléng. Uté i
radua nuluka kalidé éé. 11:5 Apang taumata ko dudarisi séé kebi nukibalo
si siré, "Ei, mukukapura i kemu séé? Kapuranéngi kemu ana u kalidé éé?"
11:6 I siré simimbahé kéréwé ko séng nihabaré'i Yesus si siré. Uté apang
taumata éé namalangi siré pubawa kalidé éé. 11:7 Suapang séng nudatingi
Yesus, kalidé éé niempahéngi siré su kahuwangé dingangu jubangi siré,
buhué i Yesus simaké su wowoné. 11:8 Mauli taumata ko numpamila u
jubangi siré su raléng, pia ko lai numpangaésé su raléng manga hameko u
kalu ko niala i siré bou kobong. 11:9 Apang taumata su horoné dingangu
apang ko katoléné bou likudé, kebi-kebi mububérangu, "Dalo su Mawu
Ruata! Kasasalamaté si Sié ko dimenta dingangu aréngu Mawu! 11:10
Kaumburé kararatuang-é ko sarung dumenta -- kararatuangi Daud i upungi



kité! Dalo su Mawu Ruata ko Karangétangé!" 11:11 Panginsuéngé i
Yesus mudatingu Yerusalem, bou éé simu su Waléngu Mawu. Séé i Sié
nukakela tamai ramahi apang ko su reduhé-é. Katéwé ualingu séng
kukarendungé, i Sié wou éé nubua singkapubua dingangu manga murité-é i
siré mapulo dua. 11:12 Su karielloné, su témpongi siré kadaléngé bou
Betania, i Yesus nakapendang nahutung. 11:13 Bou rauné i Sié nakasilo
kalu ara singkalu ko matebung dakalumé. Nau tamai i Sié himaung
nutehung kalu éé mensang pia buané. Kaiso suapangi Sié nudatingu pungu
kalu éé, i Sié ta nakasilo aha u apa sulikudé'u rakaluné, batu'u su témpo éé
bedang baliné musungu wuang ara. 11:14 Bou éé i Yesus nubéra su kalu
ara éé, Maneta bou orasé ii takoaé sarang manga singkatau ko sarung
kumang lai bou wuanu!" Manga murité'i Yesus kebi nakaringihé bawéra
éé. 11:15 Bou éé i siré nudatingu Yerusalem, dang i Yesus sau nakoa
sarang Baléngu Mawu. Ndai séé i Sié naneta nanokolé'u apang taumata
mubawalu dingangu mundaluang su ralungu tampa éé. I Sié namalintui
manga médangu mananukaré doité, dingangu manga kakaianéngu
mudaragangu paluma. 11:16 Dang takoaé sarang manga singkatau ko
nipakawala-Né mubawa manga apa sumebang bou relahé'u Waléngu
Mawu éé. 11:17 Buhuéwé i Yesus nanintiro kalawou taumata séé. I Sié
nubéra, "Su ralungu Buké Susi pia kabawohé kéré ii: Mawu Ruata nubéra,
'Balé-Ku sarung isego baléng pukakaliomanéngangu kaselahé'u umaté.'
Arawé si kemu kukoaténg tampa u mulahampasé! 11:18 Kalawou manga
mawu imam dang manga météré'u agama kebi nakaringihé bawéra éé. Uté
i siré maneta'é mududéa daléngé tadéau mamaté si Yesus. I siré mataku i
Sié, baugu apang taumata kebi mumahérang makaringihé tintiro-Né. 11:19
Séng kukahebiné, i Yesus dingangu manga murité-é dimaléng nanentangu
soa éé. 11:20 Su karielloné bedang maluka-lukadé, su témpongi siré
simahé kalu ara éé, i siré nakasilo kalu éé séng nahegu sarang hamu'é.
11:21 Buhuéwé i Petrus nakatahendung apang ko nariadi sihello su horo u
éé. Uté i Petrus nubéra si Yesus, "Tuang, kenang tehungé! Kalu ara ko
nianéngi Tuang éé séng nahegu!" 11:22 I Yesus simimbahé,
"Pangimangké su Mawu Ruata. 11:23 Baliné howa i kemu mubéra su
wuludé ii, 'Kasapua'é dang karemé'é su laudé!' uté halé éé sarung koaténg



si kemu; asalé'u i kemu ta mubimbang, dang i kemu mangimang humonéu
apang ko niwérangi kemu éé mang sarung mariadi. 11:24 Ualingu éé
putahendungké ii: Kamagéngi kemu mukaliomanéng dang mudorong
manga apa, pangimangké humonéu Mawu Ruata séng nangonggo u apang
ko dudorongangi kemu uté i kemu sarung manarima kebi éé. 11:25 Dang
kamagéngi kemu mukaliomanéng, kaiso maralai naungu su manga taumata
singkatau, onggolété ampungé horo taumata éé, tadéau lai i Amangu su
sorga mangonggo u ampungu kalawou rosanu. 11:26 Kamagéngi kemu ta
mangonggo u ampungé su taumata waliné, i Amangu su sorga mang lai ta
mangonggo u ampungu kalawou rosanu." 11:27 I siré sau nusulé sarang
Yerusalem. Dang su témpongi Yesus dudaléng tamai ramahi su ralungu
waléngu Mawu, manga Mawu imam, manga météré'u agama dang manga
apang pangaha u taumatang Yahudi simongo sarangki Sié. 11:28 I siré
nukibalo, "Apa dasaré-U mukukoa kalawou halé ii? Ko i sai nangonggo u
haké si Kau?" 11:29 I Yesus simimbahé, "Ia lai mapulu mukiwalo si
kemu. Simbahété dang Ia sarung muhabaré si kemu dingangu haké i sai Ia
mukukoa kalawou halé ii. 11:30 I Yohanes Mundaréno dingangu haké i
sai, Mawu Ruata arau taumata?" 11:31 Bou éé manga mawu imam dang
manga pangaha u taumatang Yahudi naneta nutatalimbogho i siré lawo i
siré. Angkungi siré, "Kamagéngi kité muhabaré, 'Dingangu haké u Mawu
Ruata,' i Sié tehang mubéra, 'Apawé sabapé'é i kemu ta mangimang si
Yohanes?' 11:32 Kaiso susa lai muhabaré'u, 'Dingangu haké u taumata.' "
Batu'u i siré mataku u taumata mauli, baugu apang taumata mutehung si
Yohanes kéré singkatau nabi. 11:33 Nau, i siré simimbahé, "I kami bega."
Buhué i Yesus nubéra si siré, "Kamagéngu kéré'é, Ia lai madidi muhabaré
si kemu ko dingangu haké i sai Ia mukukoa kalawou halé ii."

Markus 12

12:1 Bou éé i Yesus naneta nududato dingangu pusasihing su manga
mawu imam, manga maétéré'u agama dang manga apang pangaha u
taumatang Yahudi éé. I Yesus nubéra, "Pia singkatau ko nusuangu
anggoré su kobong simpalang, buhué nipagaréngé su rulungé. Bou éé i sié



nukali lohangé koaténg pamamehukang buang anggoré, buhué i sié nukoa
simbau baléng diaga. Nasué éé kobongé éé nipakiséwané su mulahalé
pirang katau buhué i sié nubua sarang soa waliné. 12:2 Suapangu séng
témponé muhono wuang anggoré éé, taumata éé nundoi u paparéntangé
singkatau sarangki siré mulahalé u kobong éé, tadéau panarima u
bagéangé. 12:3 Kaiso tingkai u manga mulahalé éé, paparéntang éé
nisamé i siré. Buhué nitetu i siré, buhué niroi pakapulé lima mapulo. 12:4
Sau bou éé taghuangu kobong éé nundoi u singkatau paparéntangé waliné.
Kaiso paparéntang éé nitetu u manga mulahalé éé su tembo'é, buhué
nitokolé apidé dudohangéng. 12:5 Taghuangu kobong éé nusau nondoi u
paparéntang baliné. Kaiso paparéntang éé nipaténgi siré. Dang mauli lai
paparéntang baliné ko kukoaténgi siré turusé kéré'é; pia ko nitetu dang pia
ko lai nipaté. 12:6 I sai lai su orasé ii ko botongé ikarohongu taghuangu
kobong éé? Séng katé singkatau ana'é sisané ko ikukendagé'é.
Panginsuéngé i sié mang nundohongu ana'é sarangki siré mulahalé éé. Su
pikirangé, 'Tantu anaku éé mang adaténgi siré.' 12:7 Kaiso manga
mulahalé éé kabérané i siré lawo i siré, 'Ko séng i sié ii taghuangu
pusaka'é. Mahié i sié lingungi kité, tadéau pusaka'é alakéngi kité!' 12:8
Nau ana éé nisamé i siré, buhué nipaté. Mayaté'é niremé i siré sarang
likudé'u kobong éé." 12:9 Buhué i Yesus nukibalo, "Apa sarung koaténgu
taghuangu kobong éé? Nalahé i sié sarung sumongo dang mamaté apang
mulahalé éé, buhué manarakangu kobong éé su mulahalé baliné. 12:10 I
kemu tantu séng bou nubasa nasé ii su ralungu Buké Susi. 'Batu ko ta
napaké su manga tukangu bangunang séng nakoa batu tatumandihé. 12:11
Ko ii nikoa u Mawu kéré'é kapiané!' " 12:12 Uté manga pangaha u
taumatang Yahudi ko nakaringihé pusasihing éé, mududéa daléngé
manamé si Yesus, batu'u i siré masingka u pusasihing éé tutarangi Yesus si
siré. Katéwé i siré mataku u taumata mauli. Nau i siré rimaléng nanentangi
Yesus. 12:13 Taumatang Farisi pirangkatau dingangu i siré taumatangi
Herodes niparéntang pangakalé si Yesus dingangu haghing- haghing
kakiwalo. 12:14 I siré dimenta sarangki Yesus dingang nubéra, "Tuang, i
kami masingka i Tuang matulidé dang ta mudariangu tingihé'i sai-sai. I
Tuang manintiro mahatédé halé u kapulungu Mawu Ruata gunangu



taumata, batu'u i Tuang ta mutatehung gati. Ho, kenangko i Tuang
puhabaré si kami, 'Tumuhu atorangu agamangi kité, botongé mamaéhé
pajaké si Kaisar atau tala? Apa mang harusé i kité pamaéhé pajaké arau
tala?' " 12:15 I Yesus séng masingka u léo i siré. I Sié simimbahé, "Apa
sabapé'é i kemu mangakalé si Sia? Kenang pasiala si Sia doité péra
simbau." 12:16 Uté i siré nangonggo u roité péra simbau si Sié. I Yesus
dingang nukiwalo si sié, "Ii gambaré dingang aréngi sai?" "I Kaisar,"
sasimbahé i siré. 12:17 "Ho, kamagéngu kéré'é," angkungi Yesus,
"onggo'é si Kaisar apang ko i kaisar taghuangé, dang su Mawu Ruata
apang ko Mawu Ruata taghuangé." I siré nahérang nakaringihé si Sié.
12:18 Pirang katau i siré bou golongangu tau Saduki simongo sarangki
Yesus. (I siré éé manga taumata ko pia singka'é uadé taumata naté séng ta
sarung sau mubangung.) 12:19 I siré nubéra si Yesus, "Tuang, i Musa
namohé u atorang ii gunangi kité: 'Kamagéngu singkatau ésé maté dang
takoaé ana'é, uté tuariné harusé mukawingu waluné éé tadéau makaonggo
u toronang su tau ko naté éé.' 12:20 Lenangu pia i siré pitu tamahuari. Ko i
akang nukawing, bou éé naté takoaé ana. 12:21 Bou éé ko karuané
nukawing dingangu waluné, kaiso i sié naté lai takoaé ana. Halé ko
musulung nariadi lai su tuariné kateluné, 12:22 dang turusé kéré'é sarang
nudatingu ko kapituné. Panginsuéngé tau wawiné éé naté lai. 12:23 Su
témpongu taumata naté sau ipubangung, makoa kinawingi sai tau wawiné
éé? Batu'u i sié séng bou nipukawingangi siré pitu kebi!" 12:24 I Yesus
simimbahé, "I kemu séng ta nakahino. Batu'u i kemu ta nakaena bawérang
Buké Susi dingang kawasangu Mawu Ruata. 12:25 Batu'u apang taumata
maté ko sau mubangung, i siré séng ta sau mumpukawing, kaiso i siré
sarung nutumbiahé kéré malaikaté su sorga. 12:26 Dingang bou halé u
taumata naté sau nipubangung i kemu mang bedang ta nakawasa su buké i
Musa halé u nggalémué ko kahénané? Su ralungu ayété éé kabawohé
Mawu Ruata nubéra si Musa, 'Ko Ia Mawu Ruatangi Abraham, i Isak
dingangi Yakub.' 12:27 Mawu Ruata éé baliné Mawu Ruatangu tau naté. I
Sié Mawu Ruatangu taumata wiahé. I kemu séng nusala ena!" 12:28 Bou
éé narenta'é singkatau météré'u agama nudaringihé dudatongi Yesus
dingangu manga apang taumata bou golongangu Saduki éé. Météré'u



agama nakasilo si Yesus kéré'é kapiané simimbahé su manga apang
taumata éé. Uté i siré nukiwalo si Yesus, "Parénta sudé'é ko kalabokangé
bou kalawou parénta?" 12:29 I Yesus simimbahé, "Parénta
kahimotongangé ko ii: 'Daringihéko i kemu tau Israel! Mawu Ruatangi
kité, Mawu éé mang simbau. 12:30 Kendagé'u Mawu Ruatanu dingangu
kalabou naungu, dingangu kaselahé'u jiwanu dang kaselahé'u sipirangu
dang dingangu kalabou kuaté'u.' 12:31 Parénta karuané ko ii: 'Kendagé'u
sinsulungu, musulungi kau kumendagé'u watangéngu.' Séng takoaé lai
parénta waliné ko nangilémbo labo bou parénta rarua ii." 12:32 Bou éé
météré'u agama éé nubéra si Yesus, "Nuhino kahengang, Tuang! Mang
tengadé apang ko niwérangi Tuang: Mawu Ruata éé ko Mawu Ruata
mang simbau, dang takoaé lai Mawu Ruata waliné. 12:33 Dang taumata
harusé kumendagé'u Mawu Ruata dingangu kalawou naungé dang
dingangu kaselahé'u sipirangé dang dingangu kalabou kuaté. Dang lai i siré
harusé kumendagé'u sinsulungu kéré watangéngé sisané. éé nangilémbo
kapiangé sulungu manembangu sasemba tututungang dingangu manga
sasemba waliné su Mawu Ruata." 12:34 I Yesus nakasilo météré'u agama
éé séng kéré'é kapiané simimbahé. I Yesus nubéra si sié, "I kau séng
marani nakoa dalohong umaté'u Mawu Ruata." Bou éé séng takoaé sarang
manga singkatau lai ko bahani manondangu kakiwalo si Yesus. 12:35
Bedang kapanitironé su ralungu Waléngu Mawu, i Yesus nukiwalo, "Kéré
apawé manga météré'u agama éé i siré makapubérang Datungu Salamaté
éé ko toronangi Daud? 12:36 Sumbalié i Daud sisané -- ualingu
nitualagéngu Roké u Mawu Ruata -- nubéra, 'Mawu nubéra su Mawuku:
kaiangké su kuanéng-Ku 12:37 Nau kamagéngi Daud musegongu Datung
Salamaté éé 'Mawu', mariadiwé kéré apa kamagéngi Sié toronangi Daud?"
Taumata napéné ko ndai su ralungu Waléngu Mawu éé naluasé
nakaringihé si Yesus mumanintiro. 12:38 I Sié kapubérané si siré,
"Pakatatiho su manga météré'u agama. Kapuluangi siré rumaléng-maléng
musagulambangu juba mananandu dang makehagé adaténg su manga
pasaré. 12:39 I siré mapulungu manga tampa mawantugé su ralungu walé
pukakaliomanéngang dingang su manga saliwang. 12:40 I siré
mumangakalé apang mangawawiné walu dingang muhampasé baléné.



Dang tadéau muhembungu kakanoa i siré raralai éé, i siré mukaliomanéng
mananandu-nandu. Hukumangi siré sarung mabeha!" 12:41 Su témpong
mumaiang mututengongu kasé u dérma su ralungu Waléngu Mawu, i
Yesus mububiala apang taumata ko mututaho u roité'i siré su ralungu kasé
éé. Mauli taumata kala mututaho u roité marauli; 12:42 buhué pia
singkatau wawiné walu susa dimenta lai. I sié nutaho u roité tembaga
kaésé darua ko kakadiokangu aregané. 12:43 Uté i Yesus nukui manga
murité-é bou éé nubéra si siré, "Tehungéko pai: Tau wawiné walu susa éé
séng nutaho nangilémbo mauli su kasé bou kebi ko nitaho u apang taumata
waliné. 12:44 Batu'u i siré kebi numpangonggo u lembéngu kakakala i
siré. Arawé tau wawiné walu éé maning kéré'é kasusané nangonggo u
kebi-kebi ko éné i sié -- ko hinong ipupaké'é gunang ipubiahé'é."

Markus 13

13:1 Suapangi Yesus nanentangu Waléngu Mawu, singkatau bou manga
murité-é nubéra, "Tuang, kenang putehung kakakoa u bangunang éé.
Tehungété manga apang batuné. Baliné gampang kasadada'é!" 13:2 I
Yesus simimbahé, "I kau séng makasilo kéré apa aru kakakoa u
bangunang labo éé? Takoaé sarang manga simbau bou watungu bangunang
éé ko matatana malahunsudé su tampa'é. Kebi-kebi sarungi pakaopehé."
13:3 Bou éé i Yesus simaka tarai sarang Buludé'u Zaitun dang naiang su
tampa mututéngongu Waléngu Mawu. Bou éé i Petrus, Yakobus, Yohanes
dingangi Andreas dimenta sarangki Sié tadéau makapududato ringang-é
sisané. 13:4 I siré nubéra si Sie, "I Tuang kenangko puhabaré si kami,"
kangéré kebi-kebi éé sarung mariadi? Dingang apa tatialané ko mulahé u
séng témponé?" 13:5 "Pakalaingaté," angkungi Yesus, "kumbahangi kemu
sarang kaakaléng. 13:6 Sarung mauli taumata rumenta mupaké u aréng-Ku
dingang muhabaré'u, 'Ko ia i Sié!' buhué mangakalé taumata mauli. 13:7
Kamagéngi kemu makaringihé letuhé'u pudaralutang dingangu manga
habaré'u pusékétang, kumbahang mataku. Kebi halé tamai éé mang harusé
mariadi, kaiso éé balinébé séng témponé mukiamaté. 13:8 Bangsa simbau
muséké mundoka bangsa waliné. Negara simbau sarung mangalo mundoka



negara waliné. Su apang tampa sarung mariadi pia dinuhé dingangu
kalahutung. Kebi-kebi éé ketang buhué panetakéngé, musulungu pendangu
kaliki su singkatau wawiné su témpong mubaruntung. 13:9 I kemu harusé
pakatatiho, batu'u i kemu sarung samékang dang dandangéng sarang
pengadilang. I kemu sarung darihang su manga waléng
pukakaliomanéngang. I kemu sarung bawanéng patatengongu apang
mangangawasa dingangu manga mararatu ualingu i kemu ko tumatuhu si
Sia. Dang éé témpongi kemu tadéau pangonggo u kesaksiangu halé u Ia si
siré. 13:10 Habaré'u Raluasé bou Mawu Ruata éé harusé ipakakéké horo
su kaselahé'u bangsa. 13:11 Dang kamagéngi kemu samékang dingang
bawanéng sarang pengadilang, tawahaluasé'u gumaghangu apa ko hinong
iwérangi kemu. Kamagéng séng su témponé mubéra, pubéraéngu apang ko
nipakasingka si kemu su témponé. Batu'u kalawou manga wawéra ko
iwérangi kemu éé balinébé bawéranu sisanu, kaiso ko dimenta bou Roké u
Mawu Ruata. 13:12 Taumata sarung tumalangu ana u singkatauné sisané
tadéau pakipaté. éé lai sarung mariadi su taloarangi amang dingangu ana'é.
Manga ana sarung mumpundoka su inang iamang, dang manarakangi siré
tadéau pakipaté. 13:13 I kemu sarung ipubinsi u apang taumata ualingi
kemu tumatuhu si Sia. Arawé taumata ko mutatahang sarang
panginsuéngé, sarung ipakasalamaté." 13:14 I kemu sarung makasilo
"Kakanoa Daralai ko Makawinasa' dudarisi su tampa ko ilularang si sié.
(Catatang su ko mubasa: Puperhatikangko apa mangaléné!) Su témpo éé
taumata ko éné su Yudea harusé talang sarang buludé. 13:15 Taumata ko
su wowongu atu u walé aribé lintu dang sumu su ralungu walé mangala
manga apa-apa. 13:16 Taumata ko su kobong kumbahang musulé mangala
laku'é. 13:17 Baliné gampang kalentihé'u ello éé su mangawawiné ko pia
kapapia dang su inang ko bedang mupupasusungu ana! 13:18
Pukaliomanéngko tadéau kalawou halé éé kumbahang mariadi su témpong
musungu tahiti. 13:19 Su ello-ello ko makalahengking éé sarung pia
kasasusa ko bedang ta sinsulé nariadi, bedang bou teta u Mawu Ruata
nundiadi dunia sarang ello ii, dang séng ta sarung mariadi. 13:20 Andéné
Mawu Ruata ta nangeso u témpo éé uté takoaé sarang manga singkatau ko
nasalamaté. Kaiso ualingu umaté-é, Mawu Ruata nupakanimbu u témpo



éé. 13:21 Su témpo éé kamagéng singkatau manguli si kemu, 'Tehungété
Datung Salamaté éé éné ndaong sii arau kakelaiko i Sié éné pai séé! --
kumbahang mangimang su taumata éé. 13:22 Batu'u manga sihingu
mananalamaté dingangu manga nabi raléokang sarung dumenta. I siré
sarung mukoa manga halé ko takoaé sulungé dang kalawou tanda hérang
tadéau mangakalé magéng botongé sarang umaté'u Mawu Ruata. 13:23
Nau, pakatatéghangké! Kebi-kebi éé séng bou Raku nipakasingka si kemu
su horo u halé éé mariadi. 13:24 "Maliungu témpong susa éé, matangello
sarung mutingkarendung, dang bulang séng lai ta sumenang. 13:25 Manga
wituing sarang mutingkanawo wou langi dang apang mangangawasangu
kinoang sarung mumpudalia. 13:26 Su témpo éé Ahusé'u Taumata sarung
ikasilo dumenta su ralungu winawa dingangu kawasa labo dang
kawawantugé. 13:27 I Sié sarung mundoi u manga malaikaté pangomolé
umaté ko nipilé-Né bou epa u wukungu dunia, bou pondolé'u dunia sarang
pondolé'u langi." 13:28 "Pangalako tintiro bou kalu ara. Kamagéngu
manga lélangé dadio mutingkawiru dingang mutingkalowo dang maneta
mutowo, i kemu masingka témpong pedisé séng marani. 13:29 Kéré'é lai
kamagéngi kemu makasilo kalawou éé mariadi, i kemu masingka
humonéu témponé séng marani-rani. 13:30 Kasingka'é! Kebi halé ii sarung
mariadi su horo u apang taumata ko biahé orasé ii masué maté. 13:31
Langi dingangu dunia sarung mailang, arawé héngétang-Ku matatana
tatapé sarang karengu-é." 13:32 "Maningu kéré'é takoaé sarang manga
singkatau masingka u ko kangéré elloné arau orasé'é. Manga malaikaté su
sorga wega dang Ahusé-é mang lai bega, ketangi Amang sisané masingka.
13:33 Nau i kemu harusé pakarariaga dingangu pakalaingaté, batu'u i
kemu begangu kangéré témponé. 13:34 Kakakoa'é musulungu singkatau
ko nanentangu waléné bou éé rimaléng nakoa sarang tampa marau. I sié
nuparénta su manga paparéntangé pangurusé baléné, dang nangonggo u
halé si siré simbau-simbau. Su mundariaga tukadé nitanatangé tadéau
pundiaga tukadé pakapia-pia. 13:35 Baugu éé i kemu mang harusé
pakakariaga, batu'u i kemu bega mensang kangéré taghuang balé éé
musulé -- aramanung bawello, arau hebi ralung, arau kalongé arau su
témpong matangello mawedésé. 13:36 Kamagéng singkilendi u marenta,



kumbahang sarang i sié makahombang si kemu bedang mututiki. 13:37
Apang ko Daku niwéra si kemu ii, Daku iwéra lai su apang taumata:
pakakariaga'é!"

Markus 14

14:1 Katé ruang ello séng Ellongu Paska dingangu Saliwangu Boroté
Takoaé Raginé. Kalawou manga mawu imam dingangu manga météré'u
agama mapeni-penisé mududéa daléngé tadéau manamé si Yesus dang
mamaté si Sié. 14:2 "Katéwé angkungi siré, kumbahangi kité mukoa halé
éé su ello mapia, batu'u muntehang makakoa ganoha." 14:3 Su témpongi
Yesus su Betania, su waléngi Simon ko lena u pia saki'é kusta, pia
singkatau wawiné dimenta sarangki Sié. I sié ringangu wotolé marmar
simbau lohongu lanisé maleghadé, ko nikoa bou hamu mawengi. Su
témpongi Yesus mumaiang kapusimokolé, tau wawiné éé nuhempung
botolé éé dingang nanebohé'u lanisé éé su tembo i Yesus. 14:4 Taumata
pirang katau ko ndai séé lawo nubawaluang dang mububéra i siré lawo i
siré. "Apa gunané nugagholo u lanisé éé? 14:5 Lanisé éé botongé ikawalu
su arega nangilémbo bou telu hasu doité péra, dang doité'é ikagheli su tau
susa!" Uté tau wawiné éé nipupedungi siré. 14:6 Kaiso i Yesus nubéra
angkung-é, "Balaété! Apa sabapé'é i kemu mupakasusangi sié? I sié nukoa
simbau halé ko kapiangé dang madaralo su tengo-Ku. 14:7 Tau susa
sintinia mang dingangu kemu. Su apang témpo kamagéngi kemu mapulu, i
kemu makaputulungi siré. Arawé Ia balinébé sarang karengu'é ringangi
kemu. 14:8 Tau wawiné ii i sié séng nukoa apang ko ikakoa'é. Dingangu
lanisé éé i sié séng nanadia si Sia su gunang pundalebing-Ku su horo u
témponé. 14:9 Pangimangké! Su kaselahé'u dunia su apangu Habaré'u
Raluasé bou Mawu Ruata nipukakéké, kakanoa u tau wawiné éé sarung
iweké lai makoa kéré putatahendungang si sié." 14:10 Bou éé i Yudas
Iskariot, singkatau bou i siré mapulo dua murité'i Yesus, tamai nakoa
sarang manga mawu imam dingangu pendungé mubalu i Yesus si siré.
14:11 I siré mangkaté kaliagé nakaringihé pendung éé, dang nudiandi
munggeli u roité si Yudas. Uté i Yudas naneta mududéa lesabé mapia-pia



tadéau mubalu i Yesus. 14:12 Su ello kahimotongangé su ralungu
Saliwangu Boroté Takoaé Raginé -- su témpong taumata nuhata
dombangu Paska -- manga murité'i Yesus numpukiwalo si Sié. "Su apa
kapulungi Tuang i kami panadia kangu Paska gunangi Tuang?" 14:13 Uté i
Yesus nundoi u ruang katau bou taloarangi siré, "Dakoko kakoa sarang
soa, pai séé pia singkatau mangaésé mububawa bensadé kadio lohongu
aké, sarung ipusombangi kemu. Tuhukété i sié 14:14 sarang balé ko
sukangé dang puhabaréko su taghuangu walé éé, 'I Tuang nangoro
pukiwalo, su apa uadé tampa-i Sié kumang kangu Paska dingangu manga
murité-é.' 14:15 Tau éé tehang manebo si kemu tampa simbau maloahé
dasi su wowoné. Tampa éé séng bou niatoré mapia, nasalangkapé'u
pakakasé'é. Sadiaté kebi éé pai séé gunangi kité." 14:16 Bou éé murité'i
Yesus darua éé tamai nakoa sarang soa. Pai séé i radua nakahombang
kebi-kebi éé musulungu kéré ko nihabaré'i Yesus. Buhué i radua nanadia
kangu Paska. 14:17 Nahebi, i Yesus dimenta ringangi siré murité-é
mapulo dua. 14:18 Dang su témpongi siré kukaiang kakangé i Yesus
nubéra, "Daringihé'é: singkatau bou taloarangi kemu ko kakangé
ringang-Ku su orasé ii sarung mubalu u Ia." 14:19 Nakaringihé éé manga
murité'i Yesus nasusa naungi siré. Bou éé i siré lawo i siré naneta nukiwalo
si Yesus, "Tantu balinébé ia su maksuté'i Tuang?" 14:20 I Yesus
simimbahé, "I sié ko singkatau bou taloarangi kemu mapulo dua ko
kimang su lama simbau dingang-Ku ii. 14:21 Tengadé bué Ahusé'u
Taumata mang sarung maté kéré ko mabawohé su ralungu Buké Susi.
Kaiso baliné gampang silaka'é su taumata ko mubalu u Ahusé'u Taumata
éé! Mapiang taumata éé séng tilahé'u ta nipuhana!" 14:22 Su témpongi
siré kakangé, i Yesus nangala boroté dingang nupatarimakasé su Mawu
Ruata. Bou éé i Sié nangangompéng boroté éé dingangu lima-Né, buhué
nunggeli su manga murité-é dingang nubéra, "Ala'é dang kangké'é, ii ko
badang-Ku." 14:23 Bou éé i Sié nangala tampa u anggoré. I Sié
nukaliomanéng nupatarimakasé su Mawu Ruata, buhué nanogoré'u
panganginumang éé su manga murité-é. Bou éé i siré kebi nanginung
anggoré éé. 14:24 Bou éé i Yesus nubéra, "Ii ko daha-Ku ko nipanatapé
pudariandingu Mawu Ruata, daha ko nipatedo su gunangu taumata mauli.



14:25 Pangimangké: Ia séng ta sarung sau manginung anggoré ii, sarang
mudatingu témpongu Ia manginung anggoré buhu dingangu kemu su Dunia
Wuhungi Amang-Ku." 14:26 Bou éé i siré nusulingu sasuling daralo
simbua. Nasué éé i siré nakoa tarai sarang Buludé'u Zaitun. 14:27 Bou éé i
Yesus nubéra si siré, "I kemu kebi sarung mumputalang manentangu Ia.
Batu'u su ralungu Buké Susi séng mabawohé, 'Mawu Ruata sarung
mamaté gembalané, dang gepangu dombané sarung mukaliaésé.' 14:28
Kaiso samuringu Ia sau pubangung, Ia sarung mangihoro si kemu makoa
sarang Galilea." 14:29 I Petrus nubéra, "Tala, maningi siré kebi
manentangi Tuang, ia sisaku tala." 14:30 I Yesus nubéra, "Tahendungé,
sihebi ii lai, su horo u manu kumuku dua nsulé, i kau séng telu nsulé
musunialé'u Ia." 14:31 I Petrus séng simimbahé kahenga-hengang,
"Maningu ia maté dingangi Tuang, ia ta mubérangu ko ia begangi Tuang!"
Dang manga murité baliné kebi lai nubéra kéré'é. 14:32 I siré nudating
tampa simbau ko isusego Getsemani dang i Yesus nubéra su manga
murité-é, "Kaiangké sii i kemu sementarangu Ia tamai mukaliomanéng."
14:33 Bou éé i Yesus namaringangi Petrus, Yakobus dingangi Yohanes
natamai ringang-é. I Sié séng maneta pia pendangu masusa dingang balisa.
14:34 I Yesus nubéra si siré, "Naung-Ku tumaniu masusa," "pendangéng
musulung ko maté. Katana'é sii dang pundiaga'é!" 14:35 I Yesus
nutingkaghéa tamai kadio buhué namulangéng su tana dingang
nukaliomanéng. Su ralungu kakaliomanéng-é i Sié mududorong kamagéng
botongé i Sié tawahaluasé'u makapendang témpong sinsara éé, 14:36 I Sié
nubéra, "I Amang, o i Amang, takoa sarang manga simbau halé ko
tamariadi si Amang. Liuko sinsara ii bou Ia. Ketang aribé mariadi tumuhu
kapulu-Ku kaiso mang su kapulungi Amang." 14:37 Bou éé i Yesus sau
nusulé dang nakahombang si siré manga murité-é kapahuntiki'é. I Sié
nubéra si Petrus, "Simon, katiki'e i kau? Mang ketangu lai singkaorasé, i
kau séng ta makatahang mundiaga?" 14:38 Bou éé i Yesus nubéra si siré,
"Pakakariagako dingang pukaliomanéngko tadéau i kemu ta
kahombangéngu sasaluka. Tengadé roké u mang mapulu mukoa apang ko
mutatahino, katéwé i kemu ta makakoa ualingu tabiété'u taumata éé lomé."
14:39 Nusau sinsulé i Yesus tamai nukaliomanéng bawérané musulung.



14:40 Bou éé i Sié sau nusulé sarang manga murité-é dang nakahombang
si siré mang bedang kaputiki'é, ualingi siré séng ta makakuhedangu tiki.
Uté i siré séng bega mensang apa ko harusé iwérangi siré si Yesus. 14:41
Suapangi Yesus nusulé sarangki siré su katelu nsuléné, I Sié sau nubéra,
"Katé i kemu mang bedang mututiki dang bedang ta nasuéng kiroloné?
Séng kapapianété! Séng mudating témponé Ahusé'u Taumata isarakang su
limangu taumata marosa. 14:42 Bangungké maléngké i kité tamai.
Taumata ko mubalu u Ia séng nasongo!" 14:43 Sementarangi Yesus
bedang kapududatoné, i Yudas singkatau bou taloarangi siré murité-é
mapulo dua, nasongo. Nasongo lai ringangi Yudas gepangu taumata mauli
nahia u péda dingangu manga tatetu. I siré niparéntangu manga mawu
imam, manga météré'u agama dang apang manga pangaha u tau Yahudi.
14:44 Taumata ko nubalu i Yesus séng bou nangatoré'u simbau akalé ko
hinong makoa tatiala si siré. I sié nanguli si siré, "Taumata ko daku
imbung, ko séng si Sié éé taumata-Né. Samé'é dang bawa'é i Sié su
ralungu riaga matoghasé." 14:45 Su témpongi Yesus dimenta, i sié
ringang turusé dimani si Yesus dingangu nubéra, "Tuang!" bou éé i sié
nangimbu si Yesus. 14:46 Bou éé apang taumata ko simongo ringangi
Yudas éé nanamé si Yesus dingang nuhapusé si Sié. 14:47 Kaiso pia tau
singkatau ko éné dingang séé nanawu pédané namili ellangu imam labo
hakiu tuliné nasahing. 14:48 Bou éé i Yesus nubéra si siré, "Apa su naungi
kemu Ia ii ko singkatau taumata ralai, hakiu i kemu numpusongo nahia u
péda dingangu manga tatetu tadéau manamé si Sia? 14:49 Ello-ello Ia
mumanintiro su tengongi kemu su ralungu Waléngu Mawu, dang i kemu
mang takoaé ko nanamé si Sia. Kaiso mang séng harusé kéré'é, tadéau
maganapé apang ko séng mabawohé su ralungu Buké Susi." 14:50 Kebi
apang manga murité-é timalang nanentangi Yesus. 14:51 Tau singkatau
manguda, ko ketang mukukingkaéngu héka singkompéng pupangenggung
awa'é, nutuhu si Yesus. Manga taumata pia kapulu manamé si sié, 14:52
kaiso i sié pundangu namelo u kakingkaéngé éé, bou éé timalang tintalang
biahé. 14:53 I Yesus niwawa sarang baléngu imam labo. Pai séé kebi
apang manga mawu imam, manga pangaha u tau Yahudi, dang manga
météré'u agama mukukomolé. 14:54 I Petrus katuhu'e si Yesus bou rauné



sarang i sié nasu su relahé'u waléngu imam labo. Pai séé i sié mumaiang
mundudarang su reduhé'u putung dingangi siré mundariaga. 14:55 Manga
mawu imam dingang kalawou Majelisé'u Pengadilangu Agama
mububarusaha mududéa manga bukti ko mupusalangi Yesus tadéau
makapupakanawongu hukumang papaté si Sié. Kaiso i siré mang ta
nakaréa buktiné sarang simbau. 14:56 Mauli saksi nikuing tadéau
pangonggo u kesaksiang palsu su halé i Yesus, kaiso kesaksiangi siré
simbau-simbau kebi mutatentang. 14:57 Bou éé saksi pirang katau
dimarisi nangonggo u keterangang palsu ii bou halé i Yesus, 14:58 "I kami
nakaringihé taumata ii nubéra, 'Ia sarung mupakalekangu waléngu Mawu
Ruata ko nikoa u taumata ii, dang maliungu telung ello, Ia sarung sau
mupararisi u ko baliné ko baliné nikoa u taumata.' " 14:59 Kaiso
kesaksiangu manga taumata éé mang lai kebi mutatentang. 14:60 Uté
imam labo éé dimarisi su tengongi siré kebi dang nukiwalo si Yesus, "Apa
i Kau ta sumimbahé su apang ko ipukukabaratangi siré si Kau?" 14:61
Kaiso i Yesus mangkaté maremasé. I Sié mang ta nubéra sarang kadio-dio.
Bou éé imam labo éé sau ta simimbahé nukibalo sinsulé si Sié, "Apa ko i
Kau Datung Salamaté, Ahusé'u Mawu Ruata ko Nangilémbong Susi?"
14:62 I Yesus simimbahé, "Séng Ia i Sié, dang i kemu sarung makasilo
Ahusé'u Taumata mumaiang su kuanéngu 14:63 Uté imam labo éé
nunggaisé pakéangé dingang nubéra, "Séng tawahaluasé'u bedangu lai pia
saksi! 14:64 I kemu séng nakaringihé apang bawéra-Né ko nipuhinakang
Mawu Ruata. Ii apa pikirangi kemu?" Kebi-kebi i siré namutusé i Yesus
nusala, dang séng kahinongé ihukung pakapaté. 14:65 Bou éé taumata
pirang katau naneta nupangedu si Yesus, mata-Né nitakaténgi siré
dingangu nipukulé, buhué i siré nubéra, "Kenang tika, mensangi sai
namukulé si Kau?" Taumata mundariaga timuhu lai namelo u palédé si
Yesus. 14:66 Su témpongi Petrus bedang bawa su relahé, pia singkatau
wawiné pelayangu imam labo simongo séé. 14:67 Suapangi sié nakasilo si
Petrus kapundarangé su reduhé'u putung, i sié nutehung gatingi Petrus
pakapia-pia dingang nubéra, "Balinébé i kau lai dingangi Yesus tau
Nazaret éé?" 14:68 Kaiso i Petrus nusunialé. I sié nubéra su pelayang éé,
"Ia ta nakaena maksuté'u." Bou éé i Petrus nanahipi sarang mohongu



tukadé sasukang sarang baléngu imam labo éé. Su orasé éé manu kimuku.
14:69 Tau wawiné pelayang éé sau nakasilo si Petrus, dang nubéra lai su
apang taumata ndai séé, "Tengadé ko i sié simbau dingangi siré!" 14:70
Kaiso i Petrus mang musunialé. Ta narena wou éé, apang taumata ndai séé
sau nubéra si Petrus, "Séng ta kapusunialé lai i kau ko mang tengadé
singkatau wou i siré, batu'u kau bou Galilea!" 14:71 Bou éé i Petrus naneta
mututéwa dang nubéra, "Ia begangu taumata ko iluhabaré'i kemu éé!"
14:72 Su orasé éé lai manu kimuku karua nsuléné. Dang i Petrus
nakatahendungké ko i Yesus séng bou nubéra si sié, "Su horo u manu
kumuku dua nsulé, i kau séng telu nsulé musunialé'u Ia." Nau i Petrus
kimia susindokang.

Markus 15

15:1 Maluka-lukadé, kalawou Majelisé'u Pengadilangu Agama dingangu
lai manga mawu imam, apang pangaha u tau Yahudi dingangu manga
météré'u agama nudaté maligha-ligha. I siré muhapusé si Yesus, bou éé
nubawa si Sié nisarakang si Pilatus. 15:2 I Pilatus nukiwalo si Yesus,
"Tengadé i Kau datungu tau Yahudi?" "Kéré'é wawéranu," nisimbahé'i
Yesus. 15:3 Kalawou manga mawu imam mututondangu kabaratangi siré
si Yesus. 15:4 Bou éé i Pilatus sau nukiwalo si Yesus, "I Kau mang ta
mapulu sumimbahé? Kenang putehung kéré apa kauli'é kabaratangi siré si
Kau!" 15:5 Kaiso i Yesus mang ta simimbahé sarang kadio-dio hakiu i
Pilatus nahérang. 15:6 Su sintinia Saliwangu Paska, biasané i Pilatus
muliungu singkatau taumatangu hukumang tumuhu piléngu taumata mauli.
15:7 Su ralungu tahungku, su taloarangu apang ko tahapamarontaké ko
namaté su témpong pugaghanoha, pia tau singkatau ko isusego si Barabas.
15:8 Taumata mauli nukomolé mudorong si Pilatus tadéau i sié puliungu
singkatau taumatangu tahanang kéréwé biasané. 15:9 I Pilatus nukiwalo si
siré, "I kemu mapulu, ia mamelo u ratungu tau Yahudi éé gunangi kemu?"
15:10 Batu'u i Pilatus séng masingka i siré manga imam manarakangi
Yesus si sié ualingu singkingu naung. 15:11 Kaiso manga mawu imam
naneti taumata mauli tadéau pudorong si Pilatus puliungi Barabas. 15:12



Uté i Pilatus sau nubéra si siré taumata mauli éé, "Kamagéngu kéré'é, apa
harusé daku koaténg su taumata ko nisego i kemu datungu tau Yahudi
éé?" 15:13 I siré naenggahé, "Gantongké i Sié!" 15:14 I Pilatus nubéra,
"Katéwé apa halé dalai ko séng nikoa-é?" I siré kasaunéng naenggahé,
"Gantongké i Sié!" 15:15 I Pilatus mapulu mupakapia iha u taumata
singendu éé, uté i sié namelo i Barabas gunangi siré. Buhué i sié nangoro
taumata puluwagé si Yesus, bou éé nanarakangi Yesus pakighantong.
15:16 I Yesus niwawa u manga perjurité sarang baléngu guguta su
istanangu gubernur. Bou éé kalawou pasukangu tentara nikuing pukomolé.
15:17 Bou éé i Yesus nilohokangi siré juba ungu, dang nianangéngu
makota bou hameko u kalu mawulanta, bou éé nitaka i siré su tembo-é.
15:18 Buhué i siré nunggeli u adaté si Sié. "Salamaté su Ratungu tau
Yahudi!" angkungi siré. 15:19 Tembo i Yesus niwanggongi siré ringangu
teking, bou éé niedungi siré buhué i siré nusuba su tengo-Né. 15:20
Suapang bou nutaghunalangi Yesus, juba ungu éé nilua i siré buhué sau
nilohokangi siré dingangu pakéang-é sisané. Bou éé i Sié niwawa sarang
likudé'é tadéau ghantongang. 15:21 Su raléng i siré namaksa taumata
singkatau nipamasang kalu koroisé'i Yesus. Tau éé nubarangsareta buhué
wou kampong makoa sarang soa. (Aréngé i Simon, asalé wou Kiréné -- i
amangi Aleksander daduangi Rufus.) 15:22 I Yesus niwawa sarang tampa
simbau aréngé Golgota, mangaléné, "Tampa u Rarang Tembo". 15:23
Dasi séé i siré mapulu munggeli si Sié anggoré pia lau u mur, kaiso i
Yesus madidi manginung anggoré éé. 15:24 Bou éé i siré nunggantong si
Sié, dingang nupapahia u pakéang-é dingangu undi tadéau panantukang
bagéangu simbau- simbau. 15:25 Orasé'u punggaghantong si Sié éé nariadi
su pukulé sio malukadé. 15:26 Su wowongu kalu koroisé-é nirekaténgu
wohé mululahé u halé u kabaratang si Sié, bawérané: "Datungu Tau
Yahudi". 15:27 Nuhindo i Yesus i siré lai nunggantong taumata ruang
katau taumata raralai; singkatau su kuanéng dang singkatau lai su
kuihi-Né. 15:28 Dingangu kéré'é naganapé apang ko séng mabawohé su
ralungu Buké Susi: "I Sié nirékéng dingangu komolangu taumata ralai."
15:29 Apang taumata sumahé séé kebi kukiling 15:30 Kenangko naé lintu
bou kalu koroisé éé dang pangambangko awa-U!" 15:31 Kéré'é lai manga



mawu imam dingangu manga météré'u agama mumanaléwa si Yesus. I siré
mububéra lai i siré, "I Sié mangambang taumata waliné, arawé
watangéng-é sisané ta makaambang! 15:32 Kamagéngi Sié tengadé
datungu tau Israel, Datung Salamaté, mapiang i Sié naé lintu bou kalu
koroisé éé, tadéau i kami makasilo dingang mangimang si Sié!" Taumata
ko nighantong nuhindo i Yesus mang lai kapuhinakangé si Yesus. 15:33
Séng kaliha'é, su ralungu telung kaorasé karengu'é kaselahé'u dunia
nutingkarendung. 15:34 Dang natarang su pukulé tatelu wawello, i Yesus
naenggahé maiha, "Eloi, Eloi, lama sabakhtani?" mangaléné, "O
Ruata-Ku, o Ruata-Ku, apa sabapé'é i Kau nanentangu Ia?" 15:35 Taumata
pirang katau ndai séé suapang nakaringihé enggahé, dingang nubéra,
"Daringihété, i Sié kakuiné si Elia!" 15:36 Pia singkatau su taloarangi siré
dindengang nangala bunga huso bou éé niuno su anggoré mahaisé. Bou éé
bunga éé nisusu'é su pondolé'u kalu simpedi buhué niogoré'é su wiwihé'i
Yesus, dingang nubéra, "Pangampalé, néng tehungangi kité mensangi Elia
sumongo mupalintu i Sié bou kalu koroisé éé." 15:37 Bou éé i Yesus sau
naenggahé, dingang namalusé singongo-Ne. 15:38 Héka sasara ko
witi-witing su ralungu Waléngu Mawu natingkasé napahia darua bou rasi
sarang bawa. 15:39 Perwirangu tentara ko dudarisi su tengongu kalu
koroisé éé nakasilo kakakoa u kapapohongi Yesus. I sié nubéra, "Mang
tengadé taumata ii Ahusé'u Mawu Ruata!" 15:40 Ndai séé pia lai
mangawawiné pirang katau kebi katehungé halé éé bou rauné. Séé pia i
Salome, i Maria Magdalena dingangi Maria inangi Yakobus manguda
daduangi Yoses. 15:41 I siré éé mangawawiné ko tutuhu si Yesus dang
mututulungi Sié su témpong su Galilea. Dang pia lai séé mangawawiné
waliné ko nasongo singkasongo ringangi Yesus bou Yerusalem. 15:42-43
Dunia séng kukahebiné su témpongi Yusuf bou Arimatea nasongo. I sié
singkatau anggotangu Majelisé'u Pengadilangu Agama ko pupangadaténg.
I sié lai mumangampalé témpongu Mawu Ruata mamarénta kéré ratu. Ello
éé ko ellongu pananadiang (ello su horo u ellong Sabaté). Ualingu éé
bahani i Yusuf dimenta sarangki Pilatus mudorong mangala mayaté'i
Yesus. 15:44 I Pilatus nahérang nakaringihé i Yesus ko séng naté. Nau i
sié nundoi u taumata pukui tembonangu tentara dang pukiwalo si sié



mensang séng marena i Yesus naté. 15:45 Suapang i Pilatus nakaringihé
habaré'u perwirang tentara éé, i sié nupakawalangi Yusuf pangala mayaté'i
Yesus. 15:46 Bou éé i Yusuf nuluang héka mawira alusé bou éé nupalintu
u mayaté'i Yesus, nipikungé dingangu héka éé. Bou éé sié nanampa u
jenasangi Yesus su pundalebingang simbau ko nikoa su liangu buludé batu.
Bou éé i sié nulunggi watu labo simbau nipuheping mohongu kubulé éé.
15:47 Sementarangu éé i Maria Magdalena daduangi Maria inangi Yoses
mukukakela mensang su apa i Yesus nilebing.

Markus 16

16:1 Suapangu séng naliu ellongu Sabaté, i Maria Magdalena, i Maria
inangi Yakobus, dingangi Salome dimaléng nuluang manga rampa
ipulanisé mayaté'i Yesus. 16:2 Maluka-lukadé su kawawedésé'u
matangello, su ello kahimotongangé su ralungu misa éé i siré tamai nakoa
sarang kubulé. 16:3-4 Su raléng i siré mangkaté kadudatoné, "I sai
makatulungi kité pangénso u watu laheping mohongu kubulé pai éé?"
Batu'u batu éé labo kahengang. Kaiso suapangi siré nudatingu éé i siré
nutehung batu éé séng limunggi. 16:5 Bou éé i siré simu su ralungu kubulé
éé. Su ralungé su simbeka kuanéng, i siré limendi nakasilo pia tau
singkatau manguda mumaiang dingangu jubané mawira. 16:6 Taumata
manguda éé nubéra, "Aribé kataku! Ia masingka i kemu mududéa si Yesus
tau Nazaret ko séng nighantong. I Sié séng tadié'é sii. I Sié séng
nubangung! Tehungété, ii tampa i Sié niparalokangi siré. 16:7 Ii dakoko
tamai puhabaré'u halé ii su manga murité-é, dingangu lai si Petrus. Habaré,
'I Sié tamai mangihoro si kemu makoa sarang Galilea. Pai séé i kemu
sarung makasilo si Sié, kéré ko séng bou nihabaré-é si kemu.' " 16:8 Uté i
siré simebang bou ralungu kubulé éé bou éé timalang baugu limendi
dingangu nataku. I siré ta nubekéngu manga apa si sai-sai, ualingu taku.
16:9 Suapangu i Yesus séng nubangung bou papaté, su malukadé'u ello
Misa, i Sié nutimpasilongu watangéng-é kahorokangé si Maria
Magdalena. (Si Maria ii i Yesus lena u bou nupasebangu pitu roké dalai.)
16:10 Nau i Maria Magdalena tamai nupakasingka u halé ko séng nariadi



éé su manga ringangi siré, ko dudalahunsusa. 16:11 Kaiso su témpongi
siré nakaringihé humonéu i Yesus ko biahé, dang i Maria séng bou
nakasilo si Sié i siré takoaé ko mangimang. 16:12 Bou éé i Yesus
nutingkalahé u watangéng-é su murité-é duang katau su kakakoa u
papasilo simbau sahéné. éé nariadi su témpongi radua éé kadaléngé sarang
kampong simbau. 16:13 Nau i radua nusulé dang nupakasingka u halé éé
si siré waliné. Kaiso i siré takoaé ko mangimang. 16:14 Panginsuéngé i
Yesus nutimpasilongu watangéng-é su manga murité-é i siré mapulo esa,
su témpongi siré kakangé. I Sié kapanasané si siré batu'u mang kadio
pangangimangi siré dingang tumaniu maketi hakiu ta mangimang su
taumata ko séng bou nakasilo hala si Yesus humonéu biahé. 16:15 Bou éé
i Yesus nubéra si siré, "Dako'é raléng kakoa sarang kaselahé'u dunia dang
pangékékongu Habaré'u Raluasé bou Mawu Ruata éé su kalawou taumata.
16:16 Taumata ko ta mangimang i siré sarung ihukung. Arawé apang
taumata ko mangimang dang dénongu raréno susi, sarung masalamaté.
16:17 Kéré karalahé u i siré mangimang, manga taumata éé i siré sarung
manguséré roké dalai dingangu aréng-Ku; i siré sarung mumpubéra bou
ralungu haghing bahasa ko su wegangi siré. 16:18 I siré ta masilaka
kamagéngi siré mangemang katoang arau manginung ilu. Taumata masaki
maulé, kamagéngi siré manimbongu limangi siré su manga taumata
masasaki." 16:19 Suapangu Mawu Yesus bou nududato ringangi siré, i Sié
napua sarang sorga. Dasi séé i Sié mamarénta dingangu Mawu Ruata.
16:20 Uté manga murité-é numpudaléng nangékéngu habaré bou Mawu
Ruata su apang tampa. Dang Mawu mang lai muluhalé dingangi siré dang
bou kalawou tanda hérang malahé humonéu ko iluhabaré'i siré mang
tengadé. 16:9 I siré apang mangawawiné éé tamai nakoa sarangki Petrus
dingangu manga ringangé, buhué nubeké kadio kebi ko séng nipakasingka
u taumata manguda éé si siré. 16:10 Bou éé i Yesus sisané bou pulahalé u
manga murité-é muluhabaré'u habaré susi dingangu kasasalamaté kekal
bou pungu raki sarang pungu wahé.



Lukas 1

1:1 Teopilus ko mapia naung. Séng mauli taumata nutawakali namohé
pakapia bou halé u apang ko séng nariadi su taloarangi kité. 1:2 I siré
namohé mang musulung ko kéré niweké si kité bou i siré ko nakasilo hala
apang ko nariadi éé bedang bou tetaé, dang bou éé nangékéngu habaré'é.
1:3 Suapang ia bou namariksa mapia-pia kebi-kebi éé bou tetaé, ia
nupikiré mapia kamagéng mukoa simbau laporang pakaudupé gunangi
Tuang. 1:4 Ia mukoa éé, tadéau i Tuang masingka humonéu apang ko bou
nitintiro si Tuang mang tengadé. 1:5 Su témpongi Herodes naratu su
Yudea, 1:6 Pubawiahé'i radua singkawingang éé nutatahino su naungu
Mawu Ruata. I radua tutuhu'u kasuku'u naung su apang parénta dingang
Titangu Mawu. 1:7 I radua takoaé ana batu'u i Elisabet nubanto dingang i
radua séng kebi magurang. 1:8 Pia su sihello, su témpong golongangi Abia
nakaeba gilirangé, i Zakharia pia bagéangé muparaléngu tugasé'u imam su
tengongu Mawu Ruata. 1:9 Dingangu lahuri, ko biasané kokuaténgu
manga imam, i Zakharia nikatebo sumu manutung kamania su Waléngu
Mawu. 1:10 Sementarang kapanutungé, taumata mauli mukukaliomanéng
su likudé. 1:11 Su témpo éé malaikaté u Mawu nupasilong batangéngé si
Zakharia. Malaikaté éé dudarisi su simbeka kuanéngu médang
pananutungang kamania. 1:12 Suapangi Zakharia nakasilo malaikaté éé, i
sié nubingo dingang nataku. 1:13 Katéwé malaikaté éé nubéra,
"Kumbahang mataku, Zakharia! Mawu Ruata séng nudaringihé dorongu.
Kawingu i Elisabet sarung makahombang simbau ana ésé. I kau harusé
pusego'u aréngé i Yohanes. 1:14 I kau sarung lumiagé dang mauli taumata
sarung lumuasé kamagéng ana éé séng dumenta! 1:15 I sié sarung
mutingkalabo su tengongu Mawu, dang i sié ta sarung manginung angoré
arau inumang makaiwukang. Bedang bou kawawantélé i sié sarung
kawasangu Roké u Mawu Ruata. 1:16 Mauli taumatang Israel sarung
ahakéngé pusulé su Mawu Ruata, Mawungi siré. 1:17 I sié sarung makoa
utusangu Mawu ko matoghasé dang pia kawasa kéré si Elia. I sié sarung
mupudaméngu iamang dingangu ana, dang taumata ta tumatuhu sarung
ahakéngé sau pusulé su ralungu pikirang nutatahino. Dingangu kéré'é i sié



manadiangu simbau umaté ko séng sadia gunangu Mawu." 1:18 "Kéré apa
ia masingka'u halé ii sarung mariadi?" kakibalongi Zakharia su malaikaté
éé. "Ia séng magurang, kawingku lai magurang." 1:19 Malaikaté éé
simimbahé, "Ia ii i Gabriel. Ia mususaliwiré Mawu Ruata dang i Sié nundoi
u ia pubawa habaré mapia ii si kau. 1:20 Apang ko daku ihabaré, sarung
mariadi su témponé. Kaiso ualingu i kau ta mangimang, i kau sarung ta
makawéra; i kau sarung ipubobo'é sarang apang ko daku nihabaré ii
mariadi." 1:21 Sementarangu éé, taumata mang mumangampalé si
Zakharia. I siré ketang mumahérangi sié kéré'é karengu'é su ralungu
Waléngu Mawu. 1:22 Dang su témpongi sié simebang, i sié séng ta
nakapududatongi siré. I sié ketang turusé mususéingu limané, dang bobo
kéré'é. Uté i siré lai séng nakasingka u i sié séng nakasilo pia papasilo su
ralungu Walé Mawu. 1:23 Suapang nasué témpongu pukakoa halé'é su
Waléngu Mawu, i Zakharia napulé u walé. 1:24 Ta narena wou éé,
Elisabet kawingé nakahombang kapapia, bou éé nutingkakuhungu awa'é su
walé lima wulang karengu'é. 1:25 I sié nubéra. "Panginsuéngé Mawu
nutulungu ia dingang nupakailangu méaku." 1:26 Su témpongi Elisabet
séng enungu wulang pia kapapia, Mawu Ruata nundoi i malaikat Gabriel
pakakoa sarang Nazaret, soa simbau su Galilea. 1:27 Gabriel niroi sarang
ko singkatau mahuala, aréngé i Maria. Dario mahuala éé séng
mututunangang dingangu singkatau umbaséng aréngé i Yusuf, hentongi
ratu Daud. 1:28 Malaikaté éé dimenta si Maria dingang nubéra,
"Salamaté, si kau ko séng nialamaténgu ko kapiangé bou mawu! Mawu
mulahundingangi kau!" 1:29 Nakaringihé malaikaté nubérangu éé i Maria
limendi, hakiu nakoa kakibalo su naungé apang mangaléngu adaté éé. 1:30
Uté malaikaté éé nubéra si sié, "Kumbahang mataku, Maria, batu'u i kau
nutatahino su naungu Mawu Ruata. 1:31 I kau sarung pia kapapia dang
sarung mamantélé'u singkatau ana, ko harusé i kau musego'u aréngé
Yesus. 1:32 I Sié sarung mutingkalabo dang sarung isego Ahusé'u Ruata
Ko Karangétangé. Mawu Ruata sarung mupakakoa i Sié musulungi Ratu
Daud, i upungé. 1:33 Dang i Sié sarung mamarénta kéré ratu su taloarangu
toronangi Yakub sarang karengu'é. Kararatuangé ta sarung mahepusé."
1:34 "Ketangu ia ii bedang mahuala," angkungi Maria, "kéré apa halé ii



botongé mariadi?" 1:35 Malaikaté éé simimbahé, "Roké u Mawu Ruata
sarung matentung si kau, dang kawasangu Mawu kaselahéngé sarung
manirung si kau. éé sabapé 'é ana ko sarung mawantélé éé sarung isego
Susi, Ahusé'u Ruata. 1:36 Putahendung: I Elisabet, egé'u éé pia kapapia
séng kaenungu wulangé, maningi sié séng magurang dang taumata
muhabaré i sié wanto. 1:37 Batu'u su Mawu Ruata takoaé ko tamariadi."
1:38 Bou éé i Maria nubéra, "Ia ii ellangu Mawu; kariadi'é si sia musulung
ko nihabaré'u." Bou éé malaikaté éé dimaléng nanentangi Maria. 1:39 Ta
narengu bou éé, i Maria nakoa sarang soa simbau su Yudea su wuludé.
1:40 I sié nakoa sarang baléngi Zakharia, dang suapang nasu, i sié
nangadaté si Elisabet. 1:41 Dang suapangi Elisabet nakaringihé adaté i
Maria, ana su kaluwaéngé kimanoa. Dang i Elisabet nipénéngu kawasang
Roké u Mawu Ruata, 1:42 bou éé nukatiawadé, "I kau ko séng
nialamaténg nangilémbo bou taloarang apang manga wawiné!
Kasasalamaté su ana ko sarung iwantélé'u éé! 1:43 I sai ia hakiu inangu
Mawuku dimenta si sia? 1:44 Kéré'é suapang ia nakaringihé si kau
nangonggo u adaté, ana su kaluwaéngku kimanoa u raliagé. 1:45
Kasasalamaté si kau, ualingu mangimang humonéu apang ko niwérangu
Mawu si kau sarung mariadi!" 1:46 I Maria nubéra, "Naungku
mududalong Mawu, 1:47 dang jiwaku duliagé ualingu Mawu Ruata
Mananalamatéku. 1:48 I Sié nutahendung si sia, ellang-é ralai! Maneta bou
orasé ii kauli'u bangsa mubérangu ia su ralungu raluasé. 1:49 Batu'u Mawu
Ruata Ko Nangilémbong Kawasa nukoa halé ko tumaniu labo si sia.
Aréng-é pakasusi. 1:50 Bou palahento sarang palahento Mawu
mukasiangu taumata ko mumataku i Sié. 1:51 Dingangu kuaté'u lima-Né i
Sié muputaléingu taumata malaoboté dang mupakaghoghahé'u karakingi
siré. 1:52 Apang mararatu nipalintu-é bou kararatuang dang tau hina
nipakarangé-é. 1:53 Apang ko nungkahutung nipakawiahé-é dingangu
kalawou kapia-Né, ko kala nitokolé lima mapulo. 1:54 I Sié mutulungu
Israel ellang-é tumuhu diandi ko nikoa-é dingangi upungi siré. 1:55 Mawu
ta mutimbuléng diandi-Né Naung-é malondo si Abraham dingangu
toronangé sarang karengu'é." 1:56 Luenang i Maria manga telu wulang



karengu'é natana dingangi Elisabet, buhué i sié napulé sarang baléné. 1:57
Nudatingké témponé i Elisabet mamantélé. I sié namantélé'u singkatau ana
ésé. 1:58 Manga lampung dingangu manga egé'é nakaringihé kéré'é
kapiané Mawu Ruata nukoa si Elisabet, i siré limuasé singkaluasé
dingangé. 1:59 Su témpong umuré'u ana éé natimu ualung ello, i siré
dimenta nanunaté si sié. I siré mapulu mangonggo'u aréngu ana éé i
Zakharia ituhu su aréngi papané. 1:60 Katéwé i mamané nubéra, "Tala! I
sié harusé isego si Yohanes." 1:61 "Takoaé sarang singkatau bou egé'u ko
pia aréng kéré'é," angkungi siré. 1:62 Bou éé i siré nuséing si Zakharia,
nukibalo si sié mensang apa aréng ionggo su ana'é. 1:63 I Zakharia
nudorong batuléi bou éé namohé, "Aréngé i Yohanes." I siré kebi
nahérang. 1:64 Su témpo éé lai i Zakharia sau nakawéra dingang
nudalongu Mawu Ruata. 1:65 Manga lampungé kebi nataku, dang habaré
éé nakéké su kaselahé'u tampa su wawuludangu Yudea. 1:66 Kebi ko
nakaringihé halé éé nukibalo su naungi siré, "Makoa apa sarung ana éé?"
Batu'u Mawu dudindingang si sié. 1:67 I Zakharia, i amangu ana éé,
nipénéngu kawasangu Roké u Mawu Ruata sarang i sié nakapanurusé u
tatanatangu Mawu. I sié nubéra, 1:68 "Mahi ko i kité mudalo nau Mawu,
Ruatang tau Israel! I Sié séng dimenta nutulungu umaté-é dang nuliungi
siré. 1:69 I Sié nangonggo'u mananalamaté ko matoghasé si kité, toronangi
Daud, ellang-é. 1:70 Su témpo naliu bou nohonugu nabi-nabi pinilé-Né.
Mawu séng nanatapé'u diandi-Né 1:71 muliungi kité bou roka i kité dang
bou kawasang taumata ko mubinsi i kité. 1:72 Tadéau mupakalahé u
karalondongu naung-é su manga i upungi kité, diandi-Né ko susi éé sarung
ipakaganapé-é. 1:73-74 I Sié nutéwa su tengongi Abraham i amangi kité,
dang nudiandi tadéau muliungi kité bou roka i kité, tadéau i kité ta mataku
mutangkiang si Sié 1:75 sintinia mutahamawu si Sié dang makaluasé
naung-é su kanandu u pubawiahé i kité. 1:76 I Kau, anaku, sarung isego
nabingu Mawu Ruata Ko Karangétangé. I kau niroi pangihoro Mawu
gunang pamuka raléng-é, 1:77 pupakasingka su umaté-é i siré sarung
ipakasalamaté, kamagéng Mawu Ruata séng mupangampungu rosangi
siré. 1:78 Mawungi kité malondo naung dingangu makendagé; gunang
manalamaté si kité i Sié rimenta. Kéré matangello nawedésé malukadé,



1:79 kéré'é lai i Sié mupasenangu tualagé-é su patiku taumata ko
mububiahé su ralungu kararendung dang katataku. I Sié mangaha i kité su
raléng ko mundolong pudaramé." 1:80 Ana i Zakharia éé mang kukalabo'é
dang mang kukakuaté roké'é. I Sié mumatana su tana linggi, sarang
nudating témponé i sié mupakalahé u awa'é su tau Israel.

Lukas 2

2:1 Su témpo éé i Kaisar Agustus nuparénta tadéau kalawou kawanuangu
Kararatuangu Roma pundolé u awa gunangu sensus. 2:2 Sensus
kahimotongangé ii nikoa su témpongi Kirenius nakoa gubernur su soang
Siria. 2:3 Kalawou taumata su témpo éé nungkapulé tadéau pakirolé su
soangu simbau-simbau. 2:4 I Yusuf lai nubua bou Nazaret su Galilea,
nakoa sarang Betlehem su Yudea, tampa nikawantélangi Ratu Daud;
batu'u i Yusuf toronangi Daud. 2:5 I Yusuf nundolé i sié dingangi Maria
tunangangé, ko séng pia kapapia. 2:6 Su témpongi siré dua su Betlehem
nudating témponé i Maria muberuntung. 2:7 I sié namantélé'u singkatau
ana ésé, ana'é i akang. Ana éé nienggunangéngu wali, bou éé niulidé su
palungang kalaempahé'u jerami; batu'u i radua ta nakaréa balé putikilang.
2:8 Sihebi éé pia manga gembala su padang kapundiagaé dombangi siré,
su tampa éé. 2:9 Singkilendiu malaikaté u Mawu nutimpasilo si siré, dang
tualagé u Mawu simenang nanualagé si siré, sarangi siré nungkataku. 2:10
Arawé malaikaté éé nubéra, "Kumbahang mataku! Batu'u ia dumenta
mubawa habaré mapia gunangi kemu -- habaré ko makaluasé patiku
taumata. 2:11 Sihello ii su soangi Daud séng nawantélé Datung Salamaté'u
i Kristus, Mawu. 2:12 Ii tandané: I kemu sarung makahombang singkatau
ana kadio malaenggungu wali, karaulidé su palungang." 2:13 Singkakela
malaikaté éé niringanéngi siré mauli malaikaté baliné, ko kapudalonéngu
Mawu Ruata. I siré kabérané, 2:14 "Dalo su Mawu Ruata su langi ko
karangétangé! Dang su wowong bumi, salamaté su taumata ko nakaluasé
naungu Mawu!" 2:15 Suapang manga malaikaté nanentangi siré dang
nusulé sarang sorga, manga gembala éé kabérané i siré lawo i siré, "Boété
i kité makoa sarang Betlehem mutehung halé ko séng nariadi éé, ko



nihabaré'u Mawu si kité." 2:16 I siré dindengang tamai, bou éé
nusombangi Maria dingangi Yusuf, dingangu ana kadio éé ko maraulidé su
palungang. 2:17 Suapang manga gembala nakasilo ana kadio éé, i siré
nubekéngu apang ko nihabaré'u manga malaikaté bou halé u ana kadio éé.
2:18 Dang kebi taumata nungkahérang nakaringihé bekéngu manga
gembala éé. 2:19 Arawé i Maria nundéso u kebi-kebi éé su ralungu naungé
dang pupikirangé. 2:20 Manga gembala éé nusulé sarang padang apidu
kapudaloné dingang kapamantugé Mawu Ruata, ualingu kebi ko séng
nikaringihé dingang nikasilongi siré, mang nuhino kéré ko nihabaré'u
malaikaté. 2:21 Suapang umuré natimu ualung ello, ana éé nisunaté. I siré
nusego'u aréng-é Yesus, aréng ko séng nionggo'u malaikaté si Sié su horo
u Sié nipupahiamangi mama-Né. 2:22 Nudating témponé i Yusuf daduangi
Maria muparaléngu adaté u pananusi tumuhu toraté i Musa. Nau i radua
nubawa ana éé sarang Yerusalem gunang isarakang su Mawu. 2:23 Batu'u
su ralungu titangu Mawu kabawohé kéré ii, "Apang ana ésé iakang, harusé
isarakang su Mawu." 2:24 Pendungi radua lai mubawa sasemba burung
tekukur simparé arau paluma kalahetuné rarua kéré ko nitantu su ralungu
Titangu Mawu. 2:25 Su témpo éé su Yerusalem pia singkatau aréngé i
Simeon. I sié taumata mapia, ko mumataku u Mawu Ruata dang ko
mumangantibé témponé Mawu Ruata mangambang Israel. Roké u Mawu
Ruata dudindingang si sié, 2:26 dang Roké u Mawu Ruata séng
nupakasingka si sié humonéu i sié ta sarung maté su horo u makasilo
Datung Salamaté ko nipudiandingu Mawu. 2:27 Bou aha u Roké u Mawu
Ruata, i Simeon simu su Waléngu Mawu. Su témpo éé i Yusuf daduangi
Maria nubawa si Yesus ko bedang kadio éé simu tadéau mukoa halé ko
kéré niparéntangu atorangu agama. 2:28 Uté i Simeon nangala ana éé
dingang nisaruruné, bou éé nudalong Mawu Ruata, 2:29 "Orasé ii, Mawu,
i Kau séng nupakasehu u diandi-Nu. Pakawalaété ellang-U ii manentangu
dunia dingangu pudaramé. 2:30 Batu'u dingangu mataku sisaku ia séng
nakasilo Mananalamaté ko bou i Kau. 2:31 Mananalamaté éé séng
nisadia-Nu gunangu kalawo u bangsa: 2:32 musulungu tualagé ko
manualagé daléng su bangsa waliné, tadéau parenta su koa-U; tualagé ko
makarentangu pangangadaté su umaté-U Israel." 2:33 I amang dingangu



inangu ana éé nahérang nakaringihé apa ko niwérangi Simeon bou halé u
ana i radua. 2:34 I Simeon nangalamaté si radua dingang nubéra si Maria,
mamangu ana éé, "Ana ii séng nipiléngu Mawu Ruata gunang
mupakawinasa dang mangambang kauli u tau Israel. I Sié sarung mariadi
tanda bou Mawu Ruata, ko sarung dokaténgu taumata mauli, 2:35 dang
dingangu kéré'é nikasingkaténg dalohong naung i siré. Susa naung sarung
mupakalésé'u naungu musulung péda mahoro." 2:36 Pia lai singkatau nabi
wawiné ko séng magurang kahengang. Aréngé i Hana, ana i Fanuel, bou
sukungi Asyer. Pitu taung bou nukawing, 2:37 i Hana nawalu, dang ii
umuré'é séng ualung pulo epa su taungé. Ta sinsulé i sié nanentangu
Waléngu Mawu. Ello hebi i sié mututahamawu su Mawu Ruata séé
dingang mukukaliomanéng dang mupupuasa. 2:38 Nusema su témpo éé lai
i sié narenta, bou éé nudalong Mawu Ruata dang nubérangu halé u Ana éé
su apang taumata ko kapahédoné témponé Mawu Ruata mupakaliungu
Yerusalem. 2:39 Suapangi Yusuf daduangi Maria séng bou nukoa kebi
apang ko tuntutukang su ralungu Toraté'u Mawu, i radua napulé sarang
Nazaret su Galilea. 2:40 Ana éé séng kukalabo'é dang kukaiha'é. I Sié
pandé kahengang dang kéré'é kalabo'é kakendagé'u Mawu Ruata si Sié.
2:41 Sintinia taung gaghurangi Yesus makoa sarang Yerusalem gunang
lumuasé'u Ellong Paska. 2:42 Dang su témpongi Yesus umuré mapulo dua
sutaungé, i siré natarai sarang karaméang éé kéré narangi siré. 2:43 Nasué
karaméang éé i siré napulé, arawé i Yesus, ana éé bedang natentang su
Yerusalem, i papa-Né daduangi mama-Né wega. 2:44 Tutikaténgi radua i
Sié natuhu dingangu rombongang. Séng sihello kadaléngé buhué i radua
nudéa si Sié su taloarangu manga ana u simbau dingangu apang taumata ko
singka i radua. 2:45 Kaiso i radua ta nakaréa si Sié, nau i radua sau nusulé
mudéa si Sié sarang Yerusalem. 2:46 Séng telung ello mududéa, i radua
nakohombang si Sié su ralungu Waléngu Mawu. I Sié mumaiang
mududaringihé manga météré'u agama dingang mututondang kakiwalo.
2:47 Kebi taumata ko nakaringihé si Sié mumahérang ualingu sasimbahé-é
kéré kahinoné. 2:48 Gaghurang-é mang lai nahérang nakasilo si Sié. I
mama-Né nubéra si Sié, "Amang, Unué i Kau mamanti si kami dua? I kami
duangi papa-Nu séng nawau pudaréa si Kau!" 2:49 I Yesus simimbahé,



"Unué i papa raduangi mama mudéa si Sia? Apa i papa dingangi mama
bega humonéu Ia harusé éné su ralungu Waléngi Amang-Ku?" 2:50 Kaiso
i radua ta nakaena sasimbahé'i Yesus. 2:51 Bou éé i Yesus napulé dingingi
siré sarang Nazaret, nutuhu si radua. Kebi halé éé niréso i mama-Né su
ralungu naungé. 2:52 I Yesus nanamba kukalabo'é dang kukapandéné, lai
ikukendagé'u Mawu Ruata dingang kukapulungu taumata.

Lukas 3

3:1 Su taung kapulo limané bou pamaréntahangi Kaisar Tiberius i Pontius
Pilatus nakoa gubernur su Yudea, dang i Herodes mumamarénta su
Galilea, i Filipus, tuhangi Herodes mumamarénta su wagéang Iturea
dingangu Trakhonitis, sedangi Lisanias mumamarénta su Abilene. 3:2 Ko
mumanengalé halé u imam labo i Hanas dingangi Kayafas. Su taung éé
Mawu Ruata nuhéngétang si Yohanes, ana i Zakharia su tana linggi. 3:3
Uté i Yohanes dimaléng su apang tampa su kaselahé'u Salu u Yordan dang
mumanepasé'u habaré bou Mawu Ruata. I Yohanes mumenggo,
"Pumputobaté'é bou rosanu, dang i kemu harusé dénokang, tadéau Mawu
Ruata mangampung si kemu." 3:4 éé nuhino kéré ko kabawohé su ralungu
Buké i Nabi Yesaya; "Pia taumata mumenggo su tana linggi, 'Sadiako
daléng gunangu Mawu, Lenoko raléng gunangi Sié. 3:5 Apang keba'é
ambungé, apang buludé dingangi wengku'é ipakaléwa. Daléng mataléngko
pakatulidé, dang daléng talamangkadé pakaleno. 3:6 Kalawo u taumata su
kaselahé'u dunia sarung makasilo Mawu Ruata mangambang taumata!' "
3:7 Mauli taumata dimenta sarang koa i Yohanes tadéau dénokang. I
Yohanes nubéra si siré, "I kemu taumata ralai! I sai nuhabaré ko i kemu
makaliwiré bou hukumangu Mawu Ruata ko sarung dumenta? 3:8
Pasiloko dingangu kakanoa'u humonéu i kemu séng numputobaté bou
rosanu! Kumbahang musau mubérangu i Abraham ko i upungi kemu.
Putahendung: Mawu Ruata botongé lai makakoa palahentongi Abraham
bou manga watu tamai ii! 3:9 Baliung séng kadariahi gunang ipanuwang
kalu sarang hamu'é. Apang kalu ko ta mubuangu bua mapia sarung
tuwangéng buhué pandukang su putung." 3:10 "Nau apa wué harusé



koaténgi kami?" kakiwalong taumata si Yohanes. 3:11 I Yohanes
simimbahé, "Taumata ko pia laku'é rarua, harusé punggeli u simbau su ko
takoaé, dang ko pia kang, harusé pupapahia u éé." 3:12 Manga mananuntu
pajaké dimenta lai sarang koa i Yohanes tadéau makiréno. I siré nukibalo,
"Tuang, ko apa harusé koaténgi kami?" 3:13 I Yohanes simimbahé,
"Kumbahang manuntu mapaliu bou ko séng nitantu." 3:14 Pia lai perjurité
nukibalo, "Kéré apa wué dingangi kami ii? Apawé harusé koaténgi kami?"
I Yohanes simimbahé, "Kumbahang mupakasusangi sai-sai dang
kumbahang mangala doité dingangu mangantangu léo. Pakaluasé dingangu
eba u watangéng!" 3:15 Su témpo éé apang taumata nanetaé numpukibalo,
mensang apa i Yohanes Datung Salamaté ko luampaléngi siré. 3:16 éé
sabapé'é i Yohanes nubéra si siré kebi, "Ia mundéno si kemu dingangu aké,
arawé hedo sarung dumenta taumata ko nangilémbo labo bou ia. Mamuka
taling sapatu-Né ia lai ta hinoné. I Sié sarung mundéno si kemu dingangu
Roké u Mawu Ruata dingangu putung. 3:17 Su lima-Né pia nihung
ipangeta apang gandungé sarang mawuresi. Gandung sarung komolang-é
su ralungu lumbung, arawé apang buleka sarung tutungang-é su putung ko
ta mumaté!" 3:18 Kéré'é lai i Yohanes dingangu haghing akalé mumanasa
taumata, su témpongi sié muluhabaré'u Habaré'u Raluasé. 3:19 Arawé i
Herodes, mangangawasangu Galilea, nisengkulangi Yohanes halé u
pudalahikingé dingangi Herodias, kinawingu tuhangé, dingangu lai halé u
kakanoa'é ralai ko kukoaténgé. 3:20 Kaiso i Herodes katéwé kasaunéng
nangumbogé nukoa apang lamuhu'é sarang nanensingi Yohanes sarang
dalungu tahungku. 3:21 Suapangu manga taumata éé séng kebi bou niréno,
i Yesus lai niréno. Dang su témpongi Sié kapukaliomanéngé, langi
natingkahé, 3:22 dang Roké u Mawu Ruata natentung si Sié kéré paluma.
Bou éé pia tingihé'u Mawu Ruata nikaringihé kabérané, "I Kau Ahusé-Ku
ko Daku ikukendagé. I Kau nutatahino su naung-Ku." 3:23 Su témpongi
Yesus naneta u pulahalé-é, umuré-é luenang telung pulo su taungé. Su
singka u taumata, i Sié ko ana i Yusuf, ana i Eli, 3:24 ana i Matat, ana i
Lewi, ana i Malkhi, ana i Yanai, ana i Yusuf, 3:25 ana i Matica, ana i
Amos, ana i Nahum, ana i Hesli, ana i Nagai, 3:26 ana i Maat, ana i
Matica, ana i Simei, ana i Yosekh, ana i Yoda, 3:27 ana i Yohanan, ana i



Resa, ana i Zerubabel, ana i Sealtiel, ana i Neri, 3:28 ana i Malkhi, ana i
Adi, ana i Kosam, ana i Elmadam, ana i Er, 3:29 ana i Yesua, ana i
Eliezer, ana i Yorim, ana i Matat, ana i Lewi, 3:30 ana i Simeon, ana i
Yehuda, ana i Yusuf, ana i Yonam, ana i Elyakim, 3:31 ana i Melea, ana i
Mina, ana i Matata, ana i Natan, ana i Daud, 3:32 ana i Isai, ana i Obed,
ana i Boas, ana i Salmon, ana i Nahason, 3:33 ana i Aminadab, ana i
Admin, ana i Arni, ana i Herson, ana i Peres, ana i Yehuda, 3:34 ana i
Yakub, ana i Ishak, ana i Abraham, ana i Terah, ana i Nahor, 3:35 ana i
Serug, ana i Rehu, ana i Peleg, ana i Eber, ana i Salmon, 3:36 ana i Kenan,
ana i Arpakhsad, ana i Sem, ana i Nuh, ana i Lamekh, 3:37 ana i
Metusalah, ana i Henokh, ana i Yared, ana i Mahalaleel, ana i Kenan, 3:38
ana i Enos, ana i Set, ana i Adam, ana u Mawu Ruata.

Lukas 4

4:1 I Yesus nikawasangu Roké u Mawu Ruata su témpongi Sié
nanentangu Salu u Yordan. Roké u Mawu Ruata nangaha si Sié sarang
tana linggi. 4:2 Ndai séé i Sié nisalukaténgu Sétang epau pulo su elloné
karengu'é. Karéngu u éé, i Sié ta manga kimang apa-apa. Panginsuéngé i
Sié nakapendang nahutung. 4:3 Sétang nubéra si Sié, "I Kau ko Ahusé'u
Mawu Ruata, aru? Nau, paréntaiko watu ii pakakoa boroté." 4:4 I Yesus
simimbahé, "Su ralungu Buké Susi mabawohé, 'Taumata ta makapubiahé
ketang bou boroté.' " 4:5 Bou éé Setang nubawa si Yesus sarang tampa ko
marangé, dang singkakonda Sétang nupasilo si Sié kebi karararatuang su
dunia. 4:6 "Kebi kawasa dingangu kakala ii sarung daku isarakang si
Kau," bawérang sétang si Yesus, "batu'u kebi-kebi séng nionggo si sia
dang ia makapangonggo u éé si sai-sai ko ia mapulu nangonggo. 4:7
Kebi-kebi éé makoa taghuanéng-U, kamagéngi Kau musuba manemba si
sia." 4:8 I Yesus simimbahé, "Su ralungu Buké Susi mabawohé,
'Panemba'é Mawu Ruatanu dingang putahamawu si Sié sisané.' " 4:9 Bou
éé Sétang nubawa si Yesus sarang Yerusalem dang nundui i Sié su
wuwungangu Waléngu Mawu dingang nubéra si Sié, "I Kau Ahusé'u
Mawu Ruata, aru? Nau, putingkanawo'é tanaé bou ii. 4:10 Batu'u su



ralungu Buké Susi mabawohé, 'Mawu Ruata sarung mundoi u manga
malaikaté-é pundiaga pakapia-pia si Kau.' 4:11 Dingangu lai, 'Manga
malaikaté sarung manaléndéng si Kau, tadéau laedé-U ta masuhung su
watu.' " 4:12 I Yesus simimbahé, "Su ralungu Buké Susi mabawohé,
'Kumbahang manaluka Mawu, Ruatanu.' " 4:13 Suapang Setang nasué bou
nanaluka si Yesus dingangu haghing akalé, i sié nanentangi Yesus dang
mahedo témponé mapia. 4:14 Bou éé i Yesus sau nusulé sarang Galilea;
dang si Sié séng pia kawasangu Roké u Mawu Ruata. Habaré'u halé si Sié
séng nakéké su kaselahé'u tampa éé. 4:15 I Sié manintiro su apang balé
pukakaliomanéngang, dang taumata nudalongi Sié. 4:16 I Yesus tamai lai
sarang Nazaret, tampa i Sié nipakalabo. Su ellong Sabaté, tumuhu
narang-é i Sié makoa sarang balé pukakaliomanéngang. I Sié rimarisi
mubasa Buké Susi, 4:17 dang nionggolangu Buké i Nabi Yesaya; I Sié
namuka gulungu buké éé, bou éé nikaréa-é nasé ii, 4:18 "Roké u Mawu
Ruata éné si Sia, batu'u i Sié séng nundui u Ia tadéau puhabaréu Habaré'u
Raluasé su taumata kasiang. I Sié nundoi u Ia tadéau pupakasingka u
karaliu su taumata katatawéng dingangu karaulé su taumata wuta; tadéau
puliungu taumata seda-seda 4:19 dingangu muhabaré'u darentang
témpongu Mawu mangambang umaté-é." 4:20 I Sié sau nunggulung buké
éé, dingang nanuléngu éé su mulahalé, buhué naiang. Kebi-kebi taumata su
ralungu walé pukakaliomanéngang éé katehungé si Sié. 4:21 Dang i Yesus
naneta nubéra si siré kéré ii. "Nasé u Buké Susi ii su ello ii naganapé su
témpongi kemu nakaringihé éé." 4:22 Apang bawéra ko niwéra-Né kéré'e
kapiané, hakiu i siré nungkahérang dang numpusumbala si Sié. I siré
mububéra, "Balinébé i Sié ana i Yusuf?" 4:23 Uté i Yesus nubéra si siré,
"Nalahé i kemu mang mubahasangu bawéra ii si Sia, 'Dokter, pakauléko
watangéng-U sisanu. Tanda hérang ko nikaringihé'i kami nikoa-U su
Kapernaum, koako lai su kampong-U sisanu.' " 4:24 I Yesus nanamba lai,
"Putahendung, takoaé nabi adaténg su kampongé sisané. 4:25 Katéwé
daringihé'é: su témpongi Elia, pia témpong ta rimaséhé su ralungu telu
taung siténga karengu'é, séng nariadi pia kalahutung labo su kaselahé'u
soa. Su témpo éé napéné u bawiné walu su Israel. 4:26 Maningu kéré'é,
Mawu Ruata ta nundoi i Elia pakakoa sarang ko singkatau bou manga



wawiné éé kaiso ketangu sarang ko singkatau bawiné walu su Sarfat su
wanuang Sidon. 4:27 Kéré'é lai su témpongi Nabi Elisa su Israel napéné u
taumata ko pia saki'é kusta, nggalého takoaé ko manga sarang singkatau
bou i siré nipakaulé, su likudé'i Naaman tau Siria éé." 4:28 Kebi-kebi
taumata su walé pukakaliomanéngang éé nupedu nakaringihé halé éé. 4:29
I siré rimarisi bou éé nanokolé i Yesus sarang likudé'u soa, dang nubawa si
Sié sarang tumpéngéngu wuludé, su pia soangi siré niwangung. I siré pia
pendungi siré manuhudé'i Sié sarang dalungu towa'é. 4:30 Katéwé i Yesus
limawésé taumata mauli éé buhué rimaléng. 4:31 Bou éé i Yesus nakoa
sarang soang Kapernaum su Galilea. Pai séé i Sié nanintiro apang taumata
su ellong Sabaté, ellong pukakaliomanéngangu tau Yahudi, 4:32 I siré
nahérang nakasilo kakakoa-é manintiro, batu'u i Sié mududato dingangu
kawasa. 4:33 Ndai séé su walé pukakaliomanéngang pia singkatau ko
nikawasangu roké dalai. Tau éé susiki, 4:34 "O Yesus, tau Nazaret,
Koaténg-U apa i kami? I kau sumongo tadéau mupakawinasangi kami? Ia
masingka i sai Kau: I Kau daroi susi bou Mawu Ruata!" 4:35 "Karemasé!"
i Yesus nuhéang su roké dalai éé. "Sebangké bou tau ii!" Bou éé roké
dalai éé namanting tau éé su tengongi siré kebi, buhué simebang bou tau éé
ta nupakatedu i sié. 4:36 Kebi-kebi taumata nahérang, dang mububéra i
siré lawo i siré, "Baliné gampang bawéra-Né. Dingangu huntimadé dang
kawasa, i Sié nuparénta roké daralai pasebang, dang i siré mang
simebang!" 4:37 Uté habaré'u halé i Yesus nakéké su kaselahé'u tampa éé.
4:38 I Yesus nanentangu walé pukakaliomanéngang éé, buhué nakoa
sarang baléngi Simon. I émpongi Simon bawiné masaki kalahabé, dang
taumata nuhabaré'u halé éé si Yesus. 4:39 I Yesus himaung su
putatikilangu inang éé, bou éé nanguséré lahabé éé. Lahabé éé dingang
nailang, dang i émpongi Simon bawiné turusé nupeti dingang nusaliwiré si
siré. 4:40 Su témpong matangello kaseda'é, kebi-kebi taumata numpubawa
sarang koa i Yesus manga ana u simbau i siré ko mututahangu haghing
sahinda. I Yesus nanimbongu lima-Né si siré simbau-simbau dingang
nupakauléngi siré. 4:41 Apang roké daralai nahunsebang bou taumata
mauli, apidé kaenggahé, "I Kau Ahusé'u Mawu Ruata!" Arawé: Yesus
nuhéang si siré dang ta nupakawalangi siré mubéra, batu'u i siré masingka i



Sié ko Datung Salamaté. 4:42 Su témpong matangello maneta sumebang i
Yesus nanentangu soa éé bou éé nakoa sarang tampa dio maremasé.
Manga taumata naneta nudéa si Sié, dang su témpongi siré nakaréa si Sié, i
siré mubarusaha tadéau i Sié kumbahang manentangi siré. 4:43 "Habaré'u
Raluasé halé u kéré apa Mawu Ruata mamarénta mang lai harusé Daku
ihabaré su apang soa waliné, batu'u ualingu éé Mawu Ruata nundoi u Ia
sarang dunia." 4:44 Ualingu éé i Yesus mununasé su manga ralungu walé
pukakaliomanengang su kaselahé'u soang Yudea.

Lukas 5

5:1 Pia singkatémpo, i Yesus dudarisi su apéngu Genasaret. Napénéu
taumata mududakawéng tadéau makapudaringihé habaré bou Mawu
Ruata. 5:2 I Yesus nakasilo pia sakaéng darua su apéng éé; manga
mukakisaghé'é séng limintu bou sakaéng éé dang samantarang
kapanguhasé'é soma i siré. 5:3 I Yesus simaké su sakaéng singgesa,
sakaéngi Simon, buhué nuparénta si Simon panuhudé sakaéngé éé pakarau
kadio bou apéng. I Yesus naiang su ralungu sakaéng éé dingang
mumanintiro taumata mauli. 5:4 Suapang nasuéng tintironé, i Sié nubéra si
Simon, "Pundaléko sasaé sarung dalungé, dang demé'é soma u panoma
kina." 5:5 "Tuang," nisimbahé i Simon, "sihebi matiwatu i kami séng
nutawakali kahengang, kaiso mang ta nakaréa apa! Kaiso ualingi Tuang
nuparénta, kéréné'é; ia sau mundemé u soma." 5:6 Nasué i siré bou nukoa
éé, i siré nakaliwung kina kéré'é kauli'é sarang soma i siré maraning
mawekasé. 5:7 Ualingu éé i siré nakitulung su manga ghawéngi siré su
sakaéng baliné. Manga ghawéngi siré numpuhaung, buhué i siré nutaho
singkataho nau sakaéng duang gesa éé natihubé'u kina sarang sakaéng éé
maraning mawontolé. 5:8 Su témpongi Simon nakasilo éé, i sié nusuba su
tengongi Yesus, bou éé nubéra, "Tentangké ia, Mawu! Batu'u ia taumata
marosa!" 5:9 I Simon dingangu apang taumata ko mududingangi sié
nahérang nakasilo kauli u kina ko nala si siré. 5:10 Kéré'é lai dingangu
manga ghawéngi Simon, i Yakobus dingangi Yohanes, manga ana i
Zebedeus. I Yesus nubéra si Simon, "Kumbahang mataku! Maneta bou



orasé ii i kau sarung makoa mananoma taumata." 5:11 I Simon dingangu
manga ghawéné namoléng sakaéng éé sarang apéng, bou éé nanentangu
kebi-kebi, buhué timuhu si Yesus. 5:12 Pia su sihello, i Yesus naéné pai su
soa simbau. Pai séé pia tau ésé simbau ko badangé napepidé'u saki kusta.
Su témpongi sié nakasilo si Yesus, i sié nusuba su tengo-Né dingang
mududorong, "Tuang, kéré'u i Tuang mapulu, i Tuang botongé
mupakauléngu ia!" 5:13 I Yesus nanuhung tau éé dingangu nubéra, "Ia
mapulu, kaulé'é!" Singkatémpo éé lai saki'é nailang. 5:14 Bou éé i Yesus
nularangu tau éé mubekéngu halé éé manga si sai-sai, angkung-é, "Dakoko
tamai sarang koa u imam, dang pudorong tadéau i sié pupakalahé'u i kau
séng napia. Bou éé dakoko pangonggo u sasembanu kéré ko niparéntangi
Musa, kéré tatiala su apang taumata humonéu i kau séng tenga-tengadé
naulé." 5:15 Arawé habaré'u halé i Yesus nanamba nakéké su apang
tampa, dang mauli taumata sumongo mudaringihé si Sié dang tadéau
ipakaulé bou saki i siré. 5:16 Bou éé i Yesus tamai nukaliomanéng sarang
tampa ko dio maremasé. 5:17 Pia su sihello su témpongi Yesus
kapanintironé, pia tau Farisi pirang katau dingangu manga météré'u agama
mumaiang ndai séé. I siré simongo bou Yerusalem, dang bou manga soa su
Galilea dingangu Yudea. I Yesus pia kawasangu Mawu mupakauléngu
taumata masasaki. 5:18 Su témpo éé pia taumata pirang katau nubawa
singkatau péso loka-loka su tepihé. I siré muberusaha mubawa tau éé
sarang dalungu walé tadéau makapamelo i sié su tengongi Yesus. 5:19
Kaiso ualingu taumata tumaniu mauli pai séé, uté i siré ta nakawawa si sié
simu. Ualingu éé i sié nirui su wowong atu. Buhué i siré nulekésé genténg,
bou éé nanguluhé'i sié dingangu tepihé su tengongi Yesus su taloarangu
taumata mauli. 5:20 Su témpongi Yesus nakasilo pangangimangi siré kéré
kalabo'é, i Sié nubéra su tau éé, "Saudara, dosanu séng niampungang."
5:21 Manga météré'u agama dingangu manga taumatang Farisi mububéra i
siré lawo i siré, "I sai taumata ii ko bahani muhinakang Mawu Ruata?" I
sai wotongé makaampung dosa, su likudé'u Mawu Ruata. 5:22 I Yesus
masingka u kakiwalongi siré. Nau i Sié nubéra, "Unué i kemu mukiwalo
kéré'é su naungu? 5:23 Sudé mapiang, mubérangu, 'Dosanu séng
niampungang', arau mubérangu, 'Peti'é dang daléngké!'? 5:24 Arawé su



orasé ii Ahusé'u Taumata pia kawasa mupangampungu rosa." Bou éé i
Yesus nubéra su tau péso éé, "Peti'é, héngké bawila'u, dingang kapulé'é!"
5:25 Dindengang tau éé nupeti su tengongi siré kebi, bou éé nuhéngké
tepihé, dingang napulé apidu kapudalonéngu Mawu Ruata. 5:26 Kebi i siré
nungkahérang bou éé nudalongu Mawu Ruata. Dang suralungu katataku, i
siré nubéra, "Makalahérang kahengang halé ko nikasilongi kité sihello ii!"
5:27 Bou éé i Yesus simebang dang nakasilo singkatau mananuntu pajaké,
aréngé i Lewi, mumaiang su kantoré'é. I Yesus nubéra si sié, "Tuhu'é si
Sia." 5:28 I Lewi nubua dingang nanentangu kebi-kebi gunang tumuhu si
Yesus. 5:29 Bou éé i Lewi nukoa saliwang gunangi Yesus su waléné.
Mauli manga mananuntu pajaké dingangu taumata waliné kimang dingangi
siré. 5:30 Pirang katau taumatang Farisi dingangu manga météré'u agama,
naralai naungi siré, buhué nubéra su manga murité'i Yesus, "Unué i kemu
kebi kimang nanginung dingangu mananuntu pajaké dang dingangu
taumata raralai?" 5:31 I Yesus simimbahé, "Taumata matoghasé ta
muperlu dokter; ketang taumata ko masaki. 5:32 Ia dumenta baliné gunang
mukui taumata ko mupendangu watangéngé séng mapia, kaiso gunangu
taumata marosa tadéau i siré mumputobaté bou rosangi siré." 5:33 Manga
taumata nubéra si Yesus, "Murité i Yohanes dingangu tumatuhu tau Farisi
masau mupuasa dingang mukaliomanéng. Arawé manga murité-U kukang
dingangu manginung." 5:34 I Yesus simimbahé, "Apa i kemu makaoro
manga saké pupuasa su saliwangu kawing, su témpong pardégong bedang
dingangi siré? Tantu mang tala! 5:35 Kaiso sarung pia témponé pardégong
éé alakéng bou i siré. Su témpo éé i siré mupuasa." 5:36 Bou éé i Yesus
nubekéng pusasihing ii si siré. "Takoaé taumata ko manémpélé laku tebé
dingangu héka simpedi bou laku buhu. Batu'u i sié makaghedé laku buhu
éé. Kéré'é lai héka buhu tatémpélé éé ta musumalé dingangu laku tebé.
5:37 Kéré'é lai takoaé taumata mutaho'u anggoré su tampaé ko séng tebé,
batu'u anggoré buhu makakoa tampa éé maweka. Uté anggoré'é magholo,
dingang tampa'é marusa. 5:38 Anggoré buhu mang harusé itaho lai su
tampa buhu. 5:39 Kéré'é lai takoaé taumata ko mapulu manginung
anggoré buhu bou manginung anggoré tebé. 'Anggoré tebé nangilémbo
mapia témangé,' angkungé."



Lukas 6

6:1 Pia su sihellong Sabaté, su témpongi Yesus nasahé su kobongu
gandung simpalang, manga murité-é numpuhono gandung. Gandung éé
nikusungu limangi siré, buhué nikangé. 6:2 Pirang katau taumatang Farisi
nubéra, "Unué i kemu limawang atorangu agamangi kité numpukoa ko
ilularang su ellong Sabaté?" 6:3 I Yesus simimbahé, "Bedang ta manga
sinsulé i kemu nubasa halé ko nikoa i Daud, su témpongi sié dingangu
manga taumatané nahutung? 6:4 I sié simu sarang dalungu waléngu Mawu
dang nangala boroté ko lena'u bou nisemba su Mawu Ruata, bou éé
nikangé. Bou éé boroté éé nionggo'é lai su manga taumatané. Sumbalié
tumuhu atorangu agamangi kité, ketangu manga imam botongé kumang
boroté éé." 6:5 Bou éé i Yesus nubéra, "Ahusé'u Taumata mukukawasa su
ellong Sabaté!" 6:6 Pia su sihellong Sabaté, i Yesus tamai nanintiro su
walé pukakaliomanéngang. Ndai séé pia taumata limané simbeka pépa.
6:7 Pirang katau météré u agama dingangu taumatang Farisi mapulu
mudéa salangi Yesus tadéau makapubeha i Sié. Nau i siré mukukakela
mensang i Sié mupakauléngu taumata su ellong Sabaté. 6:8 Arawé i Yesus
masingka u pikirangi siré. Uté i Sié nubéra su tau limané pépa éé, "Mahi
rarisi ndaong su tengoné!" Tau éé nubua, bou éé rimarisi ndai séé. 6:9 Bou
éé i Yesus nukibalo su manga taumata ndai séé, "Tumuhu agama, apa
koaténgi kité su ellong Sabaté? Mukoa mapia arau mukoa dalai?
Mangambang taumata arau manilaka?" 6:10 I Yesus nutehung tamai
ramahi si siré kebi, bou éé nubéra su tau éé, "Uluhé limanu." Tau éé
nanguluhé u limané, dang limané dingang naulé. 6:11 Arawé manga
météré u agama dingangu taumatang Farisi nupedu ralai-lai, dang naneta
nududatongu apa ko koaténgi siré si Yesus. 6:12 Su témpo éé i Yesus
simaka sarang buludé nukaliomanéng. Sihebi éé i Sié mukukaliomanéng su
Mawu Ruata ndai séé. 6:13 Suapang natualagé, i Sié nukui manga
murité-é, bou éé namilé mapulo dua sukatauné bou taloarangi siré. I Sié
nusego i siré mapulo éé dua rasulé. I siré éé ko: 6:14 I Simon (ko nisego-é
lai si Petrus), dan i Andreas tamahuaringi Simon; i Yakobus dingangi
Yohanes, i Filipus dingangi Bartolomeus, 6:15 i Matius dingangi Tomas, i



Yakobus ana i Alfeus, dingangi Simon (tau Zelot), 6:16 i Yudas ana i
Yakobus dang i Yudas Iskariot ko bou éé nakoa pengkianaté. 6:17 Bou éé
i Yesus dimesung dingangu manga rasulé bou wuludé éé, buhué naedung
dimarisi su tampa simbau maléwa. Ndai séé pia lai singkamonang labo
manga murité-é waliné dingangu mauli taumata dimenta bou apang tampa
su kaselahé'u Yudea, Yerusalem, dingangu bou manga soang Tirus
dingangu Sidon su reduhé'u laudé. 6:18 I siré simongo mudaringihé si
Yesus, dingang tadéau ipakaulé bou saki i siré. I siré ko nisukangu roké
dalai simongo lai dang nipakaulé. 6:19 Kebi taumata mudéa manuhung si
Yesus, batu'u pia kawasa sumebang bou awa-é ko makaulé si siré kebi.
6:20 I Yesus nutaédé manga murité-é buhué nubéra, "Karaluasé si kemu
apang taumata kasiang, baugu i kemu ko dalohong umaté'u Mawu Ruata!
6:21 Karaluasé si kemu su orasé ii ko mukukuhedangu lunusé; i kemu
sarung ipakawiahé Karaluasé si kemu ko su orasé ii su kakiaténg; i kemu
sarung mahulegé! 6:22 Karaluasé si kemu kamagéng ipubinsi, tokolang,
hinakanéng dang ipakaméa ualingu Ahusé'u Taumata! 6:23 Manga nabi su
témpo horo séng nikakoa lai kéré'é. Kamagéng halé éé mariadi
pakaluasé'é naungi kemu dang pusalai su raliagéng, batu'u sarung labo
bawalisé nisadia si kemu su sorga. 6:24 Arawé silaka si kemu ko kala
orasé ii: batu'u i kemu séng nakapendang piané! 6:25 Silaka i kemu ko
nungkawiahé su orasé ii: batu'u i kemu sarung mungkahutung! Silaka i
kemu ko dulegé su orasé ii: batu'u i kemu sarung mahunsusa dingangu
mahungkia! 6:26 Silaka i kemu, kamagéng kebi taumata mudalongi kemu;
batu'u kéré'é lai i upungi siré su témpo horo mududalongu manga nabi
palsu." 6:27 "Arawé si kemu ko su orasé ii nakaringihé si Sia, Ia manguli
u ii: kendagé'u manga sedu'u, dingang pukoako mapia su taumata ko
mubinsi u. 6:28 Alamatéko taumata ko mangané si kau, dang
kaliomanéngété taumata ko mundalai si kau. 6:29 Kamagéng taumata
mamalédé pipi'u simbeka, balaé i sié lai pamamalédé pipi'u simbéka.
Kamagéng jubanu alakéng, onggo'é lai laku'u. 6:30 Kamagéng taumata
mudorong manga apa si kau, onggo'é éé si sié; dang kamagéng apang ko si
kau alakéng, kumbahang sau dorongang. 6:31 Pukoako su taumata waliné,
kéré ko ikapulungi kemu pakikoa si siré. 6:32 Kamagéngi kemu ketang



kumendagé'u taumata ko kumendagé'i kemu, apawé wawalisé si kemu?
Taumata mararosa mang lai kukendagé'u apang taumata ko kukendagé'i
siré. 6:33 Dang kamagéngi kemu ketang makaonggo pangedangéng doité
su apang taumata ko makasulé, apawé wawalisé si kemu? Taumata
mararosa mang lai makaonggo pangedangéngu taumata marosa roité, bou
éé sau sulénangé! 6:34 Dang kamagéngi kemu ketang mukoa mapia su
manga taumata ko mukukoa mapia si kemu, apawé wawalisé si kemu?
Taumata mararosa mang lai mukukoa kéré'é! 6:35 Hinoné balinébé kéré'é!
Katéwé su simbekané i kemu harusé kumendagé'u sedu'u dang pukoa
mapia si siré. I kemu harusé pangonggo u edang, dang kumbahang
mangantibé sau masulé. Kamagéng kéré'é bawalisé sarung labo dang i
kemu sarung mariadi ana u Mawu Ruata Ko Kaselahéngé. Baugu Mawu
Ruata mapia naung su taumata ko begang tarimakasé, dang lai su taumata
ko dalai. 6:36 Pukakendagéko i kemu kéréwe lai i Amangu pia
pukakakendagé!" 6:37 "Kumbahang mamonésé taumata waliné, tadéau i
kemu lai ta iponésé'u Mawu Ruata. Kumbahang muhukungu taumata
waliné, tadéau i kemu lai ta ihukungu Mawu Ruata. Ampungété taumata
waliné, tadéau Mawu Ruata mangampung si kemu. 6:38 Pangonggoko su
taumata waliné, tadéau Mawu Ruata lai mangonggo si kemu; i kemu
sarung makatarima u laonggo masuku ko séng niukuré nasupa si kemu.
Batu'u ukurang ko ipangukuré'i kemu su taumata waliné sarung
ipangukuré'u Mawu Ruata si kemu." 6:39 Bou éé i Yesus nubekéngu
pusasihing kéré'é ii, "Kamagéng tau wuta mangaha tau wuta waliné,
nalahé i radua manawo su songé." 6:40 Takoaé murité ko nagilémbo labo
bou météré. Katéwé murité ko séng nasuéng sikolané, sarung makoa
musulungu météré'é. 6:41 Apa sabapé'é i kemu makasilo selong u kalu su
matangu ana u simbau'u, arawé balaké su matanu ta pupendungi kemu?
6:42 Kéré apa i kemu makawéra su ana u simbau'u, 'Mahiko, anu, ia
mangala kalu éé naé bou matanu,' sumbalié su ralungu matanu sisanu pia
balaké ko ta nikasilongi kemu? éi raléndohang! Pasebangko horo balaké su
ralungu matanu sisanu. Buhué i kemu makasilo malahé dang botongé
mupasebangu selong kalu su matangu ana u simbau'u." 6:43 "Kalu
matuwo ta mubuangu bua ralai. Kéré lai kalu tatuwoné ralai ta mubuangu



bua mapia. 6:44 Apang kalu kakirala bou wuané. Nggalemué mawulanta
ta muhasilé'u buang ara, dingangu rempugé malahoro ta mubuangu
anggoré. 6:45 Taumata mapapia mupasebangu halé mapapia batu'u naungé
napéné u kapapia. Taumata raralai mupasebangu halé daralai batu'u
naungé napéné u kararalai. Batu'u apang ko niwérangu mohong ko éé
mutumpé bou naung." 6:46 "Unué i kemu mukui Sia, 'Mawu, Mawu,'
kaiso ta mukoa apang ko Daku niwéra si kemu? 6:47 Dingang i sai
ikasulung i kité taumata ko dumenta si Sia, dingang mudaringihé
bawéra-Ku, dang mumpukoa'é? -- Kéréné'é Ia mulahé si kemu --. 6:48 I
sié musulungu taumata su témpong mameti balé mukali pakaralung, buhué
mamelo u dasaré su watu. Su témpong pia leba dingangu aké u salu
mangema walé éé, balé éé ta kumanoa, batu'u séng nipararisi su dasaré
matoghasé. 6:49 Arawé taumata ko mudaringihé bawéra-Ku dang ta
mukoa éé, ko musulungu singkatau ko mupararisi u walé takoaé dasaré.
Kamagéng leba mangema' balé éé singkakonda maleka; dang nangilémbo
labo dusané!"

Lukas 7

7:1 Suapang nasué bou nuhabaré'u apang halé éé su taumata mauli, i
Yesus tamai sarang Kapernaum. 7:2 Ndai séé pia perwirangu Roma ko
pia paparéntangé ko tumaniu ikukendagé'é. Paparéntang éé masaki séng
marani maté. 7:3 Su témpong perwira éé nakaringihé halé i Yesus, i sié
nundoi u pirang katau pangaha u tau Yahudi patamai sarang koa i Sié
pudorong tadéau i Sié dumenta dang mupakauléngu paparéntangé. 7:4
Suapang nudatingi Yesus, i siré nudorong suapang botongé tadéau i Sié
mutulungu perwira éé. "Perwira éé hinoné itulungi Tuang," angkungi siré,
7:5 "batu'u i sié kumendagéu kawanuangi kité dang séng nupararisi u walé
pukakaliomanéngang gunangi kami." 7:6 Uté i Yesus tamai ringangi siré.
Su témpongi Yesus marani mudatingu walé éé, perwira éé nundoi u manga
ghawéné puhabaré'u, "Tawahaluasé'u i Tuang mutingkawau sarang baléku.
Ia ta hinoné manarima i Tuang su waléku. 7:7 éé sabapé'é ia sisaku ta
wahani mutengongi Tuang. Jadi piané puparénta tadéau paparéntangku



maulé. 7:8 Batu'u ia harusé tumuhu paréntangu atasang dang su alungku
pia lai manga perjurité ko harusé tumuhu su paréntaku. Kamagéng ia
muparénta singkatau perjurité, 'Tamai!' i sié mang tamai; dang kamagéng
ia mubéra su ko baliné, 'Mahiko sii!' i sié mang damahi. Dang kamagéng ia
muparénta paparéntangku, 'Koako ii!' i sié mang mukoa." 7:9 I Yesus
nahérang nakaringihé éé. I Sié nubihu dang nubéra su taumata mauli ko
katuhu'é si Sié, "Baliné gampang taumata ii. Su taloarangu tau Israel Ia
bedang ta nakaréa pangangimang kéré ii kalabo'é!" 7:10 Su témpong
apang taumata ko niparéntang éé nusulé sarang baléngu perwira éé,
paparéntang éé séng napia. 7:11 Ta narena wou éé, i Yesus nakoa sarang
soang Nain. Manga murité-é dingangu taumata mauli tamai ringang-é.
7:12 Su témpongi Yesus nudatingu reduhé'u sasukangu soa, manga
taumata mututatimbang tau naté ientudé sarang likudé'u soa. Ko naté éé
ana ésé, ana sisané bou singkatau wawiné walu. Napéné dalohong soa éé
tutakidé ibu éé. 7:13 Su témpong Mawu Yesus nakasilo tau wawiné éé, i
Sié kimendagé'i sié bou éé nubéra, "Kumbahang kumia, Ibu!" 7:14 Bou éé
i Yesus nundani tampa u taumata naté éé dingang nisuhungangé. Uté
manga mamikulé naedung. I Yesus nubéra, "é ana umbaséng, Ia muparénta
si kau bangungké!" 7:15 Ana umbaséng ko séng naté éé, nubangung naiang
dang naneta nubéra. Uté i Yesus nanarakangi sié si mamané. 7:16 Kebi
taumata nataku dang naneta nudalongu Mawu Ruata. I siré nubéra,
"Singkatau nabi ko labo séng nasongo su taloarangi kité! Mawu Ruata
séng dimenta gunang mangambang umaté-é!" 7:17 Habaré'u halé i Yesus
ii nakéké su kaselahé'u Yudea dingangu su tampa tamai su reduhé'é. 7:18
Manga murité'i Yohanes nupakasingka si Yohanes kebi halé ko nariadi éé.
Uté i Yohanes nukui murité'é ruang katau 7:19 buhué nundoi i radua tamai
sarang koa u Mawu Yesus dingang pukibalo, "Séng i Tuang taumata ko
sarung dumenta tumuhu diandingu Mawu Ruata, arau i kami harusé
mahedo ko baliné?" 7:20 Murité'i Yohanes darua éé tamai sarang koa i
Yesus dingangu nubéra, "i Yohanes Mundaréno nundoi i kami pukibalo si
Tuang, apa i Tuang taumata ko sarung dumenta tumuhu diandingu Mawu
Ruata, arau i kami harusé mahedo taumata waliné?" 7:21 Su témpo éé i
Yesus nupakauléngu taumata mauli, dang nanguséré napéné roké daralai



dingangu nakakoa mauli taumata wuta nakasilo. 7:22 Nau i Yesus
simimbahé, "Pusulé'é sarang koa i Yohanes dang pakasingka'é apang ko
nikaringihé dang nikasilongi kemu: tau wuta nakasilo, tau péso nakaraléng,
taumata saki kusta 7:23 Karaluasé su taumata ko takoaé alasang
manolaké'u Ia." 7:24 Suapang daroi i Yohanes éé natamai, i Yesus naneta
nududato dingangu taumata mauli halé i Yohanes, angkung-é, "I kemu
makoa sarang tana linggi tadéau mutehung apa? Dempugé simbua
tutiukangu anging? 7:25 I kemu tamai tadéau mutehung apa? Singkatau ko
pia laku'é masadada? Taumata ko pia laku'é kéré'é dingangu mububiahé
senang katanakéngé su istana! 7:26 Jadi, i kemu sumebang tadéau
mutehung apa? Tadéau mutehung singkatau nabi? Tengadé, dang bedang
nangilémbo bou singkatau nabi. 7:27 Batu'u i Yohanes éé ko niwéra su
ralungu nasé u Buké Susi ii, 'Ii daroi-Ku,' angkungu Mawu Ruata, 'Ia
sarung mundoi i sié pangihoro si Kau, tadéau i sié panaluahé daléng
gunang i Kau!' " 7:28 "Tahendungéko," i Yesus sau nubéra, "Su dunia ii
bedang takoaé taumata nikaebakéng ko nangilémbo labo bou Yohanes
Mundaréno. Kaiso ko kakadiokangé su taloarangu umaté'u Mawu Ruata,
bedang nangilémbo labo bou i Yohanes Mundaréno." 7:29 Kebi taumata --
nasu' lai manga mananuntu pajaké -- nakaringihé si Yesus nubérangu éé: i
siré éé manga taumata ko séng nutuhu kapulungu Mawu Ruata dang
mapulu rénokangi Yohanes. 7:30 Arawé taumatang Farisi dingangu manga
météré'u agama ta mapulu manarima u ko kukoaténgu Mawu Ruata
gunangi siré. I siré madidi dénongi Yohanes. 7:31 Bou éé i Yesus sau
nubéra, angkung-é, "Dingangu apa Daku ikasulung manga taumata orasé
ii? Kéré kakakoa u apa i siré? 7:32 I siré musulungu manga rario ko
howo-howo su pasaré; singkomolé mumenggahé ko baliné, 'I kami
mususulingu sasulingu raliagé gunangi kemu, kaiso i kemu madidi
musalai! I kami mususulingu sasulingu susa, i kemu ta kumia!' 7:33 I
Yohanes mundaréno dimenta -- i sié nupuasa ta nanginung anggoré -- dang
i kemu nubéra, 'I sié nikasukangu sétang!' 7:34 Ahusé'u Taumata dimenta
-- i Sié kimang dingangu nanginung -- bou éé angkungi kemu, 'Tehungéko
taumata éé! Kombangéng, mawukang, taha pugawéngu mananuntu pajaké,
dingangu mugugawéngu taumata mararosa.' 7:35 Maningu kéré'é,



kapandéngu Mawu Ruata malahé bou apang taumata ko séng nanarima u
éé." 7:36 Singkatau Farisi, isusego si Simon, nunoté si Yesus kimang. I
Yesus tamai nakoa sarang baléné naiang kimang. 7:37 Su soa éé pia lai
singkatau wawiné ko bedang mububiahé su ralungu rosa. Su témpongi sié
nakaringihé humonéu ko i Yesus kakangé su waléngu tau Farisi éé, i sié
simongo nubawa botolé simbua lohongu lanisé. 7:38 I sié dimarisi su
likudé'i Yesus su alungu laédé-é dingang kakia'é nuholo laédé'i Yesus
dingangu eloné. Bou éé laédé'i Yesus niemu'é dingangu uta'é, buhué
niimbuné dingangu nisebohangéngu lanisé. 7:39 Su témpong tau Farisi ko
nunoté si Yesus nakasilo halé éé, i sié naralingu su ralungu naungé,
"Andéné taumata éé nabi, tantu i Sié masingka ko i sai tau wawiné éé ko
nanuhung si Sié humonéu bawiné éé mububiahé su ralungu rosa!" 7:40
Bou éé i Yesus nubéra si Simon, "Simon, halé simbau Ia mapulu muhabaré
si kau." "Iya, Tuang," nisimbahé i Simon, "habaré'é." 7:41 I Yesus nubéra,
"Pia taumata ruang katau ko nakautang su taumata ko mumangonggo'u
edangu roité. Singkatau nangutang lima hasu doité péra, dang singkatau lai
nangutang lima mpulo doité péra. 7:42 I radua kebi ta nakawaéhé utang
éé, uté utangi radua kebi niemu'é. Ho, i sai su taloarangu tau rarua éé
nangilémbo kumendagé u taumata ko nangonggo 'u edangu roité éé?" 7:43
"Su pendangku taumata ko nangilémbo mauli utangé niemu!" sasimbahé i
Simon. "Nuhino tika'u," sasimbahé i Yesus. 7:44 Bou éé i Yesus nutehung
sarang tau wawiné éé dingang nubéra si Simon, "I kau nakasilo tau wawiné
ii? Ia dimenta su walénu, i kau ta nanadiangu aké lauhasé laédé-Ku; arawé
tau wawiné ii nanguhasé laéde-Ku dingangu eloné, dang nangemu'é
dingangu uta'é. 7:45 I kau ta nangimbu si Sia narenta, arawé tau wawiné ii
naneta bou darenta-Ku sii ta nangedo nangimbu laédé-Ku. 7:46 I kau ta
nanebohé'u lanisé su tembo-Ku, arawé tau wawiné ii séng nanebohé'u
lanisé su laédé-Ku. 7:47 Tenga-tengadé: kakendagé labo éé mululahé'u
dosané ko mauli éé séng niampungang! Kamagéng taumata kadio
ampungang, i sié lai sarung kadio kumendagé." 7:48 Bou éé i Yesus
nubéra tau wawiné éé, "Dosanu séng niampungang." 7:49 Manga taumata
waliné ko naiang kimang dingangi Yesus naneta numpubéra i siré lawo i
siré, "I sai taumata ii sarang i Sié makaampung dosa?" 7:50 Arawé i



Yesus nubéra su tau wawiné éé, "Baugu i kau mangimang si Sia, i kau
séng nipakasalamaté. Dako'é tamai dingangu pudaramé!"

Lukas 8

8:1 Ta narena wou éé, i Yesus nakoa sarang apang soa dingangu manga
kampong, gunang muhabaré Habaré'u Raluasé humonéu Mawu Ruata séng
maneta mamarénta kéré Ratu. Murité-é i siré mapulo dua timuhu
dingang-é. 8:2 Kéré'é lai manga wawiné pirang katau ko lena u bou
nipakauléngi Yesus, bou roké dalai dingangu saki. I siré ko i Maria ko
isusego si Magdalena (pitu roké dalai ko séng nipasebang bou i sié): 8:3
lai i Yohana, kawingi Khuza, mulahalé u istanangi Herodes; i Susana,
dang mauli lai manga wawiné waliné. Dingangu ongkosé i siré sisané, i
siré nutulungi Yesus dingangu manga murité-é. 8:4 Manga taumata
mangkaté kasongoné turusé sarang koa i Yesus bou haghing soa. Dang su
témpong séng napéné u taumata nakomolé, i Yesus nubeké si siré
pusasihing ii: 8:5 "Singkatau mangangawuhé tarai nanawuhé biné. Su
témpongi sié kapanawuhé pia biné nanawo su raléng. Sengga nikalita u
taumata dan sengga lai nitodo u manu. 8:6 Pia ko nanawo su tampa
mawatu. Su témpong tuwongé simebang sasuang éé nalowé batu'u tanané
mamara. 8:7 Pia lai biné nanawo su taloarangu dempugé malahoro.
Dempugé malahoro éé timuwo singkatuwo dingangu biné éé, dang
nuhépésé'é hakiu naté. 8:8 Kaiso pia lai biné ko nanawo su tana
mahutawa, bou éé timuwo dang nangonggo u wuané mahasu su suléné."
Nasué bou nubekéngu pusasihing éé, i Yesus nubéra, "Kamagéng pia tuli,
pudaringihé'é!" 8:9 Manga murité'i Yesus numpukibalo si Sié mangaléngu
pusasihing éé. 8:10 I Yesus simimbahé, "I kemu séng nionggolangu
gagheli gunangu makasingka rahasiangu kéré apa Mawu Ruata mamarénta
kéré Ratu. Arawé manga taumata waliné tintirongu pusasihing, tadéau i
siré mangena, kaiso begangu apang ko mariadi; dang i siré mudaringihé,
kaiso ta makaena." 8:11 "Ii mangaléngu pusasihing éé: Biné éé ko
héngétangu Mawu Ruata. 8:12 Biné ko nanawo su raléng nisihing su
manga taumata ko nakaringihé héngétang éé. Katéwé Setang dimenta dang



nuhampasé habaré éé bou naungi siré, tadéau kumbahangi siré mangimang
dang ipakasalamaté. 8:13 Biné ko nanawo su tampa mawatu éé ko
musulungu taumata ko su témpongu nakaringihé habaré éé, nanarima
dingangu luasé'u naung. Kaiso habaré éé ta nuhamu su naungi siré, i siré
timalikudé. 8:14 Biné ko nanawo su taloarangu rempugé malahoro
musulungu taumata ko nakaringihé habaré éé, kaiso gugaghangu halé u
pubawiahé'i siré dang mapulu mubiahé marangé dingangu senang su dunia
ii. Kebi éé nuhépésé naungi siré hakiu buané ta naghurang. 8:15 Biné ko
nanawo su tana matawa musulungu taumata ko nakaringihé habaré éé,
buhué nundéso u éé su naung mapia dingang matulidé. I siré
nakaputatahang sarang nubua." 8:16 "Takoaé taumata ko mundiko u solo
buhué lingkubangé, arau manuhingu éé su alungu ralokang. I sié mang
mamelo u solo éé su tampa'é, tadéau taumata ko sumu makasilo tualagé'é.
8:17 Takoaé ko kasasuhi ko ta ikasilo; dang takoaé ko madarahasia ko ta
sarung bongkaréng dang kasingkaténg. 8:18 Ualingu éé kenangku enai
pakapia-pia apang ko nikaringihé'i kemu. Batu'u su taumata ko séng pia,
sarung sau onggolang pakauli; arawé taumata ko séng tebé takoaé, ko
kakadiokangé ko bedang éné si sié mang sarung lai alakéng." 8:19 I
mamangi Yesus dingangu manga ana u singkatau-Né dimenta sarang
koa-é, katéwé i siré ta nakarating sarang koa i Sié ualingu kauliu taumata.
8:20 Uté pia singkatau nubéra si Yesus, "Pak, i mama dingangu
tamahuaringi Tuang bawa su likudé. I siré mapulu musombangi Tuang."
8:21 Arawé i Yesus nubéra si siré, "Apang taumata ko mudaringihé
héngétangu Mawu dingangu mumpukoa'é, i siré éé i mama-Ku dang
sintamahuari-Ku." 8:22 Pia su sihello i Yesus dingangu manga murité-é
simaké sakaéng. "Intaé i kité tamai sarang simbekang dano," i Yesus
muhawu si siré. Uté nubua'é i siré. 8:23 Su témpongi siré kasakaéngé, i
Yesus nipatikilang. Singkilendiu anging maiha timiu su rano éé. Aké
maneta sumaké su ralungu sakaéng, dang sala makasilaka si siré. 8:24
Manga murité i Yesus himaung dingang namuko si Sié. I siré nubéra,
"Tuang, Tuang, masilaka i kité!" I Yesus nupeti buhué nuhéang anging
dingangu lua ko bedang mukukaliu éé. Anging dingangu lua éé turusé
nangedo bou éé dano nutingkaléné-lénéhé. 8:25 Bou éé i Yesus nubéra su



manga murité-é, "Unué i kemu ta mangimang si Sia?" I siré nungkahérang
dingang nataku. Dang kabérané i siré lawo i siré, "I sai tengadé'u taumata
ii sarang muparénta su anging dingangu lua, dang i Sié daringihang!" 8:26
I Yesus dingangu manga murité-é nusakaéng turusé sarang banuang
Gerasa su simbekangu Ranong Galilea. 8:27 Su témpongi Yesus limintu
sarang dulungé, i Sié nihaungangu tau ésé singkatau ko nikasukangu roké
dalai. Tau éé simongo wou soa. Séng marengu i sié ta mululoho u laku
dang madidi matana su walé. Kapuluné ketang matana su manga liang
tampa u manga kubulé. 8:28 Suapang nakasilo si Yesus, i sié nenggahé,
bou éé nusurubang su tengongi Yesus dingangu nukui, "Yesus, Ahusé'u
Mawu Ruata Karangétangé! Koaténg-U apa ia ii? Ia mukaliomanéng
kumbahang ia pahangéng!" 8:29 Tau éé nubéra kéré'é baugu i Yesus
nuparénta roké dalai éé pasebang boi i sié. Séng masau i sié sukangu roké
dalai hakiu maning limané dingangu laédé ikitangu hanté dang diagaténg
pakatoghasé, i sié lai bedang makabesu hanté éé buhué bambingangu roké
dalai éé sarang tana linggi. 8:30 I Yesus nukibalo tau éé, "I sai aréngu?"
"Aréngku i 'Ligiun'," sasimbahé'u tau éé -- batu'u mauli roké dalai séng
simu si sié. 8:31 Roké daralai éé mudorong suapang botongé tadéau i
Yesus kumbahang manguséré'i siré sarang Towa u Papaté. 8:32 Su
reduhé'u tampa éé pia bawi napéné kadéaé kangi siré su léngéhé'u wuludé.
Roké daralai éé nudorong si Yesus tadéau i siré ipakawala sumu su manga
wawi éé. I Yesus timuhu. 8:33 Uté roké daralai éé simebang bou taumata
éé nangaling simu su manga wawi éé. Bou éé manga wawi éé nahuntalang
timumpa bou wiwihé'u towaé sarang dalungu rano bou éé nalemisé. 8:34
Mulahapa wawi éé nakasilo apang ko séng nariadi. Uté i siré timalang
dingang nudalénténgu habaré éé su soa dingang su kampong ko mararani
séé. 8:35 Bou éé manga taumata numpusebang mutehung apang ko
nariadi. I siré dimenta sarang koa i Yesus, dang ndai séé i siré
nakahombang tau ko séng nakapelo bou roké dalai éé mumaiang su
reduhé'u laédé i Yesus. I sié séng dingangu laku'é dang pikirangé séng
natilang. I siré nataku. 8:36 I siré ko nakasilo halé ko nariadi éé nubeké su
apang taumata kéré apa taumata éé nipakaulé. 8:37 Bou éé kaselahé'u
dalohong Gerasa éé nudorong suapang botongé tadéau i Yesus panentangu



tampa éé, batu'u i siré kebi mataku. Nau i Yesus simaké sakaéng mudéa
mapulé. 8:38 Tau ko séng napelo bou roké dalai éé mudorong si Yesus
tadéau i sié makatuhu. Katéwé i Yesus nuparénta si sié paraléng,
angkung-é, 8:39 "Kapulé'é dang puhabaré'é apang ko séng nikoa'u Mawu
Ruata si kau." Uté tau éé dimaléng nupakasingka su kaselahé'u kelé u soa,
apang ko séng nikoa i Yesus i sié. 8:40 Su témpongi Yesus nusulé sarang
simbekang dano, i Sié nitarima u taumata dingangu raluasé batu'u i siré
séng kapangampalé si Sié. 8:41 Bou éé nasongo singkatau tembonangu
waléng pukakaliomanéngang ndai séé. Aréngé i Yairus. I sié nusuba su
tengongi Yesus dang nudorong suapang botongé i Yesus sumongo su
waléné, 8:42 batu'u ana'é wawiné mang simbau ko umuré mapulo dua su
taungé marani maté. Sementarangi Yesus kadaléngé sarang baléngi
Yairus, taumata mumanénggéhé si Sié bou apang bukuné. 8:43 Su
taloarangi siré pia lai tau wawiné singkatau ko séng mapulo dua su taungé
pia saki'é dudaléngu raha ualingu dentangu wulang. I sié séng nubalu'u
kalawou darotongé gunang makiundang su dokter, kaiso mang takoaé ko
nakapia. 8:44 Tau wawiné éé nutingkaraningi Yesus bou likudé, bou éé
nanuhung bawahémbéng juba-Né. Singkatémpo éé daraléngu raha su tau
wawiné éé nangedo. 8:45 I Yesus nukibalo, "I sai nanuhung si Sia?" Kebi
taumata nusunialé. Bou éé i Petrus nubéra, "Tuang, kéré'é kauli'é taumata
su sundihang i Tuang; i siré mumanénggéhé si Tuang!" 8:46 I Yesus
nubéra, "Kaiso pia taumata ko nanuhung si Sia. Ia masingka éé, batu'u pia
iha simebang bou wadang-Ku." 8:47 Tau wawiné éé nakapendang
humonéu kakanoa'é éé séng nikasingkaténg. Nau i sié himaung dingang
kageguhé nusuba su tengongi Yesus. Uté i sié nubeké su tengong taumata
mauli, apa sabapé'é i sié nanuhung si Yesus dang saki'é singkatémpo éé lai
napia. 8:48 I Yesus nubéra si sié, "Ana-Ku, ualing i kau mangimang si Sia,
i kau naulé. Daléngké dingangu salamaté." 8:49 Sementarangi Yesus
bedang kadudatoné, singkatau paparéntang nasongo bou waléngi Yairus. I
sié nubéra si Yairus, "Ana i Tuang bawiné séng naté. Tawahaluasé'u lai i
Tuang mupakasusangi Tuang." 8:50 Su témpongi Yesus nakaringihé éé, i
Sié nubéra si Yairus, "Kumbahang mataku. Pangimangké dang ana'u
sarung maulé." 8:51 Suapang nudatingu waléngi Yairus, i Yesus ta



nupakawalangu sarang singkatau sumu dingang-é su likudé'i Petrus, i
Yohanes, i Yakobus dingangu inang i amangu ana éé. 8:52 Kebi taumata
kapahungkia'é dingangu kapukasuangé ualingu kapapaténgu ana éé.
Arawé i Yesus nubéra, "Kumbahang kumia. Ana éé ta naté, i sié ketang
katiki'é!" 8:53 I siré numpulegéngi Yesus, baugu i siré masingka ana
bawiné éé séng naté. 8:54 Bou éé i Yesus nanengalé limangu ana éé
dingangu nubéra, "Nak, bangungké!" 8:55 Singongongu ana éé sau nasulé
su ana éé, dang singkatémpo éé lai i sié nubangung. Bou éé i Yesus
nangoro si siré pupakangu ana éé. 8:56 Gaghurangu ana éé nahérang
kahengang. Kaiso i Yesus nusedingi siré mupakasingka u halé ko nariadi
éé si sai-sai.

Lukas 9

9:1 I Yesus nukui murité-é i siré mapulo dua, bou éé nangonggo u kawasa
si siré panguséré roké dalai dingang pupakauléngu saki. 9:2 Bou éé i Sié
nundoi i siré paraléng pupakauléngu taumata masaki dang pangékéngu
habaré bou halé u kéré apa Mawu Ruata mamarénta kéré Ratu. 9:3
"Kumbahang mubawa manga apa gunang daraléngu," bawérangi Yesus si
siré. "Kumbahang mubawa teking, arau pétang sinasa, arau kang dingangu
roité, arau pakéang dua mbau. 9:4 Su tampa sudé i kemu itarima, katana'é
séé sarangi kemu manentangu soa éé. 9:5 Dang su apa i kemu ta itarima,
su témpongi kemu manentangu soa éé, tontongké ebung su laédé'u, kéré
laonggo u ingaté si siré." 9:6 Manga murité i Yesus nubua, bou éé
rimaléng sarang apang kampong gunang muhabaré'u Habaré'u Raluasé éé
dingangu mupakauléngu taumata masaki su apang tampa. 9:7 Su témpongi
Herodes, ko mupuparénta su Galilea, nakaringihé halé u kebi ko nariadi
éé, i sié nubingo. Batu'u pia ko nubéra uadé i Yohanes Mundaréno séng
sau nubiahé. 9:8 Pia ko lai nubéra uadé i Elia séng sau simepu. Taumata
waliné lai nubéra uadé singkatau nabi bou taloarangu manga nabi horo
séng sau nubiahé. 9:9 I Herodes nubéra, "Ia séng nundoi u taumata pamoto
tembo i Yohanes. Arawé taumata ii, ko i sai tengadé'u i Sié? Séng mauli
daku nikaringihé bou halé i Sié." Uté i Herodes mududéa tadéau makasilo



si Yesus. 9:10 Manga rasulé'i Yesus numpusulé dang nubeké si Yesus kebi
apang ko nikoa i siré. I Yesus nuhawu i siré, bou éé tamai singkatamai
nutingkahaé sarang soang Betsaida. 9:11 Katéwé suapang manga taumata
nakakasingka u halé éé, i siré nutuhu si Yesus. I Sié nanarima i siré, bou éé
nudodato si siré bou halé u kéré apa Mawu Ruata mamarénta kéré Ratu.
Dang i Sié lai nupakauléngu taumata masaki su taloarangi siré. 9:12 Su
témpong matangello kaseda'é, manga murité'i Yesus siré mapulo dua
himaung si Sié dingang nubéra, "Tuang, tampa ii maghéa. Mapiangi Tuang
pundoi u apang taumata ii paraléng, tadéau i siré makapudéa kang
dingangu putatikilang su apang kampong dingangu manga desa tamai
mararani ii." 9:13 Arawé i Yesus simimbahé, "I kemu'é pupakangi siré."
Manga murité'i Yesus nubéra, "I kami ketang pia boroté lima mbau
dingangu kina dua mbua. Apa i kami harusé paraléng puluang kang
gunangu taumata kebi ii?" ( 9:14 Luenang pia lima hiwu sukatauné manga
ésé ndai séé). I Yesus nubéra su manga murité-é, "Oroité apang taumata ii
pakaiang pusingkomolé, manga taha lima mpulo singkomolé." 9:15
Manga murité'i Yesus éé numpukoa apang ko niwérangi Yesus si siré.
9:16 Bou éé Yesus nangala boroté lima dingangu kina darua éé, buhué
rimalingara sara'langi dingang nupatarimakasé su Mawu Ruata. Nasué éé I
Sié nangangompéng boroté dingangu kina éé dingangu lima-Né buhué
nangonggo su manga murité-é tadéau pakipupapahia su taumata mauli éé.
9:17 I siré kebi kimang sarang nikawiahéng. Bou éé manga murité'i Yesus
nangomolé lembéng biahé éé kauli'é mapulo dua su kahépo'é. 9:18 Pia su
sihello, su témpongi Yesus kapukaliomanéngé sisané, manga murité-é
dimenta sarang koa-é. I Yesus nukibalo si siré, "Tumuhu bawérang
taumata, Ia ii i sai?" 9:19 I siré simimbahé, "Pia ko nubéra i Yohanes
Mundaréno. Pia lai ko nubéra i Elia, ko baliné lai nubéra singkatau nabi
bou témpo tamai ko séng sau nubiahé." 9:20 "Arawé tumuhu si kemu, Ia ii
i sai?" kakibalongi Yesus. I Petrus simimbahé, "I Tuang ko Datung
Salamaté ko nirindingu Mawu Ruata." 9:21 Bou i Yesus nubéra su manga
murité-é, "Kumbahang-bahang mupakasingka u halé éé si sai-sai." 9:22 I
Yesus nubéra lai, "Ahusé'u Taumata mang harusé mutatahangu sinsara
dang dokaténgu manga pangaha dingangu manga mawu imam, dang



manga météré'u agama. I Sié sarung paténg, kaiso su ello kateluné sarung
sau ipubangung." 9:23 Bou éé i Yesus nubéra su apang taumata ko ndai
séé, "Taumata ko mapulu mutuhu si Sia, harusé mamelou urusangu
watangéngé, mananggong susa sintinia ello, dang turusé mutuhu si Sia.
9:24 Batu'u taumata ko mututenda u pubawiahé'é sarung kailangéngu
pubawiahé'é. Arawé taumata ko manentangu pubawiahé'é ualingu Ia,
sarung makasalamaté si sié. 9:25 Apa untuné su singkatau kamagéngi sié
managhuang kaselahé'u dunia ii, kaiso i sié munggoghahé dang
kailangéngu pubawiahé'é? 9:26 Kamagéng taumata maméa mangakungu
Ia dingangu tintiro-Ku, Ahusé'u Taumata mang lai sarung maméa
mangakungu taumata éé su témpongi Sié sarung dumenta dingangu
kawasa-Né dang kawasangi Amang dang dingangu kawasangu manga
malaikaté ko susi. 9:27 Kasingka'é: bou taloarangi kemu ndai ii pia ko ta
sarung maté su horo u i sié makasilo Mawu Ruata mamarénta." 9:28
Luenang singkamisa bou i Yesus nanintirongu apang halé éé, i Sié nubawa
si Petrus, i Yohanes, dingangi Yakobus sarang buludé simbau gunang
mukaliomanéng. 9:29 Sementarangi Yesus kapukaliomanéngé ndai séé,
gati-Né nubalu dang pakéang-é nutingkawira mawantugé. 9:30-31
Singkilendiu taumata rarua, i Musa dingangi Elia nutimpasilongo awa'é
dingangu senangu sorga. I radua kadudatoné dingangi Yesus halé u
kapapohong-é ko séng ta marengu lai sarung daléngangé su Yerusalem.
9:32 Su témpo éé i Petrus dingangu manga ringangé nipatikilang, kaiso
singkilendiu napuko, dang nakasilo si Yesus simenang dingang tau rarua éé
dudarisi dingang-é. 9:33 Su témpongi radua nanentangi Yesus, i Petrus
nubéra si Yesus, "Tuang, mapia témangé i kité sii. Mapiang i kami mukoa
sélo tatelu: simbau gunangi Tuang, simbau gunangi Musa, dang simbau lai
gunangi Elia." (I Petrus nubéra kéré'é begangu apang ko niwérané.) 9:34
Sementarangi Petrus kabérané, pia binawa simbua nawentulé, nuliwung si
siré, hakiu i siré nataku. 9:35 Bou éé bou ralungu winawa éé nikaringihé
pia tingihé kabérané, "Ii ana-Ku ko Daku nipilé. Daringihé'é si Sié!" 9:36
Suapang tingihé éé nangedo, i siré nakasilo si Yesus sisané ndai séé.
Manga murité'i Yesus nundemasé'u kebi-kebi éé, dang ta nudalahabaré
manga si sai-sai apang ko séng nikasilongi siré. 9:37 Su karielloné i Yesus



dingangu murité-é siré telu dimesung bou wuludé éé, dang taumata mauli
simongo sarang koa i Yesus. 9:38 Singkatau bou taloarangu taumata mauli
éé nenggahé, "Tuang, tulungko tehungé anaku -- i sié ana sinsané! 9:39
Kamagéng roké dalai tumembo si sié, lumendi u i sié menggahé dingangu
wadangé mudalahingku sarang mohongé sumebu. Roké éé turusé
mumamahang si sié dang ta sumebang bou i sié. 9:40 Ia séng bou
nudorong manga murité'i Tuangpanguséré roké éé, kaiso i siré ta
makaanu." 9:41 I Yesus simimbahé, "Baliné gampang i kemu ii! I kemu
mang tenga-tengadé taumata malawang dang ta mumangimang! Sarang
kangéré Ia harusé matana dingangi kemu dang pusabaré su tengongi
kemu? Bawa'é mahi ana'u éé!" 9:42 Sementarangu ana éé kadaléngé mahi
sarang koa i Yesus, roké dalai éé namanting si sié dang nakakoa badangé
nudalahingku. Kaiso i Yesus nuparénta roké dalai éé pasebang dang ana éé
napia. Bou éé ana éé sau nisarakang si papané. 9:43 Kebi-kebi taumata
nahérang nakasilo kawasangu Mawu Ruata ko kéré'é kalabo'é. Su
témpong taumata bedang mumahérang nakasilo kebi ko nikoa-é, i Yesus
nubéra su manga murite-é, 9:44 "Puperhatikangko pakapia-pia dang
kumbahang maiwuléng bawéra-Ku ii: Ahusé'u Taumata sarung isarakang
su kawasangu taumata." 9:45 Kaiso manga murité'i Yesus éé ta nakaena
wawéra-Né. Halé éé nipakasunaung si siré tadéau i siré ta makaena.
Arawé i siré mataku mukibalongu halé éé si Sié. 9:46 Su taloarangu
manga murité'i Yesus nariadi pudararéndéhé bou halé'u ko i sai
kalabokangé. 9:47 I Yesus masingka'u pikirangi siré, ualingu éé i Sié
nangala singkatau ana kadio dang nupararisi u ana éé su reduhé-é. 9:48
Bou éé i Sié nubéra su manga murité-é, "Taumata ko manarima u ana ii
ualingu Ia, mangaléné musulungu nanarima u Ia. Dang taumata ko
manarima u Ia, manarima i Sié ko nundoi u ia. Batu'u taumata ko
kakadiokangé su taloarangi kemu, ko séng i sié kalabokangé!" 9:49 I
Yohanes nubéra, "Tuang i kami nakasilo taumata nanguséré sétang
dingangu aréngi Tuang, dang i kami nusedingi sié, batu'u i sié waliné
dingangi kité." 9:50 "Kumbahang musedingi sié," bawérangi Yesus si
Yohanes dingang manga murité'i Yesus baliné, "batu'u taumata ko ta
mundoka si kemu, mangaléné mumanumbeka si kemu." 9:51 Su témpong



séng maraning témponé i Yesus ihéngké sarang sorga, i Sié namutusé
makoa sarang Yerusalem. 9:52 Uté i Sié nundoi u taumata pangihoro si
Sié. Apang taumata ko nirou-é éé natamai, bou éé simu su kampong
simbau su Samaria gunang manadiangu manga apa si Yesus. 9:53 Arawé
taumata su kampong éé ta mapulu manarima i Yesus, batu séng malahé
kahengang i Sié kadaléngé sarang Yerusalem. 9:54 Uté su témpong
manga murité'i Yesus, i Yakobus dingangi Yohanes nasingka u halé éé, i
siré nubéra, "Mawu, apa i Kau mapulu, i kami mudorong putung katentung
bou langi gunang mupakawinasangu apang taumata ii?" 9:55 I Yesus
nubihu, bou éé nupédu si siré. 9:56 Bou éé i siré nakoa sarang kampong
baliné. 9:57 Sementarangi Yesus dingangu manga murité-é mumanurusé u
raraléngi siré, pia taumata nubéra si Yesus, "Tuang, ia mapulu tumuhu si
Tuang maning mudatingu apa!" 9:58 I Yesus simimbahé, "Sarigala pia
liangé, dang burung pia saléhé, arawé Ahusé'u Taumata takoaé tampa
putikilang." 9:59 Bou éé i Yesus nubéra su singkatau waliné, "Tuhu'é si
Sia." Kaiso tau éé nubéra, "Tuang, pakawalako ia mapulé horo mulebingi
papaku." 9:60 I Yesus simimbahé, "Balaété tau naté pulebing sisané
taumatané ko séng naté. Arawé i kau, daléngké pangaésé'u habaré
humonéu Mawu Ruata ko séng maneta mamarénta." 9:61 Pia lai singkatau
waliné nubéra, "Tuang, ia mapulu tumuhu si Tuang, ketangu pakawalako
ia mapulé mutaléi horo." 9:62 I Yesus nubéra su tau éé, "Taumata ko séng
maneta mamajéko, bou éé mubihu likudé, ta hinoné makoa dalohongu
umaté'u Mawu Ruata."

Lukas 10

10:1 Bou éé lai Mawu namilé murité pitung pulo, buhué nangutusé'i siré
taha duang katau pangihoro si Sié sarang apang soa dingangu tampa ko
tamaing-é. 10:2 "Ko tipong séng mauli," bawéra-Né si siré, "ketangu
mananiponé wedang mahali. Baugu éé, pudorongko su Taghuangu kobong
tadéau i Sié mundohongu mulahalé gunang panipo hasilé'u sasuang-é. 10:3
Ho, daléngké! Ia mundoi i kemu kéré domba su puidé'u sarigala. 10:4
Kumbahang mubawa tasé u roité arau pétang sinasa, arau sapatu.



Kumbahang maedung su taloarang daléng tadéau munggeli u adaté su
manga singkatau. 10:5 Kamagéngi kemu sumu su walé simbau, pubérako
horo, 'Malowoko pudaramé éné su ralungu walé ii.' 10:6 Kamagéng ndai
séé pia taumata mapulung pudaramé, alamaté'u éé sarung matatapé
dingangé; kamagéng tala sulé'é sau alamaté'u éé. 10:7 Piané katana su
wale simbau. Tarima'é apang ko nisadiangi siré si kemu, batu'u taumata ko
muhalé pia haké'é manarima u wawaéhé. Kumbahang mupapangaling bou
walé simbau sarang balé waliné. 10:8 Kamagéng i kemu masongo su soa
simbau dang pai séé i kemu itarima mapia, kangké apang ko nisadia si
kemu ndai séé. 10:9 Pakauléko taumata masasaki su soa éé, dang
puhabaréko su apang taumata ndai séé, 'Mawu Ruata séng maligha
mamarénta kéré Ratu su taloarangi kemu.' 10:10 Arawé kamagéngi kemu
masongo su soa simbau dang séé i kemu ta itarima, sebangké sarang
daléng dang pubérako, 10:11 'Sarang ebung su soangi kemu ko dumeka su
laédé i kami, tontongangi kami makoa kéré laonggo u ingaté si kemu.
Katéwé kasingka'é humonéu séng marani témponé Mawu Ruata maneta
mamarénta kéré Ratu su taloarangi kemu!' 10:12 Putahendungké su ellong
kiamaté, taumatang Sodom bedang nangilémbo malowo ampungangu
Mawu Ruata bou taumata su soa éé!" 10:13 "Silaka si kemu, Korazim!
Dang silaka si kemu, Betsaida! Kiko manga apang ko nariadi éé séng
nikoa su taloarangi kemu éé séng nikoa su soang Tirus dang Sidon, nalahé
apang taumata pai séé séng marengu nutobaté bou rosangi siré, dang
nuloho u pakéangu mudalutu dingang nanimbongu ebung su tembo i siré.
10:14 Su ellong kiamaté, tau Tirus dingangu Sidon sarung nangilémbo
malowo ampungangu Mawu Ruata bou i kemu. 10:15 Dang i kemu,
Kapernaum! Su pangangenangi kemu, i kemu sarung héngkétang
pakarangé sarang sorga? Tala! Katéwé i kemu sarung iremé sarang
naraka!" 10:16 Bou éé i Yesus nubéra su manga murité-é, "Taumata ko
dumaringihé si kemu, dumaringihé si Sia. Taumata ko manolaké'i kemu,
manolaké'u Ia. Dang taumata ko manolaké'u Ia, manolaké'i Sié lai ko
nundoi u Ia." 10:17 Murité siré pitu mpulo éé séng nubatang dingangu
karaluasé. "Mawu," angkungi siré, "roké dalai kebi tumuhu si kami
kamagéngi kami muparénta si siré dingangu aréngu Mawu!" 10:18 I



Yesus simimbahé, "Ia nakasilo Setang nanawo bou langi kakela kila.
10:19 Kasingka'é! I kemu séng Daku nighelirangu kawasa tadéau i kemu
pulita katoang dingangu inangu lipang dang pulepu kebi katatoghasé'u
roka, sarang takoaé ko makapanilaka si kemu. 10:20 Maningu kéré'é
kumbahangi kemu lumiagé ualingu roké daralai tumuhu si kemu. Mapiangi
kemu liagé ualingu aréngu mabawohé su sorga." 10:21 Su témpo éé lai, i
Yesus limuasé ualingu Roké u Mawu Ruata. I Yesus nubéra, "Amang,
Mawu ko kawasa su langi dingang su dunia! Ia mupatarimakasé si Kau
batu'u kebi-kebi éé nipakasunaung-U bou apang taumata pandé dang pia
singka i siré, kaiso nilahé-U su taumata ko takoaé sikolangi siré. éé
nakaluasé naungi Amang. 10:22 Kalawou halé séng nisarangkangi Amang
si Sia. Takoaé sarang singkatau masingka u Ana su likudé i Amang.
Takoaé ko lai masingka i Amang su likudé u Ana; dang apang taumata ko
si sai Ana éé mapulu mupakasingka i Amang." 10:23 Bou éé i Yesus
nubihu su manga murité-é, buhué nubéra si siré hala, "Untungi kemu batu'u
séng nakasilo ko tutehungangi kemu su orasé ii. 10:24 Batu'u
putahendung: Mauli nabi dingangu ratu mapulu makasilo ko tutehungangi
kemu su orasé ii kaiso i siré ta makasilo éé. I siré mapulu makaringihé ko
kukaringihé'i kemu su orasé ii, kaiso i siré ta makaringihé." 10:25 Bou éé
singkatau météré'u agama nasonggalé tadéau mulingka si Yesus. I sié
nukibalo, "Tuang, apa harusé daku koaténg tadéau makatarima u
pubawihaé kahengang dingangu kekal?" 10:26 I Yesus simimbahé, "Apa
kabawohé su ralungu Buké Susi? Kéré apa su singka u halé éé?" 10:27
Tau éé simimbahé, " 'Kendagé'u Mawu Ruatanu dingangu kalabo u
naungu, dingangu kaselahé'u jiwanu, dingangu kalawou kuaté'u dang
dingangu kaselahé'u sipirangu,' dang 'Kendagé'u sinsulungu kéré i kau
kumendagé'u watangéngu sisanu.' " 10:28 "Sasimbahé'u éé nuhino,"
angkungi Yesus. "Koako éé, uté i kau sarung mubiahé." 10:29 Kaiso
météré'u agama éé mapulu mupuhinong batangéngé. I sié nukibalo, "Ko i
sai sinsulungku éé?" 10:30 I Yesus simimbahé, "Pia tau ésé simbau
kadesungé bou Yerusalem sarang Yerikho. Su raléng i sié niraliangu
parampoké, nipangahong apang ko pia si sié, bou éé nirarihang
matedu-tedu, buhué niwala wata-watang su raléng dingangu lésé'é labo.



10:31 Nubarangsareta singkatau imam dimaléng lai su raléng éé. Su
témpongi sié nakasilo tau éé, i sié limihi sarang simbekang daléng, buhué
dimaléng turusé. 10:32 Kéré'é lai singkatau Lewi ko kasahéné séé; su
témpongi sié nakasilo tau éé, nihauangangé dingang nitehungang. Kaiso i
sié lai limihi sarang simbekang daléng, buhué rimaléng turusé. 10:33
Arawé bou éé pia singkatau Samaria ko su ralungu raraléngang, simahé
séé lai. Su témpong tau éé nikasiloné, nanawo naungé kimendagé. 10:34
Nihaungangé tau éé buhué lésé'é niuhasééngu anggoré bou éé
niundangéngé dingangu lana. Nasue éé, nirui'é tau éé su wowong kalidéné,
buhué niwawa'é sarang penginapang simbau buhué nitalungangé. 10:35 Su
karielloné i sié nupasebangu roité péra darua nionggo'é su taghuangu
penginapang éé dingangu nubéra, 'Talungété i sié, kamagéng pia manga
ongkosé'é waliné, hedo raku baéhang sau ia musulé mahi.' " 10:36 Bou éé
i Yesus nangeta u weké-Né éé dingangu kakibalo-Né ii, "Bou taumata i
siré telu éé sudé'é, tumuhu si kau, ko nakoa sinsulungu taumata ko
nipangahong éé?" 10:37 Météré'u agama ko nikibalong éé simimbahé,
"Taumata ko séng nutulung tau éé." "Ho, dako'é dang pukoako lai kéré'é!"
angkungi Yesus. 10:38 Bou éé i Yesus dingangu manga murité-é nanurusé
u raraléngi siré, sarang nudatingu kampong simbau. Séé pia singkatau
wawiné aréngé i Marta, nunoté si Sié sarang baléné. 10:39 I Marta pia
sintamahuariné aréngé i Maria. I Maria ii mumaiang su reduhé'u Mawu
Yesus mududaringihé apang tintiro-Né. 10:40 Arawé i Marta mangkaté
mususasibungu halé u ralungu waléné. I sié himaung si Yesus dingang
nubéra, "Mawu, apa i Kau ta mupendung makasilo si Maria mamalangu ia
puhalé sisaku? Oroiko i sié pusumbala si sia!" 10:41 "Marta, Marta!"
sasimbahé'u Mawu. "I kau gugagha dang mususasibu mupupikiré'u haghi-
haghi; 10:42 sumbalié kalabokangé ketang simbau. Dang i Maria séng
namilé ko kapiangé, ko séng ta sarung alakéng bou i sié."

Lukas 11

11:1 Pia su sihello i Yesus nukaliomanéng su tampa simbau. Nasuéng
kaliomanéngé, singkatau bou manga murité-é nubéra, "Mawu, kenangko



tintiroi i kami mukaliomanéng kéré i Yohanes nanintiro manga murité-é
mukaliomanéng." 11:2 Uté i Yesus nubéra si siré, "Kamagéngi kemu
mukaliomanéng, pubéra kéré ii, 'I Amang, I Kau Ruata mang Simbau.
Malowoko i Kau sembang dingangu adaténg. 11:3 Onggoko su apang ello
apang ko hinong kanéngangi kami 11:4 Ampungéko rosangi kami, batu'u i
kami lai mangonggo u ampungé su apang taumata ko nusala si kami. Dang
kumbahang mamalangi kami kailangéngu pangangimang su témpongi kami
salukaténg.' " 11:5 I Yesus nubéra su manga murité-é, "Andéné singkatau
bou taloarangi kemu makoa sarang baléngu ghawéné su hebi ralung, bou
éé mubéra, 'Anu, mangedangko boroté telu mbau, 11:6 batu'u gawéku ko
su ralungu raraléngang, buhuwuhu naotong su walé dang ia nikasuéng
kang gunangi sié!' 11:7 Andéné gawé ko nirentangu éé sumimbahé bou
ralungu waléné, kéré ii, 'Kumbahang mupakasusangu ia! Tukadé séng
mamapalé dang ia dingangu manga anaku séng lawo katiki'é. Ia séng ta
makapeti bedang mangonggo u manga apa-apa si kau.' " 11:8 "Nau kéré
apa?" i Yesus nubéra lai. "Ia mubéra, iya! Maning bé i kau gawéné, i sié
mang séng tamapulu mupeti dang mangonggo u manga apa si kau. Kaiso
ualingu i kau ta maméa mudorong turusé si sié, uté i sié lai mang mupeti
dang mangonggo si kau apang ko hinong ipuperlunu. 11:9 Nau, Ia
muhabaré si kau: Pudorongké, uté i kemu sarung onggolang; pudéako, uté
i kemu sarung makaréa; panéngkohé'é, uté tukadé sarung iwuka si kemu.
11:10 Batu'u taumata ko mudorong sarung manarima; taumata ko mudéa
sarung makaréa, dang taumata ko manéngkohé, tukadé sarung bukang.
11:11 Su taloarangi kemu apa pia i amang ko mangonggo u ulahé su ana
u, kamagéngi sié mudorong kina? 11:12 Arau mangonggo u inangu lipang
kamagéngi sié mudorong teluhé? 11:13 Maning i kemu ralai, i kemu
masingka lai mangonggo u ko mapia su ana'u. Nangilémbowé i Amangu su
sorga! I Sié sarung mangonggo u Roké-é si siré ko mudorong si Sié!"
11:14 Pia su sihello i Yesus nanguséré roké dalai pasebang bou singkatau
wobo. Suapang roké dalai éé simebang, tau éé naneta nududato. Mauli
taumata nahérang. 11:15 Kaiso pia ko nubéra, "I Sié botongé makauséré
roké dalai ualingu kawasangu Beelzebul, tembonangu roké dalai éé."
11:16 Pia lai manga taumata waliné ko mapulu mulingka si Yesus, nau i



siré mudorong si Sié pukoa simbau tanda hérang kéré tandangu humonéu i
Sié dimenta bou Mawu Ruata. 11:17 Arawé i Yesus masingka u pendungi
siré. Uté i Sié nubéra si siré, "Kamagéng simbau negara mapahia pirang
kamonang ko kapudaroka'é, negara éé ta maumburé. Dang simbau
keluarga ko mapahia dang kapudaroka'é i siré lawo i siré, sarung
magholang. 11:18 Kéré'é lai su ralungu kararatuangu Setang; kamagéng
komolangé simbau mukakoka dingangu komolang baliné, kararatuangé éé
sarung mahaka. I kemu mubéra uadé Ia manguséré roké dalai ualingu
kawasangu Beelzebul. 11:19 Kamagéng kéré'é, dingangu kawasangi sai
manga murité'u manguséré roké daralai éé? Manga murité'u sisané nulahé i
kemu nusala! 11:20 Arawé Ia manguséré roké dalai dingangu kawasangu
Mawu Ruata, dang éé mangaléné humonéu Mawu Ruata, séng maneta
mamarénta su taloarangi kemu. 11:21 Kamagéng singkatau matoghasé,
dingangu aghidé salangkapé, mundiaga baléné sisané, apang darotongé
kebi masalamaté. 11:22 Arawé kamagéng singkatau ko nangilémbo
matoghasé mudalia dang mupakawata i sié, uté taumata ko nangilémbo
matoghasé éé sarung muhampasé apang aghidé ko ipupangagahé'u
taghuang balé éé, buhué mupapahia u apang darotongé. 11:23 Taumata ko
ta manumbeka si Sia, tenga-tengadé lumawang si Sia, dang ko ta
musumbala si Sia, tenga-tengadé munggunggogahé halé-Ku!" 11:24
"Kamagéng roké dalai manentangu singkatau, roké éé dumaléng
mamepidé apang tampa mamara mudéa tampa pangirolong, kaiso i sié
mang ta nakaréa. Ualingu éé, i sié nubéra, 'Ia sau musulé sarang bale ko
séng daku nitentang!' 11:25 Su témpongi sié nudating pai séé, i sié
nakahombang balé éé malaatoré buresi. 11:26 Bou éé i sié rimaléng
nubawa si siré pitu roké daralai baline ko bedang nangilémbo karalai'é bou
i sié. Bou éé i siré simu su tau éé buhué natana séé. Dang panginsuéngé
kakakoa u taumata éé nangilémbo karalai'é bou horo." 11:27 Suapangi
Yesus bou nubéra kéré'é, singkatau wawiné bou taloarangu taumata mauli
éé nubéra si Yesus, "Baliné gampang daluasé'u wawiné ko namantélé'i
Kau!" 11:28 Arawé i Yesus simimbahé, "Bedang nangilémbo lai daluasé u
taumata ko mudaringihé héngétangu Mawu Ruata dingangu
muparaléngé!" 11:29 Sementarangu taumata mududahemung si Yesus, i



Sié nanurusé u rudato-Né, angkung-é, "Baliné gampang karalai'é taumata
orasé ii. I siré mudorong simbau tanda hérang, tadéau i siré
makapangimang si Sia, arawé i siré ta sarung onggolang sarang manga
simbau tanda hérang, su likudé'u tanda hérangi Nabi Yunus. 11:30
Musulungi Nabi Yunus nakoa tanda hérang su taumatangu soang Niniwé,
kéré'é lai Ahusé'u Taumata sarung makoa tanda hérang su taumata orasé
ii. 11:31 Su ellong kiamaté, Boki bou soang simbekang Timuhé sarung
mubangung dingangu taumata orasé ii, dang mutulangi siré. Batu'u, su
gunangu mudaringihé tintirongi Salomo ko pandé, Boki éé dumaléng
kéré'é karauné bou pondolé'u dunia. Arawé orasé ii pia sii ko nangilémbo
labo bou i Salomo! 11:32 Su ellong kiamaté, kawanuangu Niniwé sarung
mumpubangung dingangu taumata orasé ii, dang mutulangi siré, batu'u tau
Niniwé éé séng nutobaté bou rosangi siré su témpongi Yunus nunasé si
siré. Arawé orasé ii pia sii ko nangilémbo labo bou i Yunus." 11:33
"Takoaé taumata ko mundiko u solo bou éé buhué isuhiné arau
lingkubangé. 11:34 Mata éé ko solongu wadang. Kamagéng matanu
matilang, kaselahé'u wadangu mutingkasenang. Arawé kamagéngu matanu
malebuhé, uté kaselahé'u wadangu mutingkarendung. 11:35 Ualingu éé,
pakatiho, kumbahang sarang tualagé ko éné si kau éé mutingkarendung.
11:36 Kamagéng kaselahé'u wadangu matualagé, dang takoaé sarang
manga simpalang marendung, uté kaselahé'u wadangu sumenang kéré
susenangéngu tualagé'u solo." 11:37 Suapangi Yesus nasuéng dudatoné,
singkatau Farisi nunoté si Sié kumang sarang baléné. Uté i Yesus tamai
kimang séé. 11:38 Tau Farisi éé naralingu nakasilo si Yesus kimang ta
nanguhasé lima-Né horo tumuhu atorangu agama. 11:39 Baugu éé Mawu
nubéra si sié, "Mang tengadé i kemu taumatang Farisi pia tunduné
manguhasé lainumang dingangu lama ketang su likudé, arawé su awa'u
sisanu napéné u kakaketi dingangu lamuhu. 11:40 I kemu mang uagé!
Balinébé Mawu Ruata ko nukoa likudé éé, séng nukoa lai dalungé? 11:41
Ko su ralungu lainumang dingangu lama éé, ko éé harusé ionggo i kemu su
tau susa. Dingangu kakakoa éé, kebi sarung mawuresi gunangi kemu.
11:42 Silaka i kemu, apang tau Farisi! Gesing sasuangu kéré manga salasi
dingangu manga haghing dampa, i kemu mangonggo u simbahagéng



mapulo su Mawu Ruata, arawé karaadilé dingangu kakendagé su Mawu
Ruata ta pupendungangi kemu. Sumbalié ko éé hinoné koaténgi kemu,
dang ta mamalangu lai ko baliné. 11:43 Silaka i kemu, apang tau Farisi! I
kemu makehagé'u tampa luadaténg su walé pukakaliomanéngang, dang
makehagé adaténg su manga pasaré. 11:44 Silaka i kemu! I kemu
musulungu kubulé takoaé aréngé, ko nikawegang nakoa dalitakéngu
taumata." 11:45 Singkatau météré'u agama nubéra si Yesus, "Tuang,
dingangu wawéra éé, i Tuang nuhinakang lai si kami!" 11:46 I Yesus
simimbahé, "Silaka lai si kemu, manga météré'u agama! I kemu
mumanuntu halé ko masusa dang munggeli u atorang ko mababeha, kaiso
sarang kadio i kemu madidi mutulungu taumata pukukoa'é. 11:47 Silaka i
kemu! I kemu mukoa kubulé'u manga nabi, ko lena u nipaténgi upungi
kemu. 11:48 Jadi i kemu sisané nangakungu apang ko nikoa i upungi
kemu; batu'u mang i siré namaté manga nabi éé dang i kemu nukoa
kubulé'é. 11:49 éé sabapé'é Kapapandéngu Mawu Ruata nubéra, 'Ia sarung
mundoho sarang koa i siré manga nabi dingangu manga daroi-Ku; sengga
sarung paténg dang sengga lai pahangéng!' 11:50 Mawu Ruata nukoa éé
tadéau mudéa su orasé ii ihukung ualingu pamamaté ko nikoa su kebi nabi
naneta bou karariadingu dunia, 11:51 naneta bou pamamaté si Habel
sarang pamamaté si Zakharia, ko nariadi su taloarangu mésba dingangu
Waléngu Mawu. Pangimangké taumata orasé ii nalahé sarung ihukung
ualingu kebi-kebi éé. 11:52 Silaka i kemu manga météré'u agama! Kakunsi
pamuka tukadé'u kasasingka niréso si kemu, kaiso i kemu sisané madidi
sumu sarang dalungé tadéau mudéa kasasingka éé. Su simbekané i kemu
muluheping taumata ko mududéa sumu sarang dalungé!" 11:53 Su
témpongi Yesus nanentangu tampa éé, manga météré'u agama dingangu
taumatang Farisi nusughalé maiha si Yesus. I siré maneta manaung si Sié
tadéau i Sié mapulu mududatongu halé mauli. 11:54 Dang sementarangu
éé i siré mukukakela si Sié mapia-pia tadéau panamékang apang
bawéra-Né ko nusala.

Lukas 12



12:1 Hiwuné taumata mususasuhudé sarang pia ko nikalita su laédé'é.
Sementarangu manga taumata éé mududahemung, i Yesus nubéra su
manga murité-é. "Pakatatiho su ragingu tau Farisi, maksuté-Ku, su léo i
siré. 12:2 Takoaé ko kabawuni ko ta ikasilo, dang takoaé ko irudemasé ko
ta sarung bongkaréng. 12:3 Ko iwubérangi kemu hebi, sarung ikaringihé
ello; dingang ko iwuburungi kemu su tulingu taumata su ralungu kamaré
kakakunsi, sarung iwohang pakapepidé." 12:4 "Putahendungko, i kemu
manga apang gawé-Ku! Tawahaluasé'u mataku i siré ko taha pamaté
taumata kaiso ta makakoa ko nangilémbo bou éé. 12:5 Mapiang Daku
ilahé si kemu i sai ko harusé ikataku. Katakukongu Mawu Ruata! Batu'u
bou mamaté, i Sié lai pia kawasa mundemé sarang dalungu naraka!
Pangimangké ko i Sié harusé ikataku i kemu. 12:6 Sanumpito lima mbau
ikawalu su aregangu roité darua ko kakadiokangé. Maningu kéré'é mang
takoaé sarang simbau ko ta tahendungangu Mawu Ruata. 12:7 Uta su
tembo'u mang séng kebi bou nirékéng, ualingu éé tawahaluasé'u mataku; i
kemu bedang nangilémbo kaaregané bou manga sanumpito!" 12:8
"Tahendungéko pakpia-pia: Taumata ko mangaku su tengongu lawo i sié
ko murité-Ku, i sié lai sarung iakungu Ahusé'u Taumata su tengongu
malaikaté'u Mawu Ruata. 12:9 Arawé taumata ko musunialé su tengongu
lawo i sié ko murité-Ku, i sié lai sarung ipusunialé'u Ahusé'u Taumata su
tengongu malaikaté'u Mawu Ruata. 12:10 Kamagéngu taumata mubérangu
manga apa pundoka Ahusé'u Taumata, i sié bedang kaampungang; arawé
kamagéngu i sié muhinakang Roké u Mawu Ruata, i sié séng ta
kaampungang. 12:11 Kamagéngi kemu bawanéng sarang balé-walé
pukakaliomanéngang tadéau ihukung su tengongu pamarénta arau
mangangawasa, kumbahang gumagha kéré apa i kemu harusé lumihing
batangéng arau su halé u apa ko harusé iwérangi kemu. 12:12 Batu'u apa
ko hinong iwérangi kemu éé sarung itintirongu Roké Mawu Ruata si kemu
su témponé." 12:13 Singkatau bou taloarangu taumata mauli nubéra si
Yesus, "Tuang, i Tuang kenangko pangoro sintamahuariku pangonggo u
simbahagéang si sia bou rarotong tentangi amangi kami." 12:14 I Yesus
simimbahé, "Saudara, ko i sai nuhéngké u Ia pakakoa hakim arau
mamamahia u rarotong su taloarangi rua?" 12:15 Bou éé i Yesus nubéra



su taumata kebi ndai séé, "Pakalaingaté dang pakatatéghang, kumbahang
sarangi kemu manganggang. Batu'u pubawiahé'u taumata ta mubergantong
su kakakala'é, maning darotongé napéné." 12:16 Bou éé i Yesus
nubekéngu pusasihing ii. "Pia singkatau kala. I sié pia tanané ko
munggungeli u hasilé mauli. 12:17 Tau kala éé naneta nupikiré su ralungu
naungé, 'Séng takoaé tampa'é lai pundésongu hasilé u tanaku. Apa akaléku
ii?' 12:18 Bou éé i sié sau nupikiré dang nubéra su watangéngé sisané, 'Ho,
pia akaléku; Apang gudangku daku pakighoghahé buhué ia mukoa ko
nangilémbo labo. Séé sarung daku pundésokangu kebi gandungku
dingangu manga darotongku baliné. 12:19 Bou éé ia buhué mubéra su
awaku sisaku: I kau nakauntu! Kebi apang ko mapia séng nitaghuanéngu
dang ta sarung masué sarang kanandu u taung. Ii mangkaté pangirolo!
Mangkaté kang dingang panginung témangété pubawiahé'u!' 12:20 Arawé
Mawu Ruata nubéra si sié, 'é tau wodo! Hebi ii lai i kau sarung maté, bou
éé i sai ko sarung makaréa kalawou kakakala u ko séng nikomolé'u
gunangu awa'u sisanu éé?' 12:21 Kéré kakakoa'é su apang taumata ko
mududéa makala su gunangu awa'é sisané, kaiso ta mudéa mutingkakala
su tengongu Mawu Ruata." 12:22 Bou éé i Yesus nubéra su manga
murité-é, "Baugu éé Ia mubéra, 'Tawahaluasé'u gumaghangu halé u
pubawiahé'u, ko apa sarung kanéngang, arau apa ko sarung lohokang.'
12:23 Pubawiahé bedang nangilémbo kaaregané bou kang, dang awa
bedang nangilémbo kaaregané bou pakéang. 12:24 Pukakelako manga
boka-boka! I siré ta mususuang, ta mumanipo, takoaé lai gudang arau
lumbung. Kaiso Mawu Ruata mupalihara si siré! I kemu bedang
nangilémbo kaaregané bou manga manu u kinoang! 12:25 I sai su
taloarangi kemu ualingu gaghané botongé mupakanandu u umuré maningu
ketang kadio-dio? 12:26 Kamagéngu halé kéré'é kakadio'é séng ta kakoa i
kemu, unuéwé i kemu gumaghangu manga halé baliné? 12:27 Pukakelako
kéré apa manga bakung tutuwo; i siré ta mulahalé, lai ta mumanala. Kaiso
i Ratu Salomo ko kéré'é kakala'é ta nuloho u pakéang kéré kasadada u
manga bunga bakung éé! 12:28 Dempugé su ngudaé tumuwo sihello ii
dang diello masuéng tutungé. Kaiso i Mawu Ruata mulegahé dempugé éé
kéré'é kapiané. Nangilémbowé i kemu! Kaiso i kemu mang kadio



mangimang! 12:29 Nau, tawahaluasé'u gumagha dingang mubingo u halé
u apa ko hinong kanéngang dingang inungangi kemu. 12:30 Kebi tamai éé
lai dudéakéngu taumata ko begangu Mawu Ruata. Sumbalié i Amangu
masingka i kemu mugugausé kebi tamai éé. 12:31 Arawé i kemu harusé
mudéa tadéau Mawu Ruata mamarénta su pubawiahé'i kemu, uté ko baliné
éé sarungu lai ionggo u Mawu si kemu." 12:32 "I kemu ko ketang kadio
dékénangé, tawahaluasé'u mataku! Batu'u i Amangu maluasé mangonggo u
alamaté si kemu bou Kararatuang-é. 12:33 Baluko darotongu dang geliko
roité su taumata susa. Pukoako gunangu awa'u dompété ko ta matatebé,
areta ko dudéso su sorga. Aréta éé ta mailang batu'u mananako takoaé ko
makaputako dang uané ta makapundusa. 12:34 Batu'u su apa pia areta'u
séé lai naungu!" 12:35 "Pakarariaga su apang halé. Sintinia i kemu harusé
pakasadia dingangu pakéang dang solonu tatapé madariko, 12:36
musulung kéré paparéntang ko séng nasadia mahedo mawuné mapulé bou
saliwangu kawing. Kamagéng mawuné éé mapulé dingang manéngkohé
tukadé, i siré dindengang manopé tukadé. 12:37 Baliné gampang untungu
apang paparéntang ko kaebakéng kapahedoné su témpong mawuné
marenta. Pangimangké: mawu éé manadia kebi dang mangoro
paparéntangé pakaiang, bou éé i sié musaliwiré si siré. 12:38 Baliné
gampang untungu paparéntang éé kamagéngu mawungi siré makahombang
si siré sadia kapahedoné, maning i sié marenta hebi ralung arau bedang
marena bou éé! 12:39 Putahendungké ii! Andéné taghuangu walé
masingka pukulé pira mananako marenta, i sié séng mundiaga tadéau
mananako ta makasu sarang dalungu waléné. 12:40 Baugu éé i kemu lai
harusé pakasasadia, batu'u Ahusé'u Taumata sarung dumenta su témpo ko
ta nikasingkaténgi kemu." 12:41 "Tuang, apa tintiro éé nitarangi Tuang si
kami arau su kebi apang taumata?" kakibalongi Petrus. 12:42 Mawu
simimbahé, "I sai paparéntang ko matuhu dingangu pandé hakiu
nihéngké'u mawuné panimadé paparéntang baliné tadéau i sié pupakangi
siré su témponé? 12:43 Baliné gampang kaluasé paparéntang éé
kamagéng mawuné mapulé dang makahombang si sié kahalé'é! 12:44
Pangimangké: Tuang éé sarung mananarakangu apang darotongé su
paparéntang éé. 12:45 Arawé kamagéng paparéntang éé mubéra su



ralungu naungé, 'I tuangku bedang marengu mapulé,' buhué i sié mundariha
apang paparéntang dang kumang manginung sarang maiwukang, 12:46 uté
tuangé sarung musulé su ello dingangu orasé ko ta nikasingkaténg. Dang
paparéntang éé sarung darihangu mawuné sarang pakawau-wau dang
koaténg pusulungi siré taumata ta tumatuhu su Mawu Ruata. 12:47
Paparéntang ko masingka'u kapulungu mawuné, kaiso ta manadia
dingangu ta mukoa kapulungu mawuné éé, sarung pahangéng
pakatedu-tedu. 12:48 Arawé paparéntang ko masingka u kapulungu
mawuné, bou éé mukoa halé musala hakiu harusé pahangéng, ketang
pahangéng kadio. Baugu taumata ko séng nionggolang mauli, bou éé i sié
lai sarung pudorongang mauli. Dang taumata ko nipanarakanéng mauli,
bou i sié sarung panuntukang lai mauli." 12:49 "Ia dumenta tadéau
makakoa putung su dunia ii. Kéré'é kapiané kamagéngu putungé séng
dumeli! 12:50 Bedang pia sinsara nangilémbo mabeha ko harusé Daku
daléngang. Dang naung-Ku balisa turusé su horo u éé mariadi. 12:51 Apa i
kemu manika'u Ia dumenta tadéau mubawa pudaramé su dunia? Tala,
baliné pudaramé, kaiso pudaralia. 12:52 Maneta bou orasé ii, su simbaléng
ko pia dalohoné limang katau sarung mudaroka, tatelu mundoka darua,
arau darua mundoka tatelu. 12:53 I amang sarung mundoka ana'é ésé dang
ana ésé sarung mondoka si amangé. Inang mundoka ana'é wawiné dang
ana bawiné mundoka si mamané. I émpo wawiné sarung mundoka
manuhangé wawiné dang manuhang bawiné sarung mundoka si émponé
wawiné." 12:54 I Yesus nubéra lai su taumata mauli, "Kamagéngi kemu
makasilo winawa nahéngké su pungu wahé, i kemu turusé mubéra, 'Sarung
dumaséhé.' Dang mang tengadé dumaséhé. 12:55 Kamagéngi kemu
makapendang balenguhé tumiu bou simbekang timuhé, i kemu mubéra,
'Sarung mamedisé.' Dang mang tengadé mapedisé. 12:56 I kemu taumata
mapulu makitika! I kemu makatika halé u pubawalungu wanua bou
putatehungi kemu su kakakoa u langi dingangu dunia. Unué kakakoa'u
témpo ii i kemu ta makatika?" 12:57 "Unué i kemu hala ta namutusé apa
ko mutatahino? 12:58 Kamagéngu pia taumata mubeha i kemu su
pengadilang, pudéako singapang botongé tadéau panginsué urusangu
palakara éé dingangé palibé i kemu bedang su raraléngang. Kamagéng



tala, tehang i sié mubawa i kemu sarang tengongu hakim dang hakim éé
sarung manarakangi kemu su polisi, dang polisi mutaho i kemu sarang
dalungu tahungku. 12:59 Pangimangké! I kemu ta sarung makaleso bou
ralungu tahungku su horo u i kemu makawaéhé utangu."

Lukas 13

13:1 Su témpo éé taumata mububeké si Yesus bou halé u tau Galilea
pirang katau ko nipaténgi Pilatus, su témpongi siré kapangonggo'é
sasemba su Mawu Ruata. 13:2 Simasindaé beké éé, i Yesus nubéra,
"Ualingu tau Galilea éé nipaté kéré'é, su pangangenangi kemu éé muluhalé
u i siré ko nangilémbong karosané bou tau Galilea waliné? 13:3 Tala
waliné kéré'é! Kaiso putahendungké: kamagéngi kemu ta mutobaté bou
rosangi kemu, i kemu lai sarung maté kebi, kéré i siré. 13:4 Kéré apa lai
dingangi siré ualu ko naté su Siloam, su témpong manara éé nangempisé si
siré? Su pangangenangi kemu éé mululahé u i siré ko nangilémbong
karosané bou apang taumata ko mumatana su Yerusalem? 13:5 Tenga-
tengadé tala! Sau lai Daku iwéra: Kamagéngi kemu ta mutobaté bou
rosangi kemu, i kemu lai sarung maté kebi kéré i siré." 13:6 Bou éé i
Yesus nubekéngu lai pusasihing ii, "Pia singkatau ko pia kaluné ara su
kobongu anggoré'é. Pia su sihello i sié tarai mudéa buang kalu éé, kaiso ta
nakaeba sarang simbau. 13:7 Nau, i sié nubéra su mulahalé u kobongé,
'Tehungété, séng telu taung ia susongo mudéa buang kalu ara ii, kaiso
mang ta nakaeba sarang manga simbau. Tuwangké piangu kalu éé! I sié
ketangbé manginsué tawang tana!' 13:8 'Balako lai i sié tatuwoné sintaung
ii, Tuang. Hedo raku bongkaréng tanané su rulungé, dingang tahongu
pupuké. 13:9 Aramanung i sié hedo mubua su taung su ghati. Kamagéngu
tala, buhuéwé wotongé i Tuang mangoro panuwang.' " 13:10 Pia su
sihellong Sabaté, i Yesus nanintiro su walé pukakaliomanéngang simbau.
13:11 Séé pia tau wawiné ko séng mapulo ualu su taungé masaki, ualingu
pia roké dalai su wadangé. Tau wawiné éé bekung dang ta makararisi
matéi. 13:12 Su témpongi Yesus nakasilo si sié, i Sié nukui tau wawiné éé,
"Inang, i kau napelo bou saki'u!" 13:13 Bou éé i Yesus nanimbongu



lima-Né su tau wawiné éé, dang singkatémpo éé lai i sié dimarisi matéi
bou éé nudalongu Mawu Ruata. 13:14 Tembonangu walé
pukakaliomanéngang éé nupedu, ualingi Yesus nupakauléngu taumata su
ellong Sabaté, baugu éé i sié nubéra su manga taumata, "Pia enungu ello
gunangu muhalé; songo'é su ello éé gunang ipakaulé, kumbahang su ellong
Sabaté!" 13:15 Mawu simimbahé, "I kemu ii mang taumata raléokang! Su
ellong Sabaté apang taumata mamelo'u sapi dingangu kalidéngi siré bou
kandang dang mupasebang gunang mupanginungi siré. 13:16 Ho, sii orasé
ii pia singkatau wawiné mang hentongi Abraham, ko séng mapulo ualu su
taungé karengu'é malaiki su Setang. Apa i sié ta wotongé pelokang bou
laiki'é éé su ellong Sabaté?" 13:17 Sasimbahé i Yesus éé nakakoa manga
roka i Yesus nungkaméa; arawé apang taumata waliné limuasé nakasilo
apang ko makalahérang ko nikoa i Yesus. 13:18 I Yesus nukibalo,
"Kamagéng Mawu Ruata mamarénta, kéré apa kakakoa'é? Dingangu apa
Daku ikasulung? 13:19 Kakakoa'é musulungu pusasihing ii. Simbau
batung sawi niala u taumata bou éé nisuang su ansédé'é. Batuné éé timuwo
bou éé nakoa kalu, dang manga manu u kinoang numpukoa saléhé'i siré su
manga lélangu kalu éé." 13:20 Sinsulé lai i Yesus nukibalo, "Kamagéng
Mawu Ruata mamarénta, dingangu apa Daku ikasulung kakakoa'é? 13:21
Kakokoa'é musulungu ragi ko niala u singkatau wawiné bou éé nilau
dingangu tepong epa'u pulo su litéré, sarang timuwo kebi." 13:22 Su
ralungu raraléng sarang Yerusalem, i Yesus simahé apang soa dingangu
kampong apidé kapanintironé. 13:23 Bou éé pia taumata nukibalo si Sié,
"Tuang, apa ketangu mahali taumata ko ipakasalamaté?" I Yesus
simimbahé, 13:24 "Putawakaliko sumu bou tukadé mahépo. Batu'u,
putahendung! Mauli taumata mudéa sumu kaiso ta makaréa. 13:25 Su
témpong taghuangu walé mubangung dang mangunsi tukadé'é, i kemu
dudarisi su likudé dan maneta manéngkohé dingang mubéra, 'Tuang,
bukaiko tukadé i kami!' I Tuang éé sarung sumimbahé, 'Ia begangi kemu
éé wou apa!' 13:26 I kemu sarung sumimbahé, 'I kami séng kimang
dingangu nanginung dingangi Tuang, dang i Tuang lai séng nanintiro su
manga raléng su soangi kami!' 13:27 Arawé i Tuang éé sau mubéra, 'Ia
begangi kemu wou apa. Pamého wou ii, i kemu ko mukukoa dalai!' 13:28



Su témpongi kemu maksilo si Abraham, si Ishak dingangi Yakub dang
apang nabi kapudaluasé su Dunia Wuhungu Mawu Ruata, i kemu sarung
mumpukia dang mutatahangu sinsara ualingu i kemu niuséré pasebang!
13:29 Apang taumata mumpusongo bou pungu raki dingangu wahé, bou
pungu sawenahé dingangu timuhé, dang sarung mumpudaluasé su ralungu
Dunia Wuhungu Mawu Ruata. 13:30 Mang tengadé, pia taumata ko
samuri sarung makoa kahorokangé, dang pia taumata ko horo sarung
makoa kasamuringé." 13:31 Su témpo éé lai, pia tau Farisi pirang katau
dimenta sarang koa i Yesus dang nubéra, "Kumbahang matana sii! Dako'é
kakoa sarang tampa baliné, batu'u Herodes mapulu mamaté si Kau." 13:32
I Yesus simimbahé, "Dako'é puhabaré su taumata takoaé gunané éé,
'Sihello ii dingangu riello Ia manguséré roké dalai dang mupakauléngu
taumata masaki, arawé su ello kateluné, Ia sarung mulepasé halé-Ku.'
13:33 Maning kéré'é Ia harusé manepasé'u raraléng-Ku sihello ii, diello
dingangu karumahéng, batu'u ralai singkatau nabi paténg su Yerusalem.
13:34 Yerusalem, Yerusalem! Manga nabi séng nipaténu! Apang daroi u
Mawu Ruata séng nientungangu dingangu watu sarang naté! Séng pira sulé
Ia mapulu mangomolé kalawo u kawanuanu kéré inangu manu mangokobé
ana'é su alungu tatela'é, kaiso i kau ta mapulu! 13:35 Ualingu éé Mawu
Ruata séng lai ta mudingangi kau. Kasingka'é, maneta bou ii i kau sarungu
lai séng ta makasilo si Sia, sarangi kau mubéra, 'Alamaté si Sié ko dimenta
su aréngu Mawu.' "

Lukas 14

14:1 Pia su sihellong Sabaté i Yesus tamai kimang su waléngu singkatau
matimadé'u Farisi. Séé taumata mupuperhatikang mapia-pia si Yesus. 14:2
Uté pia ko narenta sarang koa i Yesus singkatau ko pia saki'é solo ko
laédé dingangu limané napéné u rukungé. 14:3 Buhué i Yesus nukibalo su
manga météré'u agama dingangu manga taumatang Farisi ndai séé,
"Tumuhu atorangu agamangi kité, apa wotongé mupakauléngu taumata
masaki su ellong Sabaté arau ta wotongé?" 14:4 Manga météré'u agama
dingangu apang tau Farisi éé ketang maremasé. Bou éé i Yesus nukui tau



éé dingang nupakauléngi sié, buhué nangoro si sié paraléng. 14:5 Bou éé i
Yesus nubéra su apang taumata, "Andéné singkatau bou i kemu pia
singkatau ana arau sapiné simbau nanawo su ralungu pahighi su ellong
Sabaté, apa i sié ta ligha mamatung ana arau sapi éé pasebang sihello éé
lai?" 14:6 Kaiso takoaé ko sarang manga singkatau nakasimbahé si Yesus
su halé éé. 14:7 I Yesus nakasilo pia manga saké ko mumpamilé tampa ko
kapiangé. Ualingu éé i Sié nanintirongu ii si siré kebi. 14:8 "Kamagéngi
kemu inoté sarang saliwangu kawing, kumbahang tamai maiang su
kadérangu mangamawu. Batu'u kumbahang singkatau ko nangilémbo
mapia wou i kau ninoté lai. 14:9 Sarang taghuangu walé ko nunoté si rua
éé, humaung si kau dang mubéra, 'Kéré wotongé, tampa ii séng nisadia su
gunangu saké éé.' Uté dingang pendangu méa i kau harusé sumoho maiang
su likudé. 14:10 Ualingu éé, kamagéngi kemu inoté, pamilé'é tampa
nangilémbo su likudé, tadéau taghuangu walé marenta sarung mubéra si
kau, 'Gawé, mahiko kaiang su tampa nangilémbo mapia.' Dingangu kéré'é i
kemu niadaténg su tengong saké waliné. 14:11 Batu'u apang taumata ko
mutingkarangéu awa'é sarung iapakasana, arawé ko mutingkasanau awa'é
sarung ipakarangé." 14:12 Bou éé i Yesus nubéra su taghuangu walé,
"kamagéngi kau munoté taumata musaliwang kumang ello arau hebi,
kumbahang munoté gawé arau sintamahuaring, arau ana u singkatau, arau
lai lampungu ko kala. Batu'u i siré lai sarung munoté si kau, dang dingangu
kéré'é i kau manarima u wawalisé bou kakanoa'u. 14:13 Nau kamagéngi
kau mukoa saliwang, punoté'é taumata susa, taumata pia kurangu
wadangé, taumata péso, dingangu taumata wuta. 14:14 I kau sarung
alamaténg, baugu manga taumata éé ta sarung makawalisé kapianu.
Kapianu sarung balisangu Mawu Ruata su témpong apang taumata mapia
sau ipubangung bou papaté." 14:15 Su témpong singkatau ko kakangé
ringangi Yesus séé nakaringihé bawérangi Yesus, i sié nubéra, "Kalauntu
su taumata ko sarung kumang singkakang dingangu Mawu Ruata
kamagéngi Sié rumenta kéré Ratu!" 14:16 Arawé i Yesus nubéra su tau
éé, "Pia singkatémpo pia singkatau nukoa saliwang labo dang nunoté
taumata mauli. 14:17 Suapang séng témponé maneta'u saliwang, tau éé
nundoiu paparéntangé pakakoa sarang koa u apang noté dang puhabaré,



'Songgo'é, kebi-kebi séng sadia!' 14:18 Kaiso i siré kebi, singkatau-
singkatau numpukaliomanéng. Ko kahorokangé nuhabaré su paparéntang
éé, 'Ia mang buhué bou nuluang tana simpalang, dang harusé tarai
mutehung. Ia mukaliomanéng.' 14:19 Sengga nuhabaré, 'Ia buhué bou
nuluang sapi limang paré, dang bedang manuka sapi éé. Ia
mukaliomanéng.' 14:20 Ko sengga lai nuhabaré, 'Ia buhué bou nukawing,
ualingu éé ia ta makasongo.' 14:21 Paparéntang éé napulé dang nuhabaré'u
éé su tuangé. Tuang éé nupedu ralai-lai, dingang nubéra su paparéntangé,
'Pakalighaé tamai sarang apang daléng dingangu manga keléu soa.
Bawako mahi taumata susa, taumata pia kurangu wadangé, taumata wuta
dingangu taumata péso.' 14:22 Bou éé paparéntang éé nubéra, 'Tuang,
paréntangi Tuang séng bou raku nikoa, kaiso tampa bedang mauli.' 14:23
Bou éé tuang éé nubéra, 'Dakoko sasaé sarang manga raléng labo dang
manga wukuné su pinggiré'u soa, dang paringangko apang taumata
pasongo, tadéau waléku mapéné. 14:24 Putahendungké! Takoaé ko sarang
manga singkatau bou taloarang manga saké séng ninoté éé sarung
makaiténg kangu saliwangku ii!' " 14:25 Mauli taumata timuhu dimaléng
dingangi Yesus. I Yesus nubihu dang nubéra si siré, 14:26 "Kamagéng
taumata dumenta su koa-Ku, kaiso nangilémbo kumendagé'i mamané, i
papané, kawingé, manga ana'é, manga ana u singkatauné, nangilémbo
awa'é sisané, i sié ta makoa murité-Ku. 14:27 Taumata ko ta mapulu
mamasang koroisé dingang tumuhu si Sia, ta makoa murité-Ku. 14:28
Kamagéng singkatau bou i kemu mapulu mukoa menara, tantu i sié mang
maiang mundékéng horo ongkosé'é tadéau makatakaséré mensang doité
makarating pukoa menara éé arau tala. 14:29 Batu'u kamagéngu kaenangi
sié ta makasué éé, sumbalié pondasiné séng nikoa, uté kebi taumata ko
makasilo halé éé sarung mahulégé. 14:30 I siré sarung mubéra, 'Hi,
taumata ii mamangung, kaiso ta nakasué!' 14:31 Kamagéng singkatau ratu
ko pia tentarané mapulo hiwu mapulu muséké dingangu ratu waliné ko pia
tentarané duang pulo suhiwuné, tantu datu éé mang maiang mutimbang
horo mensang i sié matoghasé musékéu roka'é éé. 14:32 Kamagéngi sié
makapendang i sié lomé, tantu su témpong doka'é éé bedang marau, i sié
sarung mundoi u utusangé mudorong mudamé." 14:33 Panginsuéngé i



Yesus nubéra, "Kéré'é lai dingangi kemu. Ta manga sarang singkatau bou i
kemu makoa murité-Ku, kamagéngi sié ta mutatahangu haghi-haghi."
14:34 "Asing éé mapia, arawé kamagéng mutingkalélé, botongé sau
ipakapehadé? 14:35 Séng takoaé gunané lai, maning gunangu ansédé lai
gunangu pupuké. Nau ketang iremé. Kamagéng pia tuli, daringihé'é!"

Lukas 15

15:1 Pia su sihello, napéné mananuntu pajaké dingangu apang taumata ko
tehungang su tampa karalaikangé, simongo mudaringihé si Yesus. 15:2
Taumatang Farisi dang manga météré'u agama naneta mukalibubu. I siré
nubéra, "Sih, taumata ii nanarima u taumata raralai dang bedang lai
kimang dingangi siré!" 15:3 Ualingu éé i Yesus nubeké si siré pusasihing
ii, 15:4 "Andéné singkatau wou i kemu pia dombané mahasu, bou éé i sié
kailangéngu simbau -- apa sarung koaténgé? Nalahé i sié mang
manentangu dombané sio mpulo sio éé su nguda'é, dang dumaléng mudéa
ko nailang éé sarang ikaréa. 15:5 Dang kamagéng domba éé sau ikaréa'é,
keré'é i sié kaluasé hakiu nipasangé domba éé, 15:6 bou éé niwawa'é
napulé. Bou éé i sié nukui manga ghawéné dingangu manga lampungé,
dang nubéra, 'Mahié i kité mudaluasé. Dombaku ko nailang séng sau
nikaréa!' 15:7 Ho, kéré'é lai su sorga pia karaluasé labo su singkatau
marosa ko nutobaté, bou taumata sio mpulo sio mapapia ko tawahaluasé'u
mutobaté." 15:8 "Arau andéné singkatau wawiné pia doité péra mapulo,
bou éé kailangéngu simbau -- apa sarung koaténgé? I sié mang mundiko u
solo dang manapu waléné dang mudéa sua apa-apa sarang doité éé
ikaréa'é. 15:9 Su témpongi sié makaeba doité éé, i sié mukui manga
ghawé dingang manga lampungé, buhué mubéra, 'Ia mang limiagé sau
nakaeba doitéku ko nailang. Mahié i kité nudaluasé!' 15:10 Kéré'é lai
malaikaté'u Mawu Ruata lumuasé kamagéng pia singkatau taumata ralai
mutobaté bou rosané. Pangimangké!" 15:11 I Yesus nubéra lai, "Pia
singkatau iamang ko pia ana'é ésé darua. 15:12 Ko tuari nubéra si sié,
'Papa, onggoko si sia su orasé ii bagéangku bou kakakala i kité.' Uté i
amangé namahia u kakakala'é éé su ana'é rarua. 15:13 Pirang ello tuhué



ana tuari éé nubalu u wagéang pusaka'é bou éé rimaléng sarang banua
marau. Pai séé i sié nugagholo u roité dingang nubiahé taghunalang. 15:14
Suapang doité nasué, nariadi pia kalahutung labo su tampa éé, hakiu i sié
naneta nanawo susa. 15:15 Bou éé i sié tamai nuhalé su singkatau
kawanua séé, ko nuparénta si sié pundiaga bawi su kobongé. 15:16 Kéré'é
kahutungé i sié hakiu i sié mening kumang kangu wawi éé. Maning séng
kéré'é hutungé, mang takoaé sarang singkatau nupakangi sié. 15:17
Kasamuringé i sié natilang dang nakapubéra, 'Apang taumata muluhalé
dingangi papaku kangi siré magholo, dang sii ia ii marani maté
kalunusang! 15:18 Ia tamai makoa sarangki papaku, mubéra si sié: Pa, ia
séng nusala su tengonu dingang su tengongu Mawu Ruata. 15:19 Ta
hinoné lai ia isego ana i Papa. Dékéngké ia singkatau mulahalé i Papa.'
15:20 Uté i sié rimaléng napulé nakoa sarangki papané. Bedang marau
bou walé, i sié séng nikasilongi papané. Dingang pendangu naung natuno i
papané timalang nanginsomahé si sié, bou éé nulaheku dingangu nangimbu
si sié, 15:21 'Papa,' angkungu ana'é, 'ia séng nusala su tengongu Mawu
Ruata dingang su tengongi Papa. Ta hinoné lai ia isego ana i Papa.' 15:22
Kaiso i papané nukui manga paparéntangé, dingang nubéra, 'Pakaligha!
Pangalako laku ko kasadadakéngé, dingang lohoko si sié. Lohoké sinsing
su talimedoné, dingang lohoké sapatuné. 15:23 Bou éé pangala ana u sapi
matawa hata. I kité kumangko dingang mudaluasé. 15:24 Batu'u anaku ii
séng naté, ii sau nubiahé; i sié séng nailang, ii sau nikaréa.' Buhué i siré
naneta nusaliwang. 15:25 Su témpo éé, ana'é ko i akang bedang su
kobong. Suapangi sié napulé dang naraning balé, i sié nakaringihé tingihé'u
musiké dingangu mudaransa. 15:26 I sié nukui paparéntangé singkatau
dingang nukibalo, 'Pia apa su walé?' 15:27 Paparéntang éé simimbahé,
'Tuarangi Tuang séng nusulé! Dang i papangi Tuang nuparénta puhata ana
u sapi matawa, ualingu i sié séng sau nakaréa ana'é su ralungu kapapia!'
15:28 Ana i akang éé nupedu ralai-lai hakiu i sié madidi sumu su raralungu
walé. Bou éé i papané simebang nuloké si sié pasu. 15:29 Kaiso i sié
nubéra, 'Kéré'é su ralungu pira taung karengué ia mututimpaté muhalé
gunangi Papa. Ta sinsulé ia limawang paréntangi Papa. Dang apa wué
nionggo i Papa si sia? Sarang kambing simbau i Papa bedang ta nakaonggo



sarang sinsulé si sia pukoa saliwang dingangu manga ghawéku! 15:30 Ana
i Papa éé séng nanginsué darotongi Papa su manga wawiné ralai, kaiso
kéré'é i sié nusulé, i sié nihatangi Papa sapi matawa!' 15:31 'Amang,'
nisimbahé i papané, 'i kau sintinia mang séng dingangku sii. Kebi apang ko
daku tutaghuanéng éé lai séng tutaghuanéngu. 15:32 Arawé i kité tahana
mang harusé musaliwang dang mudaluasé, baugu tuarinu éé séng naté,
kaiso ii sau nubiahé; i sié séng nailang, kaiso sau nikaréa.' "

Lukas 16

16:1 I Yesus nubéra su manga murité-é, "Pia singkatau kala. I sié pia
singkatau mulahalé su urusangu roité ko mumangatoré kakakala'é. Tau
kala éé nakaeba laporang humonéu mulahalé'é éé nugagholo u roité'é. 16:2
Nau i sié nukui mulahalé'é éé dingangu nubéra, 'Apa ii halé ko daku
nikaringihé bou halé'u? Nau ii sarakangko mahi apang laporangu halé'u su
mangatoré kakakalaku. I kau séng ta wotongé bedang lai makoa mulahalé
su urusangu roitéku.' 16:3 Uté tau éé nupikiré, 'Apa raku koaténg ii? I
tuangku séng nulohosé'u ia. Mubaélé ia lomé; makoa mudarorong, ia
maméa. 16:4 Pia akaléku; kamagéng ia séng ilohosé, harusé pia
dingangku mauli ko mapulu manarima u ia matana su waléngi siré!' 16:5
Nau apang taumata ko nakautang su tuangé nasuéng kuiné si sié. Su ko
horo, i sié nukibalo, 'Pira utangu si tuangku?' 16:6 Tau éé simimbahé,
'Lanang saitung mahasu su wensadé.' Tau mulahalé éé nubéra si sié, 'Ii
suraté'u utangu. Kaiangké dang lighaé wohé: limang pulo.' 16:7 Bou éé i
sié nubéra su ko karuané, 'Dang si saudara, pira utangu?' Tau éé
simimbahé, 'Gandung sihiwu su karongé.' Tau mulahalé éé nubéra, 'Ii
suraté'u utangu. Bohé'é: ualu hasu.' 16:8 Uté tuangu tau mulahalé su
urusangu roité ko naungé mawuhu éé nudalongu mulahalé'é éé ualingu
pandéné; batu'u manga taumatang dunia ii nangilémbo pandé mangatoré
halé i siré bou apang taumata ko mububiahé su ralungu tualagé." 16:9 Bou
éé i Yesus nubéra lai, angkungé, "Daringihéko! Pakéko kakakala u dunia ii
su gunangu daréa gawé, tadéau kamagéng kakakala u dunia ii séng takoaé
aregané lai, i kemu sarung itarima su tampa katanakéng ko kekal. 16:10



Taumata ko kapangumbalang su ralungu halé-halé dadio, botongé lai
kapangumbalang su ralungu halé dalabo. Arawé taumata ko ta
kapangumbalang su halé-halé dadio, ta kapangumbalang lai su ralungu
halé dalabo. 16:11 Nau, kamagéng bou halé u kakakala u dunia ii i kemu
séng ta kapangumbalang, uté i sai mapulu mupakawalangu halé u kakakala
rohani si kemu? 16:12 Dang kamagéng su halé u darotongu taumata
waliné, kasingkaténgi kemu ta kapangumbalang, uté i sai mapulu
mupakawalangu darotongi kemu? 16:13 Takoaé ko manga sarang
singkatau makapuhalé su gunangu mawu rarua; batu'u i sié sarung
nangilémbo kumendagé'u singkatau bou ko baliné, arau i sié sarung
nangilémbo satia su mawuné simbau bou ko baliné. Kéré'é lai dingangi
kemu. I kemu ta makapuhalé gunangu Mawu Ruata dingangu lai areta."
16:14 Manga taumatang Farisi nakaringihé kebi ko niwérangi Yesus. Bou
éé i siré nahulegéngi Sié, batu'u i siré mapulung doité. 16:15 Arawé i
Yesus nubéra si siré, "I kemu taumata ko magéng su tengongu taumata
waliné kakelang matulidé, arawé Mawu Ruata masingka u ralungu naungu.
Baugu apa ko tutehungu taumata marangé, arawé su matangu Mawu
Ruata masana. 16:16 Atorang ko nionggo i Musa dingang tintirongu
manga nabi, tatapé kukoaténg sarang témpongi Yohanes Mundaréno. Bou
témpo éé Habaré'u Raluasé bou halé u kéré apa Mawu Ruata mamarénta
kéré Ratu iluhabaré turusé. Dang apang taumata mututawakaling
batangéng tadéau mariadi dalohongu umaté'u Mawu Ruata. 16:17 Kaiso
nangilémbo gampang langi dingangu dunia mailang, bou hurupé simbau su
ralungu Titangu Mawu Ruata mawala. 16:18 I sai manindo kawingé bou
éé mukawing dingangu wawiné waliné, taumata éé nawuang. Dang
taumata ko mukawingu tau wawiné ko nisindong, i sié lai nawuang."
16:19 "Pia singkatau kala. Pakéangé maraleghadé, dang biahé mapia
ello-ello. 16:20 Su tengong tukadé'u waléné mumaiang singkatau kasiang
aréngé i Lazarus. Badangé napepidé'u wisulé. 16:21 I sié mapulu kumang
onasé'u wiahé ko nanawo bou médang panganéngangu tau kala éé. Katéwé
kapuna kasaunéng humaung muléwa wisulé'é. 16:22 Taumata kasiang éé
ta narena bou éé naté buhué niwawa u malaikaté sarang tampa mawantugé
su sundihangi Abraham su sorga. Tau kala éé bou éé lai naté dang nilebing.



16:23 Su runiangu taumata naté i sié tumaniu masinsara. Dang su
témpongi sié nutehung tarai, i sié nakasilo si Abraham dasi su tampa
marangé dingangi Lazarus su sundihangé. 16:24 'Tuang Abraham!'
kakuingu tau kala éé. 'Kendagéko ia. Oroiko i Lazarus pangunong
talimedoné su aké bou éé naéko tedoi lilaku. Tumaniu sigesa ia su ralungu
putung ii!' 16:25 Arawé i Abraham simimbahé, 'Putahendungko i kau
anaku: su kanandu u pubawiahé'u i kau séng nakaréa kebi ko kapiangé,
arawé i Lazarus nakaréa ko karalaikangé. Ii i sié séng senang sii, dang i
kau sigesa. 16:26 Su likudé'u éé su taloarangi kau dingangi kami séng pia
simbau towaé labo nikoa sasarané, tadéau taumata wou ii ta makalintu
bawa sarang éé dang taumata bawa bou éé ta makaawi ndai sarang ii!'
16:27 'Kamagéng kéré'é, Tuang,' angkungu tau kala éé, 'ia mudorong
suapang botongé i Tuangpundoikongi Lazarus sarang baléngi amangku.
16:28 Pia sintamahuariku siré lima pai séé. Doiko i Lazarus pangonggo u
ingaté si siré, tadéau kumbahang sarangi siré lai mataho su tampa sigesa
ii.' 16:29 I Abraham simimbahé, 'I siré séng pia manga buké i Musa
dingangu buké u manga nabi! Balaété i siré putuhu apang ko kabawohé su
ralungu manga buké éé!' 16:30 Kaiso tau kala éé simimbahé, 'éé bedang
kadio, Tuang Abraham. Arawé kamagéng pia taumata naté sau nubiahé
dingang dumenta sarangki siré, i siré sarung mutobaté bou rosangi siré.'
16:31 Kaiso i Abraham nubéra, 'Kamagéngi siré ta musempi u paréntangi
Musa dingangu manga nabi, nalahé u i siré lai mang ta mangimang,
maningu lai pia taumata naté sau mubiahé.' "

Lukas 17

17:1 I Yesus nubéra su manga murité-é, "Manga halé ko makakoa
taumata mukoa dosa nalahé sarung pia. Kaiso silaka su taumata ko
makakoa sabapé'é! 17:2 Mapiangi sié pakiwatuangé su léhé'é, buhué remé
su laudé kumbahang sarang makakoa taumata radio ii mukoa dosa. 17:3
Baugu éé, pakatatéghangké! Kamagéng ana u singkataunu mukoa dosa,
sengkuléko i sié. Kamagéngi sié musasesilé, ampungété i sié. 17:4
Kamagéngi sié nukoa dosa si kau pitung sulé sihello dang tinia sumongo



sarangki kau dingang mubéra, 'Ia mudorong ampungé,' ampungété i sié."
17:5 Manga rasulé i siré nubéra su Mawu Yesus, "Mawu, kuatéko
pangangimangi kami." 17:6 Mawu simimbahé, "Kamagéngi kemu pia
pangangimang kéré kalabo u batung sawi, i kemu makawéra su kalu
murbéng ii, 'Kawebulé i kau dingang kasuangké radé su laudé,' nalahé kalu
éé sarung tumuhu paréntanu." 17:7 "Andéné singkatau bou i kemu pia
paparéntang ko mundudotong su kobong arau mangangaha domba.
Kamagéng paparéntang éé mapulé, apa i sié mubéra si sié, 'Mahi'é ligha
kang'? 17:8 Tantu tala! Katéwé i sié sarung mubéra si sié, 'Sadiako
kangku. Pangahusékongu laku burusi dang hapaiko ia sementarang
kakangé dingang kapanginungé bou éé i kau buhué botongé kumang.' 17:9
Paparéntang éé maningké ta iralo batu'u i sié séng timuhu paréntangu
mawuné, aru? 17:10 Kéré'é lai i kemu. Kamagéngi kemu séng bou nukoa
kebi apang ko niparénta si kemu, pubéra'é, 'I kami ketang paparénta biasa;
i kami ketang mukukoa ko nuhino halé i kami.' " 17:11 Su témpong
kadaléngé sarang Yerusalem, i Yesus limiu wanua pusarangu Samaria
dingangu Galilea. 17:12 Su témpongu sumu su kampong simbau, i Sié
nisongongi siré mapulo pia saki'é kusta makalahiasé. I siré dudarisi bou
rauné. 17:13 mumenggahé, "Yesus! Tuang! Kendagéko i kami!" 17:14 Su
témpongi Yesus nakasilo si siré, i Sié nubéra, "Dakoko tamai sarang koa u
manga imam, pudorong si siré putehung badangu." Sementarangi siré
kadaléngé, saki i siré nailang. 17:15 Su témpong singkatau bou i siré
nakasingka u i sié séng napia, i sié nusulé dingangu luasé kapudalonéngu
Mawu Ruata. 17:16 Buhué su tengongi Yesus, i sié nusuba
nupatarimakasé si Sié. Tau éé singkatau Samaria. 17:17 Bou éé i Yesus
nubéra, "Balinébé pia mapulong katau ko nipakaulé? Su apawé i siré sio?
17:18 Unué ketangu tau raghi ii nusulé nupatarimakasé su Mawu Ruata?"
17:19 Bou éé i Yesus nubéra su tau éé, "Pubangungké, dang dako'é raléng.
Ualingu i kau mangimang si Sia, i kau naulé." 17:20 Pirang katau
taumatang Farisi nukibalo si Yesus kangéré Mawu Ruata dumenta
gunangu mamarénta. I Yesus simimbahé, "Pamaréntahangu Mawu Ruata
ta iteta bou tanda kukasilongu taumata, 17:21 sarang taumata mubéra,
'Mahi putehung, ii i sié!' arau, 'Pai séé i sié!' Batu'u Mawu Ruata séng



naneta mamarénta su taloarangi kemu." 17:22 Bou éé i Yesus nubéra su
manga murité-é, "Sarung dumenta témponé i kemu mapulu makasilo ello
sihello bou ellongu Ahusé'u Taumata, kaiso i kemu ta makasilo éé. 17:23
Hedo taumata mubéra si kemu, 'Tehungété, pai séé!' arau, 'Tehungété,
ndaong sii!' Kaiso kumbahangi kemu sumebang mudéa si sié. 17:24 Kéré
kakakoa u kila kumérong su langi, dang sumenang bou pondolé sarang
pondolé, kéré lai kakakoa u Ahusé'u Taumata sarung su elloné. 17:25
Katéwé su horo u éé i Sié harusé mutatahangu sinsara dang ta itarima u
manga taumata orasé ii. 17:26 Su ellong Ahusé'u Taumata sarung
ipakalahé, kakao'é musulungu su témpongi Nuh kangéré. 17:27 Taumata
kukang manginung, dang mukinawing; kéré'é turusé sarang i Nuh simaké
su kapalé dang sarang nirentangu dalukung ko nakalebuhé kalawou
taumata éé. 17:28 Lai musulungu su témpongi Lot. Taumata kukang
manginung, mududagang, mulahansinuang dang mukukoa balé. 17:29
Kaiso su témpongi Lot simebang bou Sodom, su sihello éé putungu maléla
dimelusé bou langi nupakalebuhé'i siré kebi. 17:30 Kéré'é sarung
kakakoa'é su témpong Ahusé'u Taumata ipakalahé. 17:31 Su ello éé
taumata ko wuwungangu waléné kumbahang lumintu mangala manga
darotongé su ralungu walé. Kéré'é lai taumata ko bedang su awuhé
kumbahang mapulé sarang baléné. 17:32 Putahendungko apang ko séng
nariadi su kawingi Lot! 17:33 Taumata ko mudéa mupakasalamaté'u
wiahé'é sarung kailangéngu pubawiahé'é. Arawé taumata ko kailangéngu
wiahé sarung makasalamaté si sié. 17:34 Pangimangké: Su sihebi éé,
taumata ruang katau katiki'é su ralokang simbua, singkatau sarung
bawanéng dang singkatau lai itentang. 17:35 Manga wawiné siré dua ko
kapunggilingé gandung singkatau sarung bawanéng dang singkatau lai
itentang. 17:36 I radua ko kapundotongé su awuhé, singkatau sarung
bawanéng, dang singkatau lai itentang." 17:37 Manga murité'i Yesus
nukibalo, "Su apa éé sarung mariadi, Mawu?" I Yesus simimbahé, "Su apa
pia bangké, séé pia burung tahakang bangké."

Lukas 18



18:1 Bou éé i Yesus nubekéngu pusasihing simbau tadéau ipanintiro
manga murité-é tadéau i siré hanésé mukaliomanéng dang kumbahang
kahepusé'u pikirang. 18:2 I Yesus nubéra, "Su soa simbau pia singkatau
hakim ko ta matataku u Mawu Ruata, dang lai ta mudariangi sai-sai. 18:3
Su soa éé pia lai singkatau wawiné walu ko séng pira-pirang sulé tumengo
hakim éé mudorong makitatawangu palakarané. 'Tulungko, ia tumatengo
rokaku,' angkungu tau wawiné walu éé. 18:4 Pirang katémpo karengu'é
hakim éé madidi mutulungu tau wawiné walu éé. Kaiso panginsuéngé
hakim éé nupikiré. 'Maning ia ta mataku u Mawu Ruata dang ta mudiangi
sai-sai, 18:5 katéwé ualingu tau wawiné walu ii mangkaté hanésé
mumanaghali si sia, mapiangbé daku tatawangéng palakarané. Kamagéng
tala, tehangi sié mangkaté turusé susongo dang mupakasusangu ia.' " 18:6
Bou éé Mawu nubéra, "Puperhatikangko apa niwérangu hakim dalai éé!
18:7 Ho, apa Mawu Ruata ta sarung tumatawang palakarangu umaté-é ko
mududorong si Sié ello hebi? Apa i Sié sarung manoho u témpo su gunang
mutulungi siré? 18:8 Pangimangké: I Sié ligha tumatawang palakarangi
siré! Katéwé kamagéngu Ahusé'u Taumata dumenta, apa bedang pia
kahombangéng taumata mangimang si Sié su dunia ii?" 18:9 I Yesus
nubekéngu lai pusasihing ii ko nitarang-é su taumata ko mupakasana u
taumata waliné, kaiso mupendangu watangéngé sisané mapia. 18:10
Angkungi Yesus, "Pia i radua nakoa sarang Baléngu Mawu gunang
mukaliomanéng. Singkatau taumatang Farisi, ko singkatau lai mananuntu
pajaké. 18:11 Tau Farisi éé dudarisi nutingkatani sisané
mukukaliomanéng, 'O Mawu Ruata, ia mupatarimakasé si Kau, batu'u ia
baliné kéré taumata waliné, ko malaanggang, malinga, arau nawuang. Ia
mupatarimakasé batu'u ia baliné kéré mananuntu pajaké éé. 18:12 Ia
mupuasa duang sulé singkamisa, dang ia munggeli u sasembaku si Kau
simbahagéang mapulo bou kauli u réaku.' 18:13 Arawé mananuntu pajaké
éé dudarisi marau dang katéwé nangilémbo ta wahani dumalingara sarang
langi. Apidé'u mumanontong seba i sié nubéra, 'O Mawu Ruata, kendagéko
ia taumata marosa ii!' " 18:14 "Pangimangké," angkungi Yesus, "su
témpong napulé sarang balé, mananuntu pajaké éé nitarima'u Mawu Ruata
dang baliné tau Farisi éé. Batu'u apang taumata ko mutingkarangé u



watangéngé sarung ipakasana; dang apang taumata ko mutingkasana u
watangéngé sarung ipakarangé." 18:15 Pia manga taumata numpubawa
manga ana dadio sarang koa i Yesus tadéau i Sié manuhung dingang
mangalamaté si siré. Su témpong manga murité-é nakasilo halé éé, i siré
numpupedu su manga taumata éé. 18:16 Kaiso i Yesus nukui manga rario
éé buhué nubéra su manga murité-é, "Pakawalaé manga rario éé parenta su
koa-Ku! Kumbahang musedingi siré, batu'u taumata kéré i siré ii ko makoa
dalohongu umaté'u Mawu Ruata. 18:17 Putahendungko! Taumata ko ta
mutengongu Mawu Ruata, kéré singkatau manga rario, ta mariadi makoa
dalohong umaté'u Mawu Ruata." 18:18 Singkatau pangaha u taumatang
Yahudi nukibalo si Yesus, "Tuang Météré ko mapia, apa harusé daku
koaténg tadéau ia makatarima u pubawiahé kahengang dingangu kekal?"
18:19 "Unué i kau mubérangu Ia mapia?" kakibalongi Yesus si sié.
"Takoaé ko mapia, su likudé'u Mawu sisané. 18:20 I kau séng masingka u
apang paréntangu Mawu Ruata: 'Kumbahang mawuang, kumbahang
mamaté, kumbahang manako, kumbahang musaksingu léo, dang
pangadaté si papanu dingang si mamanu." 18:21 "Kebi parénta éé séng
daku nituhukang mangkéng bedang makuda," sasimbahé'u tau éé. 18:22
Nakaringihé éé, i Yesus nubéra, "Bedang pia halé simbau ko harusé
koaténgu: Balu'é apang darotongu, onggoko roité'é su tau susa, dang i kau
sarung makahombang areta su sorga. Bou éé denta'é mahi putuhu si Sia."
18:23 Arawé suapang tau éé nakaringihé éé, i sié nasusa naungé ualingu
napaliung kakala'é. 18:24 I Yesus masingka u tau éé nasusa naungé, baugu
éé i Sié nubéra, "Tumaniu mabeha su taumata kala makoa umaté'u Mawu
Ruata! 18:25 Magampangéng simbau onta sumuhi su lohangu rarahung,
bou singkatau kala sumu su Dunia Wuhungu Mawu Ruata." 18:26 Manga
taumata ko nakaringihé si Yesus nubéra kéré'é nukibalo, "Kamagéng
kéré'é, i sai wué wotongé masalamaté?" 18:27 I Yesus simimbahé, "Ko
tamariadi su taumata, mariadi su Mawu Ruata!" 18:28 Bou éé i Petrus
nubéra, "Tehungété! I kami séng nanentangu ralohong balé gunangu
tumuhu si Tuang." 18:29 "Pangimangké!" angkungi Yesus, "Taumata ko
séng nanentangu waléné, arau kawingé, arau tamahuariné arau papané arau
i mamané arau manga ana'é ualingu mutahikang halé u Mawu Ruata,



18:30 taumata éé sarung makahombang bawalisé bedang nangilémbo
mauli su témpo ii, dang su témpo mahi i sié sarung onggolangu pubawiahé
kahengang dingangu kekal." 18:31 I Yesus nangomolé murité-é mapulo
dua i siré hala, bou éé nubéra, "Daringihéko! I kité ii séng kapundolongé
Yerusalem. Pai séé, kebi apang ko niwohé u manga nabi bou halé u
Ahusé'u Taumata, sarung mariadi. 18:32 I Sié sarungi sarakang su taumata
ko baliné tau Yahudi, ko sarung manahuméa, muhinakang, dingangu
mangedu si Sié. 18:33 I siré sarung mamahang dang mamaté si Sié, kaiso
su ello kateluné, i Sié sau mubangung." 18:34 Kebi-kebi éé ta nikaenangu
manga murité-é sarang kadio. Mangaléngu apang bawéra éé nipurahasia
bou i siré. I siré wega i Sié mububérangu apa. 18:35 Su témpongi Yesus
maraning mudatingu Yerikho, pia singkatau wuta mumaiang mududorong
su wiwihé'u raléng. 18:36 Suapangi sié nakaringihé taumata mauli éé
simahé, i sié nukibalo, "Pia apa?" 18:37 "I Yesus, tau Nazaret éé,
simahé," nihabaré'i siré si sié. 18:38 Uté tau wuta éé nenggahé, "Yesus,
ahusé'i Daud! Kendagéko ia!" 18:39 Apang taumata su horoné,
numpupedu si sié dang nangoro si sié pakaremasé. Kaiso i sié sau
nenggahé nangilémbo maiha, "Ahusé'i Daud! Kendagéko ia!" 18:40 I
Yesus naedung dingang nangoro taumata pubawa tau wuta éé sarang koa i
Sié. Suapangi sié nudating, i Yesus nukibalo, 18:41 "Apa kapulunu Daku
koaténg si kau?" "Tuang," nisimbahé'u tau wuta éé, "ia mapulu makasilo."
18:42 Bou éé i Yesus nubéra, "Kamagéng kéré'é, putehungké! Ualingu i
kau mangimang si Sia, i kau naulé." 18:43 Singkatémpo éé lai i sié
nakasilo, buhué i sié timuhu si Yesus apidé'u kaputarimakasé'é su Mawu
Ruata. Suapang taumata mauli éé nakasilo halé éé, i siré kebi
numpudalongu Mawu Ruata.

Lukas 19

19:1 Suapangi Yesus nudatingu Yerikho, i Sié rimaléng turusé nangepusé
soa éé. 19:2 Su soa éé pia singkatau mananuntu pajaké ko kala. Aréngé i
Zakheus. 19:3 I sié mapulu makasilo ko i sai Yesus éé, kaiso ualingu kauli
u taumata dang i sié sisané masana, nau i sié ta nakatoha mutehung si



Yesus. 19:4 Nau, i sié tinumalang nangihoro apang taumata, buhué nawi
su kalu singkalu, tadéau makasilo si Yesus ko marena kadio sarung
sumahé séé. 19:5 Suapangi Yesus nudatingu pungu kalu éé, i Sié nutehung
tarai bou éé nubéra, "Zakheus, ligha'é lintu! Batu'u Ia harusé makoa sarang
balénu si hello ii." 19:6 I Zakheus dindengang limintu dingang
nanginsomahé si Yesus dingangu luasé. 19:7 Kebi apang taumata ko
nakasilo halé éé naneta numpukalibubu. I siré nubéra, "Sih! I Sié tamai
nukisaké su waléngu taumata ralai!" 19:8 Bou éé su waléné, i Zakheus
dimarisi dingang nubéra su tengongi Yesus, "Mawu, simbahagéang bou
rarotongku sarung daku ionggo kakendagé su tau susa, dang si sai-sai ko
lenang bou raku niakaléng, sarung sau daku baéhang si sié épa su sulé
kauli'é!" 19:9 Bou éé i Yesus nubéra, "Su sihello ii i kau dingangu
kalawou ralohong balénu nipakasalamatété'u Mawu Ruata dang
nionggolangu pubawiahé buhu, batu'u i kau lai hentongi Abraham. 19:10
Ahusé'u Taumata dumenta gunang mudéa mupakasalamaté'u taumata ko
napalidé." 19:11 Sementarangu taumata bedang kapudaringihé si Yesus
kabérané, i Sié nubekéngu pusasihing simbau. Batu'u, su orasé éé i Sié
séng maraningu Yerusalem, dang taumata mumanika u Mawu Ruata séng
maligha mamarénta kéré Ratu su dunia. 19:12 I Yesus nubéra, "Pia
singkatau papung ko dimaléng marau gunang héngkétang makoa datu, bou
éé napulé. 19:13 Su horo u nubua, i sié nukui paparéntangé i siré mapulo,
bou éé pusingkatau-singkatu nionggolangéngu roité bulaéng pusimbau.
'Pudagangkéngu roité ii sementarang ia dumaléng.' i sié nubéra si siré.
19:14 Kaiso dalohong soa éé mubinsi i sié. Nau, suapangi sié nubua, i siré
nundoi u taumata puhabaré, 'I kami madidi u taumata ii makoa datungi
kami.' 19:15 Kaiso papung éé nihéngké nakoa datu, buhué nusulé sarang
soané. I sié ligha nukui apang paparéntangé pasongo, gunang pukibalong
pira kauntungang ko séng nikaréa i siré. 19:16 Paparéntang himotongé
dimani dingang nubéra, 'Tuang, doité bulaéng simbau ko nionggo i Tuang
éé, séng nakoa sia mapulo.' 19:17 'Mapia,' angkungu tuang éé, 'i Kau
paparéntang mapia! Ualingu su halé dadio i kau kapangumbalang, i kau
sarung daku koaténg mukakawasa su wowongu soa mapulo.' 19:18
Paparéntang karuané himaung dingangu nubéra, 'Tuang, doité bulaéng



simbau ko nionggo i Tuang éé, séng nakoa sia lima.' 19:19 Su paparéntang
éé ratu éé nubéra, 'I kau daku koaténg mukakawasa su wowongu soa lima.'
19:20 Paparéntang baliné dimenta dang nubéra, 'Tuang, ii roité i Tuang;
daku niréso kapapikungu lénso. 19:21 Ia mataku i Tuang, batu'u i Tuang
singkatau mahasa. I Tuang mangala apa ko baliné i Tuang taghuangé, dang
i Tuang mangomolé hasilé su tampa ko ta nisuangéngi Tuang.' 19:22 Datu
éé nubéra si sié, 'I Kau paparéntang dalai! Nuhino kéré su wawéranu
sisanu ia sarung muhukungi kau. I kau masingka ko Ia singkatau mahasa:
ia mangala apa ko baliné ia taghuangé dang mangomolé hasilé su tampa
ko ta raku nisuangéng. 19:23 Kamagéng kéré'é unué roitéku éé ta nipasu u
su bank tadéau su témpong ia musulé ia makatarima u roitéku éé dingangu
rénténé?' 19:24 Bou éé ratu éé nubéra su apang ko dudarisi séé, 'Ala'é roité
éé bou i sié dang onggo'é su paparéntang ko pia doité bulaéng mapulo éé.'
19:25 Arawé manga taumata éé nubéra, 'Tuang, i sié séng pia mapulo.'
19:26 Datu éé simimbahé, 'Putahendung: taumata ko séng pia, si sié
sarung lai onggolang nangilémbo mauli. Arawé taumata ko takoa apa,
apang ko éné si sié sarung lai alakéng bou i sié. 19:27 Dang orasé ii
bawa'é mahi apang dokaku éé ko madidi u ia makoa datungi siré. Naé paté
i siré kebi su tengoku!' " 19:28 Suapangi Yesus bou nubérangu kebi éé i
Sié rimaléng su horongi siré mundolong Yerusalem. 19:29 Su témpong
kadadiné Betfage dingangu Betania su Wuludé'u Zaitun, i Sié nangoro
murité-é ruang katau paraléng horo. 19:30 "Tamaiko sarang kampong ko
pai su tengo éé." bawérangi Yesus si siré, "kamagéngi kemu sumu pai séé,
i kemu sarung makasilo ana u kalidé simbau malaiki. Kalidé éé bedang ta
susakénangu taumata. Pelo'é kalidé éé dang bawa'é mahi. 19:31
Kamagéng taumata mukibalo si kemu, 'Unué i kemu namelo'u kalidé éé?'
puhabaré, 'Mawu mupaké'é.' " 19:32 Murité'i Yesus darua éé natamai,
dang nakaeba kebi-kebi mang nuhino kéré ko niwéra-Né. 19:33
Sementarangi radua kapamukané ana u kalidé éé, taghuangé nubéra si
radua, "Unué kalidé éé bukangi rua?" 19:34 I radua simimbahé, "Mawu
mupaké'é." 19:35 Bou éé i radua nubawa ana u kalidé éé sarangki Yesus.
Buhué i siré namelo u jubangi siré su kahuwangu kalidé éé dingang
nutulung nupaawi i Yesus su wowoné. 19:36 Su témpongi Sié simahé



saké-saké su kalidé éé, manga taumata numpamila u jubangi siré su raléng.
19:37 Su témpongi Yesus séng marani mudatingu Yerusalem, su raléng
desungang su Wuludé'u Zaitun, kebi apang murité-é i siré mauli éé naneta
mumenggahé nudalongu Mawu Ruata dang nupatarimakasé si Sié ualingu
i siré séng nakasilo kebi tanda hérang. 19:38 I Siré numpubéra, "Alamaté
su Ratu ko dumenta su aréngu Mawu! Kasasalamaté su sorga, dalo su
Mawu Ruata!" 19:39 Pirang katau taumatang Farisi bou taloarangu
taumata mauli éé nubéra si Yesus, "Tuang, oroiko manga murité'i Tuang
éé pakaremasé." 19:40 I Yesus simimbahé, "Pangimangké! Kamagéngi
siré maremasé, manga watu ii menggahé." 19:41 Su témpongi Yesus
mang kukarainéngu Yerusalem, dang nakasilo soa éé, i Sié kimia u soa éé.
19:42 Angkung-é, "Pirua, balinébé gampang kapiané kiko sihello ii i kau
masingka u apa ko makarentang pudaramé! Arawé ii i kau ta makasilo éé.
19:43 I kau sarung musombangu simbau témpo, su apang doka'u mukoa
sasungkalang su reduhé'u; i siré sarung muliwung si kau dang mangansing
si kau bou apang tampa. 19:44 I siré sarung mupakaruléngi kau dingangu
kalawou kawanuanu; dang, takoaé watu sarang simbau sarung iwalangi
siré matana malahunsudé su tampa'é, batu'u i kau ta nusempi u orasé
témpongu Mawu Ruata dimenta mangambang si kau!" 19:45 I Yesus simu
su Waléngu Mawu dang naneta nanguséré'u apang mudaragang séé. 19:46
"Su ralungu Buké Susi," angkung-é, "mabawohé kéré'é ii: Mawu Ruata
nubéra, 'Balé-Ku nikoa baléng pukakaliomanéngang.' Kaiso koaténgi kemu
pusasaléhangu ko tahapaté!" 19:47 Sintinia ello si Yesus manintiro su
ralungu Waléng Mawu. Manga mawu imam, dang manga météré'u agama,
dingang manga pangaha u tau Yahudi mapulu mamaté si Sié. 19:48
katéwé mang ta makaréa daléngé mukoa halé éé, batu'u kebi taumata
mangkaté turusé ketang mududaringihé si Sié, dang mawirahingu
wawéra-Né.

Lukas 20

20:1 Pia su sihello, i Yesus mumanintiro dang muluhabaré'u Habaré'u
Raluasé bou Mawu Ruata su apang taumata su ralungu Waléngu Mawu.



Manga mawu imam, manga météré'u agama, dingangu manga pangaha u
tau Yahudi, numposongo 20:2 dang nubéra si Yesus, "Kenang habaré si
kami apa alasangé i kau mukukoa kebi-kebi ii? I sai nangonggo'u haké éé
si Kau?" 20:3 I Yesus simimbahé, "Ia mapulu mukibalo. Kenang habaré si
Sia, 20:4 i Yohanes mundudéno dingangu haké i sai? Mawu Ruata arau
taumata?" 20:5 Uté naneta'é i siré numpududato, "Kamagéngi kité mubéra,
'Dingangu haké u Mawu Ruata,' i Sié sarung mubéra, 'Kamagéng kéré'é,
unuéwé i kemu ta mangimang si sié?' 20:6 Arawé kamagéngi kité mubéra,
'Dingangu haké u taumata,' apang taumata mangentungu watu si kité,
batu'u i siré mangimang i Yohanes singkatau nabi." 20:7 Nau i siré
simimbahé, "I kami bega." 20:8 Uté i Yesus nubéra si si siré, "Kamagéng
kéré'é Ia mang lai ta muhabaré si kemu dingangu haké i sai Ia mukukoa
kebi-kebi ii." 20:9 I Yesus nubeké su apang taumata éé, pusasihing ii, "Pia
taumata singkatau nusuangu anggoré su kobong simpalang. I sié
nangonggo u kobong éé pakiséwai su pirang katau mulahalé bou éé sié
nubua sarang soa waliné dang natana marengu séé. 20:10 Suapang séng
témponé muhono wuangu anggoré, taghuangu kobong éé nundoi u
paparéntangé pakakoa sarang koa u mulahalé éé panarima u wagéangé.
Kaiso paparéntang éé nirarihangu mulahalé éé, buhué niroi pakapulé lima
mapulo. 20:11 Uté taghuangu kobongé sau nundoi u singkatau
paparéntang baliné; kaiso paparéntang éé mang lai nirarihang dingang
nihinakanéngu manga mulahalé éé, buhué nipakapulé lima mapulo. 20:12
Buhué taghuangu kobongé nundoi u paparéntang kateluné. Kaiso
paparéntang éé mang lai nirarihangu mulahalé éé dingang nirémé sarang
likudé'u kobong éé. 20:13 Panginsuéngé taghuangu kobong éé nubéra,
'Apa lai harusé daku koaténg? Ia sarung mondoi u anaku sisaku ko daku
ikukendagé. Nalahé i sié mang sarung adaténgi siré!' 20:14 Kaiso
suapangu ana u taghuangu kobong éé nikasilongu mulahalé u kobong éé, i
siré nududato lawo i siré, 'Séng i sié ii mananengalé pusaka'é. Mahié i sié
lingungi kité, tadéau i kité makaré'a pusaka'é.' 20:15 Uté i sié nirandangi
siré sarang likudé u kobong éé buhué nipaténgi siré." Bou éé i Yesus
nukibalo, "Ho, kamagéng taghuangu kobong éé sau musulé, apa sarung
koaténgé su manga mulahalé éé? 20:16 Nalahé i sié sarung dumenta dang



mamaté apang mulahalé éé, buhué manarakangu kobongé éé su mulahalé
baliné." Nakaringihé éé, manga taumata numpubéra si Yesus, "Mambéng
tala!" 20:17 I Yesus nutaédé si siré bou éé nubéra, "Kamagéng kéré'é, apa
mangaléné nasé u Buké Susi ii? 'Batu ko ta napaké su manga basé u walé,
séng nakoa tatumandihé.' 20:18 Kebi taumata ko maentung su watu éé
sarung mararulé; dang i sai kaempisangu watu éé sarung mapisa makoa
ebung." 20:19 Manga météré'u agama dingangu manga mawu imam
masingka u pusasihing éé nitarangi Yesus si siré. Ualingu éé i siré mapulu
manamé si Sié su orasé éé lai, katéwé i siré mataku u taumata mauli.
20:20 Nau i siré mududéa témponé mapia. I siré nanoroké taumata tadéau
putingkakoa kéré taumata mapia naung, dingang nangoro apang taumata
éé panaung si Yesus dingangu haghing kakibalo, tadéau i siré
makapanarakangi Sié su haké dingangu kawasangu gubernur. 20:21 Uté
apang taumata ko nisorokang éé nubéra si Yesus, "Tuang, i kami masingka
humonéu kebi apang ko pububéra dang itutintirongi Tuang éé mang
tengadé. I kami lai masingka i Tuang ta mundalembé manintirongu halé u
kapulungu Mawu Ruata su taumata, batu'u i Tuang ta mutehung gahi u
taumata. 20:22 Baugu éé kenangko i Tuang puhabaré si kami, tumuhu
atorangu agamangi kité, mensang mamaéhé pajaké su Kaisaré arau tala?"
20:23 I Yesus séng masingka u akalé i siré. Ualingu éé i Sié nubéra, 20:24
"Kenang pasiala si Sia doité péra simbau. Gambaré dingang aréngi sai ii?"
"I Kaisaré!" sasimbahé i siré. 20:25 "Kamagéng kéré'é," angkungi Yesus,
"onggo'é si Kaisaré, apang ko i Kaisaré taghuangé dingang su Mawu
Ruata, apang ko Mawu Ruata tataghuangé." 20:26 Su tengongu taumata
mauli éé nikaenang i siré ta nakaréa sala sarang manga simbau si Yesus. I
siré ketang naremasé dang nahérangu sasimbahé-é éé. 20:27 Pirang katau
taumata bou golonangu Saduki dimenta sarangki Yesus. (I siré éé
golongang ko pia singka'é uadé taumata naté séng ta sau ipubangung.) I
siré nukibalo si Yesus, 20:28 "Tuang, i Musa namohé u atorang ii si kité:
Kamagéng singkatau ésé maté dang i sié takoaé ana, uté tuariné harusé
mukawing dingangu waluné tadéau makaonggo u toronang su taumata ko
séng naté éé. 20:29 Lenangu pia i siré pitu tamahuari. Ko i akang
nukawing, bou éé naté takoae ana. 20:30 Bou éé ko karuané nukawing



dingangu waluné, kaiso i sié lai mang naté takoaé ana. 20:31 Halé ko
musulung nariadi lai su tuariné kateluné turusé sarang ko kapituné. 20:32
Panginsuéngé lai tau wawiné éé naté. 20:33 Su ellongu taumata sau
ipubangung, uté nakoa kinawingi sai tau wawiné éé? Batu'u i siré pitu séng
kebi bou nukawingi sié." 20:34 I Yesus simimbahé, "Taumata ko bedang
mububiahé su orasé ii mukawing, 20:35 arawé taumata ko hinong
ipubangung samuring bou naté, dang mutumbiahé su témpo ko sarung
dumenta, i siré séng ta mukawing. 20:36 Kakakoa i siré musulungu manga
malaikaté, dang ta maté. I siré éé ana u Mawu Ruata, batu'u i siré séng
nipubangung bou papaté. 20:37 I Musa sisané nulahé matualagé humonéu
taumata naté sarung sau ipubangung. Su ralungu ko niwohé'é su halé u
nggalemué ko kahénané éé i sié nusego u Mawu kéré 'Mawu Ruatangi
Abraham, Mawu Ruatangi Ishak dang Mawu Ruatangi Yakub'. 20:38
Jadi, Mawu Ruata éé baliné Mawu Ruatangu taumata naté! I Sié Mawu
Ruatangu taumata wiahé." 20:39 Pirang katau météré'u agama nubéra,
"Sasimbahé'i Tuang Météré mapia kahengang." 20:40 Ualingu éé i siré
séng ta wahani lai mukibalongu manga apa si Yesus. 20:41 I Yesus
nukibalo si siré, "Kéré apawé wotongé ikaseba Datung Salamaté ko
hentongi Daud? 20:42 Sumbalié i Daud sisané nubéra su ralungu buké u
Mazmur, 'Mawu nubéra su Mawuku! Kaiangké su kuanéng-Ku 20:43
sarang Ia mukoa apang doka-U pasasumelung si Kau.' 20:44 Nau
kamagéngi Daud musego u Datung Salamaté éé 'Mawu', mariadi kéré apa
i Sié hentongi Daud?" 20:45 Sementarangu taumata muduraringihé si
Yesus kabérané, i Sié nubéra su murité-é, 20:46 "Pakatihoko su manga
météré'u agama. I siré mapulu rumalé-maléng dingangu juba mananandu,
dang makehagé adaténg su manga pasaré. I siré mapulungu tampa ko
luadaténg su ralungu walé pukakaliomanéngang dingang su manga
saliwang. 20:47 I siré mangakalé manga wawiné walu dingangu
muhampasé baléné. Dang tadéau muhembung lamuhu i siré éé, i siré
mukaliomanéng mananandu! Hukumang si siré sarung labo!"

Lukas 21



21:1 Su Waléngu Mawu, i Yesus mututehung manga taumata kala
mututaho u roité su kasé u dérma. 21:2 I Sié lai nakasilo singkatau
wawiné walu ko tumaniu susa, nutaho u roité tembaga duang kalepa. 21:3
Bou éé i Yesus nubéra, "Daringihéko: tau wawiné, walu ii nutaho
nangilémbo mauli bou taumata waliné. 21:4 Batu'u i siré kebi séng
nunggeli bou lémbong aréta i siré. Arawé bawiné walu ii, maningu i sié
napaliung susa, i sié nangonggo u kebi apang ko pia si sié ko bedang
ikapubiahé'é sisané." 21:5 Pia taumata ko nubéra kéré apa kapiané
Baléngu Mawu Ruata legahéngu watu masasadada dang dingangu barang
ko isusemba su Mawu Ruata. Uté i Yesus nubéra si siré. 21:6 "Sarung pia
témponé, kebi apang ko nikasilongi kemu ii sarung ipakaghoghahé; takoaé
watu sarang simbau sii ko matatana matatimbo su tampa'é!" 21:7 I siré
nukibalo si Yesus, "Tuang, kangéré halé éé mariadi? Dang apa tatialangu
ko séng nudating témponé halé éé mariadi?" 21:8 I Yesus nubéra,
"Pakatahangké, kumbahang sarangi kemu kaakaléng. Mauli taumata
sarung dumenta dingangu aréng-Ku, dang mubéra, 'Ia ii Sié!' dang 'Séng
témponé,' Kaiso kumbahangi kemu tumuhu si siré. 21:9 Kumbahang lai i
kemu mataku kamagéng makaringihé habaré'u pusékétang dingangu
punggagholang. Kebi-kebi éé harusé mariadi horo. Kaiso éé balinébé
mulahé u témponé séng mukiamaté." 21:10 Bou éé i Yesus nanepasé'u
rudato-Né, angkung-é, "Bangsa simbau muséké mudoka u bangsa waliné
dang negara simbau sarung mangumbang negara waliné. 21:11 Su apang
tampa sarung pia dinuhé maiha, susang kalahutung dingang musungu
sahinda. Sarung mariadi halé ko makalahiasé dingangu makatataku su
langi. 21:12 Kaiso su horo u kebi-kebi éé mariadi, i kemu sarung
samékang dingangu pahangéng. I kemu sarung ponésang su apang balé
pukakaliomanéngang dang itaho su ralungu tahungku. Dang i kemu sarung
dandangéng sarang tengongu mararatu dingangu mangangawasa ualingu i
kemu murité-Ku. 21:13 éé témponé si kemu muhabaré'u Habaré'u Raluasé
bou Mawu Ruata. 21:14 Pamahansangké su naung humonéu i kemu ta
sarung gumaghangu halé u apa ko sarung iwérangi kemu su gunangu
mupakaliwiré'u awa i kemu. 21:15 Ia sisaku sarung munggeli u wawéra
dingangu kapapandé éé si kemu, hakiu ta sarang singkatau bou manga



roka'u makapundoka arau musunialé'u apang ko iwérangi kemu. 21:16 I
kemu sarung ipusunialé'u inang i amangu, sintamahuaringu ana u
singkataunu dingangu manga ghawénu. Simbahagéang bou i kemu sarung
paténgi siré. 21:17 I kemu sarung ipubinsi u apang taumata ualingu i kemu
ko murité-Ku. 21:18 Katéwé uta'u sarang simbua ta sarung mailang bou
tembo'u. 21:19 Kamagéngi kemu mutatahang dingang musabaré, i kemu
sarung masalamaté." 21:20 "Kamagéngi kemu makasilo Yerusalem
sukangu tentara, i kemu sarung masingka humonéu soa éé ta marengu
sarung ipakarusa. 21:21 Su témpo éé taumata ko su Yudea harusé talang
sarang buludé. I siré ko soa harusé panentangu soa, dang ko su likudé'u
soa kumbahang sumu su soa. 21:22 Batu'u ello-ello éé ko 'Ello-ellong-
Kananawongu Hukumang', tadéau dingangu kéré'é naganapé apang ko
kabawohé su Buké Susi. 21:23 Baliné gampang kalentihé ello-ello éé su
manga wawiné ko pia kaluwaéng, dang inang ko bedang mupupasusung
ana! Soa ii sarung muhombangu susa ko labo, dang Mawu sarung
muhukungu bangsa ii. 21:24 Pia ko sarung paténg dingangu péda, pia ko
lai sarung tawéngang sarang banuangu tau; dang apang taumata ko
begangu Mawu sarung mulita-lita Yerusalem sarang masué témpo ko
nitantu u Mawu i siré." 21:25 "Hedo sarung ikasilo pia tanda-tanda su
matangello, bulang dingangu manga wituing. Su dunia, kalawou bangsa
sarung mungkataku dang mubingo tumengo ruhung dingang pukakaliungu
laudé. 21:26 Taumata sarung maténg taku tumengo apa ko sarung mariadi
su kaselahé'u dunia ii, batu'u apang mangangawasangu kinoang sarung
mumpudalia. 21:27 Su témpo éé Ahusé'u Taumata sarung dumenta su
ralungu winawa dingangu kawasa dang kawawantugé labo. 21:28
Kamagéngu halé éé séng maneta mariadi, pupeti'é dang puhéngké u
tembo'u, batu'u marena kadio i kemu sarung ipakasalamaté." 21:29 Bou éé
i Yesus nubekéngu pusasihing ii, angkung-é, "Pukakelako kalu ara dang
apang kalu waliné. 21:30 Kamagéng apang towo'é maneta ikasilo, i kemu
masingka séng marani témpong pedisé. 21:31 Kéré'é lai kamagéngu i
kemu maksilo halé éé mariadi, i kemu sarung masingka humonéu Mawu
Ruata sarung mamarénta kéré Ratu. 21:32 Kasingka'é! Halé éé sarung
mariadi su horo manga taumata ko bedang biahé orasé ii masué maté.



21:33 Langi dingangu dunia sarung mailang, arawé bawéra-Ku tatapé
sarang karengu'é." 21:34 "Pundiagako watangéngu, kumbahang sarangi
kemu musasibungu saliwang dang manginung inumang mararengga, arau
tumaniu mupupikiré'u halé u pubawiahé'u, hakiu i kemu ta nakariahi su
témpongu ello éé masepu. 21:35 Batu'u Ello éé sarung dumenta kéré sédé
su kalawou taumata su wowong dunia ii. 21:36 Pakakariaga'é, dingang
sintinia pukaliomanéngko tadéau i kemu matoghasé tumatengo kebi halé
ko sarung mariadi dang i kemu makaputengongu Ahusé'u Taumata." 21:37
I Yesus ello manintiro su Waléngu Mawu, dang hebi I Sié sumaka sarang
buludé'u Zaitun dang matana séé. 21:38 Sintinia malukadé kebi taumata
sumongo sarang Baléng Mawu mudaringihé si Yesus manintiro.

Lukas 22

22:1 Ello labo putatahendungang Boroté Takodé Raginé ko isusego Paska
séng marani. 22:2 Manga mawu imam dingang manga météré'u agama
mududéa daléngé tadéau mamaté si Yesus pakaremasé, batu'u i siré
mataku'u taumata mauli. 22:3 Bou éé Setang simu su naungi Yudas ko
isusego lai si Iskariot, ko singkatau bou i siré mapulo dua murité i Yesus.
22:4 Ualingu éé i Yudas natamai dang nududato dingangu manga mawu
imam dang tembonangu mundariaga Baléngu Mawu halé'u kéré apa i sié
makapanarakangi Yesus si siré. 22:5 I siré limiagé kahengang dang
nukedo hedo mangonggo u roité si sié. 22:6 I Yudas kimiré dang naneta
mududéa loahé sarang ta kasingkaténgu taumata manarakangi Yesus si
siré. 22:7 Nudating elloné su ralungu Ello labo putatahendungang Boroté
Takoaé Raginé domba gunangu kangu Paska hatang. 22:8 Uté i Yesus
nundoi i Petrus daduangi Yohanes, "Tamaiko panadia kangu Paska
gunangi kité." 22:9 "Su apa kapulungi Tuang kami panadia?" kakibalongi
siré. 22:10 I Yesus simimbahé, "Su témpongi kemu masu' su soa, i kemu
sarung musombangu mangaésé singkatau mububawa bensadé simbau
lohongu aké. Tuhuké i sié sarang balé ko sukangé, 22:11 dang puhabaré
su taghuangu walé éé. I Guru nubéra, 'Su apa tampa'é gunangu Ia dingangu
manga murité-Ku kumang kangu paska?' 22:12 Taghuang balé éé manebo



si kemu kamaré labo simbau su wowoné, séng kebi salangkapé. Sadiaité
kebi séé." 22:13 Uté i Petrus daduangi Yohanes natamai, bou éé
nakohambangké mang nuhino ko kéré niwérangi Yesus. I siré nanadia'é
kangu Paska éé. 22:14 Suapang séng témponé kumang kangu Paska éé, i
Yesus naiang dingangu manga murité-é su tampa u perjamuang. 22:15
Bou éé i Sié nubéra si siré, "Ia mapulu kumang singkakang kangu Paska ii
dingangi kemu su horo'u Ia mutatahangu sinsara! 22:16 Batu'u
pangimangké: Ia séng ta sarung kumang ii lai sarang mangaléngu
perjamuang ii ilahé su Dunia Wuhungu Mawu Ruata." 22:17 Bou éé i
Yesus nuhéngké cawangu anggoré, buhué nukaliomanéngu tarimakasé su
Mawu Ruata, bou éé nubéra, "Ala'é ii, dingang pupapahia'é; 22:18 batu'u
kasingka'é: maneta bou orasé ii Ia séng ta sarung manginung anggoré ii lai
sarang Mawu Ruata séng mukawasa kaselahé." 22:19 Bou éé i Yesus
nangala boroté. Dang suapang bou nukaliomanéngu tarimakasé, i Sié
nangangompéng boroté éé dingangu lima-Né buhué nangonggo'é i siré,
dingang nubéra, "Ii wadang-Ku ko nisarakang gunangi kemu. Koako ii
gunang putatahendungang si Sia." 22:20 Kéré'é lai suapang bou kimang, i
Sié nangonggo u cawangu anggoré éé si siré dingang nubéra, "Cawang ii
ko pudariandi wuhu bou Mawu Ruata, ko nitoghaséngu raha ko
nipaénggésé gunangi kemu." 22:21 "Kaiso putehung! Taumata ko
mungkianaté si Sia éné dingang-Ku sii! 22:22 Ahusé'u Taumata mang
sarung maté kéréwé séng nitantu u Mawu Ruata; kaiso silaka su taumata
ko mungkianaté si Sié!" 22:23 Uté i siré lawo i siré naneta
numpukakiwalo, i sai bou taloarangi siré ko sarung mukoa halé éé. 22:24
Su taloarangu manga murité'i Yesus limeto pudararéndéhé halé u ko i sai
tutehungang nangilémbo labo bou i siré. 22:25 I Yesus nubéra si siré,
"Manga Ratungu dunia ko begangu Mawu Ruata maneda kawanuané,
dang apang mukakawasané isego 'Mananirung Umaté'. 22:26 Arawé i
kemu ta wotongé kéré'é. Su simbekané, taumata ko kalabokangé su
taloarangi kemu harusé makoa ko kakadiokangé, dang pangaha harusé
makoa kéré paparéntang. 22:27 I sai ko nangilémbo labo; taumata ko
mumaiang kakangé su méda, arau taumata ko mususaliwiré si sié? Tantu
taumata ko mumaiang éé. Arawé Ia éné su taloarangi kemu kéré



paparéntang. 22:28 Su ralung kalawou susa-Ku, i kemu sintinia mang
mududingangu Ia. 22:29 Kéréwé i Amang séng nangonggo u haké u
muparénta si Sia, kéré'é lai Ia sarung mangonggo u haké éé si kemu. 22:30
Dingangu kéré'é i kemu botongé makapudaluasé dingang-Ku su témpong
Ia makoa Datu. Dang i kemu sarung maiang mamarénta su kararatuangu
suku mapulo dua bou bangsang Israel." 22:31 "Simon, Simon, daringihé!
Setang séng nipakawala panaluka si kemu; kéré gandung nihaé bou pisiné
hakiu ko mapia nihaé bou ko dalai. 22:32 Kaiso Ia mukukaliomanéngi kau
Simon, tadéau pangangimangu ta mubalu. Dang kamagéngi kau sau
musulé sarang koa-Ku, i kau harusé panoghasé ana u singkataunu." 22:33
I Petrus simimbahé, "Mawu, ia sadia sumu su tahungku dang maté
dingang-U!" 22:34 "Pangimangké, Petrus," angkungi Yesus, "su horo u
manu kumuku si hello ii, i kau séng telung sulé musunialé u Ia." 22:35 Bou
éé i Yesus nubéra si siré, "Kangéré su témpong Ia nangutusé'i kemu dang
ta nupakawalangi kemu mubawa dompété kaméto arau sapatu, apa pia
kakurangangé si kemu?" "Takoaé!" sasimbahé i siré. 22:36 "Arawé ii,"
angkungi Yesus, "i sai pia dompété arau kaméto, harusé bawa; dang i sai
takoaé pédané, harusé pubalu u jubané tadéau puluang péda. 22:37 Batu'u,
pangimangké, su nasé u Buke Susi ko mububéra kéré ii, 'I Sié nitehungang
kéré singkatau taha pukoa dalai,' harusé mariadi su watangéng-Ku. Batu'u
apang ko kabawohé su Buké Susi halé u Ia séng kukakoaé su orasé ii."
22:38 "Mawu," angkungu manga murité'i Yesus, "tehungété, sii pia péda
rarua." "Kuhaé!" angkungi Yesus. 22:39 I Yesus nanentangu soa dang
kéré biasané makoa sarang buludé'u Zaitun, dang manga murité-é tarai lai
dingangi Sié. 22:40 Suapang nudatingu éé, i Sié nubéra si siré,
"Pukaliomanéngko tadéau i kemu ta manawo su rosa kamagéng pia
sasaluka." 22:41 Bou éé i Sié tamai nunggéa kadio bou i siré, luenang
manga singkapalo u watu karauné, buhué namulangéng dingang
nukaliomanéng. 22:42 "I Amang," angkung-é, "kéré wotongé, pakarauko
bou Ia sinsira ko sarung Daku daléngang ii. Kaiso kumbahang tumuhu
kapulu-Ku, kaiso ketang tuhu su kapulungi Amang." 22:43 Singkatau
malaikaté dimenta nanguaté si Sié. 22:44 I Yesus nutatahangu sinsara
kéré'é kabeha'é su naung-é hakiu i Sié nanamba nukaliomanéng. Liagha-Né



mumunta tutedo kéré raha sarang tana. 22:45 Nasuéng kaliomanéngé, i
Yesus nusulé sau tamai sarang koa u manga murité-é. I Sié nakahombang
si siré katikié ualingu susa naung. 22:46 Bou éé i Sié nubéra si siré, "Unué
i kemu nutiki? Pubangungko dingang pukaliomanéng tadéau i kemu ta
kahinongu sasaluka." 22:47 Su témpongi Yesus bedang kadudatoné,
narenta taumata singgepang. I siré niwawa i Yudas, singkatau bou murité'i
Yesus. Bou éé i Yudas himaung si Yesus nangimbu si Sié. 22:48 Arawé i
Yesus nubéra si sié, "Yudas, apa dingangu laimbu éé i kau mukianaté
Ahusé'u Taumata?" 22:49 Suapangu manga murité'i Yesus ko éné séé
nakasilo apang ko nariadi, i siré nubéra, "Mawu, mapiang pilikangi kami
dingangu péda!" 22:50 Bou éé singkatau bou i siré namili ellangu imam
labo dingangu péda hakiu tuliné kuanéng nasahing. 22:51 Kaiso i Yesus
nubéra, "Kuha'é!" Bou éé i Sié nanelidé tulingu tau éé dingang
nipakauléné. 22:52 Bou éé i Yesus nubéra su manga mawu imam
dingangu manga perwira diaga u Waléngu Mawu, lai manga pangaha u tau
Yahudi ko simongo séé manamé si Sié, "Apa Ia ii ko tahapukoa dalai
sarangi kemu sumongo ringangu péda dingangu tatetu tadéau manamé si
Sia? 22:53 Ello-ello Ia éné dingangi kemu su Waléngu Mawu, i kemu
mang ta nanamé si Sia. Arawé ii témponé i kemu mukoa, su témpong
kawasang ko marendung kapunalangé." 22:54 I siré nanamé si Yesus dang
nubawa si Sié sarang baléngu imam labo. I Petrus tutuhu bou rauné. 22:55
Su ralungu relahé éé putungu rararang séng kahénané dang i Petrus tamai
naiang dingangu taumata ko mumaiang su rulungé. 22:56 Singkatau
paparéntang bawiné nakasilo si Petrus mumaiang su rulungu putung éé;
buhué paparéntang bawiné éé nutehung si Petrus, buhué nubéra, "Taumata
ii lai kanini mududingangi Yesus!" 22:57 Kaiso i Petrus nusunialé. I sié
nubéra, "Ia mang bega- wegangu taumata éé!" 22:58 Tanarena wou éé,
singkatau lai nakasilo si Petrus, bou éé nubéra, "I kau lai singkatau bou i
siré!" Kaiso i Petrus simimbahé, "Tala, baliné ia!" 22:59 Manga
sinkaorasé bou éé, singkatau lai nubéra maiha, "Tengadé taumata ii
murité'i Yesus, batu'u i sié lai tau Galilea!" 22:60 Arawé i Petrus
simimbahé, "Apa ko su naungu éé, ia bega!" Su orasé éé lai, sementarangi
Petrus bedang kabérané, manu kimuku. 22:61 I Yesus lai nubihu dingang



nutehung si Petrus. Bou éé i Petrus nakatahendung Mawu bou nubéra si
sié, "Su horo u manu kumuku sihello ii, i kau séng telung sulé musunialé'u
Ia." 22:62 Uté i Petrus simebang bou éé susindokang kakia'é. 22:63
Manga taumata mundudiaga si Yesus, numputaghunalang dingang nanetu
si Sié. 22:64 Mata-Né nitakaténgi siré dingang nukibalo si Sié, "Kenang
tika mensangi sai nanetu si Kau?" 22:65 Mauli lai bawéra lahinakang
niwérangi siré si Sié. 22:66 Su malukadé'é, manga pangaha u Tau Yahudi,
manga mawu imam, dingangu manga météré'u agama nukomolé, bou éé i
Yesus niwawa sarang tengongu Pengadilangu Agamangi siré. 22:67
"Habaréko si kami," angkungi siré, "apa ko i Kau ii Datung Salamaté?" I
Yesus simimbahé, "Kamagéng Ia muhabaré si kemu, i kemu lai mang ta
mangimang. 22:68 Dang kamagéngu Ia mukibalo si kemu, i kemu lai
mang ta sumimbahé. 22:69 Arawé maneta bou orasé ii, Ahusé'u Taumata
sarung maiang su kuanéngu Mawu Ruata ko Makawasa." 22:70 Kebi i
siré nubéra, "Kamagéng kéré'é, i Kau ii Ahusé'u Mawu Ruata?" I Yesus
simimbahé, "Kéré'é wawérangi kemu." 22:71 Uté i siré nubéra, "Séng
tawahaluasé'u lai bedang pia saksi! I kité séng nakaringihé bou mohong-é
sisané!"

Lukas 23

23:1 Kauli u musasidang éé dimarisi, bou éé nubawa si Yesus sarang
tengongi Pilatus. 23:2 Séé i siré naneta nutulangi Sié. I siré nubéra, "I kami
nakahombang taumata ii mumamalidé ana u wanua. I Sié mumaneti
taumata tadéau kumbahang mamaéhé pajaké su Kaisar, batu'u uadé i Sié
ko i Kristus, singkatau ratu." 23:3 Bou éé i Pilatus nukibalo si Yesus,
"Tengadé i Kau datungu tau Yahudi?" I Yesus simimbahé, "Kéré'é
wawéranu." 23:4 Uté i Pilatus nubéra su manga mawu imam dingangu su
taumata mauli éé, "Ia ta nakaréa sala sarang manga simbau su taumata ii
sarang puhukungi Sié." 23:5 Kaiso i siré kasaunéng manunsuhé,
"Dingangu tintiro-Né, i Sié mumaneti taumata su kaselahé'u Yudea;
kahorokangé su Galilea, dang ii lai séng nudatingu ii." 23:6 Su témpongi
Pilatus nakaringihé éé, i sié nukibalo, "Apa taumata ii tau Galilea?" 23:7



Suapangi Pilatus nikahabaréng humonéu i Yesus asalé ko bou tampa ko su
ralungu kawasangi Herodes, i Pilatus nundohongi Yesus sarangki
Herodes, ko su témpo éé lai éné su Yerusalem. 23:8 I Herodes limiagé su
témpong nakasilo si Yesus, batu'u séng marengu i sié mumakaringihé halé
i Sié dang mapulu makasilo si Sié, I sié muharapé botongé makaputehung
si Yesus mukoa tanda hérang. 23:9 Batu'u éé i Herodes nukibalongu
haghi-haghi si Sié, kaiso i Yesus mang ta manga simimbahé sarang kadio.
23:10 Manga mawu imam dingangu manga météré'u agama timatengo lai
séé dang mangantangi Yesus kahenga-hengang. 23:11 I Herodes dingangu
manga anggotang tentarané mututaghunalang dang muluhinakang si Yesus,
bou éé nuloho si Sié pakéangu kebesarang, buhué sau nundohongi Sié
sarangki Pilatus. 23:12 Su témpo éé lai i Herodes dingangi Pilatus, ko
lenau horo dalai, sau nugawé. 23:13 I Pilatus nangomolé manga mawu
imam, kalawou pangaha, dingangu ana'u wanua, 23:14 buhué nubéra si
siré, "I kemu nubawa Taumata ii sarang koaku dang nuhabaré'u i Sié
mumamalidé apang taumata. Ii su tengongi kemu ia séng bou namariksa si
Sié, kaiso ia ta nakaréa sarang manga simbau halé dalai ko iluantangi
kemu si Sié. 23:15 Kéré'é lai su singka i Herodes, batu'u i sié séng sau
nundohongi Yesus sarangki kami. Taumata ii ta nukoa manga apa ko
hinong ihukung dingangu hukumang paténg. 23:16 Ualingu éé ia
muluwagé si Sié bou éé mamelo i Sié." 23:17 Su apang perayaangu
Paska, i Pilatus sintinia mang harusé mamelou singkatau tahanang gunangu
ana u wanua. 23:18 Kebi apang taumata ko mukukomolé séé nenggahé,
"Paté'é i Sié! Liu i Barabas gunangi kami!" ( 23:19 I Barabas nitahungku
ualing mukukoa dongka su ralungu soa dingang ualing pamamaté.) 23:20 I
Pilatus mapulu muliungi Yesus, ualingu éé i sié nubéra sinsulé lai su
taumata mauli éé. 23:21 Kaiso i siré nénggahé, "Gantongké i Sié!
Gantongké i Sié!" 23:22 Bou éé su katelung suléné i Pilatus nunggahadé si
siré, "Katéwé apa sala-Né? Ia ta nakaréa sala sarang manga simbau si Sié
ko hinong ihukungu hukumang paténg! Ia muluwagé si Sié bou éé mamelo
i Sié." 23:23 Kaiso i siré nupalenggahé singapang botongé i Yesus harusé
pakighantong. Dang panginsuéngé dorongi siré nituhukang. 23:24 Uté i
Pilatus namonésé'u hukumang maté si Yesus timuhu kapulungu manga



taumata éé, 23:25 dang nuliungu taumata ko nirorongangi siré, taumata ko
matatahungku ualingu mukukoa dongka dingangu pamamaté. Bou éé i
Yesus nisarkang si siré tadéau pakikoa pubatu kapulungi siré. 23:26 Uté i
Yesus niwawa i siré. Su raléng, i siré nusombangu taumata singkatau
aréngé i Simon, ko asalé bou Kirene, kasu'é su soa. I sié nisamé i siré, bou
éé nisihasa i sié pamasang kalu koroisé éé su likudé'i Yesus. 23:27 Mauli
taumata katuhu'é su likudé'i Yesus -- su taloarané pia lai mangawawiné
pirang katau. Mangawawiné éé mukukasuang dang kukia i Yesus. 23:28
Arawé i Yesus nubihu si siré dingang nubéra, "Mangawawinéng
Yerusalem! Kumbahang kumia u Ia. Pukiaéngu watangéngu dingangu
manga ana'u. 23:29 Batu'u sarung dumenta témponé taumata sarung
mubéra, 'Baliné gampang untungu mangawawiné ko bedang ta
nakapendang nubawa kaluwaéng, ko bedang ta numpuhana dang bedang ta
mupupasusung ana!' 23:30 Su témpo éé taumata sarung mumpubéra su
manga wuludé mararangé, 'Entungété i kami!' Dang su manga wuludé
masasana 'Hembungété i kami!' 23:31 Batu'u su kalu wiahé, taumata séng
mukoa kéré ii, apa lai ko koaténgi siré su kalu mahegu!" 23:32 Pia lai
taumata waliné duang katau -- i radua kebi taumata ralai -- ko niwawa i
siré tadéau ihukung paténg singkahindo dingangi Yesus. 23:33 Suapang
nudatingu tampa ko isusego "Darang Tembo", i siré nunggantongi Yesus
dingangi radua taumata raralai éé -- singkatau su kuanéng dang singkatau
lai su kuihingi Yesus. 23:34 Bou éé i Yesus nukaliomanéng, "I Amang,
ampungéko i siré! I siré begangu apang ko kukoaténgi siré." Pakéangi
Yesus nipupapahia i siré séé dingangu undi. 23:35 Kalawou taumata
dudarisi séé apidé mububiala, sementarangu manga pangaha u tau Yahudi
mumanéréké si Yesus dingang mububéra, "i Sié séng nangambang taumata
waliné, kenangko ii i Sié pangambang batangéng-é sisané, kamagéng
tenga-tengadé i Sié Datung Salamaté ko nipiléngu Mawu Ruata!" 23:36
Manga perjurité lai mumanéréké si Sié. I siré simongo dingang nangonggo
u anggoré mahaisé si Sié 23:37 apidé nubéra, "Kamagéngi Kau datungu
tau Yahudi, pangambangko watangéng-U!" 23:38 Su wowong koroisé' i
Yesus, pia bawérané ii mabawohé: "Ko ii Datung Tau Yahudi." 23:39
Singkatau bou taumata ralai ko magaghantong séé nuhinakang si Yesus. I



sié nubéra, "I Kau aru ko Datung Salamaté? Ho, pangambangké
watangéng-U didangi kami!" 23:40 Arawé tau ralai simbau nanengkulé
gawéné éé, dingang nubéra, "Apa i kau ta mataku u Mawu Ruata? I kau
maté ihukung singkahukung kéré i Sié. 23:41 Ketangu hukumang si kadua
séng nusumalé'u ko nikoa i kadua. Arawé i Sié mambéng tenga-tengadé
takoaé sala- Né!" 23:42 Bou éé i sié nubéra, "Yesus, tahendungé wué ia,
kamagéngu i Kau dumenta kéré Ratu!" 23:43 "Pangimangké," angkungi
Yesus, "su ello ii i kau sarung éné dingang-Ku su ralungu Firdaus." 23:44
Luenang pukulé mapulo dua kalihaé, matangello ta simenang, dang
kaselahé'u soa éé nutingkarendung nudating sarang pukulé tatelu wawello.
23:45 Dalansé makaketing su ralungu waléngu Mawu, natingkasé darua.
23:46 Bou éé i Yesus nunggahadé maiha, "Iamang! Su ralungu lima-Nu Ia
manarakangu watangéng-Ku!" Suapang bou nubéra kéré'é, i Sié namalusé
singongo-Né. 23:47 Su témpong komandangu pasukang nakasilo apa ko
séng nariadi, i sié nudalongu Mawu Ruata. Bou éé i sié nubéra, "Mang
tengadé i Sié ta nusala!" 23:48 Taumata mauli ko simongo séé tadéau
mubiala, nakasilo apang ko nariadi. I siré nungkapulé kebi dingangu sesilé
dang susa naung. 23:49 Dang kebi apang taumata ko singka i Yesus,
dingangu lai apang manga wawiné ko timuhu si Sié bou Galilea, dudarisi
bou rauné dang mututehung kebi-kebi éé. 23:50-51 Pia tau singkatau
aréngé i Yusuf, ko asalé bou soang Arimatea su tanang Yudea. I sié
singkatau mapia ko luadaténgu taumata, dang lai ko mumahedo témponé
Mawu Ruata maneta mamarénta kéré Ratu. Maningu i sié anggotangu
Pengadilangu Agama, i sié ta maluasé'u putusang dingangu kakaoa u
pengadilang éé. 23:52 I Yusuf tamai timengongi Pilatus dang nudorong
tadéau wadangi Yesus pakisarakang si sié. 23:53 Bou éé i sié nupalintu u
wadangi Yesus bou kalu koroisé, buhué nipikungéngu sapu bou héka
lénéng. Nasué éé nipelo'é su ralungu kubulé ko nikoa su liangu wuludé
batu -- kubulé éé bedang ta nipaké. 23:54 Sihello éé natarang Harilima;
dang ellong Sabaté séng marani maneta. 23:55 Manga wawiné ko simongo
dingangi Yesus bou Galilea timuhu si Yusuf dang nakasilo kubulé éé. I siré
lai nakasilo kéré apa wadangi Yesus nipelo su ralungu kubulé éé. 23:56
Bou éé i siré napulé buhué nanadia manga rampa dingangu lanisé gunang



punggapu wadangi Yesus. Su ellong Sabaté, i siré nangirolo nuhalé gunang
mangadaté atorangu agama.

Lukas 24

24:1 Maluka-lukadé ello Misa, apang manga wawiné éé tamai nakoa
sarang kubulé nubawa manga dampa ko séng nisadiangi siré. 24:2 Su
kubulé i siré nakaeba batu lahepingé séng limunggi. 24:3 Buhué i siré simu
su ralungu kubulé éé, kaiso ta nakaeba jenasangi Yesus séé. 24:4
Sementarangi siré masirisi-risi kapupukiréngu halé éé séé, singkilendiu pia
tau ruang katau dingangu pakaéangé malénda dudarisi su reduhé'i siré.
24:5 I siré mangkatéwé nataku, bou éé nusuba nudatingu tana,
sementarangu tau rarua éé kabérané si siré, "Unué i kemu mudéa taumata
wiahé su taloarangu taumata naté? 24:6 I Sié tadié'é sii. I Sié séng
nubangung! Putahendungké apang ko séng niwéra-Né si kemu su témpongi
Sié bedang su Galilea, 24:7 humonéu 'Ahusé'u Taumata harusé isarakang
su taumata baradosa, buhué ighantong, dang su ello kateluné i Sié sarung
mubangung." 24:8 Uté i siré manga wawiné éé nakatahendungké apang
bawérangi Yesus. 24:9 Suapang napulé bou kubulé éé, i siré nubekéngu
kebi ko nariadi éé su rasulé mapulo esa dingang su kebi murité baliné.
24:10 Manga wawiné ko nupakasingka u kebi-kebi su manga murité'i
Yesus, é ko: I Maria Magdalena, Yohana dingangi Maria mamangi
Yakobus, lai manga wawiné waliné ko mududingangi siré. 24:11 Kaiso
manga rasulé éé manika u manga wawiné éé mangkaté asalé kabérané. I
siré ta mangimang su wekéngi siré manga wawiné éé. 24:12 Arawé i
Petrus nupeti dingang timalang sarang kubulé. Apidé kimakowo i sié
nukalingaédé sarang dalungé bou éé nakasilo ketang héka sapu séé. I
Petrus mangkatéwé nahérang, bou éé, buhué napulé dang napéné u
kakibalo su naungé su halé ko séng nariadi. 24:13 Su sihello éé lai, duang
katau murité'i Yesus sementarang kadaléngé sarang kampong simbau ko
aréngé Emaus, luenang manga mapulo esa su kiloné karauné bou
Yerusalem. 24:14 Apidé kadaléngé i radua kadudatonéngu apang ko
nariadi éé. 24:15 Sementarangi radua kadudatoné dingang mumanipiré, i


















































































































































































































































































































































































































































































































































































































































































































































































































































































	Matius
	Markus
	Lukas
	Yohanes
	Bekéngu Manga Rasulé
	Roma
	1 Korintus
	2 Korintus
	Galatia
	Efesus
	Filipi
	Kolose
	1 Tesalonika
	2 Tesalonika
	1 Timotius
	2 Timotius
	Titus
	Filemon
	Ibrani
	Yakobus
	1 Petrus
	2 Petrus
	1 Yohanes
	2 Yohanes
	3 Yohanes
	Yudas
	Karalahé

